
مجھے کہنا ہے کچھ اپنی زباں میں۔۔۔۔۔

اعجاز عبید
پیش نظر شمارہ تین مشترکہ شماروں پر مشتمل ہے۔ جولائی ۲۰۱۰ کے بعد سے بہت کچھ مواد جمع ہو چکا تھا۔ یہ شمارہ اکتوبر ۲۰۱۰ء میں ہی آ جانا چاہئے تھا، لیکن عزیزی م م مغل کی ذاتی پریشانیوں اور بیماری کی وجہ سے اس قدر تاخیر ہو گئی۔ وہ بھی اس طرح کہ مجبوراً پھر مجھے ہی اس کی ذمہ داری آخری بار پھر سنبھالنی پڑ گئی۔ امید ہے کہ آئندہ م م مغل وقت کی پابندی کا خیال رکھیں گے۔ غرض موجودہ شمارے میں تین شماروں کا مواد جمع ہو گیا ہے، جسے قارئین عرصے تک پڑھ سکیں گے اور اس طرح شاید ماضی کی فروگزاشت کا کچھ ضد تک ازالے کا باعث ہو سکے گی۔

اس سلسلے میں یہ مزید عرض کرنا ہے کہ اگر آپ نے تخلیقات بھجوائی ہیں، جو سرے سے اس میں شامل نہیں ہو سکیں ہیں (بہت سے ادیبوں کی بھیجی ہوئی تخلیقات میں سے کچھ ہی منتخب کی گئی ہیں)، تو ممکن ہے کہ ادارت کی مغل صاحب کو سپردگی کے باعث کچھ گم ہو چکی ہوں، اور اس صورت میں درخواست ہے کہ ہم کو اطلاع دیں اور تخلیقات دوبارہ بھجوا دیں۔ لیکن اس بات کا خیال رہے کہ ایک بار میں دو تین تخلیقات سے زیادہ نہ بھجوائی جائیں۔ کچھ احباب ایک ساتھ پچیس تیس غزلیں یا نظمیں بھیج دیتے ہیں۔ کوشش کی جاتی ہے کہ نو آموز ادیبوں کو بھی موقع دیا جائے، اور اگر ان میں کچھ اسقام ہوں تو تصحیح و اصلاح سے دور کر کے شامل کر لیا جائے۔

بہر حال ان ضروری باتوں کے بعد اب آپ سے رخصت لیتا ہوں کہ آئندہ ’سمت‘ کی ادارت کی فرصت نکالنی مشکل ہے۔

اللہ ہم سب کا حامی و ناصر ہو۔

ا۔ ع۔

٭٭٭

عقیدت
نذرِ رسولﷺ 
مہوؔش انصاری 
حضور  آپ  ہی کے  در پہ لوٹ  آتے  ہیں
جب اپنے دل  کے  یہ زخمِ نہاں  ستاتے ہیں
حضورﷺ کچھ  بھی نہیں پاس آنسوؤں کے سوا
قبول ہوں  کہ  انہیں  سے  ہی رہ سجاتے ہیں
بس  ایک  خواب کو تعبیر بخش  دیجے  حضور
کہ میری  لحد ہے  اور آپ  مسکراتے  ہیں
ان  آنسوؤں کی نہیں ہے  مثال  دنیا  میں
بہا کے  نذرِ  محمدؐ گہر  بناتے  ہیں
حضور  د ر  پہ  بلا   لیجَے  موت سے پہلے
کہ اب تو سانس کے موتی بکھرتے جاتے ہیں    
٭٭٭

نظمیں
دستور
زہرہ نگاہ
سنا ہے جنگلوں کا بھی کوئی دستور ہوتا ہے 

سنا ہے شیر کا جب پیٹ بھر جائے تو وہ حملہ نہیں کرتا 

ندی کے صاف پانی بئے کے گھونسلے کا گندمی سایہ لرزتا ہے 

تو ندّی کی روپہلی مچھلیاں اس کو پڑوسن مان لیتی ہیں 

ہوا کے تیز جھونکے جب درختوں کو ہلاتے ہیں 

تو مینا اپنے گھر کو بھول کر 

کوّے کے انڈوں کو پروں سے تھام لیتی ہے 

سنا ہے گھونسلے جب کوئی بچہ گرے 

تو سارا جنگل جاگ جاتا ہے 

ندی میں باڑ آ جائے کوئی پُل ٹوٹ جائے تو 

کسی لکڑی کے تختے پر۔۔۔ 

گلہری سانپ چیتا اور بکری ساتھ ہوتے ہیں 

سنا ہے جنگلوں کا بھی کوئی دستور ہوتا ہے 

خداوندِ جلیل و معتبر دانا و بینا منصف و اکبر 

ہمارے شہر میں اب جنگلوں کا ہی 

کوئی دستور نافذ کر !

٭٭٭

نظمیں
ستّیہ پال آنند
ایک نیچرل نظم
ابھار سینے کے، اٹھتے، مچلتے، کھلتے ہوئے 

کہ جیسے جام میں کچھ دائرے سے رقصاں ہوں 

کنول کے پھول کھلیں سطح آب پر جیسے 

کٹورے سیمگوں جھیلوں میں جیسے افتاں ہوں 

سپید و سرخ بدن کی وہ نرم پشت دو تا 

کہ جیسے ریشمی چٹّان خود میں بٹ جائے 

دراز ٹانگیں اٹھی ہیں بہاؤ میں ایسے 

غزل کا مقطع اٹھے اور بزم الٹ جائے 

جو سوئی سوئی سی بہتی رہی ہے پچھلی رات 

ندی، وہ چلبلی دوشیزہ جاگ اٹھی ہے !!

٭٭٭

میں زاویہ قائمہ نہیں ہوں 
میں زاویہ قائمہ نہیں ہوں 

میں گھٹتا، بڑھتا، بدلتا رہتا ہوں 

خاک داں ارض سے فلک تک 

فلک سے واپس زمیں کی جانب! 

’الِف‘ سے (اللہ سے ) شروعِ سفر ہو، تو پھر 

حروفِ ابجد میں ’ یائے مجہول‘ میری منزل ہے 

اور’یے ‘ سے ’الِف ‘ تلک واپسی سفر ہے 

بدی سے نیکی کی سمت، یا پھر 

اسی اُلٹ پھیر میں بھلائی سے معصیت تک!

میں فیثا غورث کا زاویہ قائمہ (۱)نہیں ہوں 

کہ جس کی تشکیل میں تبدّل کا کوئی بھی شائبہ نہیں ہے 

(عمود(۲) اور قاعدے (۳) کی لمبائی کا مربع

وتر (۴) کی لمبائی کے مربعے سے ہی رقم ہے !)

کہ میں تو ماہِ تمام ہوں جو کہ 

قُرص و قامت کی اپنی اقلیم میں 

گھٹے گا تو گھٹتا جائے گا رفتہ رفتہ 

ہلال سے پیش رفت کرتا ہوا بڑھے گا 

تو پھر سے ماہِ تمام بن کر طلوع ہو گا ! 

میں زاویہ قائمہ نہیں ہوں !!

٭٭٭

خاک و زبان کا رشتہ
ماجد صدیقی
(بنام جناب من موہن سنگھ۔۔وزیر اعظم انڈیا)

میرا خاک و زبان کا رشتہ،اُس سے، اُس کی آل سے ہے 

میں بھی ہوں چکوال کا،اور من موہن بھی چکوال کاہے 

میں بھارت کا وہ بھی بھلے ہمدردِ پاکستان نہ ہو

پر یہ طَور، نتیجہ اور کسی دشمن کی چال کاہے 

ہم اور بنگلہ دیش اور بھارت ہو پائیں گر تھری اِن وَن

عالم بھرمیں ہاں یہ ایکا،ایکا لطفِ وصال کاہے 

تین برس پہلے ہم دونوں کے سینے تھے چاک ہوئے 

ہم دونوں کے دلوں کی دھڑکن،ساز نئی سُر تال کاہے 

میں ہوں سخن میں خلق کا حامی،نظم میں وہ مقبولِ عوام

دُکھ کے مقابل ہم دونوں کا کاج نرالی ڈھال کاہے 

غالب و میر ہمارے محسن،منٹو فیض وہاں کے مُحِب

مہدی اور لتا کا تسلسل، تحفہ ماضی و حال کاہے 

تاج محل اور پنجہ صاحب،سانجھ ہے دونوں ملکوں کی

ماجِد اور دلیپ کا فن سرمایہ استقبال کاہے 

(سینے چاک ہوئے :مراد ہے بائی پاس)

٭٭٭

موسم یادوں کے 
رضیہ کاظمی
کتنے رنگ برنگے موسم یادوں کے 

دل میں بیتے برسوں کی ہریالی ہے 

گرمی 

چھُپ کر بیٹھی اندر والے کمرے میں 

گرم دوپہری خس کی خوشبو والی ہے 

امّی اونگھ رہی ہیں، ہاتھ میں پنکھا ہے 

بوا سے مہندی پاوں میں لگوا لی ہے 

خالہ امی نے، ریشم سے ساڑی پر 

کاڑھی نازک پھولوں کی اک ڈالی ہے 

بھیا کی شادی کی باتیں ہوتی ہیں 

لڑکی بھی تو گھر کی دیکھی بھالی ہے 

ساون 

رعب دار ساون تاو اودے نیلے 

ساون بھابھی سبز دوپٹے والی ہے 

 دھان کے کھیتوں میں سارس کی جوڑی ہے 

کہتے ہیں کہ ان کا پیار مثالی ہے 

باجی گرم پکوڑے تلنے بیٹھی ہیں 

بچوں نے کاغذ کی ناؤ بنا لی ہے 

سردی

صبح کو کہرے نے سرسوں کے کھیتوں میں 

 آبی رنگوں سے تصویر سجا لی ہے 

دھوپ میں دادا کرسی ڈالے بیٹھے ہیں 

ہاتھ میں ادرک کی چائے کی پیالی ہے 

بچوں کا ڈیرا دادی کے بستر میں 

 کوئی کہانی نئی سنانے والی ہے 

کتنے رنگ برنگے موسم یادو ں کے 

دل میں بیتے برسوں کی ہریالی ہے 

٭٭‎٭
وہی غم
کاوش عباسی
زندگی آج بھی میرے لیے اک چبھتا سُوال 

’آرزو کیا، میری تقدیر، میری حد کیا ہے 

سِرّ تسکین و ظفر یابی کی ابجد کیا ہے ‘ 

دُ ور تک یاد کے خلیوں میں سمایا ہوا اک شخص 

مری عمر برابر و ہ مرا عکس 

چلبلاتا سا، مچلتا سا 

وہ بچپن و ہ لڑکپن میرا 

بھاگتا دوڑتا، آگے ہی سدا جاتا ہوا 

ہر گلی چوک کے ہر موڑ سے ٹکراتا ہوا 

کبھی کچھ نیا پانے، نیا ہونے کی خواہش میں سدا کھویا ہوا 

دل سدا مچلا ہوا، تڑپا ہوا، رویا ہوا

پھر مرا عہد ‌جوانی 

نہ سنبھلتا، نہ ٹھہرتا ہوا سیماب 

اک اک میرا قدم ایک نیا عزم، نیا باب 

اک اک لمحہ مرا ٹوٹا ہوا کانچ تو ہارا ہوا خواب 

وحشت و عسرت و صد درد میں ڈوبا ہوا 

اک لمبا سفر، ایک ہزار انگ عذاب 

آج بھی 

ڈھلتی جوانی میں مری 

جب میرا بیٹا 

جو اب مجھ کو جواں لگتا ہے 

جو اپنے لہو، اپنے مقدر میں 

میرے وحشت و صد درد کا 

سب میرے نصابوں کا 

مرے سارے عذابوں کا 

امیں ہے 

مجھے کہتا ہے 

“ یہ سب کیا ہے 

کہاں ڈل دیا ہے مجھے 

مرا دم گھٹتا ہے، 

مجھے راہ بدلنی ہے ‘‘ 

تو میں اُس کے لیے، اپنے لیے، 

درد سے بھر جاتو ہوں 

اور چمک اٹھتا ہے دل میں وہی اک چبھتا سوال 

’آرزو کیا، مری تقدیر، مری حد کیا ہے۔ 

سِرِّ تسکیں و ظفریابی کی ابجد کیا ہے ‘‘

٭٭٭

نظمیں
کلیم حاذق
ہجرت
بچھڑنے کا 

ذرا بھی تذکرہ مت چھیڑنا تم سامنے اُس کے 

ابھی موسم موافق میں نہیں اپنے 

ابھی فصلیں بھی کم کم ہیں ہمارے کھیت کھلیانوں میں تازہ

ابھی دریا بھی متلاطم بہت ہے 

ستارے سارے کے سارے 

ہمارے دوستوں کی بھی حمایت میں نہیں ہیں 

وہ اک تارا شفق رنگوں میں کچھ اُترا ہوا سا بھی

نہیں مانوس اتنا

زمیں تا بہ فلک کوئی نہیں اپنا

ابھی موسم موافق میں نہیں اپنے 

بچھڑنے کا 

ذرا بھی تذکرہ مت چھیڑنا تم سامنے اُس کے 

وہ ہے معصوم جاناں آتشِ ہجرت میں فوراً کود جائیگا

٭٭٭
مجھے اچھا تو لگتا ہے 
 مجھے اچھا تو لگتا ہے، 

کسے اچھا نہیں لگتا

 مگر احساس یہ ہوتا ہے رہ رہ کر

محبت کی زباں ہم بھول ہی جاتے تو بہتر تھا

کوئی جب پیار کی شبنم سے گل کا منہ دھلاتا ہے 

کوئی ہنستے ہوئے بچے کی قلقل سن کے خود بچے کی صورت کھلکھلاتا ہے 

کوئی جب آسماں پر اُڑتے بادل دیکھ کر بانہوں کو پھیلا دیتا ہے پرواز بھرنے کو

کوئی جب کوہساروں پر اُترتی چمچماتی دھوپ پر نظریں بٹھانے کے لئے نظریں ہٹاتا ہے 

 وہ اک چھوٹی سی گڑیا، گاوں سے باہر کو جاتی چلبلاتی تنگ پتلی سی ندی میں ناؤ اک کاغذ کی لے کر جب بہاتی ہے سمندر کی طرف

کسے اچھا نہیں لگتا

 مجھے اچھا تو لگتا ہے، مگر احساس یہ ہوتا ہے رہ رہ کر

 کہ بس کچھ ہی پلوں میں آسماں پر اپنے خونی شہ پروں کی سنسناہٹ سے کوئی گزرے گا، 

لے جائے گا اپنے خونی پنجوں میں دبائے ان سہانے منظروں کو !!
٭٭٭
ماہیے 
ڈاکٹر غلام شبیر رانا
آ جا تو جھنگ ماہیا 

ہیر کے روضے پر 

بن مست ملنگ ماہیا 

٭٭٭ 

سب خلقت دنگ ماہیا 

کید و کی عمل داری 

ہر شہر ہے جھنگ ماہیا 

٭٭٭ 

تصویر سجا دنیا 

ہم پیا ر کے ماروں پر 

تعزیر لگا دنیا 

٭٭٭ 

محروم رہا برسوں 

اک پیار کے بندھن میں 

یہ دل ہی جلا برسوں 

٭٭٭ 

خوش رنگ بہاروں میں 

ہم ہار گئے سب کچھ 

آنچل کے نظاروں میں 

٭٭٭ 

جگ رین بسیرا ہی 

زر و مال کا ناٹک سب 

تیرا ہے نہ میرا ہے 

٭٭٭ 

سن دل کی ترنگ ماہیا 

سب شیریں مقالوں سے 

آ کر مل جھنگ ماہیا 

٭٭٭ 

یہ دن ہے منگل کا 

انصاف تو عنقا ہے 

قانون ہے جنگل کا 

٭٭٭ 

ہر سمت اندھیرے ہیں 

بے لوث کہاں ساتھی 

سب فصلی بٹیرے ہیں 

٭٭٭ 

چتڑی کے دانے ہیں 

کالے دھن والے 

جھلے بھی سیانے ہیں    ٭٭٭

نظمیں
علی ساحل
خواب 
چلو اچھا کِیا تم نے 

ہمیں 

خوابوں کی دُنیا سے 

ہمیشہ دُور ہی رکھا 

سُنا ہے 

خواب کے تعبیر میں تحلیل ہونے سے ذرا پہلے 

اِک ایسا مرحلہ ہے 

جس میں آنکھیں کھول لی جائیں 

تو بینائی نہیں رہتی 

٭٭٭

ملبہ 
میں بچپن میں 

سبھی دُکھ 

گھر کی دیواروں پہ لکھ دینے کا عادی تھا 

مگر پردیس میں آ کر 

میں اپنے گھر کی دیواروں پہ روشن 

سب دُکھوں کو بھُول بیٹھا ہوں 

مجھے ماں نے بتایا ہے 

کہ اب کی بارشوں میں 

گھر کی دیواریں بھی روئی ہیں 

سو گھر جا کر 

مجھے دیوار پر 

لکھی ہوئی 

تحریر کا ملبہ اُٹھا نا ہے 

٭٭٭

اعتراف 
بہت ہی خوبصورت ہو 

تمہارا حُسن 

قدرت کا 

کوئی شاہکار ہے شاید 

تمہارے حسن کے تانے 

کبھی یوسف 

کبھی لیلیٰ 

کبھی سسی سے ملتے ہیں 

یقیں مانو 

مجھے تم سے محبت ہو گئی ہوتی 

اگر میں آئینہ ایجاد نہ کرتا 

٭٭٭

ادب 
تمہارے واسطے 

شاید 

ادب تخلیق کر لینا 

بُہت آسان ہے 

لیکن 

ہمارا حال تو یہ ہے 

کہ جب بھی لفظ لکھتے ہیں 

تو سر سے پا تلک 

کارِ اذیّت میں 

سراسر ڈاب جاتے ہیں 

وگرنہ لکھ نہیں پاتے 

٭٭٭

ایس ایم ایس 
اُسے مجھ سے 

کوئی بھی بات کرنی ہو 

کوئی قصّہ سُنانا ہو 

کہانی کے کسی کر دار کے جملے بدلنے ہوں 

سوالوں کے 

جوابوں کی ضرورت ہو 

جوابوں میں 

کسی انجان پہلو کی 

کمی محسوس ہوتی ہو 

کبھی آنکھوں کے گوشوں میں 

نمی محسوس ہوتی ہو 

اُسے مجھ سے 

کوئی بھی بات کرنی ہو 

زبانی کچھ نہیں کہتی 

وہ لکھ کر بھیج دیتی ہے 

٭٭٭

صدائیں کون سُنتا ہے 
صدائیں گونجتی رہتی ہیں گلیوں میں 

کوئی آواز دیتا ہے 

پسِ دیوار 

اِک بڑھیا 

پرانے عاشقوں کے نام لیتی ہے 

مگر احساس سے عاری 

زمانے میں 

پرانی اپسراؤں کی صدائیں کون سنتا ہے 

صدائیں گونجتی رہتی ہیں گلیوں میں 

٭٭٭

انکار 
بساطِ زندگانی پر 

سفر آغاز کرنے سے ذرا پہلے 

کسی نے کہہ دیا ہم سے 

تمہیں خاموش رہنا ہے 

زباں سے کچھ نہیں کہنا 

وہ سب کچھ کر گُزرنا ہے 

جو تم سے کہہ دیا جائے 

مگر ہم 

سوچنے والوں کے ہاتھوں کی لکیروں میں 

جو اِک انکار کی خُو ہے 

اُسے کیسے بدل لیتے 

٭٭٭

مایوسی 
تجھے کیسے بتائیں ہم 

تجھے مِلنے کی خواہش 

سر پھِری منہ زور لہروں کی طرح 

وہم و گماں کے سارے پتھر چاٹ لیتی ہے 

تو ہم تسکین پاتے ہیں 

تجھے کیسے بتائیں ہم 

کہ تیرے پیار کے رسیا 

ترے اقرار سے پہلے 

ترے ان کار کے رسیا 

ترے ہر روز ملنے سے بہت مایوس ہوتے ہیں 

٭٭٭

نظمیں
سحر علی
فاصلہ ضروری ہے 
میں روزانہ دفتر میں تاخیر سے پہنچتی ہوں 

اور اپنی زنجیر پہن کر بیٹھ جاتی ہوں 

میں 

ٹائپ رائیٹر پر ہاتھوں کا غلط استعمال نہیں کرتی 

چھ بجتے ہی 

پاؤں کی زنجیر گلے میں آ جاتی ہے 

اور میں 

اسٹاپ پر کھڑی، 

بسوں اور رکشوں کے دھوئیں میں ہوتی ہوئی سازش کو دیکھ سکتی ہوں 

میں جس بس میں بے بس ہوں 

وہاں شور، گھبراہٹ، پسینہ اور غصہ بھرا ہوا ہے 

غصے سے بھری ہوئی بس 

مجھے گھر سے کچھ فاصلے پر اتار دیتی ہے 

میں جاتی ہوئی بس کو حیرت سے دیکھتی ہوں 

بس کے پیچھے لکھا ہے 

’’فاصلہ ضروری ہے ‘‘ 

بس کے پیچھے جو لکھا ہے 

اس کا اطلاق بس کے اندر کیوں نہیں ہوتا ؟ 

٭٭٭

راستہ
میں جانتی ہوں کہ موت کے کئی راستے ہیں 

جیسے ! 

ریل کی پٹڑی 

سمندر 

اور تیری بدلی ہوئی جھیل سے آنکھیں 

مگر زندگی کا ایک ہی راستہ ہے 

خاموشی! 

٭٭٭

لمس اپنی کہانی نہیں بھولتا 
دل نہیں مانتا 

مجھ کو سچ سچ بتا 

آج بھی تیرے کمرے کی کوری مہک 

ڈھونڈتی ہے مجھے ؟ 

تیرے سونے دریچے کی بیکل ہوا 

جس نے پکڑا تھا اک روز دامن مرا 

جب ترے پاس آئی وہ جانِ وفا 

تجھ سے پوچھا مرا؟ 

شیلف میں رکھّی ساری کتابوں کے اوپر جمی دھول میں 

اُن میں رکھے ہوئے کاسنی پھول میں 

تیرے معمول میں 

اب بھی موجود ہوں ؟ 

غور سے دیکھ لے 

گھر کے روزن سے آتی روپہلی کرن 

اُس کو لگتا نہیں گھر کا خالی بدن 

کیا مرے خواب کی کوئی ٹوٹی کڑی 

تیرے بستر پہ ہے بن کے سلوٹ پڑی 

کیا ترے نرم تکیے پہ آنسو مرے 

آج بھی جذب ہیں ؟ 

وہ ترے لیمپ کی دودھیا روشنی 

تجھ سے تیری اداسی نہیں پوچھتی؟ 

تیری تنہائی کے خواب ماحول میں 

کھنکھناتی ہے کیا میری پاگل ہنسی؟ 

کیا تری ڈائری کے مہکتے ورق 

میرے بارے میں کچھ بھی نہیں پوچھتے 

کیا کسی حرف نے تجھ کو ٹوکا نہیں ؟ 

سیڑھیوں پہ ترے 

خوشنما پھول کی 

وہ جو بیلیں تھیں وہ آتے جاتے ہوئے 

کیا ترا راستہ بھی نہیں روکتیں ؟ 

مجھ کو سچ سچ بتا 

بے خیالی میں کیا 

میری یادوں کو تو نے رکھا ہو کہیں 

اور ڈھونڈا کہیں ؟ 

دل کو کیوں ہے یقیں 

عشق گر بھول جانا بھی چاہے کبھی 

لمس اپنی کہانی نہیں بھولتا 

٭٭٭

حسین ابنِ علی
عماد اظہر
سفر شروع کیا 

پیاس اور صحرا نے 

مجھے یقین دلایا کہ میں مسافر ہوں 

وگرنہ عشق کی وحشت کو راس تھی ہجرت 

پھر اس کے بعد عجب ساعتِ سفر اتری 

بزرگ پیڑ مرا حوصلہ بڑھانے لگے 

درِ حسین پہ پہنچا تو در کی چوکھٹ کو 

لبوں سے بوسہ دیا اور صدا لگانے لگا 

حسین ابنِ علی ہیں ؟ غلام آیا ہے 

حسین ابنِ علی ہیں ؟ 

غلام آیا ہے 

کنیز: کون ہے ؟ 

خاتون میں مدینے سے 

کنیز: آپ کی آمد سے باخبر ہیں حضور 

اور آپ کیلئے فرمانِ شاہ ہے مجھ کو 

کہ آپ حجرہ عباس کے برابر میں 

جو ایک روضہ اویس ہے، وہاں بیٹھیں 

حضور آپ سے ملنے ضرور آئیں گے 

درِ حسین سے اٹھنا محال تھا میرا 

مگر یہ حکم تھا مجھ، لہذا اٹھنا پڑا 

نظر نہ آتا ہوا ہم سفر ستارہ کوئی 

مجھے وہاں سے اٹھا کے یہاں تلک لایا 

یہاں پہ کوئی نہیں تھا سوائے سجدے کے 

میں خامشی سے لرزتا یہاں پہ بیٹھ گیا 

جب ایک چاپ سنی تو لرز کے اٹھتا ہوں 

وہی کنیز، دیا، دودھ اور کھجوروں کو 

سنہرے طشت میں رکھے قریب آتی ہے 

مجھے بتاتی ہے 

’’افطار ہو چکا روزہ “ 

وہ اتنا کہہ کے روانہ ہوئی تو حجرے میں 

سفید اور دھلی روشنی بکھرنے لگی 

جب اس سفید دھلی روشنی میں آنکھوں کو 

ذرا دکھائی دیا تو نگاہ رونے لگی 

امام آئے، 

امام آئے تو آقا کو دیکھتے ہی میں 

خوشی سے بڑھ کے قدم بوسی ان کی کرتا ہوں 

حضور بٹھاتے ہیں اور فرمایا 

سناؤ کیسے ہو؟ 

یہ آپ جانتے ہیں حضور 

عجب طرح سے پریشان ہوں فقیری میں 

کسی کے عشق میں گھر بار، شہر کو چھوڑا 

عزیز چھوڑے تھے اور ان کا مان بھی توڑا 

نہ روزگار تھا کوئی نہ جیب میں پیسہ 

بس ایک شخص اور اس کا حصول تھا سب کچھ 

حضور آپ تو یہ بات جانتے ہیں حضور 

وہ کیسے چھوڑ گیا کیسے دل کو توڑ گیا 

پھر اس کے بعد کئی پیر اور فقیر ملے 

جو اپنی ذات میں ابدال، غوث، صوفی تھے 

سبھی نے اپنے طریقے سے مجھ کو فیض دیا 

مگر حضور کوئی اسم بھی مداوا نہیں 

مرے لیے مری دیوار کا بھی سایہ نہیں 

حضور آپ کی فرمائیے کرم مجھ پر 

حضور آپ کی فرمائیے کرم مجھ پر 

حضور آپ تو احوال جانتے ہیں حضور

٭٭٭

منزلِ مقصود
عادل رشید
سمجھ لیا تھا بس اک جنگ جیت کر ہم نے 

کہ ہم نے ’منزلِ مقصود‘ پر قدم رکھے 

جو خواب آنکھوں میں پالے ہوئے تھے مدت سے 

وہ خواب پورا ہوا، آئی ہے چمن میں بہار 

مرے دماغ میں لیکن سوال اٹھتے ہیں 

کیوں حق بیانی کا سولی ہے آج بھی انعام؟ 

کیوں لوگ اپنے گھروں سے نکلتے ڈرتے ہیں ؟ 

کیوں توڑ دیتی ہیں دم کلیاں کھلنے سے پہلے ؟ 

کیوں پیٹ خالی کے خالی ہیں خوں بہا کر بھی ؟ 

کیوں مول مٹی کے اب انتقام بکتا ہے ؟ 

کیوں آج برف کے کھیتوں میں آگ اگتی ہے ؟ 

ابھی تو ایسے سوالوں سے جنگیں لڑنی ہیں ؟ 

ابھی ہے دور،بہت دور،منزلِ مقصود

کہانیاں
ایک انجانے خوف کی ریہرسل
 مشرف عالم ذوقی
آج ہم سبھی امریکہ کا حصہ بن چکے ہیں /

اب کہیں کوئی جمہوریت باقی نہیں ہے /

۔۔۔ایک اخبار کے اداریہ سے 

آپ غلط فہمی میں ہیں کہ ہمارا پیچھا کیا جا رہا ہے۔

آپ کو نہیں سوچنا چاہئے کہ ہم سبھی دہشت گرد ہیں 

محسن حامد (Reluctant Fundamentalist سے )

آگے گڈّھا ہے 

’’آگے سڑک ٹوٹی ہے صاحب۔‘

گاڑی ایک جھٹکے سے رک گئی تھی۔ ڈرائیور نے پیچھے مڑ کر ہم دونوں کی طرف دیکھا۔۔۔’گاڑی بیک کرنی ہو گی صاحب۔۔‘ ڈرائیور ہنس رہا تھا۔۔۔’اصل بھارت تو جھٹکوں میں بستا ہے صاحب۔ آپ بھی جھٹکے کھاتے ہوئے چلیے۔ کیونکہ یہاں سے صرف ٹوٹی، دھنسی ہوئی سڑکیں ابھی آگے دس پندرہ کیلو میٹر تک رہیں گی۔ ابھی دو دن پہلے اس طرف گنا مزدوروں نے کافی ادھم مچایا تھا صاحب۔ اور ان کی غلطی بھی کیا تھی۔ ڈیزل، بجلی مزدوری، بیج، کھاد سب کی قیمتیں تو آسمان چھو گئیں صاحب۔ گنا مزدور آندولن نہ کریں تو کیا کریں۔‘

گاڑی آواز دیتی ہوئی، بیک ہوئی۔۔۔پھر جھٹکے سے پیڑوں کے بیچ راستہ بناتے ہوئے چلنے لگی۔

’آپ کو تو سب معلوم ہو گا صاحب۔ اس بار کا معاملہ ویسا نہیں۔ مزدور پہلی بار گنا کے کھیتوں میں آگ لگانے پر مجبور ہو گئے۔ اتر پردیش میں کسان ۲۱۰ بیگھا زمین کا گنا آگ کے حوالے کر چکے۔ میرٹھ میں بھی گنوں کی فصلوں میں کتنے ہی کسانوں نے آگ لگا دی۔اس نے گھوم کر دیکھا۔۔۔سچ پوچھو تو ہم ڈر جاتے ہیں صاحب۔ بڑھتی ہوئی مہنگائی سے۔ روز ہونے والے دنگوں سے اور۔ وہ ہنسا تھا۔۔۔جمہوریت سے۔۔۔آپ کو ڈر لگتا ہے صاحب۔؟

سامنے دور تک ننگے پیڑ کی قطاریں۔ دھول بھری سڑکیں۔ پیڑوں کے درمیان اوبڑکھابڑ راستہ پر گاڑی چلانا آسان نہیں تھا۔۔۔نیلے آسمان پر بادلوں کے بہت سارے ٹکڑے جمع ہو گئے تھے۔ یہ دسمبر کا مہینہ تھا۔ صبح پانچ بجے ہم گھر سے چلے تھے۔۔۔کہاسے کی چادر نے سارے شہر کو اپنا شکار بنا لیا تھا۔۔۔گاڑی میں بیٹھنے سے قبل تک وہ گہری سوچ میں ڈوبا ہوا تھا۔ سردی کی وجہ سے دانت بج رہے تھے۔ گہری دھند کے باوجود ’ساتھی‘ کے چہرے کی نمی محسوس کی جا سکتی تھی۔ اس کی آنکھیں سہمی ہوئی تھیں اور پتلیوں میں کوئی ڈر بیٹھ گیا تھا۔ وہی ڈر، جسے گاڑی میں بیٹھنے سے قبل اس نے اپنے ہونٹوں سے ادا کیا تھا۔

’اسے گم ہوئے کئی روز گزر گئے ہیں۔‘

’پھر آپ نے گمشدگی کی رپورٹ درج نہیں کی۔‘

’نہیں ۔۔‘ ایک بے حد سفاک اور تھرایا سا لہجہ۔۔‘ آپ جانتے ہیں، اس کا نام اسامہ ہے۔ اور وہ۔، کہتے کہتے اس نے اپنی پلکوں کو جنبش دی۔ ’اس کے چہرے پر ہلکی ہلکی داڑھی نے اپنا رنگ دکھانا شروع کر دیا تھا۔ اور وہ ڈرنے لگاتھا۔‘

’مائی گاڈ۔۔۔لیکن کیوں۔؟‘

’بس ڈرنے لگا تھا۔ ڈر کی کوئی وجہ نہیں ہوتی۔ چار سال کی عمر سے۔‘

تب ہم گاڑی میں بیٹھ چکے تھے۔۔۔اور ہمارے ڈرائیور نے تب تک اپنے ہونٹوں کو بند رکھا تھا۔۔۔ہاں دو تین بار اس نے پلٹ کر ہماری طرف دیکھا تو میں نے اپنے ساتھی کی آنکھوں میں گہرے ہوتے ہوئے شک کو پڑھ لیا تھا۔۔

میں نے ڈرائیور کو بیچھے نہ گھومنے کی تنبیہ کی تھی۔۔۔اور ساتھ ہی میں نے اس کے چہرے پر ناگواری کے عکس کو دیکھ لیا تھا۔۔۔اور اب میں اپنے ساتھ کے چہرے کا جائزہ لے رہا تھا۔۔۔صبح کے سات بج گئے تھے۔ گاڑی کے شیشہ چڑھے تھے۔ گرم لبادے کے باوجود ریڑھ کی ہڈیوں تک ٹھنڈ اترتی جا رہی تھی۔

’تو وہ آپ کا بیٹا ہے۔ اور آپ نے اس کی گمشدگی کی رپورٹ بھی درج نہیں کرائی۔‘ میرے لہجہ میں سختی تھی۔۔۔’صرف اس لیے کہ اس کا نام اسامہ تھا۔ اور اس کے چہرے پر ہلکی ہلکی داڑھی اترنے لگی تھی۔‘

’’آپ اسے معمولی بات سمجھ رہے ہیں۔‘ اس بار اس نے شک کی آنکھوں سے مجھے گھور کر دیکھا تھا۔۔۔’دنیا کے کسی بھی ملک میں اس نام کا آدمی ہونا اور چہرے پر ہلکی ہلکی داڑھی کا اُگنا۔۔۔نہیں آپ سنجیدگی سے میری باتوں کو نہیں لے رہے۔ اور معاف کیجئے گا میں نے پورے ہوش و حواس میں ایک اور لفظ کی ادائیگی کی تھی ’۔ کہ وہ ڈر گیا تھا۔۔‘ وہ ڈر گیا تھا۔ اور پھر ایک دن وہ غائب ہو گیا۔ اور معاف کیجئے گا۔۔۔تمام ممکنات اور سوالوں کو سامنے رکھنے کے باوجود میں گمشدگی کی اطلاع یا ایف آئی آر درج کرانے پولس اسٹیشن گیا تھا۔

اور ممکن ہے، میری رپورٹ درج کر لی جاتی۔

’پھر کیوں نہیں درج کرائی‘

’نہیں۔۔۔ایسے نہیں سمجھیں گے آپ۔۔۔میں بالکل ویسے بتانے کی کوشش کرتا ہوں۔ جیسا کہ یہ واقعہ میرے ساتھ پیش آیا۔۔۔ایک تو بیٹے کی گمشدگی۔۔۔اس کی ماں نے گھر پر روتے روتے اپنی جان ہلکان کر لی تھی۔۔۔اور اس پر سے تمام پہلوؤں پر غور کرنے کے بعد میرا پولس اسٹیشن جانا۔۔۔معاف کیجئے گا۔ پولس اسٹیشن جانا محض پولس اسٹیشن جانا نہیں تھا۔ اس میں 62 سال لگ گئے تھے ۔۔

’62 سال۔۔۔؟‘ میں اس طرح چونکا جیسے گاڑی نے دوبارہ جھٹکے کھائے ہوں۔

’اس کا چہرہ صفر میں ڈوبا تھا۔۔۔’ہاں، 62 سال۔۔۔یہ صرف میرے بیٹے کی گمشدگی کا سوال نہیں تھا۔۔۔خیر سے اس کا نام اسامہ تھا۔ اور جیسا کہ میں نے بتایا۔ اس کے چہرے پر۔‘ وہ ٹھہرا۔۔۔میری طرف دیکھا۔۔۔’چونکیے مت۔ پورے 62 سال۔ آزادی سے اب تک اس ملک کی عمر گن لیجئے۔۔۔گہرے سناٹے میں، میں نے انگریزوں کے کوڑے بھی کھائے۔ گولیوں کی آوازیں بھی سنیں۔۔۔پھر وہ سب سہتا گیا۔ یا وہ سب کسی فلم کے منظر کی طرح میری آنکھوں کے فریم میں ابھرتا رہا۔ نہیں، معاف کیجئے گا۔۔۔ان خوف زدہ لمحوں کی کہانی سے مجھ سے کہیں زیادہ آپ واقف ہوں گے۔۔۔مگر اس ایچ او کے پاس جاتے ہوئے شاید میں اپنے لیے ایک مضبوطی قائم کر چکا تھا اور یہ میرے لیے یا میری زندگی کے لیے سب سے زیادہ چونکانے والا لمحہ تھا۔ دو دن قبل اس ایچ او کے بیٹے کا انتقال ہوا تھا۔۔۔اور یہ جاننا آپ کے لیے ضروری ہے۔۔۔اور شاید یہی وجہ تھی کہ میں اس کے اندر بیٹے کے درد کے ساتھ پہلی بار ایک انسان کو دیکھ رہا تھا۔۔۔ایک ایسے انسان کو شاید جسے میں دیکھ ہی نہیں پاتا کہ اگر اس کا اپنا بیٹا دو دن پہلے نہیں مرا ہوتا۔ شاید وہ بہت کچھ کر چکا ہوتا۔۔۔جو وہ مجھے ٹہل ٹہل کربتا رہا تھا۔ ایس ایچ او نے سگریٹ سلگا لی تھی۔۔۔کمرے میں کوئی نہیں تھا۔ اس کے چہرے پر بیک وقت اداسی اور خوف دونوں کو پڑھا جا سکتا تھا۔۔۔’تو آپ کا بیٹا غائب ہے ؟ دھوئیں کے چھلّے بناتا ہوا وہ ٹھہرا۔۔۔اسامہ، قد پانچ فٹ دس انچ ۔۔چہرے پر ہلکی داڑھی۔۔۔اور آپ چاہتے ہیں کہ اس کی گمشدگی کی رپورٹ درج کی جائے۔ اس نے چھلا بنانا بند کیا۔۔۔کچھ دیر تیز تیز ٹہلتا رہا۔۔۔پھر رکا۔۔۔’وہ فائیلوں کے ڈھیر دیکھ رہے ہیں۔ جانتے ہیں ہم اپنے ناکامی پر کامیابی کی مہر کیسے لگاتے ہیں ۔۔؟ اس نے ہنسے کی کوشش کی تھی۔۔۔دو دن پہلے میرا جوان بیٹا مر گیا۔ سمجھ رہے ہیں آپ۔۔۔ہمدردی ہے مجھے آپ کے بیٹے سے۔ ورنہ دوسری صورت میں۔۔۔ان نا کام فائلوں میں ایک فائیل کو اس کی کامیابی کی رپورٹ مل جاتی۔۔۔ایسے۔۔۔اس نے نشانہ لگایا۔ ان کاونٹر۔۔۔سمجھ رہے ہیں آپ۔ گجرات سے اعظم گڑھ اور دلّی تک کے تار جوڑ دیتا۔ اسامہ نام ہی کافی تھا۔ کچھ بھی کرنے کے لیے۔

ریڑھ کی ہڈیوں میں برف جمتی ہوئی محسوس ہوئی۔ گہری دھند کے درمیان کانپتے ہوئے سورج کے طلوع ہونے کی گواہی مل چکی تھی۔۔۔اب ’ساتھی‘ کی باری تھی۔ 

لیکن آپ اسے کیوں تلاش کرنا چاہتے ہیں۔؟

اچانک خاموشی چھا گئی تھی۔ میں ایک لمحے کے لیے اس کی طرف مڑا۔۔۔پھر گہری خاموشی میں ڈوب گیا۔۔۔آخر میں اسے کیوں تلاش کرنا چاہتا تھا۔۔؟ یقیناً آپ کو میرے بارے میں جاننا چاہئے۔۔۔جیسے میں کون ہوں۔ کب پیدا ہوا۔۔۔مجھے مسکرانے دیجئے۔۔۔سلمان رشدی کے، مڈنائٹس چلڈرن کے اس کر دار کی طرح جب ۱۴ اگست ۱۹۴۷، رات کے بارہ بجے گھڑی کی دونوں سوئیاں آپس میں مل رہی تھیں۔ اور ٹھیک یہ وہی لمحہ تھا جب اس کے باپ کو ایک ٹھوکر لگی تھی (رشدی: مڈنائٹس چلڈرن کا ایک کر دار)۔ میں ہوا میں چھوٹتی آتش بازیوں یا آتش بازیوں سے پیدا ہونے والے خوف کا تذکرہ نہیں کرنا چاہتا۔۔۔لیکن یہی وقت تھا جب میں پیدا ہوا۔۔۔پھر ان 62 برسوں میں ایسی کتنی ہی آتش بازیوں کی زد میں آیا۔ یا ان کا گواہ بنا۔۔۔یا جیسے ہر بار ایسے حالات میں، میں آئینہ کے سامنے کھڑا ہو جاتا۔

’تو کیا تم ڈر رہے ہو۔؟‘

’نہیں۔‘

’لیکن تم ڈر رہے ہو۔ تم ذرا ذرا سی باتوں سے ڈر جاتے ہو۔ تم ڈر جاتے ہو کہ تم اپنے ہی ملک میں بہت سارے لوگوں یا آنکھوں کے درمیان اجنبی بنا دیئے گئے ہو۔۔۔تم اپنے پہناوے اپنے لباس سے ڈر رہے ہو۔ تم ڈر رہے ہو کہ تمہارے چہرے پر گھنی ہوتی داڑھی کو کچھ گمنام آنکھیں بغور دیکھ رہی ہیں۔۔۔تم ایک معمولی آتش بازی سے بھی ڈر جاتے ہو۔ تم ڈر جاتے ہو کہ سپر اسٹار شاہ رخ خاں کو مذہب کے نام پر امریکہ ایئر پورٹ پر روک دیا جاتا ہے۔ اور ایک آسٹریلین نوجوان ڈاکٹر کو اپنے لباس اور حلییکو وجہ سے، نفرت کے کٹہرے میں کھڑا ہونا پڑتا ہے۔ 9/11 سے لے کر 26/11 تک۔۔۔افغان سے عراق،اور پاکستان سے لشکر اور طالبان تک۔ تم بار بار ڈرتے رہے ہو۔ اور شاید پہلی بار تم اس لڑکے میں اپنے ڈرنے کی وجہ تلاش کر رہے ہو۔

’پتہ نہیں ۔۔‘ آئینہ میں ایک ڈرا سہما چہرہ موجود تھا۔

’سب پتہ ہے تمہیں۔ جیسے وہ لڑکا ڈر گیا تھا۔ اپنے نام سے۔۔۔یا اپنے چہرے پر پہلی بار اگنے والی ہلکی ہلکی داڑھی سے۔‘

آنکھوں کے پردے پر محسن حامد کے ناول Reluctant Fundamentalist کے ہیرو چنگیز کا چہرہ ابھرتا ہے۔۔۔’میری داڑھی سے مت ڈریے۔ مجھے تو امریکہ سے محبت ہے ‘۔ آئینہ میں ایک کمزور چہرہ جھانکتا ہے۔ مکالمے بدل گئے ہیں۔۔۔’میری داڑھی سے مت ڈریے۔ مجھے اپنے وطن سے محبت ہے۔ یہاں کی جمہوریت سے۔ آتش بازیوں سے۔ اور۔‘

گاڑی اوبڑکھابڑ راستوں پر آگے بڑھ رہی ہے۔۔۔میرا ساتھی مجھے غور سے دیکھ رہا ہے۔ میں بے رحم لمحوں سے باہر نکلنے کی کوشش کرتا ہوں۔

’ہاں تم بتا رہے تھے کہ وہ چار سال سے۔ ڈرنے لگا تھا۔؟

’ہاں جیسے۔‘

’’کسی آہٹ سے، دستک سے۔ کسی کی اونچی آواز سے۔۔۔وہ رونا شروع کر دیتا اور دھوئیں سے۔ تب گھر میں گیس نہیں آئی تھی۔ صبح اٹھتے ہی مٹی کے چولہے سلگ جاتے۔ چولہے سے اٹھنے والے دھوئیں اسے برداشت نہیں ہوتے تھے۔

’کیا آپ نے کسی ڈاکٹر سے۔‘

اس نے میری بات درمیان میں ہی روک دی۔۔۔’’نہیں۔۔۔وہ دبلا پتلا تھا۔ اس کی آنکھیں ہر وقت سوچ میں ڈوبی رہتی تھیں۔ جیسے وہ دنیا اور اس کے نظام کو سمجھنا چاہتا تھا۔ بڑی گہری آنکھیں تھیں اس کی۔ مگر سامنے والے کی طرف دیکھتے ہوئے وہ آنکھیں جھکا لیتا تھا۔ وہ بے حد ذہین تھا۔ عمر کے دسویں سال میں اپنے ملک پر ایک مضمون لکھنے کے لیے باضابطہ اسے اس کے اسکول سے ایک ٹرافی ملی تھی۔ اس نے اپنے ملک پر، ملک کے احسانوں پر ایک شاندار مضمون لکھا تھا۔۔۔ہمیں بھی بلایا گیا تھا۔ وہ اسٹیج پر تھا۔ اسے ٹرافی دی جا رہی تھی۔ اور میں اس کا چہرہ پڑھ رہا تھا۔۔۔اُف۔۔۔بے حد گہری اور سہمی آنکھیں۔ کسی دس سال کے بچے کی ایسی سہمی اور خوف زدہ آنکھیں شاید میں نے پہلی بار دیکھی تھیں۔

’حیرت ہے۔‘

’وہ بولتا نہیں تھا۔۔۔اور شاید آپ کو حیرت ہو کہ وہ اپنے ملک کے لیے کچھ نیا، کچھ بہت اچھا کرنا چاہتا تھا۔ وہ ایک اچھا اسپورٹس مین تھا۔ اور شاید اسی لیے اسکول میں ہونے والے ہر ٹورنامنٹ یا کلچرل فنکشن میں اس کی شرکت ہوتی۔ وہ آگے ہی آگے رہنا چاہتا تھا۔ مگر ہر بار ایوارڈ یا ٹرافی لیتے ہوئی اس کی آنکھیں۔۔۔میں ہر بار اس کی آنکھوں میں پہلے سے کہیں زیادہ خوف کو پڑھ لیتا تھا۔۔۔سن ۲۰۰۳ء تب اس کی عمر ہی کیا تھی۔ پڑوس کے ایک مکان میں آگ لگ گئی تھی۔ اس نے ایک چھوٹے سے بچے کو بچایا تھا۔۔۔سب اسے تلاش کر رہے تھے۔ مگر وہ گھر میں چارپائی کے نیچے سہما سا چھپ گیا تھا۔

’’تو اس نے کچھ بتایا نہیں آپ کو۔ کہ ایسا کیوں ہو رہا ہے ؟ وہ کیا سوچتا رہتا ہے۔‘‘

’ہاں بتایا اس نے۔ ابھی کچھ دن پہلے۔۔۔گمشدگی سے شاید دو ایک روز قبل۔ اس نے ایک خواب کے بارے میں بتایا تھا۔ ایک ڈراؤنا خواب۔ جو اسے کئی دنوں سے مسلسل پریشان کیے جا رہا تھا۔۔۔ٹھہریے، میں کچھ دیر کے لیے اسامہ بن جاتا ہوں۔

اور وہ خواب آپ کے سامنے بیان کرتا ہوں۔

خوف اور اسامہ

تمہارا نام؟

اسامہ عبد اللہ۔

’اُسامہ۔۔؟‘ ہنسنے، ٹھہاکہ لگانے کی آواز۔ اسامہ۔ ہا۔ ہا ئء ماں باپ کو کوئی اور نام نہیں ملا؟

’یہ تو ماں باپ جانیں۔‘

امریکہ میں ورلڈ ٹریڈ ٹاور توڑنے کے بعد یہاں بھی پہنچ گئے۔ جاؤ، اوبامہ تمہیں تلاش کر رہا ہے۔‘

’مجھے کیوں تلاش کر رہا ہے ؟

’جان سے مارنے کے لیے۔ ہنسنے کی آواز۔ ہاء ء ہا۔ اسامہ نام ہے اور پوچھتے ہو، امریکہ کیوں تلاش کر رہا ہے۔ بش تلاش کرتے کرتے ہار گیا۔ اسے کیا پتہ، تم یہاں چھپے ہو۔

’میں کہیں نہیں چھپا، در اصل مجھے کہیں چھپنے کی ضرورت بھی نہیں ہے۔‘

’ہوں۔ ‘ ایک لمبی ہوں، کے بعد ٹھہاکے رک گئے۔ سالے ہم سے زبان لڑاتا ہے۔

’نہیں۔‘

’پھر یہ کیا تھا۔؟

’کیا ہم اپنے بچاؤ کی کوشش بھی نہیں کر سکتے ۔۔؟ اچانک وہ کہتے کہتے ٹھہر گیا تھا۔۔۔لیکن سوال پوچھنے والا انسپکٹر ابھی بھی اس کے چہرے کو غور سے دیکھ رہا تھا۔ سرمہ لگی آنکھیں، چہرے پر دو پلّی ٹوپی، ہلکی سی داڑھی۔ کرتا پائجامہ۔ جیسے آنکھوں ہی آنکھوں میں وہ اب تک پکڑے گئے تمام دہشت گردوں سے اس چہرے کو ملانے کی کوشش کر رہا ہو۔

’تم کراچی گئے ہو؟‘

’نہیں ؟‘

’پاکستان میں کہیں بھی؟‘

’نہیں۔‘

’اچھا۔ کشمیر۔؟‘

’نہیں۔‘

’اچھا۔ تم عبد اللہ بھٹ سے کتنی بار ملے ؟‘

’عبد اللہ بھٹ۔ یہ کون ہے ؟‘

’جو پوچھا جائے وہی بتاؤ، کتنی بار ملے ؟‘

’جب جانتا ہی نہیں تو ملنے کا سوال کیا؟‘

’اچھا جاوید ملک سے تمہاری فون پر کتنی بار بات ہوئی۔؟‘

’یہ جاوید ملک کون ہے ؟‘

’تو، اسے بھی نہیں جانتے۔۔۔انظار شیخ؟ لطیف عجمی؟‘

’میں ان میں کسی کو نہیں جانتا۔‘

دھماکوں کے درمیان

ساتھی کے چہرے پر خاموشی تھی۔ ’’شاید اب میں آسانی سے اس کی تمام کیفیت کا تجزیہ کر سکتا ہوں۔۔۔دو دن پہلے کالج میں اس کی دو لڑکوں سے کہا سنی ہوئی تھی۔ شام کے وقت سائیکل سے آتے ہوئے ایک پولس والے نے اسے روک کر کچھ پوچھا تھا۔۔۔شاید میں اس کے چہرے کے مسلسل اتار چڑھاؤ کو بخوبی پڑھ رہا تھا۔۔۔جیسے ایک سال پہلے 26/11۔۔۔اور اس کی برسی سے محض کچھ روز پہلے اس کا غائب ہونا۔۔۔مجھے اس کا تجزیہ کرنے دیجئے۔۔۔وہ اس حادثے سے باہر نہیں نکل سکا۔ اور جیسا کہ ایسے مریضوں کے ساتھ عام بات ہے، ایسے مریض Traumatic stress Disorder کے شکار ہو جاتے ہیں۔۔۔ٹھہریے۔۔۔میں آپ کو بتاتا ہوں، جیسے وہ خوفزدہ ہو کر گھنٹوں میں اپنے سر کو چھپا لینا۔۔۔گھبراہٹ اور خوف سے وہ ہماری طرف یوں دیکھتا تھا، جیسے کوئی تیز دھماکہ ہمیں اس سے الگ تو نہیں کر دے گا۔۔؟ جیسے وہ جاگتے ہوئے بھی خوفزدہ خوابوں کی زد میں رہتا تھا۔ جیسے اس دن۔ ٹی وی دیکھتے ہوئے اس کے منہ سے گھٹی گھٹی سی آواز نکلی تھی۔ مجھے معاف کیجئے گا۔ پہلی بار اس نے گالی دی تھی۔ ایک بھدی گالی ۔۔میں مہذب انداز میں بتاتا ہوں اس نے کیا کہا تھا۔۔۔اس نے کہا تھا۔’’ ہم جینا چاہتے ہیں ایک خوشحال جمہوریت میں۔ لیکن کچھ لوگ جمہوریت کی قبر کھود رہے ہیں۔‘‘

’نئے چیلنج، سائنسی انقلاب اور تیزی سے بدلتی تکنالوجی کے درمیان ہم آج بھی جمہوریت کی آس لگائے بیٹھے ہیں۔۔۔عجیب سا ملک ہے یہ۔ یہاں اس کی قبر کھودنے والے بھی ہیں اور بچانے والے بھی۔ وہ میری آنکھوں میں جھانک رہا تھا۔۔۔پھر بھی جتنا بچا پاتے ہیں۔ اس سے کہیں زیادہ ہر بار ٹوٹ جاتا ہے۔ وہ مل جائے گا نا۔ میرا بیٹا۔ اسامہ۔‘ اس کے چہرے پر سختی تھی۔ میں نے سمجھایا تھا اسے۔۔۔ابھی ہلکی ہلکی اس داڑھی کی ضرورت نہیں۔ پاگل مت بنو۔ مگر وہ کسی کی سنتا ہی کب تھا۔‘

دھوپ نکل گئی تھی۔۔۔ہوا میں دھول اڑ رہی تھی۔ گاڑی پیڑوں کی قطار سے ہوتی ہوئی آگے بڑھ رہی تھی۔۔۔سناٹے میں لفظ گم ہو گئے تھے۔

’تو آپ کو کیسے پتہ چلا کہ وہ۔‘

’گمشدگی کے بعد ہم نے ہمت نہیں ہاری۔۔۔ہم اس کی تلاش میں بہت ساری جگہوں پر گئے۔ پھر ابھی دو دن پہلے ہمارے ایک پڑوسی نے بتایا۔۔۔وہاں دھماکے ہو رہے ہیں۔ چٹانیں ٹوٹ رہی ہیں۔ ڈینامائیٹ کی سرنگیں بچھی ہیں۔ بہت سارے مزدور کام کر رہے ہیں۔ اور ان مزدوروں میں۔‘

ایک دھماکہ ہوا تھا۔ آگے کچھ فاصلے پر کچھ لوگ نظر آ رہے تھے۔کچھ حرکتیں تھیں۔ ادھر اُدھر بھاگتے ہوئے لوگ تھے۔ کھلا میدان تھا۔۔۔اور پیڑوں کی قطار کے پاس پھاوڑے لیے زمین کھودتے ہوئے کچھ مزدور اپنا کام کر رہے تھے۔ ذرا فاصلے سے آتی ہوئی دھماکوں کی آوازیں اب قریب آ گئی تھیں۔۔۔گاڑی کے شیشہ گرا دیئے گئے تھے۔۔۔آخر اس پوری تلاش کا مقصد کیا تھا۔۔؟ ہم کیوں تلاش کرنے نکلے تھے ؟ کنزیومر ورلڈ۔ گلوبل وارمنگ کے اس عہد میں، ایک بے حد مہذب دنیا میں۔۔۔جس کے ختم ہونے کی پیشن گوئی سے ساری دنیا ڈری ہوئی ہے۔ جہاں ہالی وڈ ۲۰۱۲ جیسی خوفناک تباہی کے مناظر کو کمزور انسانی آنکھوں کے سامنے رکھتا ہے۔ وہیں ایک دوسرا فلمساز ایک نوجوان لڑکی اور ویمپائر کی انوکھی محبت کو دکھا کر داد تحسین وصول کرتا ہے۔۔۔ایک ختم ہوتی ہوئی دنیا اور ایک ویمپائر کی محبت۔۔۔والیٹرنے کہا تھا۔۔۔ خدا نہیں ہوتا تو ہم اسے بنا لیتے۔ محبت نہیں ہوتیتو۔ ہم اسے بنا لیتے ۔۔؟ بے رحم پیشن گوئیوں کے درمیان انسانی محبتیں بھی اب خون سوچنے والے ویمپائر کے پاس گروی پڑی ہیں۔

ڈرائیور نے زور سے بریک لیا۔ کچھ چیختے ہوئے لوگ ہماری گاڑیوں کی طرح سرعت سے بڑھے تھے۔ وہ زور زور سے ہاتھ ہلا رہے تھے۔۔۔ان کے کپڑے پیلے رنگ کے تھے۔۔۔سر پر پیلے رنگ کے پیٹ تھے۔۔۔آگے درختوں اور زمینوں پر چاروں طرح ڈینجر زون کے بورڈ آویزاں تھے ۔۔

ہم گاڑی سے اتر آئے۔ وہ ہمیں گالیاں دے رہے تھے۔ ’یہاں چاروں طرف ڈینا مائٹ بچھا ہے۔۔۔راستہ بند ہے۔ چار دن پہلے سے ہم نے لاؤڈ اسپیکر پر آپس پاس کے تمام گاوں میں اعلان کرا دیا تھا۔ ابھی دو دن پہلے پانچ اسکول کے بچوں کی موت ہو گئی۔۔۔اور صبح بھی کچھ باہری لوگ۔ وہ دیکھیے۔‘

دوسرا آدمی بھدی بھدی گالیاں دے رہا تھا۔ ساتھی کے چہرے پر نا امیدی اور ناکامی کا ملا جلا رنگ غالب آ گیا تھا۔ میں اس کی گالیوں سے پریشان تھا۔ میں سمجھانا چاہتا تھا۔۔۔’گالی مت دو۔ کچھ گم ہو گیا ہے۔ ہم کسی کی تلاش میں آئے ہیں۔ یہاں اکثر کچھ نہ کچھ گم ہو جاتا ہے۔ تلاش تو کرنا پڑتا ہے نا۔؟ میں اسے ملک کی،جمہوریت کی باتیں سمجھانا چاہتا تھا۔ لیکن وہ چیخ رہے تھے۔

’‘یہاں قبریں کھد رہی ہیں۔ وہ دیکھو۔

پانچ چھ مزدور، ہاتھ میں پھاؤڑا لیے گڈھا کھودنے میں لگے تھے۔ پیڑوں کے درمیان سے آگے دور تک پہاڑوں اور چٹانوں کا ایک نہ ختم ہونے والا سلسلہ نظر آ رہا تھا۔

اچانک ہوا ایک بار پھر تیز ہو گئی تھی۔ سرد لہر جسم میں اترتی جا رہی تھی۔ چاروں طرف ڈینجر زون اور ’خطرہ ہے، کے بورڈ کے درمیان جیسے ہم بے بس کھڑے تھے۔۔۔لاوڈ سپیکر پر چٹان کے گرائے جانے کی وارننگ دی جاچکی تھی۔ دور بہت سے بھاگتے مزدوروں کا جمگھٹ دکھائی دے رہا تھا۔۔۔ایک بھیانک تیز آواز۔۔۔لڑھکتی گرتی چٹانیں۔۔۔دھماکے سے بے نیاز پھاوڑے سے گڈھا کھودتے مزدور۔ 

ہمیں وارننگ دی جا رہی تھی۔

’’آپ لوٹ جائیے۔ سنبھل کر جائیے۔۔۔آپ آگے نہیں جا سکتے۔۔۔کسی سے مل نہیں سکتے۔۔۔یہاں تو روز ہی کسی نہ کسی کی جان جاتی ہے۔ روز ہی گڈھا کھونا پڑتا ہے۔‘‘

چٹانوں کے گرنے لڑھکنے کا سلسلہ جاری ہے۔ ہم دوبارہ گاڑی کی طرف واپس آ گئے ہیں۔ ڈرائیور اپنی جگہ اسٹیرنگ سنبھالے بیٹھا ہے۔ ساتھی خاموش ہے۔ شاید اتنے سارے چہروں کے بیچ اس داڑھی والے چہرے کو وہ کھوج نہیں سکاہے۔

کانوں میں اب بھی دھماکوں کی آواز گونج رہی ہے۔ اب کوئی چارہ نہیں ہے۔ واپس لوٹنا ہے۔ اچانک مجھے خیال آیا۔ میں نے اس بچے کی عمر تو پوچھی نہیں۔

بے حد سرد ماحول میں، میرے تھرائے ہوئے لفظ گونجے تھے۔ ’اچھا اس کی عمر کیا ہو گی؟ میرا مطلب ہے کب پیدا ہوا تھا وہ۔؟‘

یہی کوئی پانچ۔ بولتے بولتے وہ ٹھہرا۔۔۔نہیں۔ چھ دسمبر۔ اب سترہ سال کا ہو گیا ہے۔، اس کے لہجے کی برف پگھلی تھی۔ تلاش ابھی ختم نہیں ہوئی۔ وہ میری طرف دیکھ رہا تھا۔ ’ہم اس کی تلاش آگے بھی جاری رکھیں گے۔ کیوں۔؟‘

گاڑی میں بیٹھنے تک چٹان کے ٹوٹنے کی دوسری وارننگ لاوڈ سپیکر پر دی جا رہی تھی۔۔۔اس بار ہم نے تیز ی سے اپنے کانوں پر ہاتھ رکھ لیے تھے۔

٭٭٭

بیساکھیوں پر کھڑے لوگ
 نور الحسنین
اس آرام گھر میں دن تو بہت مزے سے گزر جاتا ہے لیکن رات۔۔۔اُف رات بڑی بھیانک ہوتی ہے۔ نیند آنکھوں سے ایسی غائب ہو جاتی ہے جیسے بھوک سے بلکتے بچے سے اس کی ماں دور کر دی جاتی ہے۔ لائٹ بجھاؤ۔ بستر پر لیٹ جاؤ، وقت کے گزرنے کا تصّور کرو، کبھی اُٹھ کر بے سبب بیٹھ جاؤ اور خواہ مخواہ اندھیرے میں ادھر اُدھر دیکھتے رہو اور کبھی اندھیرے میں بننے والے تصّورات سے خود کو خوف زدہ کر لو۔ کبھی کھِل اُٹھو۔۔۔کبھی اس کروٹ اور کبھی اُس کروٹ نیند کو تلاش کرو لیکن پھر بھی آنکھوں میں اندھیرا جمنے نہیں پاتا۔ جیسے جیسے آنکھیں بند کرو، ویسے ویسے روشنی اور روشن ہونے لگتی ہے۔ بلکہ آنکھوں میں رنگوں کے انار چھوٹنے لگتے ہیں اور خیالات کا سمندر موجزن ہو جاتا ہے۔۔۔تم تو آرام سے سو گئیں۔۔۔تم نے یہ بھی نہیں سوچا کہ تمھارے اس طرح جانے سے میری زندگی کا ایک ایک پل کس طرح قیامت خیز ہو سکتا ہے ؟۔۔۔ نہیں۔۔۔تم نے کچھ نہیں سوچا، بس چپ چاپ آرام سے سو گئیں اور لوگوں نے تمھاری بند آنکھوں کے باوجود چہرے پر نور کے جلوے دیکھے اور اطمینان کی ایسی سانس لی گویا تمھارا مجھ سے جدا ہونا بے حد خوشی کی بات رہی ہو۔ لوگ مجھے دلاسے بھی دے رہے تھے اور ساتھ ہی ساتھ تمھارے اطمینان کی ابدی نیند کی تعریفیں بھی کر رہے تھے لیکن میں۔۔۔

ہاں میں اُس وقت سے لے کر آج تک تمھیں اسی طرح تلاش کر رہا ہوں جیسے کوئی بچّہ اپنے گُم شدہ کھلونے کو ڈھونڈھتا ہے۔ کبھی تمھاری جھلک دور سڑک پر نظر آتی ہے اور میں دیوانوں کی طرح دوڑتا ہوا وہاں تک جاتا ہوں لیکن تم وہاں کہاں ہوتی ہو۔۔۔؟ کبھی تمھاری کوئی سرگوشی کانوں میں رس گھولتی ہے اور میں بے قابو ہو جاتا ہوں۔ کبھی خوشی سے چیخ اُٹھتا ہوں اور کبھی بسورنے لگتا ہوں۔۔۔آہ۔۔۔اب تو شائد زندگی میں بسورنا ہی لکھا ہے۔ 

’’ اِس طرح روتے کیوں ہو۔۔۔؟ ابھی تو رات کی چلمن پڑی بھی نہیں۔ ‘‘

’’ تم کیا جانو۔۔۔تم نے کبھی آرام گھر میں بسیرا کیا ہی نہیں۔۔۔جب تک زندہ رہیں میرے مضبوط بازوؤں میں آرام سے سوتی رہیں لیکن میں۔۔۔ ہا ں میں شاید اُن دنوں بھی دِن ہی سے رات کی فکر میں لگ جاتا تھا اور رات آتی تھی تو دِن کی فکر میں ڈوب جاتا۔۔۔! ‘‘ 

’’ تم نے ہمیشہ اُس وقت کو دیکھنے کی کوشش کی ہے جو ابھی امکانات کی ڈولی میں سویا ہوا ہوتا تھا۔۔۔! ‘‘

’’ ہاں شاید اِسی لیے میں زندگی کا صحیح لطف بھی اُٹھا نہیں سکا۔ برسات سے پہلے ہی بھیگ جاتا تھا میں۔۔۔ ! ‘‘ 

’’ اچّھا تو جناب۔۔۔رِم جھم برسات میں بھیگنے کا لطف اُٹھا رہے ہیں۔۔۔! ‘‘ اچانک وہ نظروں کے سامنے آ گئی۔ چہرے پر ایک عجیب سی فاتحانہ مسکراہٹ اور آنکھوں میں عجیب سی شرارت، وہ میرے سامنے بیٹھ گئی، ’’ میں نے کتنی بار کہا ہے کہ میرے آنے سے پہلے آپ اپنے روم سے باہر قدم نہ نکالیں۔۔۔ ! ‘‘ اُسے دیکھتے ہی میں ایک دم مسرور ہو گیا اور وہ سارے خدشات جو کچھ دیر پہلے میری پریشانی کا سبب بنے ہوئے تھے ایسے غائب ہو گئے جیسے روشنی کی دستک پر اندھیرا غائب ہو جاتا ہے اور کوئی مجھے اندر ہی اندر سمیٹنے لگا۔ میرے چہرے پر مسکراہٹ پھیل گئی۔ 

’’ چلیے آپ کے روم میں چلتے ہیں۔۔۔! ‘‘ وہ مجھے آرام گھر کے باغ سے اُٹھا کر پھر ایک بار روم میں لے آئی، ’’ آپ نے پوچھا نہیں۔۔۔ آج مجھے آنے میں دیر کیوں ہو گئی۔۔۔؟ ‘‘

’’ تم ایک ڈاکٹر ہو۔۔۔مصروفیت تو رہنے والی۔۔۔! ‘‘ میں اس کی آنکھوں میں وجہ تلاش کرنے لگا۔ 

’’ کوئی مصروفیت نہیں تھی۔۔۔! ‘‘ وہ نہایت اپنائیت سے کہنے لگی، ’’ صبح میں نے گاجر کا حلوا بنایا تھا سوچا میٹھا تو آپ کو بھی پسند ہے بس اسی کی خاطر اسپتال سے گھر گئی، حلوا لیا اور اب آئی ہوں۔۔۔! ‘‘ اُس نے حلوے کا ڈِبہ میرے ہاتھوں میں تھما دیا۔ میں نے پھر ایک بار اس کی آنکھوں میں جھانکا۔ خلوص اُس کی آنکھوں سے کسی آبشار کی صورت میری اُجاڑ زندگی پر گر رہا تھا۔ میں نے گردن جھکا دی۔۔۔

’’ تو تمھیں آج بھی وہ بات یاد ہے۔۔۔ ؟ ‘‘ 

’’ ہاں۔۔۔ میں کیسے بھول سکتی ہوں۔۔ تمھیں یاد ہے جب تم پہلی بار ہمارے گھر آئے تھے تو تم نے اُسی وقت ابّاجان سے کہہ دیا تھا کہ تمھیں میٹھا بے حد پسند ہے۔۔۔! ‘‘ 

’’ ہاں۔۔۔ اور تم تب سے مسلسل میرے لیے طرح طرح کے میٹھے بناتی رہی ہو۔۔۔ کبھی میرا دل جیتنے کی خاطر اور کبھی اپنی کسی فرمائش کی تکمیل کے لیے اور کبھی بس یوں ہی۔۔۔ ! ‘‘

’’ کہاں کھو گئے۔۔۔؟ ‘‘ ڈاکٹر نے مجھے ٹھوکا دیا، ’’آں ہاں۔۔۔‘‘اور وہ کھلکھلا کر ہنس پڑی، ’’ جب میٹھا اس قدر پسند ہے تو کھاتے کیوں نہیں۔۔۔؟ ‘‘ اور میں کسی مودب بچّے کی طرح اُس کے حکم پر عمل کرنے لگا۔ 

وہ بڑی عجیب سی لڑکی ہے۔ جب سے ملی ہے میرے دل و دماغ پر قبضہ کر رکھی ہے۔ وہ سامنے ہوتی ہے تو میں بس اس کا معمول بن کر رہ جاتا ہوں۔ وہ جو بھی کہتی ہے میں چپ چاپ کرنے لگ جاتا ہوں۔ لیکن جب وہ نہیں ہوتی ہے تو پھر ذہن میں ڈھیروں سوالات کلبلانے لگتے ہیں۔ کبھی دل چاہتا ہے کہ ان سوالوں کا جواب نہایت سنجیدگی سے سوچنا چاہیے اور کبھی طبعیت چاہتی ہے کہ ہٹاؤ مجھے کیا۔۔۔اگر وہ عجیب سی لڑکی ہے تو ہوا کرے۔ میرا اُس سے رشتہ ہی کیا ہے۔۔۔ ؟ اور میں پھر سوچنے لگتا، کیا رشتوں کے بغیر بھی محبت قائم نہیں ہو سکتی۔۔۔؟ اور پھر وہ مجھے اپنے دل سے اِس قدر قریب محسوس ہوتی کہ میں کبھی اپنا وجود اور کبھی اُس کے وجود کو بھولنے لگتا ہوں۔ کبھی کبھی ایسا بھی ہوتا ہے کہ وہ ہفتوں ملنے نہیں آتی۔ غلطی سے فون بھی نہیں کرتی۔ اُن دنوں پتہ نہیں مجھے کیا ہو جاتا ہے۔ میں کچھ عجیب سا ہو جاتا ہوں۔ چڑ چڑا، کچھ کچھ غصیلا، کبھی کھویا کھویا سا۔۔۔اور پھر ایک حد ایسی آتی ہے کہ میں ٹیلیفوں کے پاس بیٹھ جاتا ہوں اور میری انگلیاں اس کے فون کا نمبر ڈائل کرنے لگتی ہیں اور پھر خود ہی رُک جاتی ہیں۔۔۔اور کوئی کانوں میں سرگوشی کرتا ہے۔۔۔تم فون کرو گے۔۔۔؟ اور پھر میں اپنے آپ میں واپس آ جاتا ہوں۔ اسی کشمکش میں اچانک اس کا فون آ جاتا ہے یا وہ خود چلی آتی ہے۔ ویسی ہی نٹ کھٹ، شریر، آنکھوں میں ہزار ہا سوالات لیے اور میں اُسے دیکھتے ہی نارمل ہونے لگتا ہوں۔ 

’’ تم آتی ہو تو کسی بہار کے جھونکے کا احساس ہوتا ہے۔۔۔! ‘‘ 

’’ سچ۔۔۔! ‘‘ وہ مسکرائی، ’’ اکثر لوگ مجھ سے یہی بات کہتے ہیں۔ ‘‘ 

’’ کہتے ہوں گے۔۔۔‘‘ ایک ٹھنڈی آہ میرے دل سے نکلی۔۔۔تم مسیحا جو ٹھہری۔۔۔ میرا مطلب تم ایک ڈاکٹر ہو۔۔۔ اب مجھے ہی دیکھو۔ تم آتی ہو تو میں اپنے تنہائی کے غار سے باہر نکلتا ہوں۔۔۔ ‘‘

’’ یہ غار تو خود آپ ہی نے بنوایا ہے۔۔۔ ‘‘ وہ اپنی جگہ سے اُٹھی اور میرے پلنگ کی پٹّی پر بیٹھتے ہوئے بولی، ’’ آخر کیا ضرورت تھی آپ کو۔۔اپنے اکلوتے لڑکے کو سات سمندر پار بھیجنے کی۔۔۔یہاں بھی تو اس کا مستقبل سنور سکتا تھا۔۔۔؟ ‘‘

’’ ڈاکٹر شاید تم ٹھیک ہی کہہ رہی ہو۔ یہاں یہ ممکن تو تھا لیکن شاید یہاں رہتے ہوئے اس کا مستقبل اتنا روشن نہ ہوتا جو وہاں ہوا ہے۔۔۔ میرا خیال ہے ڈاکٹر تمھیں بھی اپنے روشن مستقبل کے لیے سوچنا چاہیے۔۔۔‘‘

اُس کے چہرے پر طنز پھیل گیا۔ 

’’ اچّھا اگر میں یہاں سے دور سات سمندر پار چلی جاؤں تو تم میری غیر موجودگی کو برداشت کر سکو گے۔۔۔؟ ‘‘ 

ایک لمحہ میں خاموش ہو گیا اور پھر بولا، ’’ بالکل۔۔۔میں تمھاری جدائی۔۔۔ بلکہ طویل جدائی کو نہایت آسانی سے برداشت کر لوں گا۔۔۔ ارے تم جا کر تو دیکھو۔۔۔ ‘‘ 

وہ بولی، ’’ یہ بات میری آنکھوں میں آنکھیں ڈال کر کہو۔۔۔ ‘‘ لیکن میں نظریں چُرانے لگا۔ بلکہ نیچے زمین کو گھورنے لگا۔

میرے کانوں میں زور زور سے ہنسنے کی آوازیں آنے لگیں۔

’’ یہ تمھاری کوئی نئی عادت تو نہیں ہے۔۔۔ تم نے کبھی مجھے اپنے مائیکے میں ایک دن سے زیادہ رہنے بھی دیا۔۔۔؟ اور پھر جب میں مائیکے سے واپس تمھارے پاس آ جاتی تو تمھیں میں ہمیشہ ہی عجیب سی لگتی۔۔۔ ‘‘ 

’’ عجیب سی تو تم مجھے اُس وقت بھی محسوس ہوئی تھی جب پہلی بار تم مجھ سے ملی تھی۔۔۔ نہیں شاید تم عجیب سی محسوس نہیں ہوئی تھی بلکہ ایک عام سی لڑکی لگی تھیں۔ اوسط شکل و صورت اور اوسط ذہانت کی مالک۔۔۔ ‘‘ 

’’ اور شاید اِسی خوش فہمی میں تم نے مجھ سے شادی کر لی تھی۔۔۔ ‘‘ 

’’ حیدر صاحب۔۔۔ آپ آخر اس قدر گُم صُم کیوں رہتے ہیں۔۔۔ ؟ کچھ کھوئے کھوئے سے۔۔۔جیسے اندر ہی اندر کچھ ڈھونڈ ھ رہے ہیں۔۔۔ ‘‘ 

’’ آں۔۔۔؟ نہیں تو۔۔۔ ‘‘ میں خیالات کے سمندر سے باہر نکلا، ’’ اصل میں سوچ رہا تھا کہ ڈاکٹر تم میرے ساتھ اتنا خلوص کیوں برتتی ہو۔۔۔ ؟ ‘‘ 

’’ اور اگر یہی سوال میں کروں تو۔۔۔؟ ‘‘ اس نے اپنے دونوں ہاتھ میرے کندھوں پر رکھ دیے اور میری آنکھوں میں جھانکتے ہوئے بولی، ’’ میں آپ کی کیا لگتی ہوں۔۔۔؟ ‘‘ اُس کی آنکھوں میں شرارت مچلنے لگی۔ 

’’ یہی سوال تو میں بار بار اپنے آپ سے کرتا ہوں، بلکہ جب پہلی بار تم مجھ سے ملی تھیں تب سے سوچ رہا ہوں۔۔۔ ‘‘ میں نے اس کے گال تھپتھپائے، ’’ بتاؤ۔۔۔آخر مجھے تمھارا انتظار کیوں رہتا ہے۔۔۔؟ ‘‘ 

’’ اِس کا جواب بھی آپ اپنے آپ ہی سے پوچھیے اور مجھے یہ بھی بتائیے کہ آخر آپ میرے چہرے میں کیا تلاش کرتے رہتے ہیں۔۔۔ ؟ ‘‘ 

’’ تم میں۔۔۔ تم میں۔۔۔ ‘‘ بقیہ الفاظ میرے حلق کے اندر ہی اٹک گئے۔ 

’’ ہاں ہاں۔۔۔ کہیے نا۔۔۔کہیں میری۔۔۔ شباہت میں آپ کو کوئی اپنا تو یاد نہیں آتا۔۔۔؟ ‘‘ 

’’ ہاں شاید۔۔۔ کچھ ایسا ہی ہو۔۔۔؟ ‘‘ 

’’ کیوں جھوٹ بکتے ہو۔۔۔! ‘‘ میرے کانوں میں پھر آوازیں آنے لگیں، ’’ وہ جب پہلی بار تم سے ملی تھی تو وہ نہ صرف تم کو عجیب و غریب لڑکی محسوس ہوئی تھی بلکہ اُسے دیکھنے کے بعد تم نے اپنے ذہن کے حال تا ماضی تمام دریچوں کو کھنگال ڈالا تھا اور جب اُس کے بعد بھی تمھیں ناکامی ہوئی اور اُس کے چہرے میں تمھیں اپنا کوئی چہرا نظر نہ آیا تو تم زمین کی پرتوں کو چھوڑ کر آسمان کی وسعتوں تک نہیں پہنچے تھے۔۔۔؟ اِس تصّور کے ساتھ کہ شاید عالمِ بالا میں تمھاری اس لڑکی سے ملاقات ہوئی ہو۔۔۔؟ ‘‘ 

’’ ویسے تم کیا سوچتی ہو۔۔۔ ؟ ‘‘ 

 اُس کے چہرے پر شرارت بھری مسکراہٹ پھیل گئی، ’’ میں تو یہی سوچتی ہوں کہ میں اتنی لیٹ کیوں پیدا ہوئی۔۔۔ ؟ ‘‘ اور پھر وہ کھلکھلا کر ہنس پڑی، ’’ اچّھا بتائیے میں سب سے پہلے آپ کو کہاں پر ملی تھی۔ ‘‘ 

’’ اِسی آرام گھر میں۔۔۔‘‘ 

’’ نہیں جناب۔۔۔‘‘ اُس نے دیدے مٹکائے، ’’ آپ ذرا یاد کیجیے۔ اپنے ذہن کے دریچوں کو وا کیجیے۔ اپنی سوچ کو بلندی پر لے جائیے۔ بہت بلندی پر۔۔۔ عالمِ بالا میں۔۔۔ ‘‘ 

’’ عالمِ بالا میں۔۔۔؟ ‘‘ 

’’ جی ہاں۔۔۔عالمِ بالا میں۔۔۔ ‘‘ 

’’ اوہ اب تو سب کچھ یاد آ گیا۔۔۔‘‘ شوخی میری عمر کی حدوں کو پھلانگ کر میرے لبوں پر مچلنے لگی۔، ’’ یہ بالکل سچ ہے کہ عالمِ بالا ہی میں میری اور تمھاری ملاقات ہوئی تھی۔ وہاں ہم دونوں گھنٹوں۔۔۔ نہیں پتہ نہیں۔۔۔عالمِ بالا میں وقت کا کیا پیمانہ ہے۔۔۔؟ ہم ساتھ رہتے۔ شرارتیں کرتے۔ کبھی آبِ کوثر کے دامن میں۔ کبھی یاقوت و مرنجان کی پہاڑیوں میں۔ کبھی موتیوں سے سجے محلوں میں۔ کبھی زمرد فیروزہ لعل و جواہر کے د رختوں کے جھنڈ میں۔ کبھی فرشتوں کی عبادت گاہوں کے قریب اور کبھی پھل دار ٹہنیوں کے آس پاس اور۔۔۔اور کبھی دوزخ سے لگی سیڑھی کے آس پاس بھی۔۔۔ تمھیں بھی یاد آ رہا ہے نا۔۔۔؟ ‘‘ میں نے اُس کی طرف دیکھا تو وہ کھلکھلا کر ہنس پڑی اور بولی، ’’ ہاں مجھے بھی یاد آ رہا ہے۔ وہ تمام مقامات جن کا آپ نے ابھی ابھی ذکر کیا ہے۔ بے شک ہم دونوں وہیں پر ملا کرتے تھے۔۔۔ البتہ دوزخ کی سیڑھی تک تو آپ ہی مجھے لے کر جاتے تھے۔۔۔ ‘‘ 

’’ میں۔۔۔ ؟ ‘‘ میرے تعجب نے اس سے سوال کیا تو وہ اور زور سے ہنسی اور پھر بولی، ’’ بالکل۔۔۔آپ ہی۔۔۔‘ ‘‘ 

میں نے اُسے بے اختیار لپٹا لیا اور پھر اس کے کان میں آہستہ سے کہا، ’’ حوّا کی بیٹی۔۔۔دوزخ کا راستہ تو صرف تم ہی جانتی تھیں اور تم ہی مجھے وہاں تک لے کر گئی تھیں۔۔۔ ‘‘ 

وہ بولی، ’’ ثبوت۔۔۔ ؟ ‘‘ 

میں نے جواب دیا، ’’ فرشتوں سے پوچھ لو۔۔۔ ‘‘ 

تب وہ میرے سینے سے الگ ہوتے ہوئے بولی، ’’ ٹھیک ہے جب اُوپر واپس جائینگے تب پوچھ لیں گے۔ ‘‘ 

’’ نہیں۔۔۔ میں تو ابھی پوچھوں گا۔۔۔ ‘‘ اور پھر میں نے اپنی آنکھیں بند کر لیں اور فرشتوں کا تصّور کرنے ہی لگا تھا کہ۔۔ ’’ کیوں جی۔۔۔ اب تم نے جھوٹ کہنا بھی شروع کر دیا۔۔۔؟ سچ کہو۔۔۔ دوزخ کی سیڑھی تک کون کس کو لے کر گیا تھا۔ میں نے تو تم سے پہلے ہی کہا تھا کہ جس راستے پر تم چل رہے ہو وہ راستہ گھر کی طرف نہیں دوزخ کی طرف لے جاتا ہے لیکن تم سدا کے ضّدی رہے اور جس کا نتیجہ یہ نکلا کہ ہمارا اکلوتا بیٹا ہم سے دور روشن مستقبل کی چاہ میں سات سمندر پار چلا گیا۔۔۔پھر اُس نے وہیں گھر بسا لیا اور میں ایک کے بعد ایک زخم کھاتی رہی۔۔۔ یہاں تک کہ میں بھی زمین کا پیوند ہو گئی۔۔۔ ‘‘ 

’’ ہاں۔۔۔ سب کچھ لُٹ گیا اور میں بھی اس تنہائی سے لڑتے لڑتے آخر اس آرام گھر میں شریک ہو گیا۔۔۔ آج میری بھی سمجھ میں آ گیا کہ صرف دھن دولت ہی سے روشن مستقبل نہیں بنتا۔۔۔‘‘ جانے کتنے ہی مناظر میری آنکھوں میں گھوم کر رہ گئے۔ 

’’ لیکن حیدر صاحب۔۔۔ روشن مستقبل کے لیے دھن دولت بھی تو چاہیے۔۔۔؟ ‘‘ 

’’ تو اب تم بھی اس طرح سوچنے لگیں۔۔۔ ؟ ‘‘ 

’’ نہیں۔۔۔ میں تو صرف ایک بات کہہ رہی تھی۔۔۔ ‘‘ 

’’ نہیں ڈاکٹر۔۔۔ تمہیں بھی اب سوچنا چاہیے۔۔۔کیا کمی ہے تمہارے پاس، تم ذہین ہو۔تمہارے ہاتھوں میں شفاء ہے۔ تمہارا ایک نام بھی بن رہا ہے۔ لوگ تمہاری عزت کرتے ہیں۔۔۔ڈاکٹر تم گلف یا کسی مغربی ملک میں جانے کے لیے کوشش کیوں نہیں کرتیں۔۔۔؟

’’ تو آپ کو میرا یہاں پر آنا اور آپ سے گفتگو کرنا پسند نہیں ہے۔۔۔۔؟ ‘‘

’’ نہیں ڈاکٹر صاحبہ یہ بات نہیں ہے۔۔۔! ‘‘ 

’’ تو پھر آپ مجھے یہاں سے دور کہیں اور بھیجنے کی بات کیوں کر رہے ہیں۔۔۔؟ ‘‘ 

’’ ڈاکٹر۔۔۔! تم جانتی ہو مجھے تم سے کس قدر محبت ہے اور یہ بھی کہ میں تمہارے بغیر ایک دن بھی زندہ نہیں رہ پاوں گا۔۔۔! ‘‘ شاید میں یہ سب کچھ دل ہی دل میں بول گیا تھا۔ کیوں کہ جواب میں اُس کا ری ایکشن Re action  نہیں تھا۔ شاید سبھی ایسی باتیں کہتے رہے ہونگے۔۔۔ میری نظریں زمین پر ٹک گئیں۔ 

’’ کسی اور کی بات کا کیا تذکرہ۔۔۔ تم نے بھی تو اپنی سہاگ رات کے وقت مجھ سے یہی کہا تھا، لیکن گذشتہ دس برسوں سے میں تنہا زمین کے نیچے پڑی ہوں۔۔۔ اور تم۔۔۔! ‘‘ 

’’ میں کیا۔۔۔؟ تم نے بھی تو ساری زندگی ساتھ نبھانے کا وعدہ کیا تھا۔ وعدہ تو تم بھی توڑ گئیں اور میں بھی تنہا زمین کے اوپر زمین کا بوجھ بنا سہاروں کی بیساکھیوں پر کھڑا ہوں۔۔۔! ‘‘ 

’’ ارے آپ اس طرح اچانک کیوں کھڑے ہو گئے۔۔۔؟ ‘‘ ڈاکٹر کے استفسار پر میں ایسا چونکا جیسے بے موسم برسات میں کوئی اچانک بھیگ جاتا ہے۔ میں نے اُس کی طرف دیکھا وہ ایک دم سنجیدہ ہو گئی تھی۔ اس کی آنکھوں کی شوخی ماند پڑ گئی تھی۔ وہ بولی، ’’ حیدر صاحب۔۔۔میں اپنے ملک سے باہر کہیں نہیں جا سکتی۔ آپ کو اندازہ نہیں ہے میری اپنی کیا مجبوریاں ہیں۔ میرا مستقبل تو اُس ہوائی جہاز کا ملبہ ہے جو اُڑان بھرنے سے پہلے ہی ہوائی اڈّے پر خود ہی ڈھیر ہو گیا۔ اُس کی آنکھوں میں آنسوں تیرنے لگے، ’’ کیا اپنے اور کیا پرائے سبھی کے طنز کے نشتر سہتے سہتے میں یہاں تک پہنچی ہوں۔ ایک قدامت پرست خاندان کی کسی لڑکی کا ڈاکٹر بن جانا اتنا آسان تو نہیں تھا۔۔۔! ‘‘ 

میں نے اُس کے سر پر محبت سے ہاتھ رکھا تو وہ بے اختیار مجھ سے لپٹ گئی اور آنسوں کا سیلاب جذبات کے کمزور ساحل کو توڑتا ہوا اپنے اطراف کے سارے ماحول کو ڈبو گیا۔ 

’’ اس طرح کب تلک روتے رہو گے۔۔۔؟ زندگی کی حقیقتوں کا سامنا کرو اور حقیقت یہی ہے کہ میں مرچکی ہوں۔ اس دنیا میں ہم سبھی آدھے ادھورے ہیں۔ اُمید کے روشن چراغوں کی مدھم روشنی میں ایک دوسرے کو دھوکا دیتے رہتے ہیں۔ ہم سب مفاد پرست ہیں۔ ایک دوسرے کی بیساکھیوں پر کھڑے ہوئے وہ کمزور لمحے ہیں جو معمولی سی آندھی کا بھی مقابلہ نہیں کر سکتے۔ وعدے تو میں بھی کرتی رہی نا۔۔۔؟ ساتھ جینے مرنے کی قسمیں تو میں نے بھی تمہارے ساتھ کھائی تھی۔ لیکن کیا میں اپنا وعدہ نبھا پائی۔۔۔؟ وقت کے ہوائی اڈّے پر زندگی کے کتنے ہی ہوائی جہاز اُترتے ہیں۔ اُڑانیں بھرتے ہیں ساتھی سنگی رشتہ دار ہاتھ ہلا ہلا کر اور کبھی آنسووں بھری مسکراہٹوں میں ہر لمحہ کسی نہ کسی کو وداع کرتے رہتے ہیں اور کبھی خوشیوں کے گہوارے میں خوش آمدید کہتے ہیں، لیکن ہم سب یہ بھول جاتے ہیں کہ سرائے میں کون کتنے دن ٹھہرے گا۔۔۔ اپنے آنسووں کو روک لو۔۔۔میرے جنازے کو رخصتی کی اجازت نہیں دو گے۔۔۔؟ ‘‘ 

’’ تو تم جا رہی ہو ڈاکٹر۔۔۔! ‘‘ میں نے پوری شدّت کے ساتھ اپنے آنسووں کے سیلاب کو روکتے ہوئے پوچھا وہ میرے سینے سے لگی ہوئی تھی۔ اُس کے دل کی دھڑکنے بھی تیز ہو گئی تھی۔ اس کے آنسو میرے بدن پر رم جھم برس رہے تھے۔ ہم رشتوں کی دیوار کے پرے ایک دوسرے سے ملے تھے اور آج ایک خود ساختہ بندھن اپنے آپ آزاد ہو رہا تھا۔ اُس کے ہوائی جہاز کے اُڑان کا بار بار اعلان ہو رہا تھا۔ وہ مجھ سے جدا ہوئی اور میرے طرف بنا دیکھے اپنے جہاز کی طرف قدم اُٹھانے لگی۔ غالباً جہاز کے دروازے پر مسافر بردار سیڑھی لگ چکی تھی۔ اچانک وہ پلٹی اور دوڑتے ہوئے میری طرف آئی اور پھر مجھ سے پوری شدّت کے ساتھ لپٹ گئی، ’’ روشن مستقبل کی آڑ میں آپ ہی نے مجھے دوزخ کی سیڑھی تک پہنچا دیا ہے۔ یہ بات کبھی بھولنا مت۔۔۔! ‘‘ اتنا کہہ کر وہ جس رفتار سے مجھ تک پہنچی تھی اس سے بھی تیز ہوائی جہاز کی طرف دوڑ پڑی۔ اُس کے قدموں کی چاپ یاقوت و مرنجان کی پہاڑیوں کو روندتی ہوئی موتیوں سے سجے محلوں کو پھلانگتی ہوئی زمرد، فیروزہ، لال و جواہر کے درختوں کے جھنڈ سے ہوتی ہوئی فرشتوں کی عبادت گاہوں کو پیچھے چھوڑتی ہوئی دوزخ کی سیڑھی کے پرے پہنچ گئی۔۔۔! 

میں ایک بار پھر ’ آرام گھر ‘ کے ایک خاموش گوشے میں یکا و تنہا رم جھم برسات میں بھیگ رہا ہوں۔ رحم کرنے والے، ثوابوں کی لالچ میں آنے والے ملاقاتیوں کا سلسلہ جاری ہے۔۔۔لیکن اب میرا دماغ بالکل خالی ہے۔ اب نہ کوئی سوچ سر پر سوار ہے اور نا ہی انتظار۔۔۔! 

٭٭٭
نیا پرزہ
رضوان الحق
’’سر!کرین پھر رک گئی، نئی ٹرالی پرانی پٹری پر چل ہی نہیں رہی ہے !‘‘

اسسٹنٹ انجینیر نے چیف انجینیر سے کہا۔

’’گریس لگا دو، نئی ٹرالی ہے ایڈجسٹ کرنے میں کچھ وقت تو لگے گا ہی۔ اتنی چھوٹی چھوٹی باتوں کو بھی مجھے ہی بتانا پڑ ے گا؟ کرین کے طریقۂ عمل سے تو تم واقف ہی ہو؟‘‘

’’سر گریس لگائی تو تھی، لیکن اس سے بھی کوئی فرق نہیں پڑا۔ سر گریس وہاں رک ہی نہیں رہی ہے، ٹرالی اسے باہر پھینک دے رہی ہے۔‘‘ 

 ’’تو تیل ڈال دو چکنائی میں تو ہر چیز پھسلنے لگتی ہے۔‘‘

’’اس سے بھی کوئی فائدہ نہیں ہوا، تیل بھی وہاں نہیں رک پا رہا ہیں، نیا پرزہ خود اتنا چکنا ہے کہ کوئی چکنائی وہاں رک ہی نہیں رہی ہے۔ سر! مجھے لگتا ہے اس نئے پرزے کو چکنائی کی ضرورت نہیں ہے۔‘‘ 

’’لگتا ہے تیل صحیح جگہ نہیں پہنچ رہا ہے۔ کہیں بیچ میں ہی رک جا رہا ہے۔‘‘

’’سر لگتا ہے نئی ٹرالی پرانی پٹری پر چلے گی نہیں۔ ‘‘ 

’’اسے میرے پاس بھیج دو۔ میں دیکھ لوں گا، چلے گی کیسے نہیں ؟ اس کا باپ بھی چلے گا۔ تم بہت جلد نا ا مّید ہو جاتے ہو۔‘‘

اسسٹنٹ ٹرالی کو بڑے جوش سے چیف کے پاس لے گیا۔ اس نے باریکی سے اس کا جائزہ لیا اور بولا۔

’’ہاں۔ یہ ٹرالی تھوڑی اڑیل سی لگتی ہے، خیر۔ ابھی نئی آئی ہے، کچھ نخرے تو دکھائے گی ہی، دو چار ٹھوکریں کھا کر سب صحیح ہو جاتی ہیں۔ ذرا دو چار ٹھوکریں تو لگانا۔‘‘

’’سر کہیں غلط ٹرالی کا انتخاب تو نہیں ہو گیا؟‘‘

’’ہاں ممکن ہے، انتخاب کے وقت کوئی غلطی ہو گئی ہو۔‘‘

’’سر اس غلطی کو اب سدھارا نہیں جا سکتا؟ اس ٹرالی کو واپس بھیج کر دوسری منگوا لیجیے۔‘‘

چیف کچھ دیر سوچنے کے بعد بولے۔

’’نہیں۔۔۔ کمیٹی کے خریدے سامان پر ہم کچھ نہیں کر سکتے، ویسے بھی نئے پرزے اکثر ایسے ہی ہوتے ہیں۔ اس لیے پھر سے خریدنے سے بھی کہا نہیں جا سکتا کہ وہ اچھا ہی ہو گا؟ ہمیں اسی کو اپنی ضرورت کے مطابق ڈھالنا ہو گا۔‘‘

’’سر اگر یہ ٹرالی نہ ٹھیک ہوئی تو کیا ہو گا؟‘‘

چیف جھنجلا کر بولے۔

’’بکواس بند کرو! آخر کیوں نہیں چلے گی؟ تم کہنا کیا چاہتے ہو؟ ٹھیک ہے خرید کمیٹی میں میں بھی تھا۔ لیکن اسے خریدنے کا فیصلہ صرف میرا نہیں تھا پوری کمیٹی کا تھا۔ اور ایک بات یاد رکھنا، مجھ سے بات بڑھانے کی کوشش مت کرنا ورنہ میں خوب اچھی طرح جانتا ہوں تم جیسے نئے لوگوں سے کیسے نمٹا جاتا ہے۔‘‘

اسسٹنٹ کو غصہّ تو بہت آیا لیکن اس نے یہ سوچ کر خاموشی اختیار کر لی کہ ابھی یہ پہلی نوکری ہے اور فیکٹری کی معلومات بھی اتنی اچھی نہیں۔ اس لیے تھوڑی بہت ذلالت برداشت کرنا چاہیے۔ لیکن چیف کی تیز نظریں سمجھ گئیں کہ اسسٹنٹ کو یہ بات گراں گزری ہے تو اس نے معاملے کو رفع دفع کرنے کے ارادے سے کہا۔

’’گھبرانے کی کوئی ضرورت نہیں، میں نے اپنی زندگی میں نہ جانے کتنے نئے اور اڑیل پرزوں کو صحیح کیا ہے۔ اس کی کیا بساط ہے۔ فی الحال اسے اسٹور میں رکھ دو میں کل دیکھ لوں گا۔ دوسری کرینیں تو صحیح سے چل رہی ہیں نا؟ ‘‘

’’جی ہاں، باقی سب ٹھیک چل رہی ہیں۔‘‘

’’ٹھیک ہے اس کو میں کل صحیح کر دوں گا۔‘‘

چیف نے اگلے دن ٹرالی کو اسٹور سے منگوا کر اس کا بغور جائزہ  لیا۔ اس کے پہیے گھمائے، بیرِنگوں میں تیل ڈالا، ایک آدھ پینچ ڈھیلے کیے اور کسے، ایک آدھ جگہ ہاتھ سے ہلکی ہلکی چوٹیں کیں۔ پھر پٹری میں لگا کر کرین شروع کرنے کا حکم دیا، کرین شروع کی گئی۔ ٹرالی ایک جھٹکے کے ساتھ آگے بڑھی اور تھوڑا چل کر رک گئی۔ اس کے بعد بہت کوشش کے باوجود ٹرالی وہاں سے ٹس سے مس نہ ہوئی، چیف نے جھنجلا کر غصے میں ہتھوڑے سے اس پر کئی چوٹیں کیں، اور کرین کا سوِچ آن کرایا۔ ٹرالی تھوڑا آگے بڑھ کر پھر رک گئی۔ چیف نے ایک بار پھر ٹرالی کو وہاں سے کھلوا کر باہر نکلوایا اور ریتی سے گھسوانا شروع کیا، ٹرالی ابھی گھسی ہی جا رہی تھی کہ پیچھے سے کچھ ٹوٹنے کی ایک تیز آواز آئی۔ جسے سن کر انھوں نے اسسٹنٹ سے کہا۔

’’جاؤ دیکھو کیا ہوا؟‘‘

’’ لیکن سر۔ !!‘‘

’’کیا؟ بولو۔‘‘

’’سر یہ ٹھیک نہیں ہو رہا ہے۔‘‘

’’کیا ٹھیک نہیں ہو رہا ہے ؟‘‘

’’یہی سر۔ جو آپ۔ اس نئی ٹرالی کو ریتی سے گھسوا رہے ہیں، پھر نئی ٹرالی خریدنے کا فائدہ ہی کیا رہا؟‘‘

چیف نے تھوڑا جھڑکتے ہوئے کہا۔

’’اسے میرے اوپر چھوڑو کہ اس سے کیسے کام نکالنا ہے۔ تم سے جو کہا جا رہا ہے وہ کرو، وہاں جاؤ دیکھو کیا ہوا ہے ؟‘‘

اتنا سن کر اسسٹنٹ چلا گیا۔ چیف نے ریتی سے ٹرالی گھسوانے کے بعد اسے کرین میں لگوا کر پھر سوِچ آن کرایا۔ اس بار ٹرالی چلنے لگی۔ یہاں تک کہ آخری سرے تک پہنچ گئی۔ لیکن وہاں پہنچ کر ایک تیز آواز کے ساتھ پھر رک گئی۔ جب کہ وہاں پہنچ کر اسے خود بخود واپس آنا تھا۔ کئی بار کرین کا سوِچ آن کیا گیا، اس کے بیرنگوں میں تیل ڈالا گیا، ہتھوڑے سے چوٹیں کی گئیں، لیکن لا حاصل۔ اس پر کوئی اثر نہ ہوا، یہاں تک کہ جب ٹرالی نکالنے کی کوشش کی گئی، تو وہ ہل تک نہ سکی۔ پھر کرین کا بہت بڑا حصہّ کھولنے کے بعد ہی ٹرالی باہر نکالی جا سکی۔ اتنے میں اسسٹنٹ بھی آ گیا، اس نے بتایا:

’’نرم گنّوں کے درمیان نہ جانے کہاں سے ایک فولادی سریا آ گئی تھی اور اس نے پورا نظام ہی درہم برہم کر دیا۔ چین ٹوٹ گئی ہے۔‘‘

’’اوہ! گاڈ، پھر تو پوری فیکٹری بند ہو گئی ہو گی؟ اب کیا ہو گا؟‘‘

’’سر اس سریا کو نکلوا دیا گیا ہے اور چین جوڑی جا رہی ہے۔ فیکٹری جلدی ہی پھر شروع ہو جائے گی۔ سر آپ اس کی فکر بالکل نہ کریے وہ سب میں دیکھ لوں گا۔ آپ بس اس پر غور کیجیے کسی طرح یہ ٹرالی چلنے لگے بس۔‘‘

’’آج ہو کیا رہا ہے ؟کچھ سمجھ میں نہیں آ رہا ہے، سب کام بگڑتے جا رہے ہیں۔ جاؤ آج اسے اسٹور میں ڈال دو، آج رات میں کوئی دوسری ترکیب سوچوں گا۔‘‘

رات میں چیف کافی پریشان رہا اس کی سمجھ میں کچھ نہیں آ رہا تھا کہ اب کیا کِیا جائے ؟۔ اگر اس ٹرالی نے کام نہ کیا تو بڑی بدنامی ہو گی۔ یونین نے پہلے سے ہی ناک میں دم کر رکھا ہے اگر ایک بھی ثبوت ان کے ہاتھ لگ گیا تو وہ لوگ میرا جینا دشوار کر دیں گے۔ پتہ نہیں کون ہے جو ساری ڈیلنگز کی خبریں ان تک پہنچاتا ہے۔ اور اس نئے لڑکے کے بھی تیور ٹھیک نہیں لگ رہے ہیں۔ چیف اِنہیں سوچوں میں گم تھے کہ ان کی بیوی نے چیف کو پریشان دیکھ کر پوچھا۔

’’کیا بات ہے ؟ آج آپ بہت پریشان دکھ رہے ہیں ؟‘‘

’’ایک نیا پرزہ منگوایا تھا۔ وہ کسی طرح کام ہی نہیں کر رہا ہے، اگر وہ نہ چلا تو بڑی مشکل ہو جائے گی۔‘‘

’’آپ ان چھوٹی موٹی باتوں کو لیکر اتنا پریشان مت ہوا کریے۔ ویسے بھی آپ نے آفس میں کتنی پریشانیاں اٹھائی ہیں۔ ذرا وہ زمانہ یاد کریے، جب آپ کا تبادلے پر تبادلہ ہو رہا تھا۔ ایک ایک سیزن میں کئی کئی بار۔ پورا محکمہ آپ کے پیچھے پڑا ہوا تھا، وہ دن میں نے کتنی مشکلوں سے کاٹے ہیں میں ہی جانتی ہوں۔ وہ تو میری بیٹیوں کی قسمت اچھی تھی کہ جب سے وہ پیدا ہوئی تھیں تبھی سے تبادلے بھی رک گئے تھے۔ اب ذرا اطمینان ملا ہے تو آپ پھر پریشانی لے کر بیٹھ گئے۔‘‘

’’اب ان دنوں کی یاد دلا کر میری پریشانی اور نہ بڑھاؤ۔ اب میں ان دنوں کو یاد بھی نہیں کرنا چاہتا۔ بس ایک جنون تھا ان دنوں۔‘‘

اسسٹنٹ کی ابھی شادی نہیں ہوئی تھی، وہ گھر میں اکیلا تھا۔ رات میں وہ سوچ رہا تھا کہ ایک اچھا موقع ہے اگر وہ اس معاملے میں دب گیا تو چیف ہمیشہ دبائے رکھے گا اور میں ایسا کبھی نہیں ہونے دوں گا۔ وہ ہم سے سینئر ہے تو کیا ہوا؟ ڈگری تو ہم دونوں کی ایک ہی ہے۔ بلکہ میری ڈگری تو اس سے اچھے کالج کی ہے۔ کل کو میں بھی اس کی طرح سینئر بنوں گا۔ اس لیے خاموش رہنے کی کوئی وجہ نہیں ہے۔ کچھ بھی ہو اس نئے پرزے کو ہر حال میں بچانا ہے۔

اگلے دن اسسٹنٹ انجینئر نے چیف کے فیکٹری پہنچے سے پہلے ہی اس نئی ٹرالی کو چلانے کی کوشش کرنی شروع کر دی وہ پوری محویت سے اس میں لگا ہوا تھا اور ہر طرح سے چلانے کی کوشش کر رہا تھا۔ اسی دوران چیف آ گئے لیکن وہ چپ چاپ اسے کام کرتے دیکھتے رہے۔ اسسٹنٹ کو ان کے آنے کا احساس نہ ہو سکا۔ کافی دیر بعد اس نے مڑ کر دیکھا تو چیف کو کھڑا دیکھ کر اس نے کہا۔

’’سر لگتا ہے پوری کرین بدلنی پڑے گی، نہیں تو یہ پٹری تو بدلنی ہی پڑے گی۔‘‘

’’تمھارا دماغ خراب ہو گیا ہے ؟ اس ٹرالی کے لیے پوری کرین بدلوا دو گے ؟ معلوم ہے پوری کرین کتنے میں آتی ہے ؟ دس لاکھ میں، پورے دس لاکھ میں اور یہ پٹری دو لاکھ کی ہے۔ پھر اس بات کی بھی کیا گارنٹی ہے کہ کرین بدلنے سے فیکٹری بالکل صحیح چلنے لگے گی؟ اس طرح فیکٹری تو پرانی ہی رہے گی، کل کسی دوسرے حصہّ میں گڑبڑی ہو گی تو تم کہو گے کہ پوری فیکٹری بدل دو۔ آخر کیا کیا بدلا جائے گا؟ نہیں کچھ نہیں بدلا جائے گا۔ نئے پرزہ کو ہی پرانی مشین کے مطابق ڈھلنا ہو گا۔سیدھی انگلی سے گھی نہیں نکلتا ہے تو اسے ٹیڑھا کرنا پڑتا ہے۔ اس ٹرالی کو یہاں سے نکلوا کر ورکشاپ پہنچوا دو۔ پھر میں دیکھ لوں گا کہ یہ ٹرالی کیسے نہیں چلے گی۔‘‘

ورکشاپ پہنچ کر انہوں نے حکم دینا شروع کیا۔

’’پہلے اسٹیل کٹر پر لگاؤ۔۔۔۔۔ اب خرادی پر چڑھاؤ۔۔۔ اب ریتی سے ہموار کرو پھر سے اسٹیل کٹر۔۔۔۔۔ خرادی۔۔۔۔۔ ریتی۔۔۔۔‘‘

اسسٹنٹ سے یہ سب نہ دیکھا گیا اور وہ ورکشاپ کے باہر آ کر کھڑا ہو گیا۔ چیف دوسرے ٹکنیشینوں کی مد د سے یہ سب کام کرواتا رہا۔ کچھ دیر بعد ایک ٹیکنیشین نے کہا۔

’’بہت ہو گیا سر! اب بند کیجیے۔ نہیں تو ٹرالی بالکل برباد ہو جائے گی۔‘‘

’’ہونے دو دیکھتا ہوں کون زیادہ ضدّی ہے۔ اب یا تو یہ میری مرضی کے مطابق چلے گی یا برباد ہو جائے گی۔ اس کا اڑیل پن اب میں اور برداشت نہیں کر سکتا۔۔۔۔۔چلاو۔۔۔۔۔ اور چلاو۔۔۔۔۔ ‘‘

’’اب خرادی پر چڑھاؤ۔۔۔۔۔۔ اب ریتی سے ہموار کرو پھر سے اسٹیل کٹر۔۔۔۔۔ خرادی۔۔۔۔۔ ریتی۔۔۔۔۔۔۔‘‘

اتنا سنتے ہی اسسٹنٹ تیزی سے اندر داخل ہوا اور اس نے جلدی سے ٹرالی کو ان سے چھین کر الگ کر دی۔

’’بہت ہو گیا سر۔ یہ آپ کی ذاتی جائداد نہیں ہے جو آپ اس طرح من مانی کر رہے ہیں، یہ سرکاری فیکٹری ہے۔‘‘

’’اور تم بھی بھول گئے کہ میں اس فیکٹری کا چیف انجینئر اور تمھارا افسر ہوں، تم نے ایسی گستاخی کرنے کی حماقت کیسے کی؟ نکل جاؤ یہاں سے۔ باہر چلو۔ گیٹ آؤٹ۔‘‘

اسسٹنٹ یہ سن پر پیر پٹکتے ہوئے باہر نکل گیا۔

اس کے جانے کے بعد چیف نے ٹیکنیشین کی مد د سے پھر سے ٹرالی کو وہیں لگوا کر اسی طرح حکم دینا شروع کیا۔

’’اب خرادی پر چڑھاو۔۔۔۔۔۔ اب ریتی سے ہموار کرو پھر سے اسٹیل کٹر۔۔۔۔۔ خرادی۔۔۔۔۔ ریتی۔۔۔۔۔۔۔‘‘

تھوڑی دیر بعد ٹیکنیشن نے ڈرتے ڈرتے کہا۔

’’سر اب لگتا ہے بالکل ٹھیک ہو گئی ہے، اب ضرور چلے گی، اب نکال لوں سر؟‘‘

چیف نے ٹرالی کو غور سے دیکھا اور کہا۔

’’ٹھیک ہے لے چلو۔‘‘ 

اسسٹنٹ وہاں سے نکلنے کے بعد جنرل مینیجر سے پاس پہنچ گیا اور ان کے سامنے پہنچتے ہی بولا۔

’’سر! یہ بہت غلط ہو رہا ہے، اسے کسی طرح بچائیے۔‘‘

’’کیا غلط ہو رہا ہے، کسے بچاؤں ؟‘‘

’’سر! وہ ٹرالی جو ابھی نئی خریدی گئی تھی۔ چیف صاحب اسے تباہ کیے دے رہے ہیں۔ سر یہ غلط ہے۔ اس ٹرالی کو اس طرح برباد کرنے کا انھیں کوئی حق نہیں ہے، ٹرالی بالکل ٹھیک ہے۔ غلطی کرین کی اور دوسری پرانی چیزوں کی ہے۔ نئی ٹرالی بالکل صحیح ہے پھر اس کے ساتھ کیوں ایسا کیا جا رہا ہے ؟‘‘

جنرل مینیجر نے اسسٹنٹ کو سمجھاتے ہوئے کہا۔

’’انجینئر صاحب آپ اتنے بے چین کیوں ہو رہے ہیں ؟ چیف صاحب بہت تجربے کار آدمی ہیں وہ جو مناسب سمجھتے ہیں وہی کر رہے ہوں گے۔ مجھے خوشی ہے کہ تم فیکٹری کے کاموں میں اتنی دلچسپی لے رہے ہو جیسے تمھارا کوئی ذاتی کام ہو۔ لیکن تمھیں ذرا صبر سے کام لینا چاہیے۔ تم پریشان مت ہو، یہ نئے پرزے اکثر ایسے آ جاتے ہیں جو شروع شروع میں کافی پریشانی پیدا کرتے ہیں۔ لیکن چیف صاحب بہت تجربے کار آدمی ہیں وہ سب کو صحیح کر دیتے ہیں۔ دیکھنا یہ بھی صحیح ہو جائے گا۔‘‘

’’لیکن سر! وہ نیا پرزہ بہت اچھا ہے، چیف صاحب اسے صحیح نہیں کر رہے ہیں بلکہ اسے خراب کر رہے ہیں۔ اس گھسی پٹی فیکٹری میں اگر کوئی نئی اور اچھی چیز آتی ہے تو وہ اسے بھی اسی طرح بنا دیتے ہیں۔ سر میں چاہتا ہوں کہ نئی اور اچھی ویسی ہی رہیں بلکہ فرسودہ چیزیں ہیں انھیں ختم کیا جائے۔‘‘

’’یہ کیسے ممکن ہے ؟‘‘

’’سر ان پرانے پرزوں کو بدلیے، جن کی وجہ سے نئے پرزے کام نہیں کرتے۔‘‘

’’یہ ممکن نہیں ہے، اس طرح تو سب کچھ بدلنا پڑے گا۔ پورا نظام درہم برہم ہو جائے گا۔ ایک پرزے کے لیے پوری فیکٹری نہیں بدلی جا سکتی۔ جیسا سب کچھ چل رہا ہے چلنے دو، جاؤ تم اپنا کام دیکھو اور باقی چیزوں کو ہم لوگوں پر چھوڑ دو۔‘‘

یہ سن کر اسسٹنٹ جنرل مینیجر کے دفتر سے مایوس ہو کر چلا آیا اور کرین کی طرف چل پڑا۔ وہاں پہنچ کر وہ چپ چاپ ایک کنارے بیٹھ گیا اور چیف کو کام کرواتے ہوئے چپ چاپ دیکھتا رہا۔ 

چیف نے ٹیکنیشین کو پھر سے ٹرالی کو کرین میں فٹ کرا کے اس کے پینچ کسوائے اور اور سوِچ آن کروایا۔۔۔ٹرالی چل پڑی۔ لیکن تھوڑی دور جا کر جھٹکے کے ساتھ پھر رک گئی۔ یہ دیکھ کر چیف بہت غصے میں آ گئے انہوں نے اسے نکلوا کر بہت تیز نیچے پٹک دیا۔

’’چٹاک۔۔۔‘‘

کچھ ٹوٹنے کی آواز آئی۔ جب اسے اٹھا کر دیکھا گیا تو کوئی ٹوٹی ہوئی چیز نظر نہ آئی، شاید کچھ اندر ہی اندر ٹوٹ گیا تھا۔ ایک بار پھر اسے لگایا گیا۔ اس بار ٹرالی چلنے لگی، بغیر رکے۔ سبھی لوگ غور سے دیکھنے لگے، سب کو اندیشہ تھا کہ ٹرالی ابھی پھر رک جائے گی لیکن وہ نہیں رکی۔

ایک ٹیکنیشین نے کہا۔’’سر اب ٹھیک چل رہی ہے۔۔۔۔۔ لیکن سر ابھی کچھ آواز آ رہی ہے اور رفتار بھی کچھ کم ہے۔‘‘

’’اب اس میں تیل ڈال دو۔‘‘ 

اس بار تیل پڑتے ہی نیا پرزہ پرانی مشین میں بالکل معمول کے مطابق چلنے لگا۔

یہ منظر دیکھ کر اسسٹنٹ کو ایک تیز جھری جھری سی محسوس ہوئی۔ اور پورے بدن میں خارش سی ہونے لگی، تھوڑی دیر وہ پورے بدن میں کھجلاتا رہا۔ جب کچھ دیر بعد کھجلاہٹ کم ہوئی اور اس نے اپنے بدن کی طرف دیکھا تو یہ اس کا بدن نہیں تھا بلکہ کسی انجان بوڑھے کا تھا۔ یہ دیکھ کر وہ وہیں زمین پر تڑپنے اور لوٹنے لگا، لوٹتے لوٹتے کچھ دیر بعد اسے نیند آ گئی اور جب وہ سو کر اٹھا تو کسی سے کچھ کہے بغیر چپ چاپ کام کرنے لگا۔

٭٭٭

بستی کی ایک اُداس صبح
فیروز عابد

دھوپ کھلکھلا کر ہنس رہی تھی۔


چار دنوں کی مسلسل بارش کے بعد اب جو دھوپ نکلی تو محلے کے بچے اپنے اپنے گھروں سے باہر نکل آئے۔ گھر کی عورتوں نے موقع کو غنیمت جانا اور جلدی جلدی الگنی پر کپڑے پسارنے لگیں۔


جب گھروں کے آنگن میں جگہ نہیں بچی تو باہر محلے کے تنگ راستے میں ایک مکان سے دوسرے مکان پر پھیلے بجلی کے پلاسٹک پائپ، کیبل ٹی وی کے تار اور ٹیلی فون کے تاروں پر لگّھی(لمبی لکڑی) سے کپڑے پسارنے لگیں۔


چار دنوں کی مسلسل بارش نے مجھے بھی قیدی بنا دیا تھا۔ صبح کے معمولات میں فرق آگیا تھا۔


آج میں نے بازار کا تھیلا لیا اور ملنے جلنے والوں سے سلام دعا کرتا حسب عادت پہلے الیکٹرک بکس کے پاس جا کر میٹر ریڈنگ کی کہ ان چار دنوں میں کتنی بجلی صرف ہوئی، گوشت کی دکان پر گوشت کی قیمت دے ہی رہا تھا کہ اور ٹیلی فون کے وائر پر بیٹھے کوّے نے گل میاں پر بیٹ کر دیا۔ انہوں نے کوّے کو گالی دی۔ تب ہی چھوٹو قصائی نے کہا’’ سر پر بیٹ کرتا تو آپ بادشاہ بن جاتے۔‘‘ گل میاں نے اس طرح مذاق بننے پر چھوٹو کو ایک سڑی سی گالی دی۔ میں آہستہ سے کھسک آیا۔ مودی دکان جا کر سامان لکھوائے، دودھ والے کے پاس جا کر دودھ اور دہی کے پیسے دیے اور مٹھائی والے سے جلیبی خریدی۔ وہاں سے واپس ہوتے ہوئے دودھ سے بھرے ٹفن کو تھاما، مودی دکان سے سامان سے بھرا تھیلا لیا اور پاؤ روٹی والے کے یہاں سے پوتے کے لیے کوارٹر روٹی، دودھ کے دو پیکٹ لیے اور گھر آ کر رین واٹر پائپ میں اٹکے تین اخبارات نکالے اور کمرے میں آگیا۔ بازار کا تھیلا رکھ کر اخبار کی سرخیاں پڑھنے لگا۔ اتنے میں باہر شور و غل کی آوازیں آنے لگیں۔ آواز کا زور بڑھتا گیا۔


’’کیا ہوا جگدیش‘‘ میں نے برآمدے سے مہندر داس کے بیٹے کو آواز دی۔


’’ٹھیک سے سمجھ میں نہیں آ رہا ہے کاکا۔۔۔شاید قصائی بستی کی طرف کچھ ہوا ہے ۔ شاید دلت لوگوں سے جھگڑا ہوا ہے۔۔کوئی مرا بھی ہے۔‘‘


یعنی فساد ہوگیا ہے۔ مگر ایسا کیسے ہوا اب کل ہی تو غیر منظّم لفاف اور چمڑے کے کاریگر، جن کا تعلق دونوں فرقوں سے ہے اپنے پی ایف کا فارم انجمن اسکول میں سر جوڑ کر بھر رہے تھے ۔ کچھ لوگوں کو ان کا پاس بک بھی مل گیا تھا۔ سب بہت خوش تھے۔ پھر یہ کیا ہو گیا؟  نہیں ایسا نہیں ہو سکتا۔ کچھ اور ہی بات ہے، میں خود ہی دیکھتا ہوں۔


’’کہاں جا رہے ہیں، پتہ نہیں کیا ہوا ہوگا۔۔۔کیوں بھیڑ بھاڑ میں جا رہے ہیں۔‘‘ بیوی نے کہا۔


’’جانتی تو ہو لوگ بات کا بتنگڑ بنا دیتے ہیں۔ ہوتی ہے تکرار اور اسے فساد کہہ دیتے ہیں اور پھر واقعی فساد ہو جاتا ہے ۔ میں بھی تو دیکھوں آخر بات کیا ہے۔؟ ’’قصائی بستی پہنچا تو معلوم ہوا، یہاں ہریجن کوارٹر میں شاید کچھ ہوا ہے۔ کیا ہوا ہے معلوم نہیں۔ ہاں دو بچوں کے مرنے کی افواہ پھیلی ہوئی ہے۔ 


’’افواہ ہے۔ یعنی صحیح علم آپ لوگوں کو نہیں۔؟‘‘


’’چچا معلوم نہیں کیا ہوا۔۔پولس آ گئی  ہیْ۔۔کونسلر بھی ہیں۔ ادھر جانے سے ڈر لگتا ہے۔ پولس نے فسادی مان کر پکڑ لیا تو ہمارے بال بچوں کا کیا ہوگا؟‘‘


میں نے اس نوجوان کے چہرے کی طرف دیکھا۔ چہرے کی معصومیت پر خوف کی تہہ جم رہی تھی۔


میں نے بھیڑ سے معذرت چاہتے ہوئے آہستہ آہستہ ہریجن کوارٹر کی طرف قدم بڑھائے ۔ پولس لوگوں کو روک رہی تھی۔ کوارٹر س کے مین گیٹ کے اندر داخل ہونا منع تھا۔ اسی درمیان کونسلر نے مجھے دیکھ لیا۔


’’آئیے ماسٹر صاحب آئیے۔۔۔‘‘


پولس والوں نے مجھے جانے دیا۔۔


’’کیا ہوا۔۔؟‘‘


’’ابھی تک کچھ سمجھ میں نہیں آیا ہے۔۔اتنا ضرور ہے تین چھوٹے لڑکے یہی کوئی سات آٹھ سال کے ہریجن کوارٹر سے لگے اسکول پر مرے پڑے ہیں۔ پولس اور فائر بریگیڈ والے دیکھ رہے ہیں۔‘‘


’’فائر بریگیڈ۔۔۔؟ کیا آگ لگی تھی ۔۔۔؟‘‘میں نے حیرت سے پوچھا ۔


’’نہیں۔۔۔۔!‘‘


کسی نے گھبراہٹ میں فائر بریگیڈ کو بھی اطلاع دے دی تھی۔


ہم لوگ اسی طرح بہت دیر کھڑے رہے۔۔بھیڑ کی آواز کو بھی سانپ سونگھ گیاتھا۔ ان کی نظر یں کبھی اسکول کی چھت کی طرف اٹھتیں اور کبھی ہریجن کوارٹر کے مین گیٹ کی طرف۔


اسی درمیان ایم ایل اے بھی آ گئے۔ ’’کیا ہوا دیدی۔۔۔کیا ہوا ماسٹر صاحب ؟‘‘ ابھی ان کی بات ختم بھی نہیں ہوئی تھی کہ کوارٹر س کے مین گیٹ سے پولس والے اور فائر بریگیڈ کے کچھ لوگ نکلے۔۔پولس والوں نے ایک ساتھ ایم ایل اے کو سیلوٹ کیا اور کہا ’’سر!کیا آپ اندر چلیں گے۔۔مگر اندر بہت گرمی، گندگی اور گھٹن ہے۔۔راستے غلاظت سے بھرے ہیں۔‘‘


’’جو بھی ہو جانا تو پڑے گا۔۔آخر بات کیا ہے۔ اس طرح لڑکے مر جائیں گے ۔ ایسا کیسے ہوا، کیوں ہوا۔۔۔اس کا حل نکالنا پڑے گا۔‘‘


آپ لوگ بھی آئیے ۔ انہوں نے مجھ سے اور کونسلر سے کہا۔


’’کیا ہوا۔۔۔۔؟‘‘


’’ایک ذرا سی غلطی۔۔ایک ذرا سی بے احتیاطی نے تین بچوں کی جان لے لی۔۔ایک بچے کے ہاتھ میں ساڑی کا دامن ہے، ایک کے ہاتھ میں ٹوٹی کمان والی پتنگ اور ایک الٹا پڑا ہے۔۔فائر بریگیڈ کے آفیسر انچارج نے بتایا۔


’’یہ کیسے ہوا۔۔۔؟‘‘


’’ہریجن کوارٹرس کے اوپر ہائی والٹیج کا ننگا تار ہے جس سے ویپر لیمپ کا کنکشن ہے۔ نیچے کوارٹر سے لگّھی کے ذریعہ ساڑیوں کو  سوکھنے کے لیے ڈالا گیا تھا۔۔۔‘‘


’’مگر اسکول کی عمارت کے مین گیٹ پر تو تالا ہے، یہ بچے اور کیسے گئے؟‘‘


ایم ایل اے اور آفیسر انچارج کے درمیان گفتگو چل رہی تھی۔ میں شاید دس برس پہلے سماجی جاگرن کمیٹی کی طرف سے کواٹرس کے طویل و عریض احاطے میں گیا تھا۔ چھوٹے چھوٹے ان گنت کمرے اور آنے جانے کے لیے کہیں دو فٹ اور کہیں تین فٹ کا گلیارہ نما راستہ مگر لوگوں کی اتنی بھیڑ نہیں تھی۔ آج جب اندر داخل ہوا تو دلتوں کے کوارٹرس والی الگ تھلگ بستی کو بکری چھڑی کی طرح آدمیوں سے ٹھسا ٹھس بھرا پایا۔ جیسے آدمی نہ ہوں، بھیڑ بکری ہی ہوں۔


ابھی میں پچھلے دنوں کو یاد کر ہی رہا تھا کہ کانوں نے ٹوٹتے گفتگو کے سلسلے کو جوڑ دیا۔ ’’عورتیں ہمیشہ اسی طرح لگّھی کے ذریعہ اسکول کے کنارے گلیارے سے بھیگے کپڑے پسارتی ہیں۔۔کئی روز کی بارش کے بعد عورتوں نے کپڑے پسارے، بچوں نے پتنگ بازی شروع کی۔۔ ایک پتنگ کہیں سے کٹ کر آئی۔۔۔گروہ کی شکل میں لڑکے اند آئے ۔۔ ان لوگوں کے منع کرنے کے باوجود ان میں سے تین لڑکے اس طرف سے کسی طرح اسکول کی عمارت پر چڑھ گئے۔اس کے بعد کیا ہو ا کوئی نہیں جانتا۔۔بس تینوں لڑکوں کی عجیب و غریب دردناک چیخیں ابھریں اور ڈوبتی چلی گئیں۔۔ کوارٹرس کے کئیر ٹیکر نے کہا کہ مسلسل برسات کی وجہ سے جگہ جگہ چھت پر پانی جمع تھا۔تینوں نے پتنگ کو نکالنے کی کوشش کی ہوگی۔ شاید کوئی ترکیب لگا کر ساڑیوں تک وہ لوگ پہنچ گئے اور پھر بھیگی چھت، بھیگی ساڑی اور ننگے ہائی والٹیج کے الکٹرک تار نے ان کے جسم سے سارا خون نچوڑ لیا۔۔‘‘ فائر بریگیڈ کے افسر نے کہا۔


میری آنکھوں کے سامنے ایک کے بعد ایک کے ایک کئی منظر گذر گئے۔۔اس نوجوان کا چہرہ بھی سامنے آگیا جس کی معصومیت پر خوف اور ڈر کی پر چھائیاں تھیں۔ ابھی تک لاشیں اوپر سے اتاری نہیں گئی ہیں۔


کوئی نہیں جانتا یہ بچے کس کے ہیں ۔۔۔۔ہریجن کوارٹر کے سامنے مسلمانوں اور ہندوؤں کی ملی جلی آبادی والی قصائی بستی اور دلت بستی ہے۔


یہ بچے کس کے ہیں۔۔۔؟


چیخ و پکار ہر طرف ہے۔۔بہت ساری مائیں اپنے بچوں کو ڈھونڈ رہی ہیں مگر۔۔۔۔۔


چھت پر تو تین لاشیں ہیں۔ 


’’کس بدنصیب کے بچے ہیں۔۔۔۔‘‘ ایک آواز ابھری ۔۔۔۔دکھ اور درد کے سائے ہر طرف پھیلے ہوئے تھے۔


’’جلدی سے لاشوں کے نیچے لانے کا انتظام کیجیے۔‘‘ ایم ایل اے نے فائر بریگیڈ والوں سے کہا اور باہر آکر ایک پان کی دوکان کے چبوترے پر بیٹھ گئے۔ کل کی طرح آج بھی انجمن اسکول میں پی ایف کے فارم کی خانہ پری، چمڑے، لفاف، سائیکل وین والے اور جلد سازی کرنے والے ہندو اور مسلمان مزدوروں کو کرنی تھی۔ مگر سارے دم سادے اِدھر اُدھر بیٹھے تھے۔


آخر کس کے بچے ہیں۔۔۔۔؟


ہندوؤں اور مسلمانوں کی اس ملی جلی آبادی والی بستیوں میں ایک ایسی اداسی تھی جس کا کوئی رنگ نہ تھا۔ ہندو اور مسلمان سب ایک ہی جگہ جمع تھے۔


اس طرح بچے مر جائیں گے۔


کئی گھنٹوں کے لیے دونوں فرقوں کی مشترک اداسی ایک نئے باب کا اشاریہ بن گئی  تھی۔


’’معصوم بچے مرے ہیں، چاہے وہ کسی کے بھی ہوں۔‘‘ دکھنی دائی بار بار اس جملے کو دہرا رہی تھی اور رو رہی تھی۔ ان محلوں کے زیادہ تر بچے اسی کے ہاتھوں کے تو جنمے ہیں۔ دکھنی دائی شاید یہی سوچ سوچ کر اور زور زور سے رونے لگی تھی۔ اس کے آنسوؤں کے تار جیسے میری آنکھوں میں جالے بن رہے تھے ۔ آنکھیں ملتے ملتے جائے حادثہ سے اپنے محلے کی طرف لوٹنے لگا۔ گلی گلی تیز قدموں سے گزر رہا تھا کہ خدا کی اس بستی میں گلیاں ہی ہیں اوران گلیوں ہی بھر آسمان۔ کوئی سڑک نہیں۔


میں نے آنکھوں کا ملنا بند کیا۔۔۔کھلی آنکھوں سے آسماں تاکنے کی کوشش کی مگر آسمان۔۔۔۔؟


کہیں کپڑے، کہیں تار۔۔۔کہیں کپڑے کہیں تار۔


گھر پہنچ کر لڑکھڑاتے ہوئے بستر پر دراز ہو گیا۔


کچھ دیر آنکھیں بند کیے پڑا رہا۔


ان تاروں کے شاک نے تین معصوموں کی جان لی۔ ہم کیبل ٹی وی، بجلی اور فون کے تاروں کے جال میں ہیں۔ ہم سے ہمارا آسمان چھنتا چلا جا رہا ہے۔


لیٹے لیٹے میں نے ماں کی تصویر کی  طرف دیکھا ’آپ کے زمانے میں تو یہ حال نہیں تھانا؟‘


’’یہ بچے پتنگ اڑانا کیوں نہیں چھوڑ دیتے۔۔۔‘‘اچانک پشت سے میری بیوی کی آواز ابھری۔


اس دکھ اور بدحواسی میں بھی میرے ہونٹوں پر مسکراہٹ آگئی ’چھین لو اپنے پوتے اور نواسے سے پتنگ۔!‘


دوسری صبح حسب معمول تاروں کے جال پر پسارے گئے کپڑے ہم پر خندہ زن تھے۔


وشو   کرما پوجا کی آمد کی خوشی میں پتنگ کی دکان میں لڑکوں کی بھیڑ بڑھتی جا رہی تھی۔۔!

٭٭٭

سہمی ہوئی تصویر
سائرہ غلام نبی
ایسے ہی ان سب کو قدموں کی آہٹ سنائی دی‘ اس حبس زدہ کمرے میں صدیوں کا سنّاٹا ٹھہر گیا۔ 

’’آ گیا سالا دماغ کی دہی کرنے ‘‘ ان میں سے کسی نے زیرِ لب کہا۔ 

باقی سب مصروف دکھائی دینے کی اداکاری کرنے لگے۔ صاف لگتا تھا کہ برسوں کی ریہرسل کے باوجود بھی مہارت میں اناڑی پن ہے۔ 

نام نہاد مالکانہ استحقاق سے اٹے چہرے پہ سیاہ رنگ کا چشمہ چڑھائے وہ دروازے سے داخل ہوا۔ اس سیاہ چشمے کے بارے میں اس کے ماتحتوں کا خیال تھا کہ وہ حالات سے چشم پوشی کے لیے لگاتا ہے۔ 

جس کمرے میں وہ داخل ہوا ‘ یوں لگتا تھا کہ مستقبل بنیادوں پر خصوصی پلاننگ کر کے بے ترتیبی پھیلائی گئی ہے کہ دفتری امور تندہی سے انجام دینے والے کسی سہولت کا ذائقہ نہ چکھ لیں اور تن آسان نہ ہو جائیں۔ سیٹھ کی مخصوص ذہنیت اس کمرے کے کونے کونے سے ٹپکتی تھی۔ جہاں پانچ کرسیاں ‘ تین میزیں ‘ میزوں پر چائے کے دو کپ‘ ایک جگہ ‘ چار گلاس‘ کبھی پانچ ‘ کبھی دو ‘ کبھی تین۔ البتہ ملازمین کی تعداد گھٹتی بڑھتی رہتی۔ 

دروازے کے عین سامنے والی دیوار میں ایک کھڑکی تھی ‘ جس کے پٹ مضبوطی سے بند کیے گئے تھے کہ کہیں تازہ ہوا کا جھونکا اندر نہ آ جائے ‘ جس کے درزوں سے موسم جھانکتا گزر جاتا تھا۔ البتہ اس کھڑکی کے اوپر ٹنگی گھڑی وقت گزرنے کا لمحہ بہ لمحہ اعلان کرتی تھی۔ 

اس کمرے کی اشیا بہ شمول افراد کب کاٹھ کباڑ میں تبدیل ہوئے ‘ دیوار پر پھڑپھڑاتا کلینڈر اس سلسلے میں خاموش تھا۔ 

وہ انگنت بل پیشانی پہ ڈالے اپنی بے آرام نشست گاہ پر بیٹھنے لگا کہ ٹیلی فون کی گھنٹی اس لمحے بج کر گویا اسے چڑانے لگی۔وہ کئی سیکنڈ تک گھور کر اسے دیکھتا رہا تو وہ جیسے سہم کر چپ ہو گئی۔ 

وہ ان سب پر انچارج مسلط کیا گیا تھا۔ سیٹھ کی نظروں میں سرخرو ہونے کی کوشش میں اچھے برے کی تمیز بھلا بیٹھا تھا۔ برسوں اندر کی پکار کو سلاتے سلاتے جسم کے احتجاج نے نہ ختم ہونے والی جھلّاہٹ اس کی رگ رگ میں بھردی تھی۔ سیٹھ کے سامنے گھگھیانے والا اپنے ماتحتوں میں آ کر خوف کی آلودگی پھیلانے والا ایسا آلہ بن جاتا تھا جو صرف ان کے دماغوں میں دھواں بھرتا۔ 

لائٹر سے شعلہ نکلا اور سگریٹ کی بجائے خود ہی سلگ اٹھا‘ ہر روز کی طرح اب بھی اس کی نظر سیدھی پلستر اکھڑی دیوار پہ ٹنگے قدیم فریم پہ جا ٹکی ‘ جس کا جھکاؤ قدرے ترچھا ہو رہا تھا جو سہما سہما ہوا سا تاثر دیتی تھی۔ جانے کیا بات تھی کہ وہ کمرے کی حالتِ زار کو یکسر نظر انداز کر کے اس تصویر پر نظر پڑتے ہی بھنّا اٹھتا اور اس کا پہلا سوال ہوتا۔’’آج بھی یہ فریم سیدھا نہ ہو سکا۔‘‘ 

آج بھی اس نے پہلی بات وہیں سے شروع کی ‘ جو کل کی آخری تھی۔ 

’’تم لوگوں نے کل کچھ کیا ہے ‘ جو آج کر لو گے ‘‘ وہ ترچھے فریم کو نفرت سے دیکھتے ہوئے بولا۔ 

’’ایک کیل تو تم سے ٹھونکی نہیں گئی ‘ کرتے ہو انقلاب کی باتیں۔‘‘ 

مقابلے سے پہلے ہتھیار پھینکنے والے ہر روز کی طرح آج بھی حق دق تھے کہ ان کے ذہن میں یہ خناّس کب تھا۔ 

بات ننھی سی کیل سے شروع ہو کر ہمہ گیر ہو چکی تھی ‘ اب وہ لاینحل مسائل کو لیے جھنجلا کر ان کے اعصاب پر برس رہا تھا۔ 

یہ روز کا معمول تھا ‘ وہ سیٹھ کے کاروبار کے جوڑ توڑ میں الجھتا ‘ شاہ سے زیادہ شاہ کا وفادار بنا ‘ سیٹھ کے کمرے سے لوٹتا‘ جہاں اس کے ماتحت کام کرنے والے والوں کے سر جھکے ہوئے ہوتے ‘ ان کو فرض شناسی سے کام کرتا دیکھ کر اس کو آگ لگ جاتی ‘ اور ترچھے فریم میں مٹتے ہوئے نقش و نگار والی تصویر‘ اس کے جھلّاہٹ کا نقطہ آغاز بن جاتی اور وہ مغلظات بکنے لگتا کہ تصویر تک سہم کر ‘ دیوار سے چپک جاتی اور کان دبا کر سننے لگتی۔ 

’’مقدّر تم لوگوں کا۔ سزا ہم جیسوں کو۔ ہمارے ٹیکسوں پہ پلنے والے ‘ یہ صرف اور صرف تمہارے اعمال کی سزا ئیں ہیں ‘ تم لوگوں نے منتخب کر کے ہمارے سروں پہ بٹھایا ہے ‘‘وہ از خود صالحین میں شامل ہو گیا۔ اور بقیہ کو عوام کی گالی دے کر ہر قصور سے خود کو بری الذمہ قرار دے دیا۔ 

’’خدا کی قسم! ہم نے تو کسی پارٹی کو ووٹ نہیں دیا‘‘ بے ارادہ ہی ان میں سے ایک صفائی دے بیٹھا۔ اب اس کا روئے سخن اس کی طرف تھا۔ یہ الزامات نئے نہ تھے ‘ نہ آج ہی کوئی قصور سرزد ہوا تھا۔ یہ تو روز کا قصہ تھا۔ ہزار بار کے دہرائے ہوئے جملوں سے معنی مر چکے تھی‘ الفاظ کی سڑاند بڑھتی چلی جا رہی تھی۔ یقیناً یہ وہ خیالات تھے ‘ جو سیٹھ اپنے مفادات کے تحت اس کے اندر انڈیلتا جنہیں وہ باہر آ کر اگلنے لگتا۔ 

’’ یہ تم ہو نا عوام ‘ جن کی اتنی بساط نہیں کہ ایک ذرا سے ترچھے فریم کو سیدھا کر سکیں۔‘‘ 

بھلا کہاں فریم ‘ کہاں ‘ عوام ‘ کہاں نظام۔ عجب بے ربط جوڑ تھا۔ 

’’سر ! وہ آج کی مہلت مل جائے تو۔‘‘ 

یہ سنتے ہی اس کا تند لہجہ استہزا آمیز ہو گیا۔ 

’’اونہہ ! آ چکی کل۔‘‘ کمرے میں موجود اس کے علاوہ سب ہی نے دانت کچکچا کر اس فریم کو دیکھا ‘ اور ماحول کی کڑواہٹ کو اندر دھکیل کر مانیٹر کی اسکرین میں گھسنے کی کوشش کرنے لگا۔ 

ان سب کو اس فریم شدہ تصویر سے لے کر ملک کے نظام تک سے قطعاً کوئی دلچسپی نہیں تھی ‘ ان کی بلا سے نظام بدلے ‘چہرے بدلیں ‘ انصاف ہو یا نہ ہو‘ انقلاب آئے یا نہ آئے۔ انہیں تو فقط اپنے کام کا معاوضہ درکار تھا۔ جس سے زندگی کی تہمت کو گور تک با آسانی لے جائیں۔ 

کچھ توقف کے بعد کمرے میں اس کی آواز پھر ان سب کے کانوں کے پردے سے ٹکرائی۔ 

’’اخبار پڑھتے ہو؟‘‘ 

’’ جی۔ جی‘‘ اب اس جی میں اقرار تھا یا ان کار۔ 

اس کو بھی یہ جاننے سے دلچسپی نہیں تھی۔ وہ شام کے اخبار کی شہ سرخی بن گیا اور ہراس پھیلانے لگا۔ 

’’تم لوگوں نے کچھ سوچا۔ اونہہ بھلا تم کیا سوچ سکتے ہو۔ زیادہ سے زیادہ بڑی طاقتوں کو گالی دے دو گی۔ ‘‘ خود سے سوال کر کے خود ہی جواب دینے کا فریضہ انجام دیا۔سب کی نوک زباں پر ایک غلیظ ترین گالی آئی‘ مگر وہ گالی اندر کو دھکیل دی گئی۔ 

ان سب کو خاموش دیکھ کر کسی اینکر پرسن کی طرح سارے قصور ان کے سر تھوپتا چلا گیا۔ جانے کتنے میڈیا مسائل تھے جو لمحے بھر میں گنوا دئیے گئے تھے۔ 

ہر دن کی طرح ایک بار پھر وہ سب سوچنے لگے ‘ وہ پہلے جمہوریت کا بحران حل کریں ‘ گمشدہ افراد کو بازیاب کروائیں ‘ ڈرون حملوں کو رکوائیں یا اس بھونپو کو اٹھا کر باہر پھینک دیں ‘ یا کم از کم اس فریم کو جلد از جلد خاکستر کر دیں۔ ان سب کی سوچوں میں وقتی اُبال اُٹھا ‘ معمول کی طرح سر جھکا کر کام کرتے جیسے ہی پانچ بجے ‘ عارضی رہائی پاتے ہی کمرے کا ہر غم بھلا کر صبح نو تک کے لیے اپنی دنیا میں مگن ہو گئی۔ 

۔۔۔۔۔۔ 

صبح کے نو بج چکے تھے ‘ ایک ایک کر کے وہ آ چکے تھے ‘ ان سب کا مصمم ارادہ تھا کہ وہ ا س ترچھے فریم والی تصویر کو سیدھا کر کے رہیں گے۔ 

’’یار ! یہ بھی کوئی مشکل کام ہی۔‘‘ ایک نے اسٹول کو دیوار کے قریب رکھتے ہوئے کہا۔ 

’’خوامخواہ اس بڈھے نے اِشو بنا رکھا ہی۔ ‘‘ دوسرا اسٹول پر چڑھ گیا۔ 

چوتھے نے دوسرے کو پیپر ویٹ تھمایا۔ وہ کیل اکھاڑ کر نئے سرے سے ٹھونکنے لگا۔ چند ہی لمحوں میں ٹھیک زاوئیے سے فریم‘ کچھ اجنبی سا تاثر دے رہا تھا۔ 

’’الو کا پٹھا ‘‘ دوسرا ہاتھ جھاڑتے ہوئے فقط معصوم سی گالی دے کر رہ گیا۔ تیسرے نے زور دار گالی دینے کے لیے منہ کھولا ہی تھا کہ ان کے قدموں کی چاپ سنائی دی‘ اور پل بھر میں حبس زدہ کمرے میں سنّاٹا ٹھہر گیا۔ وہ نپے تلے قدم اٹھاتا ‘ فرش کو روندتا اندر داخل ہوا۔ 

اس سے پہلے کہ فون اسے چڑاتا۔ اس نے اسے اٹھا کر کریڈل پر رکھ دیا۔ برسوں کی عادت کے مطابق ‘ سیدھی اس کی نظر پلاستر اکھڑی دیوار تک گئی۔ جہاں فریم سیدھا ہو کر پھیکی سی مسکراہٹ کا تاثر دے رہا تھا۔ 

کچھ دیر مکمل خاموشی طاری رہی۔ وہ فریم کو تکتا رہا۔ 

’’ یہ فریم کس نے سیدھا کیا ہی۔ ‘‘ کڑک دار لہجہ ان کو ایک بار پھر سہما گیا۔ 

’’ وہ ہم نے۔‘‘ ان میں سے کسی ایک نے جوش میں بولنے کی کوشش کی۔ اور ہکلا کر رہ گیا۔ 

’’کیا سارے مسائل حل ہو گئے ؟‘‘ اس نے سب کو باری باری گھورا‘ سب کے سر عادتاً پنڈولم کی طرح ہلے۔ 

’’آج مجھے یقین ہو گیا ‘ تم سب کچھ بھی نہیں کر سکتے ‘ کچھ بھی نہیں۔‘‘ وہ تیز آواز میں بار بار ایک ہی جملے کی تکرار کرنے لگا۔ 

’’ کیا مذاق ہے ‘ پوری قوم مل کر ایک کیل ٹھونکنے میں لگی ہوئی ہے ‘ تمہیں خبر ہے تمہاری سرحدوں پر کیا ہو رہا ہے۔ تمہاری اسمبلیاں آج کل کس اِشو  پر لڑ رہی ہیں اور وہ تمہاری عدالتیں۔‘‘ 

ایک بے ضرر سی کیل تھی ‘ لاینحل مسئلے تھے او ر وہ تھا۔ 

فریم میں مٹی مٹی سی تصویر ان سب پر ہنس رہی تھی ‘ اور وہ سب اپنے آپ میں چھپ رہے تھے۔ 

٭٭٭

دو گز زمین
عذرا قیصر نقوی
نیم غنودگی کی حالت میں ان کے کانوں میں اماں کے مناقب پڑھنے کی آواز آ رہی تھی۔۔۔۔۔۔ 

ساماں شتاب کر دے مرے دل کے چین کا 

پروردگار واسطہ پیارے حسین علیہ السلام کا 

فجر کی نماز کے بعد آنگن کے کونے میں بنے لال پتھر کے چبوترے پر بیٹھی اماں روز پُر سوز آواز میں مناقب پڑھتی ہیں۔۔۔۔تنویر زہرا گھبرا کر اٹھ بیٹھیں ارے ! فجر کی نماز قضا ہو جائے گی۔۔اماں۔۔کہاں ہیں۔۔۔۔یہ کون سی جگہ ہے۔۔۔۔سامنے کی کھڑکی سے برابر والے مکان کی چھت پر جمی برف کی تہہ نظر آئی۔۔۔۔۔نیچے لِونگ روم سے صبح کی خبروں کی آواز آ رہی تھی۔۔۔کچن میں بہو اور بچوں کے چلنے پھرنے کی آوازیں تھیں۔۔۔وہ حسب عادت خود سے بولیں۔۔۔۔ 

"لے تنویر زہرا ہو گئی ایک اور صبح" سرہانے رکھی ڈیجیٹل گھڑی پر نظر ڈالی صبح کے ساڑھے چھ بجے تھے۔۔۔انہوں نے سوچا۔۔۔۔"یہ گھڑی اور رات بھر بھوت بن کر ہو لاتی رہتی ہے۔۔۔ایک تو نیند ویسے ہی غائب ہے، سو گئیں تنویر زہرا؟۔۔۔۔۔۔ کل رات بھی شاید تین بجے رات کے بعد نیند آئی ہو گی۔۔۔وہ بھی نیند کی دوسری گولی کھانے کے بعد، کتنی بار مرتضیٰ سے کہا یہ گھڑی ہٹا لے یہاں سے۔۔۔۔مگر اس کے خیال سے تو یہ گھڑی اچھی ہے کہ اماں کو اندھیرے میں بھی وقت کا پتہ چل جائے۔۔۔۔ارے مجھے وقت کا پتہ چلنے نہ چلنے سے کیا فرق پڑتا ہے۔۔۔۔" 

تنویر زہرا بمشکل گھٹنے پر ہاتھ رکھ کر اٹھیں۔۔۔باتھ روم جانا بھی ان کے لئے ایک مشکل کام تھا۔۔۔کھڑے ہو کر واش بیسن میں وضو کرنا کوئی آسان کام نہیں تھا۔۔۔وضو کر کے نماز پڑھنے کے بعد وہ نیچے آئیں تو مرتضی باہر سے گھر کے سامنے کے راستے سے برف ہٹا کر آ رہا تھا۔۔ٹوپی اور دستانے برف سے اٹے ہوئے تھے۔۔۔کان اور ناک سرخ ہو گئے تھے۔۔اس نے جب دستانے اتارے تو انہوں دیکھا کہ انگلیاں بھی لال ہو گئی تھیں۔۔۔ان کا دل بیٹے کے لئے تڑپ گیا۔۔۔بولیں۔۔۔۔ 

"ارے کیوں مصیبت میں پڑتا ہے روز صبح۔۔پڑی رہنے دے برف۔۔۔خود پگھل جائے گی۔۔۔۔" 

مرتضی نے جھلاہٹ پر قابو پاتے ہوئے بڑے رسان سے اماں کو سمجھانے کی کوشش کی۔۔۔۔ 

"ارے اماں ! اگر روز برف نہ ہٹاؤں تو برف کا ایک پہاڑ کھڑا ہو جائے گا دروازے کے سامنے۔۔۔اور پھر گیراج سے گاڑی نکالنے کے لئے بھی تو راستہ صاف کرنا تھا نا!۔۔۔ کل رات بھر برف پڑی ہے۔۔۔۔" 

تنوریر زہرا نے کچن کی کھڑکی سے جھانک کر دیکھا۔۔۔۔پچھواڑے کے مکان میں مسٹر سوائے اپنی گاڑی سے برف ہٹا رہے تھے۔۔۔وہ بولیں۔۔۔۔

"ارے ! سردیوں میں گاڑی چلانے کی کیا ضرورت ہے۔۔بس سے چلا جایا کر۔۔۔۔برف کے زمانے میں تو گاڑی لے کر جاتا ہے تو دن بھر مرا جی ہولتا رہتا ہے۔۔۔" 

مرتضی کو اماں پر غصہ بھی آیا اور پیار بھی۔۔۔ بولے۔۔۔ 

"اماں آپ کو کسی طرح چین نہیں۔۔۔۔کراچی میں جب بس میں بیٹھ کر ناظم آباد سے کلفٹن جاتی تھیں تو دعا مانگا کرتی تھیں کہ مولا! ایک دن ایسا بھی کرنا کہ میرے مرتضی اور ارتضی کے پاس بھی گاڑی ہو۔۔۔۔۔آپ کو کلفٹن والے خالو ابا کی گاڑی دیکھ کر کیسا رشک آتا تھا۔۔۔۔" 

کچن میں ان کی بہو رضیہ جلدی جلدی بچوں کا لنچ پیک کر کے دے رہی تھی۔۔۔۔۔۔۔مرتضی کو بھی کاغذ کے براؤن لفافے میں سینڈوچ، جوس اور ایک سیب رکھ کر لنچ کے لئے دے دیا۔۔۔۔اور جلدی جلدی کوٹ، بوٹ، دستانے اور ٹوپی پہن کر اپنے لنچ کا براؤن لفافہ لے کر کام پر جانے کے لئے تیار ہو گئی۔۔۔۔بچے بھی اسکول کی بس لینے کے لیئے قریبی بس اسٹاپ پر چلے گئے۔۔۔۔۔۔۔ 

دھڑ۔۔۔۔۔دھڑ۔۔۔۔۔دروازے بند ہونے کی آوازیں۔۔۔گیراج کا شٹر بند ہونے کی آواز۔۔۔۔"سب چلے گئے۔۔۔" تنویر زہرا خود سے بولیں۔۔۔۔اب گھر میں مکمل سناٹا۔۔۔۔۔سوائے نیچے چلتے ہوئے ہیٹنگ کرنے والی فرنس کی آواز کے جو متواتر آ رہی تھی۔۔۔۔۔وہ آ کر چڑیوں کے پنجرے کے پاس کھڑی ہو گئیں۔۔۔۔یہ چھوٹی چھوٹی رنگین چڑیاں پچھلے مہینے مرتضی کے بیٹے علی نے انہیں تحفے میں ‌دی تھیں۔۔۔۔کہ یہ آپ کا برتھ ڈے گفٹ ہے۔۔۔وہ ہنس پڑی تھیں۔۔۔" اوئی اس بڑھاپے میں اب میری سالگرہ ہو گی۔۔۔۔۔ساری عمر تو منائی نہیں۔۔۔۔"۔۔۔۔ یہ چڑیاں اب ان کی دن بھر کی ساتھی بن گئی تھیں۔۔۔۔تنویر زہرا چڑیوں سے باتیں کرتی تھیں مگر ان کا خیال تھا کہ چڑیاں اردو سمجھ تو جاتی ہیں مگر بولتی انگریزی ہیں۔۔۔۔۔ 

تنویر زہرا نے کچن پر نظر ڈالی۔۔۔چمکتا ہوا، صاف ستھرا، ہر چیز جگہ پر رکھی ہوئی تھی۔۔۔۔وہ پھر چڑیوں سے مخاطب تھیں۔۔۔۔۔۔ 

"ایک تو میں رضیہ کے سگھڑاپے سے بھی پریشان ہوں، کام کر کر کے مری جائے ہے، کتنا کہا کہ رہنے دے روز کوئی سالن پکا دیا کرونگی مگر نہیں۔۔۔۔۔سب خود ہی کرے گی۔۔۔۔۔اتوار کے روز دن بھر کھڑے ہو کر ہفتے بھر کے لئے کھانے پکا پکا کر فریزر میں ‌رکھ دے گی، اے ہے۔۔۔۔! یہ بھی کوئی بات ہوئی۔۔۔کہ روز روز کھانا پکانے سے گھر میں پیاز اور مسالوں کی بو بس جاتی ہے۔۔۔۔دوپہر میں علی آئے گا اسکول سے، خود ہی فرج سے اپنی وہ اسپگیتی یا پیزا نکالے گا، مائیکروویو میں خود گرم کرے گا اور کھا لے گا۔۔۔۔۔کتنا کہا کہ لاؤ۔۔۔تمہارے لیئے تازہ روٹی ڈال دوں۔۔۔۔پراٹھا پکا دوں مگر نہیں۔۔۔۔اسے تو یہ ہی امریکن کھانے پسند ہیں۔۔۔" 

تنویر زہرا لِونگ روم کی کھڑکی میں آ کھڑی ہو گئیں۔۔۔۔سامنے صاف ستھرے مکانوں کی قطار تھی۔۔۔چمنیوں سے دھواں نکل رہا تھا۔۔برف سے مکانوں کی چھتیں اور راستے ڈھکے ہوئے تھے۔۔۔۔وہ برف صاف کرنے والی مشین کے انتظار میں کھڑی ہو گئیں۔۔۔۔ابھی وہ دیو جیسی مشین آتی ہو گی۔۔اور سڑک کی ساری برف سرکا کر کنارے کر دے گی۔۔۔۔اور سڑک کے دونوں طرف برف کی چھوٹی سی دیوار اور اونچی ہو جائے گی۔۔۔۔اب صبح کے 9 بج چکے تھے آفس اور دوسری ملازمتوں پر جانے والے جا چکے تھے۔۔۔اس لئے سڑک پر کوئی اِکّا دُکّا گاڑی گذر جاتی تھی۔۔۔دس بجے کے قریب سامنے والے مکان سے دو بچے، لال پیلے اسنو سوٹ پہنے ہوئے نکلیں اور برف پر لوٹیں لگائیں گے۔۔۔۔۔۔۔۔ 

"شاباش ہے ان کی ماں کو بھی۔۔۔۔اس سردی میں بھی بچوں کو باہر نکال دیتی ہے۔۔" تنویر زہرا سوچتی تھیں۔۔۔۔۔ 

10 بجے اک بڑی بی سر سے پاؤں تک گرم کپڑوں میں ملفوف۔۔۔اپنے کتے کو ٹہلانے نکلیں گی۔۔۔۔۔۔ 

"غضب کی ہمت ہے بڑھیا کی کہ اس سردی اور برف باری میں ‌بھی گھومنے سے باز نہیں آتی۔۔۔۔" وہ حیران تھیں۔۔۔۔۔ 

گھڑی پر نظر ڈالی۔۔۔۔ابھی تو صرف ساڑھے نو بجے تھے۔۔۔۔۔"اب کیا کروں۔۔۔ناشتہ کرنے کو بھی دل نہیں چاہتا۔۔۔فرج میں جوس، پھل، ڈبل روٹی، انڈے۔۔۔سب بھرے پڑے ہیں مگر کھانے کو دل ہی نہیں چاہتا۔۔۔اکیلے کیا خاک اچھا لگتا ہے کھانا پینا۔۔۔۔۔۔۔۔۔۔۔" 

"اب مجھے یہاں کناڈا آئے تقریباً  ڈیڑھ سال ہو گیا۔۔۔انہوں ‌نے سوچا مگر لگتا ہے کہ جیسے برسوں ہو گئے ہیں۔۔۔ارتضی کے پاس سعودی عرب میں ‌بھی رہ کر آئی چند مہینے۔۔۔وہاں بھی میں ‌اور ارتضی کی بیوی دن بھر گھر میں بند۔۔۔شام کو ارتضی آتے۔۔۔اگر تھکے ہوئے نہیں ‌ہوتے تو گاڑی میں بیٹھا کر گھما پھرا لاتے۔۔۔خیر سے وہاں حج تو ہو گیا۔۔۔۔مگر وہاں بھی کیا جی لگتا میرا۔۔۔۔۔مرتضی نے یہاں کناڈا بلانے کی ضد پکڑ لی۔۔۔۔اماں اور بابا کیا کریں گے اکیلے کراچی میں۔۔۔۔رضیہ باجی بھی شادی ہو کے دبئی چلی گئی ہیں۔۔۔۔مرتضی کے ابا کے کسی صورت کناڈا آنے پر راضی نہیں تھے۔۔۔۔ اور نہ ہی آئے۔۔جب تک۔۔۔۔۔ کناڈا کا امیگریشن کا ویزا آئے اللہ ہی نے ان کا ویزا بھیج دیا۔۔۔۔۔ابا کے مرنے کے بعد دونوں بھائی آئے۔۔۔۔باپ کا بنوایا ہوا گھر بیچ باچ کر۔۔۔۔لے آئے مجھے اپنے ساتھ یہاں۔۔۔۔کیا نام ہے اس شہر کا۔۔۔۔؟۔۔۔۔۔۔۔ ونڈسور۔۔۔۔جب یہاں آئی تھی تو مرتضی اک پندرہ منزلہ اونچی بلڈنگ کے ایک فلیٹ میں رہتا تھا۔۔۔۔اندرونِ شہر تھی وہ بلڈنگ۔۔۔۔کھڑکی میں کھڑی ہو جاتی تھی۔۔۔۔اور سڑک کی چہل پہل دیکھ لیتی تھی۔۔۔۔۔اب دس مہینے ہوئے ماشاء اللہ یہ مکان خرید لیا ہے۔۔۔۔۔رضیہ کتنے فخر سے دکھاتی ہے اپنے ملنے والوں ‌کو۔۔۔۔فور بیڈروم کا مکان ہے۔۔۔۔بچوں کے کھیلنے کے لئے بیسمنٹ بھی ہے۔۔۔۔گیراج میں ‌کہتے ہیں دو گاڑیاں کھڑی ہو سکتی ہیں۔۔۔مکان جب سے خریدا ہے۔۔۔مرتضی نے تو بس میاں بیوری مورگیج کی ہی باتیں کرتے ہیں۔۔۔اک دن میں نے پوچھا تھا کہ یہ مورگیج کیا بلا ہے۔۔۔تو رضیہ نے کچھ سمجھایا تھا کہ اماں۔۔۔! اتنا پیسہ ہر مہینے بینک تو دینا ہوتا ہے۔۔۔۔ورنہ مکان بینک لے لے گا۔۔۔۔۔۔۔میری سمجھ میں ‌تو کچھ نہیں آیا۔۔۔۔ایک وہ انڈیا میں کسٹووڈین کا قصہ تھا۔۔۔۔پاکستان بننے کے بعد جب چچا ابا کراچی آئے تھے تو کسٹووڈین نے قبصہ کر لیا تھا۔۔۔ان کے مکان پر۔۔۔اب پتا نہیں یہ مورگیج کیا قصہ ہے۔۔۔۔اور جب ہم پاکستان آئے تو ہر وقت قصہ رہتا تھا کلیم کا۔۔۔الاٹمنٹ کا۔۔۔۔مگر ہمیں کیا ہاتھ آیا۔۔۔خاک۔۔۔۔مرتضی کے ابا سرکاری ملازم تھے۔۔۔انڈیا میں۔۔۔سو وہ پاکستان آ گئے تھے۔۔۔وہاں بھی کیا تھا۔۔۔اک پرانا آبائی مکاں امروہے میں۔۔۔اور کراچی میں وہ بھی نصیب نہ ہوا۔۔۔۔سنا ہے لوگوں نے بڑے بڑے الاٹمنٹ کرائے۔۔۔۔۔۔" 

انہوں نے غیر ارادی طور پر گھڑی کی طرف دیکھا تو دن کے دس بج چکے تھے۔۔۔سوچا کہ چلو پودوں میں پانی ڈال دوں۔۔۔رضیہ نے گملوں میں طرح طرح کے پودے لگائے تھے۔۔۔گھر کے اندر اچھی خاصی پھلواری بن گئی تھی۔۔۔پودوں کی دیکھ بھال کا کام تنویر زہرا نے اپنے ذمہ لے لیا تھا۔۔۔۔۔۔کراچی کے چھوٹے سے مکان کے آنگن میں بھی تنویر زہرا نے کچھ حصہ کچا رہنے دیا تھا۔۔۔اور وہاں بیلے کے پھول لگائے تھے۔۔۔۔ 

"نہ جانے وہ بیلا زندہ ہو گا یا مر گیا ہو گا۔۔۔۔" وہ آزردہ ہو گئیں۔۔۔۔۔۔ 

ان کے دماغ میں ‌تو ابھی میرٹھ والے گھر کے آنگن کے امرود اور موگرے کی خوشبو بسی ہوئی تھی۔۔۔۔۔۔۔۔۔۔۔۔۔۔۔

وہ بہت لگن سے ہر گملے میں ‌پانی ڈالتی رہیں۔۔ربر پلانٹ کے پتے گیلے کپڑے سے صاف کئے۔۔۔۔پودوں پر اسپرے کیا۔۔۔وہ روز ہر گملے کو دیکھتیں کی کتنے نئے پتے نکلے۔۔۔۔ 

کبھی کبھی اُنہیں پودوں پر ترس آتا کہ بے چارے کبھی باہر کی تازہ ہوا بھی نہیں پاتے۔۔۔انہوں نے کھڑکی سے باہر نظر ڈالی۔۔۔۔سامنے یارڈ میں میپل کا درخت ٹنڈمنڈ کھڑا تھا۔۔۔۔انہوں نے حساب لگایا۔۔۔۔جنوری، فروری، مارچ، اپریل۔۔۔تب کہیں اپریل کے آخر میں سوکھی شاخوں سے پتے سر نکالیں گے۔۔۔۔جون جولائی میں درخت خوب ہرا بھرا ہو جائے گا۔۔۔۔پھر اکتوبر میں پتے سرخ ہو جائیں گے تو پیڑ پر آگ سی لگتی معلوم ہو گی۔۔۔۔جب بہت خوبصورت لگتے ہیں یہ میپل کے درخت۔۔۔اور ابھی اکتوبر ختم بھی نہیں ہو گا۔۔۔کہ سوکھے پتوں سے پھر یارڈ بھر جائے گا۔۔۔۔پھر وہی ٹنڈمنڈ درخت۔۔۔۔۔پھر وہی گرمیوں کا انتظار۔۔۔نہ جانے اگلی گرمی دیکھوں گی یا نہیں۔۔۔۔۔" انہوں نے سوچا ۔۔۔۔ ۔۔۔ 

اب انہیں دن کے ایک بجے کا انتظار تھا جب مرتضی کا بیٹا علی اسکول سے آئے گا تو ذرا رونق ہو گی۔۔۔بڑی بیٹی سارہ تین بجے اسکول سے آئے گی۔۔۔مرتضی اور رضیہ شام کو چھ بجے آئیں گے۔۔۔۔سردیوں میں تو چھ بجے اندھیرا ہو جاتا ہے۔۔۔مرتضی واپسی میں رضیہ کو کام پر لیتا ہوا آتا ہے۔۔۔۔انہیں ‌رضیہ پر ترس آتا تھا۔۔۔وہ کام سے واپس آ کر کھانا گرم کرتی۔۔۔کھلاتی۔۔۔کچن صاف کرتی۔۔برتن دھوتی۔۔اور مرتضی بیٹھ کر ٹی وی دیکھتے تھے۔۔۔۔۔۔۔رضیہ خواہ مخواہ گھر سے باہر کام کرتی ہے۔۔۔کیا فائدہ جان کھپانے سے۔۔ایک بار انہوں ‌نے مرتضی سے کہا تھا۔۔۔کیوں بیوی سے نوکری کراتا ہے۔۔۔۔" 

اس نے جواب دیا تھا۔۔۔۔ 

"اماں ! رضیہ ہی کو زیادہ شوق تھا مکان خریدنے کا، صرف میری تنخواہ سے تو مورگیج ادا ہو نہیں سکتا تھا۔۔۔۔اس لئے رضیہ نے بھی کام شروع کر دیا۔۔۔فیکٹری میں ‌پرزے جوڑنے کا کام ہے رضیہ کا۔۔۔۔" 

فون کی گھنٹی بجی۔۔۔۔تنویر زہرا فون کی گھنٹی سے ہمیشہ گھبرا جاتی تھیں۔۔۔انہوں نے سوچا۔۔۔۔" ہو سکتا ہے مرتضی کا فون ہو۔۔۔۔میری خیر خبر لے لیتا ہے۔۔دن میں وہ اک آدھ بار۔۔۔۔۔کیا پتہ کسی اور کا فون ہو۔۔کوئی انگریزی نہ بولتا ہو۔۔۔۔۔کوئی بات نہیں۔۔۔کہہ دوں گی۔۔مسٹر مرتضی ناٹ ہوم۔۔۔۔۔۔اور رکھ دوں گی فون۔۔۔۔" گھنٹی بجے جا رہی تھی۔۔۔انہوں نے فون اٹھایا۔۔۔فون پر رضیہ کی دوست ثمینہ چودھری تھی۔۔۔وہ بھی دن میں کبھی کبھار فون کر لیتی تھی۔۔۔۔۔اِدھر اُدھر کی دو چار باتیں کر کے تنویر زہرا کا دل بہل جاتا تھا۔۔۔۔حالانکہ ثمینہ پنجابی تھی۔۔مگر تنویر زہرا کو یہاں وہ ہی غنیمت معلوم ہوتی تھی۔۔۔۔۔ 

ثمینہ فون پر نہ جانے کیا کیا کہہ رہی تھی۔۔۔لیکن تنویر زہرا کے دماغ میں بس ایک جملہ اٹک کر رہ گیا۔۔آٹھ ہزار ڈالر۔۔۔۔۔۔۔۔۔۔۔ 

رات کو کھانے کے بعد جب مرتضی اور رضیہ بیٹھے ٹی وی دیکھ رہے تھے۔۔تو زہرا کے اس سوال نے دونوں ‌کو چونکا دیا۔۔۔۔ 

"بیٹا! مرتضی۔۔۔کیا آٹھ ہزار ڈالر کی رقم بہت ہوتی ہے۔۔۔۔" 

مرتضی حیران ہوا کہ اماں آج روپئے پیسے کے چکر میں کیسے پڑ گئیں۔۔۔۔وہ تو یہ بھی بڑی مشکل سے سمجھ پاتی تھیں کہ ایک ڈالر میں کتنے پاکستانی روپئے آتے ہیں۔۔۔۔ 

مرتضی نے پوچھا " کیوں اماں ‌کیا ہو گا آٹھ ہزار ڈالر کا" تنویر زہرا ٹال گئیں۔۔۔ 

"کچھ نہیں یوں ہی پوچھ رہی تھی۔۔۔" 

وہ جلدی ہی اٹھ کر سونے کے لئے اپنے کمرے میں چلی گئیں۔۔۔۔نیند کی گولی کھائی۔۔۔رات کی دعائیں پڑھیں۔۔۔دستک دی اور لیٹ رہیں۔۔وہی سوال دماغ میں گھومے جارہا تھا۔۔آٹھ ہزار ڈالر۔۔۔۔اچھا اگر مرتضی کے پاس نہ ہوئے تو ارتضی کو خط لکھوں گی وہ دے دے گا۔۔انہیں تھوڑا سکون ہوا۔۔۔۔آنکھیں مندنے لگیں۔۔۔لگتا ہے آج کمرے کی ہیٹنگ زیادہ تیز ہے۔۔۔۔۔نیند جلدی آگی۔۔۔۔۔ 

یہ کیسا مجمع ہے۔۔کس کا جنازہ ہے۔۔۔چالیسواں ہے اماں کا؟۔۔۔۔نہیں مرتضی کے ابا کا سوئم ہے۔۔۔۔۔یہ کس کی قبر ہے۔۔بیری کے پیڑ کے نیچے۔۔۔فاطمہ زہرا لکھا ہے کتبے پر۔۔۔۔۔۔اچھا ! میرٹھ میں اماں کی قبر شاید بھائی شان حیدر نے مرمت کرائی ہے۔۔۔ابا کی قبر پر گھاس اگ آئی ہے۔۔۔۔یہ کس کی تازہ قبر ہے۔۔۔۔مرتضی کے ابا سوئے ہوئے ہیں۔۔۔۔یہ برف سی کیسی گری ہے اس قبر پر۔۔۔یہ کون سی جگہ ہے۔۔۔یہ کس کا جنازہ چوبی تابوت میں رکھا ہے۔۔۔ہوائی جہاز کی گھڑ گھڑاہٹ۔۔۔ہڑ بڑا کر وہ اٹھ گئیں۔۔۔۔یہ کیسا عجیب خواب تھا۔۔۔۔۔ 

تنویر زہرا بہت دیر تک دعائیں پڑھتی رہیں۔۔۔ 

"مرتضی کے ابا ہم آپ کو کراچی میں اکیلا چھوڑ آئے "۔۔۔۔۔وہ بد بدائیں۔۔۔۔ 

صبح جب وہ نیچے گئیں تو خلاف معمول سب موجود تھے۔۔۔انہیں یاد آیا کہ آج تو سنیچر ہے، چھٹی کا دن۔۔۔مرتضی نے ان کی شکل دیکھ کر کہا۔۔۔ 

"کیا ہوا اماں !۔۔آپ کی طبیعت تو ٹھیک ہے۔۔۔رات کو کیا نیند نہیں آئی آپ کو۔۔۔" 

تنویر زہرا نے اس بات کا کوئی جواب نہیں دیا مگر کھوئے کھوئے لہجے میں ‌بولیں۔۔۔۔ 

"کل رضیہ کی دوست ثمینہ کا فون آیا تھا۔۔وہ بتا رہی تھی کہ صداقت مرزا کے والد کا انتقال ہو گیا۔۔! ان کو دفن کہاں کیا جائے گا۔۔۔۔؟" 

مرتضیٰ مسکرا کر بولے۔۔۔" اماں آپ کیا اسی وجہ سے اتنی پریشان ہیں دفن ہو جائیں گے وہ قبرستان میں۔۔۔مسجد والوں نے یہودیوں کے قبرستان میں کچھ جگہ خرید لی ہے وہیں دفن ہو جاتے ہیں۔۔۔" 

تنویر زہرا بولیں۔۔۔" ہاں ثمینہ بھی یہی کہہ رہی تھی۔۔۔۔۔وہ تسبیح گھماتے ہوئے بولیں۔۔۔پھر زرا جھک کر سرگوشی کے انداز میں بولیں۔۔۔ 

"مرتضی بتا بیٹا۔۔۔۔۔تیرے پاس آٹھ ہزار ڈالر جمع ہونگے۔۔۔؟ ورنہ ارتضی کو سعودی عرب فون کر کے پوچھنا کہ وہ پیسوں کا انتظام کر سکتا ہے۔۔۔۔؟" 

مرتضی اور رضیہ نے چونک کر تنویر زہرا کی طرف دیکھا۔۔۔دونوں تقریباً ساتھ ہی بولے۔۔ 

"کیوں اماں ؟" 

تنویر زہرا باہر کھڑکی میں گرتی ہوئی برف دیکھتے ہوئے بولیں۔۔۔۔ 

ثمینہ بتا رہی تھی کہ یہاں سے لاش پاکستان بھیجنے میں آٹھ ہزار ڈالر کا خرچ آتا ہے۔۔۔ اچھا ! یہ بتا کہ انڈیا لے جانا کیا کچھ سستا ہے۔۔۔۔۔۔۔ 

٭٭٭

خوشبو کا سفر
ڈاکٹر بلند اقبال
 پھر کچھ ہی دیر میں وہ لمحہ آ گیا جب وقت فنا ہو کر محض ایک کسیلی یاد کی شکل میں تاریخ کے صفحوں میں محفوظ ہونے والا تھا، بس ایک مسلے ہوئے پھول کی خوشبو تھی جو زمین و آسمان کے درمیان پھنسے ہوئے اُس بھاری بھرکم لمحے سے جان چھڑا کر بادلوں کے اوٹ آ چھپی تھی اور اب ایک انجان سی خواہش لیے آخری بار بغداد کی گلیوں اور بازاروں پر نظر ڈال رہی تھی جہاں ایک فاقہ زدہ صوفی کو سولی پر چڑھایا جانے والا تھا۔

 بغداد کی گلیوں اور بازاروں میں لوگوں کے ہجوم وحشتوں کی عبائیں پہنے جنگلی جانوروں کی طرح ایک دوسرے کے پیچھے سرپٹ بھاگ رہے تھے۔اُن کے ذہن خالی اور سینے نفرتوں سے بھرے ہوئے تھے۔اُن کے ہاتھوں میں نوکیلے پتھر اور ہونٹوں پر منصور الحلاج کا نام تھا۔زخم خوردہ منصور الحلاج،جس کا بدن تلوار کے دستوں کی ضربوں سے خون آلود تھا،جس کی بے ہنگم کٹی ہوئی داڑھی کے پیچھے چھپے ہوئے چہرے پر چانٹوں کے نشان تھے۔جو کئی دنوں کا فاقہ زدہ تھا اور جس کی پسلیوں پر جلد کی جگہ محض ایک جھلی سی رہ گئی تھی۔جوں جوں وہ ایک شکنجے میں جکڑ کر بیچ بازار میں لایا جانے لگا عشق الہی سے منور فضا ء اُس کے کلام سے مہکنے لگی۔۔

 یکسو کر دیا مجھے اس (ذات) واحد نے سچی توحید کے ذریعے 

 سالک کے لیے اُس تک پہنچنے کا اور کوئی راستہ نہیں 

 میں حق ہوں اور حق، حق کے ساتھ حق ہے 

 اس کی ذات سے منسلک ہونے کے بعد فراق ممکن نہیں۔۔

 اور پھر نوکدار پتھروں کی ضربوں سے منصور کا بدن لہولہان کیا جانے لگا مگر وہ دیوانگی عشق میں سرمست صوفی، تختہ دار کو دیکھ کر مسکرا نے لگا مگر اس سے قبل کہ اُس کے لہو سے دار کی لکڑ ی سُرخ ہو جاتی،ایک پھول شبلی کی دبی ہوئی مُٹھی سے نکلا اور منصور الحلاج کے زخم خوردہ بدن کو معطر کرتا ہوا ہجوم کے قدموں تلے رُندتا چلا گیا۔ پھر جونہی منصور الحلاج کا سر قطع کر کے جسم کو نظر آتش کیا گیا اور اُس کی راکھ راس المنارہ سے ہوا میں بکھیری گئی تو وہ بغداد کی گلی کوچوں میں سوگوار سی اُڑ تی ہوئی چند لمحوں کے لیے جنید بغدادی کی قبر کی دھول سے آملی اور پھر وہاں موجود بایزید بسطامی اور ابو سعید ابو الخیر کے چڑھائے ہوئے پھولوں کی خوشبوؤں کو اپنے اندر بسا کر زمین و آسمان کے اُس مشکل لمحے سے دامن چھڑانے لگی مگر پھر ایک موہوم سی امید کے سہارے بادلوں کے اوٹ چھپی خوشبو سے آ کر مل گئی اور پھر وقت کے طویل مگر انجانے سفر میں شامل ہو گئی۔

 لاہو ر کی پُر رونق گلیوں اور بازاروں میں زندگی اپنی پوری آب و تاب کے ساتھ رواں دواں تھی۔بلاول گنج مارکیٹ کی گلیوں میں صوفیانہ کلام کی مہک کسی انجانے اندیشے سے اندر ہی اندر کانپ رہی تھی۔شام کا وقت آنے والی صبح کی سلامتی کے لیے بابا داتا گنج بخش کے مزار پر نذرانوں کے پھول چڑھانے کو بے تاب تھا۔دیوانگی عشق میں سرمست صوفی فقیر اللہ ہو اللہ ہو کا وِر د کرتے ہوئے گلیوں میں ناچ رہے تھے اور فضا ء حضرت محی الدین چشتی کے کلام سے مہک رہی تھی۔۔

 گنج بخش فیض عالم،مظہر نور خدا۔۔نا قصاں را پیر کامل، کاملاں را راہنما 

 پھولوں سے لدے ٹھیلوں و خوانچوں اور مزار پر چڑھانے والی چادروں کی دوکانوں پر زائرین کا ہجوم بڑھتا جا رہا تھا۔ بابا داتا گنج بخش کے مزار کا طویل کشادہ صحن صوفیانہ کلام کی خوشبو سے مہک رہا تھا۔ بچے،جوان،بوڑھے،عورتیں،مرد،امیر، فقیر سبھی فرش پر زانوں ہوئے عبادت الہی میں مشغول تھے۔ لمحہ بہ لمحہ کلام الہی کا وِرد جاری و ساری تھا،دربار میں اجتماعی دُعا کے خاطر لوگ اپنی صفیں درست کر رہے تھے کہ اچانک مزار کے سبز گنبد اور صحن میں پھرتے پر سکون کبوتر کسی نادیدہ اندیشے کو پا کر خوفزدہ ہو کر ایک ساتھ پھڑپھڑا کر اُڑنے لگے۔

 اور پھر بلاول گنج مارکیٹ کی گلیوں میں تین سائے وحشتوں کی عبائیں پہنے جنگلی جانوروں کی طرح انسانی لہو سے اپنی پیاس بجھانے نمودار ہوئے۔ اُن کے ذہن خالی اور سینوں میں نفرتیں تھیں۔ اُن کے ہاتھوں میں گرنیڈ اور خودکُش دھماکوں کی جیکٹں اور ہونٹوں پر حضرت داتا گنج بخش علی ہجو یری کا نام تھا۔کچھ ہی دیر میں اللہ کے ذکر میں مصروف عبادت گزار اجتماعی دُعا کے خاطر قطار در قطار صف بندی کرنے لگے اور دربار میں جمعرات کی جمعرات حاضری لگانے والا محمد منشاء خود کے لیے دُعائیں مانگنے کے بجائے ذکر اذکار میں مشغول زائرین پر عطر اور خوشبو پھینکنے لگا کہ اچانک اُس کے ہاتھوں میں دبے عطردان سے نکلی خو شبو زندہ انسانوں کے بجائے مردہ انسانی گوشت کے لوتھڑوں کو معطر کرنے لگی۔داتا دربار کے پہلو میں دھماکے سے اُنکے سرہانے درج مرکز تجلیات انسانی لہو سے بھیگ کر رنگین ہونے لگا 

او ر مزار شریف کا سبز گنبد کبوتروں اور انسانی خون کے لوتھڑوں میں رنگ کر سُرخ گنبد میں بدلنے لگا۔مزار کے فرش پر عبادت گزاروں کا خون اور اعضاء ہر طرف بکھر نے لگے اور پھر کلام الہی کا وِرد اور صوفیانہ کلام کی مہک دھاڑیں مار مار کر روتی ہوئی آوازوں میں بدلتی چلی گئی۔

 محمد منشاء کے ہاتھوں میں دبے عطر دان کی خوشبو انسانی گوشت کے لوتھڑوں اور بکھرے ہوئے اعضاء کو معطر کر کے کچھ دیر تو یونہی لاہور کے گلی کوچوں میں سوگوار اڑتی رہی اور پھر کچھ ہی لمحوں میں مزار شریف پر خواجہ نظام الدین اولیا، حضرت معین الدین چشتی اور بابا فرید الدین شکر گنج کے چڑھائے ہوئے پھولوں کی خوشبو کو اپنے اندر بسا کر زمین و آسمان کے اُس مشکل لمحے سے دامن چھڑانے لگی جہاں وقت بارود کے دھماکوں سے فنا ہو کر پھر سے ایک کڑوی کسیلی یاد کی شکل میں تاریخ کے صفحوں میں محفوظ ہو گیا تھا، مگر پھر ایک موہوم سی امید کے سہارے بادلوں کے اوٹ چھپی خوشبو سے آ کر مل گئی اور ایک بار پھر وقت کے طویل مگر انجانے سفر میں شامل ہو گئی۔

٭٭٭ 

اپنے دکھ مجھے دے دو
فرقان سنبھلی
’’کتنی بار کہا ہے کہ تم کسی بات کی بھی ٹینشن مت لیا کرو۔ میں ہوں نا۔‘‘

ارسلان نے خوشی کے ہاتھ اپنے ہاتھ میں لیتے ہوئے کہا تو خوشی اسے دیکھتی ہی رہ گئی۔دونوں ایک ہی کمپنی میں نوکری کرتے تھے اور موقع ملنے پر سکھ دکھ بانٹنے بیٹھ جاتے تھے۔ 

’’اب کیا پریشانی ہے ‘‘ارسلان نے کہا۔

’’ایک ہو تو کہوں ‘‘۔ خوشی نے قدر خفگی سے کہا۔

’’کہو توسہی‘‘

’’میری نوکری چھوٹ گئی۔‘‘

’’چلو یہ تو ا چھا ہوا۔میں تو کب سے کہہ رہا تھا کہ نوکری چھوڑ ہی دو۔‘‘

’’لیکن نوکری نہیں ہو گی تو میری بیمار ماں کی دوا، گھر کا خرچ اور بہن کی شادی کیسے ہو گی۔‘‘

’’میں ہوں نا -تم اپنے تمام دکھ مجھے دے دو۔‘‘

’’ماں کی دوائی۔‘‘

’’میں لا دیا کروں گا۔‘‘

’’گھر کا خرچ کیسے چلے گا میرا تو کوئی بھائی بھی نہیں ہے۔‘‘

’’میرا تو اس دنیا میں تمہارے سوا کوئی نہیں ہے میں تمہارا گھر ہی اپنا سمجھوں گا اور گھر کا خرچ چلاؤں گا۔ ‘‘

’’سچ مچ تم مجھ سے بہت پیار کرتے ہو نا‘‘

’’ہاں بہت زیادہ ‘‘

’’تو میری ایک بات مانو گے ‘‘

’’کہو‘‘

’’تم میری بہن سے شادی کر لو ‘‘خوشی نے کہا تو جیسے ارسلان کو بچھو نے ڈنک مار دیا ہو ’’کیا۔کیا کہہ رہی ہو خوشی‘‘

’’ہاں اور تم میرے بھیا بن جاؤ ‘‘خوشی کی بات پر ارسلان اچھل ہی تو پڑا۔ 

’’اگر تم میرے دکھ لے لو گے تبھی تو میں سکون سے ارشد کی دلہن بن سکوں گی جو کب سے میرے لیے انتظار کے دیپ جلائے بیٹھا ہے۔‘‘

٭٭٭

کچی مٹی کا کھلونا
رافعہ خان
بیس بیس کے نوٹ گن کر وہ سامنے بکھرے لفافوں میں عیدی ڈالتی جا رہی تھی۔پنسل سے ناموں کے ابتدائیے نشان کرتے کرتے اسے احساس ہوا۔ وہ کتنے سالوں سے یہ سب کر رہی تھی۔ اور کرتی چلی جا رہی تھی۔ مونی چند پل پہلے گھر سے نکلا تھا۔ 

"داور کی طرف گروپ سٹڈیز کے لیے جا رہا ہوں۔ 

آپ پھر روپے بانٹنے لگی ہیں ساری دنیا میں۔ 

عید کے لیے پھر حلیم بنا لیا ہے۔۔ کچھ اور نہیں بن سکتا اس مرتبہ۔۔" 

ایک ہی فقرے میں اس نے اپنے جانے کی اطلاع بھی دی تھی اور کچھ کہنے کی گنجائش چھوڑے بنا اس کے لیے سوالنامہ تیار کر دیا تھا۔ اور جواب میں وہ تنبیہی نگاہ سے اسے دیکھتی نہ چاہتے بھی سخت ہو گئی۔ 

"دس بجے گھر ہونا۔ صبح عید بھی ہے۔ اور دروازہ بند کر جانا۔" 

اسکا منہ بنا کر کہا لمبا سا بے زار "فائین" دیر تک اس کے کانوں میں گونجتا رہا۔ تبھی وہ جانتی تھی وہ نہ دروازہ بند کرے گا، اور نہ ہی گروپ میں جائے گا۔ اور دس بجے تک واپس نہ آنے کے لیے وجہ بھی سوچ چکا ہو گا۔ 

مونی نہ اب اس کی سننا چاہتا تھا، نہ ماننا لیکن وہ اسے بہت آگے لے جانا چاہتی تھی۔وہ دروازہ بند کرنے کے لیے اٹھتے بھی وہ اسی کے بارے میں سوچ رہی تھی۔ اک عجب بے زاری نے اسے گھیر لیا تھا۔ کھلے گلے کی ٹشو ٹی شرٹ پیچھے سرکا کر اس نے ٹھنڈک محسوس کرنے کی کوشش کی۔ مگر گلا بیٹھا بیٹھا سا تھا۔ اور سینے میں نامعلوم سی انی چبھے ہی جا رہی تھی۔ جیسے وہ کوئی خاص دن بھول رہی ہو۔ جیسے دھوپ میں بند گاڑی میں بیٹھنے سے سانس رکتی ہوئی لگے۔ فل پر چلتا اے سی بھی ٹھنڈک اس کے اندر اتارنے سے ہار رہا تھا۔ بار بار اسے مونی کی کلاس فیلو کا کل کا فون یاد آ رہا تھا۔ 

ایک لحظہ رک کر اس نے چولہے پر کھڑ بھڑ پکتے حلیم میں چمچ ہلایا۔ بے دھیانی میں ہی کافی کا پانی ڈالا اور اپنا کپ فلٹر کے نیچے رکھا۔ وہ کلاس فیلو کچھ کہنا چاہ رہی تھی۔ مگر کہ نہ پائی تھی۔ جیسے جھجک رہی ہو۔ یا جیسے اسے خود معلوم نہ کہ وہ کیا کہے۔۔ مونی کو جاننے والے کسی بھی انسان کو ایسا ہی لگتا۔ مگر وہ تبسم تھی۔ اس نے مونی کو جنم دیا تھا۔ پھر اس کو پالا تھا۔ اور اس کو ایسا بنایا تھا کہ ہر اک کہتا تھا،" مونی بہت ویل بی ہیوڈ اور ڈسپلنڈ ہے۔مونی بہت خاص ہے۔" ہاں اس نے مونی کو خاص بنانے کے لیے کام کیا تھا۔ منہ اندھیرے اٹھ کر رات گئے تک۔ گرمی اور سردی میں۔ گھنٹوں کھڑے رہ کر اور پہروں بیٹھ بیٹھ کر، اچھا، برا ہر طرح کا کام۔ جو اس کے اور راشد کے بیٹے کو خاص بنا سکتا تھا۔ پھر کیا تھا جو وہ کہنا چاہتی تھی۔ پہلی بار کسی نے اسکے بارے میں کچھ پریشانی ظاہر کی تھی۔ 

"مونی بہت ڈسٹربڈ لگ رہا ہے آجکل۔ کیا اسے کوئی گھریلو پریشانی ہے " 

"نہیں تو۔۔ " تبسم چپ سی رہ گئی تھی۔ 

"لیکن اس کی باتیں، اسکے دوست۔۔" 

لڑکی کچھ کہتے کہتے رک گئی تھی۔ 

"کون دوست۔۔۔" 

"وہ۔۔۔۔قا۔سم" 

"اچھا وہ۔۔" 

قاسم کا نام سن کر وہ حیران ہوئی تھی۔ لیکن مونی کے بدلتے انداز تو وہ اس کا سولہواں سال شروع ہونے سے ہی دیکھ رہی تھی۔ اور آج اسے ایسی بیزاری ہو رہی تھی جو پچھلے اٹھارہ سالوں میں نہیں ہوئی تھی۔ اور ان اٹھارہ سالوں میں اس نے کیا نہیں کیا تھا۔آج تک اس نے اپنے بیٹے کو، اپنے گھر کو، اور اپنے خود ساختہ معیار کو کبھی سمجھوتے کی آنچ نہیں لگنے دی تھی۔ 

وہ دروازہ بند کرتی کرتی راہداری میں لگے آئینے کے سامنے رک گئی۔ نازک دھاتی سٹینڈ میں چھوٹے چھوٹے کٹوروں اور پیالوں کو اس نے کچھ اس خوبصورتی سے سجایا تھا کہ ان کی کجی بھی خوبصورت لگتی تھی۔ نیلے، پیلے اور سرخ چھوٹے بڑے وہ پیالے مونی نے آرٹ کلاسز میں اس کے لیے بنائے تھے۔ بھٹی میں پکنے سے چکنی مٹی چمک گئی تھی۔ اس کے برانڈ نیم چیزوں سے بھرے سجے گھر میں صرف یہی ایک چیز تھی جو کسی بڑے ڈیزائینر کے نام سے مشہور نہیں تھی۔ ایک ہی چیز تھی جو اسکو اس پرانی گلی کی یاد دلاتی تھی۔ 

وہ گلی جو بہت دور رہ گئی تھی۔ کچی چکنی مٹی، جس میں لپالپ پاؤں ڈال کر وہ گارا بناتے۔ پھر اسکو سخت کرتے، پھر اس سے کیلا، سیب،آم اور سنگترہ بنا کر رنگریز سے لیے رنگوں سے خوب رنگتے۔ گھنٹوں وہ اس کام میں لگے رہتے۔ اور دوسرے دن وہ سارے کھلونے ٹوٹ جاتے۔ پر پیروں کے نیچے پانی اور مٹی کی سنسناہٹ جاگتی رہتی۔ نرمی، ٹھنڈک اور نمی۔ اور کبھی کبھی جب وہ سب بہت انہماک سے کام میں لگے ہوتے، گلی کے بڑے بچے اپنے ڈنڈوں پر گھوڑے دوڑاتے آتے۔ ادھ بنے کھلونوں پر پاؤں رکھتے بھاگتے جاتے۔وہ اپنے مٹی بھرے ہاتھ کمر پر رکھ کر، گردن آگے نکال کر چیخ چیخ کر ان کو جانے کیا کیا نام پکارتے۔ وہ کبھی مڑ کر نہیں دیکھتے تھے۔ مگر پھر نہ جانے کیسے صحیح وقت پر دوبارہ آ جاتے۔ 

اس نے اس گلی اور ان بچوں کا نام یاد کرنے کی کوشش کی۔ تو ہنسی اس کے لبوں پر لمحہ بھر کو اتری۔ اسے وہ نام یاد ہی نہیں آئے۔ پر مٹی کی نرمی اس کے پاؤں کے نیچے جلی۔ تب وہ ہمیشہ سوچتی تھی ایک دن وہ بہت پکا اور رنگدار کھلونا بنائے گی جو کبھی نہیں ٹوٹے گا۔ سب سے خاص، سب سے الگ۔ مونی اس کا وہی کھلونا تھا شائد۔ اس نے کتنے سال اس پر لگائے تھے۔ اس کو امریکی ڈے کیئر میں رکھا تھا کہ اس کا تلفظ مقامی ہو۔ اس کو گلے کی صحیح کھرج والے عربی تلفظ کے لیے سنڈے سکول کا ایک ناغہ بھی مشکل سے کرنے دیا تھا۔ اس کے سپوڑٹس اور سویمنگ کلب کی فیسیں بھری تھیں۔ اسے لیے لیے پھری تھی۔اور اب جب اس کی گاڑی کا ماڈل لیٹیسٹ تھا۔ اسکے جوتوں سے لیکر اس کی پی کیپ تک، اسکے فلور کشن سے لیکر اسکے ناک پوچھنے کے کاغذ تک ہر چیز برانڈ نیم معیار کی تھی۔ نہ جانے کب اور کیسے قاسم اور مونی کا نام ساتھ ساتھ بندھ گیا۔۔ قاسم انہی کھلونا توڑنے والوں جیسا ایک غنڈہ تھا۔ وہ اسے مونی سے دور رکھنا چاہتی تھی۔ 

اسے یاد تھا ان غنڈوں سے آگے نکل جانے کے لیے اس نے کتنی محنت کی تھی۔ اس کی محنت تب وصول نہیں ہوئی تھی جب راشد معز نے اسے بتایا تھا وہ بہت خاص تھی۔ ہاں وہ پہلا قدم تھا اسکا۔حالانکہ راشد معز کو یقین تھا وہ دنیا کے سبھی لوگوں سے بڑھ کر تھی۔ سٹیٹ، میتھ کی ڈرلز کرتے وہ اسکی ذہانت کی داد بارہا دے چکا تھا۔ پر اپنے چھوٹے سے صحن کو شراپ شراپ دھونے کے بعد، اڑتے رنگ والے کپڑوں کے اڑسے پائینچے برابر کر کے جب وہ اپنے گھر کی دیوار سے ملی اکیڈیمی کی تیں سیڑھیاں چڑھتی تھی تو حقیقت اس کے روم روم میں بس رہی ہوتی۔ اور پھر راشد معز کی دنیا تین گلیوں کے اڑتیس بچے ہی تو تھے۔ 

پر بیاہ کر اپنے سات بہن بھائیوں بھری دنیا چھوڑ کر، راشد معز کے گھر اور اسکی اکیڈمی آنے تک، اس سے وہ سب سیکھنے تک جو وہ پڑھ چکا تھا، اور راشد کی ایکسیڈنٹ میں جواں مرگی تک کا سفر اس نے قدم بھر میں ہی طے کیا تھا۔نہ اس نے راشد کے بے جان جسم کو گواہ بنا کر کوئی قسم کھائی تھی۔ نہ سال بھر کا مونی اس کا کوئی سہارا تھا۔ بنا زاد راہ سمندر پار کا سفر بھی کچھ اتنا خوشگوار نہیں تھا۔ لیکن اسے یقین تھا زندگی کے پاس اس کے لیے اور مواقع ہیں۔ اس نے ان مواقع کو ڈھونڈ بھی لیا تھا۔ وہ مسلم کمیونٹی کی روح رواں بھی تھی۔ سکول کمیٹی کی ممبر بھی۔ بنک کی ملازمت، لوگ اس پر رشک کرتے تھے اور وہ اسی کی عادی ہو چکی تھی۔ 

پر آج سوالوں کا دن تھا۔ دل خالی تھا۔ جیسے اسکا پسندیدہ کھلونا چھینا جانے والا ہو۔ جیسے وہ پھر سے ہار جانے والی ہو۔ وہ قاسم کو مونی سے دور کرنے کا سوچتے دور ہی نکل گئی تھی جب اچانک شدید درد کے احساس سے اس کی چیخ نکلی۔ قاسم نے اپنا تیز پھل والا چاقو اس کی کمر میں اتار دیا تھا۔ کھلے دروازے سے وہ کب اندر آیا تھا اور کیوں۔تبسم سمجھ نہ سکی پر اس کی قوت ارادی ابھی میدان نہ چھوڑنا چاہتی تھی۔ قاسم کو قابو میں کر کے چاقو لینے کی خواہش اور بچنے کی خواہش اور مونی کی خاطر اور جینے کی خواہش میں وہ زخم کھاتی گئی۔میز پر ترتیب سے سجے کٹورے اور پیالے ایک اک کر کے گرتے رہے۔پھر دروازے کے پیچھے چھپے مونی کی اک جھلک اس کو ہرا گئی۔وہ قاسم نہیں مونی تھا۔ مسکراہٹ اور چیخ ساتھ ساتھ اس کے لب پر ٹوٹی۔ اسے لگا گیلی مٹی اسکے پیروں تلے بھیگ رہی تھی۔ اور اسے وہ نرمی اور ٹھنڈک اچھی لگنے لگی۔ قاسم میز سے روپے اٹھا رہا تھا۔ اور وہ ٹوٹا کھلونا بنی گہری اترتی جا رہی تھی۔ 

٭٭٭
نیلی
فریدوں 
رنگوں کی دنیا نرالی ہے۔ انسانوں کی طرح رنگ بھی خوشی غمی جلاپے اور بڑھاپے کا شکار ہوتے ہیں، انسانوں کی ہی طرح اپنی ذات میں الگ الگ ہیں۔ مثلاً میرے تکیے پہ سفید رنگ کا جو غلاف ہے اس پہ میرا پسینہ اور بال گرنے کے باعث ایک نقش بنتا ہے جو اسے دنیا کے تمام سفید رنگوں سے ممتاز کرتا ہے اور اس کی سفیدی میں ایک خشک سے بھورے رنگ کی تار رخنہ ڈال رہی ہے۔ بے پناہ رنگ میں اگر رخنہ ڈال دیا جائے تو اس کی عفت پہ داغ لگ جاتا ہے اور پھر اس رنگ کا خریدار بازارِ دنیا سے غائب ہو جاتا ہے۔ اسے صرف وہی سہارا دے تو دے جس نے اس کی ذات میں رخنہ ڈالا ہو ورنہ اس کا نصیب رنگریز کا دوارہ ہی ہے۔ جہاں جا کر رنگوں میں من و تو کا فرق مٹ جاتا ہے۔ ہر رنگ وہاں سے دھل دھلا کر نکلتا ہے۔ اس کے بعد رنگ کی اپنی شخصیت ختم ہو جاتی ہے۔ اور رنگ کے نام کے ساتھ رنگریز کا نام جڑ جاتا ہے۔۔

میں کہہ رہا تھا کہ رنگ اپنے آپ میں جدا ہوتا ہے۔۔ الگ۔۔ قبیلے کی طرح، نسل کی طرح۔۔۔ جس طرح اولادِ آدم میں مختلف رنگوں، چہروں نے اپنے اپنے الگ گروہ بنا لیے۔ سفید رنگ والے اپنی دنیا بسانے مغرب کے برف زاروں کی طرف چل پڑے، کالوں کو افریقہ کی جھلسی ہوئی زمین سے رزق اور گرماہٹ نصیب ملی۔۔ چپٹوں کو ہمالہ کی چوٹیوں نے اپنی بانہوں میں بھر لیا۔ بعینیہ اسی طرح سب رنگ پہلے ایک ہی گھر میں رہتے تھے۔ اولادِ آدم کی طرح سب کی خصلتیں اور شکلیں جدا جدا تھیں۔۔ ان میں سفید تھا، اپنی ازلی پاکیزگی میں گم۔ دھیرے دھیرے بولتا ہوا۔۔ سرخ تھا ہر ایک کے سر چڑھتا ہوا، لڑاکا مگر چنچل۔ سیاہ تھا اسرار اور جاہ و حشمت میں کی تصویر۔۔۔۔ پھر ان رنگوں کی علیحدگی کا حکم ہوا۔ سو یوں رنگ بھی اپنی اپنی خصلتوں سمیت قبائل میں بٹ گئے۔۔ 

٭٭٭ 

ان میں نیلا بھی تھا۔ بردبار اور متحمل۔ مددگار و معاون۔ مہمیز لگانے والا۔ اس کی زرد کے ساتھ خوب جمتی۔ پھر رنگوں کو جب انسانوں سے میل جول بڑھانے کا حکم ہوا تو یہ انسانوں کی دنیا میں بھی آنے لگے۔ ان کی دوستی ہوئی اور خصلتوں کے مطابق دوست چنے گئے۔۔۔ نیلے کی دوستی بھی آدم کے ان بیٹوں بیٹیوں سے ہوئی جو اسی کی طرح تھے۔۔۔ مددگار، بردبار، اپنے حال میں مست۔۔ دنیا کو اپنی نظروں سے دیکھنے والے، متجسس۔ اپنے قوانین بنانے والے۔

حوا کی ایک بیٹی کا نیلے سے میل جول ہوا جو بڑھتا ہی رہا۔۔کہتے ہیں خربوزے کو دیکھ کر خربوزہ رنگ پکڑتا ہے، مگر یہاں تو نیلے کو دیکھ کر نیلی رنگ پکڑ رہی تھی۔ اگر رنگوں میں جنس کا تصور انسانوں کی طرح ہوتا تو یہ لڑکی مونث نیلا ہوتی، مگر کیا ہے کہ ایک تو وہ لڑکی انسانوں کی دنیا سے ہے اور دوسرے رنگوں میں جنس کا وہ تصور نہیں۔ سو نیلا بھی اس لڑکی پہ اپنا آپ لٹانے لگا۔ اور نیلی جو پہلے ہی نیلے کی طبیعت پہ تھی سیر سے سوا سیر ہو گئی۔۔ معاون، اکیلی، ہٹیلی اور حال مست۔۔بردبار اور محبتی، نک سک سے تیار ہو کر ہانڈی چولہا کرنے لگتی۔ مگر ہمیشہ اپنی مرضی سے پکاتی، سارا گھر مرچوں کو رو رہا رہا ہے تو اگلے دن تاؤ میں آ کر سبزیاں ابال ڈالتی اس کا بس چلے تو ہر شے پہ نیلا رنگ پھیر دے۔۔

نیلی سفید پیدا ہوئی تھی۔ متوسط طبقے کے اس گھر میں جو مٹھائی آئی نیلی۔ اس برفی جیسی تھی۔ رنگداروں کے گھر پوری قیف تھی رنگوں کی۔ سرخ، سبز، زرد، سفید۔ تھا اور سیاہ۔ گھر سفید اور سیاہ نے مل کر بنایا تھا جس کا رنگ سرمئی تھا۔ جہاں سیاہ کو اپنی حدود کا پتہ تھا اور سفید کو حقوق و فرائض کا۔ سفید قدرتی طور پہ ہم رنگ ہونے کے باعث سفید کے زیادہ قریب تھی۔ یوں گھر کا سرمئی جھنڈا مزید مائل بہ سفیدی ہو گیا۔

سفید نیلی بننے سے پہلے بہت عرصہ سفید ہی رہی۔ ہر چیز کو معصومیت سے منعکس کرنے والی۔ ہنستی ہوئی۔ رنگ بکھیرتی ہوئی۔۔۔۔۔پھر بڑے سفید کا بلاوا آ گیا اور پرچم مکمل سیاہ ہو گیا۔۔۔۔ وقت کی ہوا گھر کے پرچم پہ مختلف رنگوں کے حاشیے اتارتی لپیٹتی رہی۔ سفید پہ بھی اب سیاہی غالب آنے لگی تھی جس میں ایک حصہ وقت کی آندھی کے ساتھ آنے والے گرد و غبار کا بھی رہا۔ رفتہ رفتہ سفید پہ ایک اور رنگ چڑھنے لگا۔ اب وہ سفیدو کہلانے لگی تھی۔ پھر رنگوں کی دنیا سے نیلا رنگ کسی انسان کی تلاش میں آیا اور یہ لڑکی اسے عجیب سی لگی۔ سو وہ اسے نیلی کر گیا۔ یوں سفید نیلی کہلانے لگی۔

اب نیلی، نیلی ہے۔ سوا سیر۔ خاموشی سے پڑھتی لکھتی تھی پر اب بحث کرتی ہے۔ زبان سے تڑاخ مارتی ہے۔ کتابوں سے ڈھڑا دھڑ چاٹی ہوئی دانش لوگوں کے منہ پہ تھوکتی ہے۔ تصوف اور فلسفے کا شوق ہے مگر بات لمبی ہو جائے تو پسینے چھوٹنے لگتے ہیں اور نماز کی نیت باندھ لیتی ہے۔ اپنی ہٹ میں سیدھا بھاگتی ہے اور فرار ہو کر اسی گھر کا دروازہ پناہ کے لیے جا بجاتی ہے جہاں جانے سے بچنے کے لیے فرار ہوئی تھی۔

نیلی میں وسعت کی خواہش اور جذب کرنے کا جذبہ ازل سے بھرا ہے۔ آرٹ، اور کتابوں کو کھوجنے سے دل بھرے تو دنیا جہان کے گرمائی سرمائی مقامات کی تصویریں دیکھ دیکھ آہیں بھرتی ہے اور پھر انقلابِ فرانس دیکھنے کی دعائیں مانگنے لگتی ہے کہ آرٹ کو جوان ہوتے ہوئے دیکھ سکے۔ نہیں جانتی اگر اس وقت ہوتی تو لازما کسی تلوار کی پیاس بجھاتی۔

نیلی قدرتی طور پہ دبلی پتلی تھی۔ اور جب نیلین ہوئی تو اور بھی دبلی ہو گئی ہر وقت جتی رہتی۔ مگر کرتی اپنی مرضی۔ کمرے کی دیواریں، پردے، میز پوش غرض ہر شے کو نیلا کر لیا تھا۔۔صبح نیلے تکیے سے سر اٹھا کر نیلا پردہ ہٹاتی ہے اور نیلی چپل پہن کر نیلا ڈوپٹہ اوڑھتی ہے اور دن کرنے نکل پڑتی ہے۔رات گئے کتابیں پڑھتی ہے اور سیاہ کی چاپ سنتے ہی بتی بجھا کر نیلے کمبل میں دبک جاتی ہے۔۔۔۔

تمام تر ہٹ اور بغاوت کے باوجود سیاہ سے نیلی کی جان جاتی ہے۔ شاید اسے ڈر ہے کہ جس طرح وہ سفید سے نیلی ہوئی، اسی طرح ایک روز سیاہ ہو جائے گی۔ اس تغیر سے بچنے کی پوری کوشش کرتی ہے۔ سیاہ کی بات مانتے مانتے بھی اپنی دلیل اس میں شامل رکھتی ہے کہ مبادا آنکھ بند کر کے عمل کرنے سے کسی دن سیاہ ہی نہ ہو جائے، خود اطمینانی کی ایک دلیل۔

نیلی کے دوستوں کے کئی دائرے ہیں۔ نیلے دوست، سفید دوست اور رنگ برنگے دوست۔ سفید دائرہ اسے دورِ سفید کی یاد دلاتا رہتا ہے تو وہ خوب کھل جاتی ہے، نیلے دائرے کو ایک حد تک رکھتی ہے کہ اپنے پن میں کہیں اس کا من نا پڑھ لیں۔ اور رنگ برنگے دوستوں میں من موجی ہے۔ قابو نہیں آتی۔

نیلی جب سے نیلی ہوئی ہے اسی رنگ کی عملی تصویر بن چکی ہے۔ بردبار اور میل جول رکھنے والی، دوستیاں پالتی ہے مگر ایک حد تک۔ محنتی ہے مگر کرے گی اپنی، ایک پل میں سارے زمانے سے لڑ لے گی مگر کام اور ہٹ دونوں نہیں چھوڑے گی۔۔ اس چیز پہ نہ اس نے کبھی سمجھوتہ کیا اور نہ ہی کرے گی۔ چاہے سیاہ ہی کیوں نا ہونا پڑے۔

٭٭٭

بادلوں کا سفر
سیدہ سمارا شاہ
سمندر سے نزدیکی کی وجہ سے ہوا میں نمی کی مقدار زیادہ تھی۔ درجہ حرارت اگرچہ زیادہ نہیں تھا لیکن نمی کی وجہ سے حبس کا احساس تھا۔ بدلیاں آسمان پر اڑتی پھرتی تھیں۔ وہ کبھی سورج کے ساتھ آنکھ مچولی کھیلتیں اور کبھی چاند کے ساتھ اٹھکیلیوں میں مشغول ہو جاتیں۔ ہوا کے جھونکے انہیں جھولا جھلاتے ہوئے کہیں سے کہیں پہنچا دیتے۔ وہ اپنی شوخیوں اور دھن میں اس قدر مگن تھیں کہ انہیں ایک لمحے کو بھی یہ خیال نہیں آیا کہ ذرا رک کر نیچے زمین پہ بھی جھانک کر دیکھ لیں، جہاں شہر کے باسی ان پر نظریں جمائے بیٹھے تھے، اس آس میں کہ کھل کر نہ سہی، پھوار کی طرح ہی ان کے جھلسے ہوئے جسموں پر یہ بادل برس جائیں۔ 

شہر سے دور ساحل سمندر پہ الگ ہی نظارہ تھا۔ شہر کے لوگ جہاں اپنے جھلسے ہوئے جسموں کے لئے پانی کی بوندیں برسنے کے منتظر تھے۔ وہیں کچھ لوگ تانبے جیسے بدن کے حصول کے لئے خود کو جھلسا رہے تھے۔ ساحل پر قطار در قطار کرسیاں لگی ہوئی تھیں، جن پر بلا تخصیص جنس لیٹے ہوئے لوگ غسل آفتابی میں مشغول تھے۔ مختصر ترین لباس میں ملبوس مرد و زن سمندر، لہروں، سورج، ہواؤں سب کو شرمندہ کئے دے رہے تھے، ماسوائے انسانوں کے۔۔۔۔ 

یہ بیچ عام رسائی سے دور تھی اور صرف غیر ملکیوں اور طبقہ امراء کے لئے مخصوص تھی۔ یہی وجہ تھی کہ وہاں دوسرے ساحلوں کے مقابلے میں غیر معمولی حد تک رش کم تھا۔ اس جگہ پہ حکومت کے ساتھ ساتھ انسانیت کے قوانین بھی لاگو نہیں تھے۔ 

کچھ دور ایک میوزیکل گروپ آرکسٹرا بجا رہا تھا۔ ساحل پہ دعوتِ خاص جاری تھی۔ سیٹھ ہمدان نے دوسرے سرمایہ کاروں کو وہاں مدعو کیا ہوا تھا۔ سمندر پار سے بھی مہمان مدعو تھے۔ ملکی اور غیرملکی مہمانوں کا جمگھٹا تھا۔ یہ دعوت ان کے کاروبار کے لئے بہت اہم تھی۔ ان کے سرمائے میں برکت کا دارومدار شرکا ء دعوت کی خوشنودی پہ تھا، انہوں نے خاطر داری میں کوئی کمی نہ چھوڑی تھی۔ مہمانوں کی تواضع کے لئے ایک طرف باربی کیو ہو رہا تھا۔ دوسری طرف اوپن ایئر بار میں ہر طرح کے مشروبات مہیا کئے جا رہے تھے۔ رنگ برنگے ملبوسات میں خوبصورت عورتوں کے ساتھ برکت کے حصول کے لئے تمام لوازمات پورے تھے۔ 

مہمان بھی پارٹی سے بھر پور حظ اٹھا رہے تھے۔ قہقہوں اور باتوں کا ایک طوفان برپا تھا۔ اس شور میں آرکسٹرا کی آواز کبھی دب جاتی اور کبھی ابھر آتی۔ دیسی مہمان چھتریوں کے سائے میں پارٹی سے لطف اندوز ہو رہے تھے۔ جبکہ غیر ملکی مہمان پانی میں جا کر سمندر سے لطف اندوز ہو رہے تھے۔ سیٹھ ہمدان کی اپنے عملے کو خصوصی ہدایت تھی کہ مہمانوں کی تواضع میں کوئی دقیقہ فرو گزاشت نہ ہونے پائے۔ ان کا عملہ بھاگ بھاگ کر مہمانوں کی دیکھ بھال میں مصروف تھا۔ وہ خود بھی وقتاً فوقتاً انتظامات دیکھ رہے تھے۔ 

فائزہ نے حال ہی میں سیٹھ ہمدان کی فرم میں نوکری شروع کی تھی۔ ایسی کسی پارٹی میں شرکت کا اس کا یہ پہلا موقع تھا۔ وہ پارٹی کے رنگ ڈھنگ دیکھ کر انگشت بدنداں تھی۔ اگرچہ اس کا تعلق کسی مذہبی گھرانے سے نہیں تھا، لیکن وہ اتنی آزاد خیال نہیں تھی کہ حرام اور حلال کا فرق ہی بھول جاتی اور گناہ ثواب کے فلسفے کو نظر انداز کر دیتی۔ وہ دل ہی دل میں کراہیت محسوس کر ر ہی تھی اور پارٹی کے ماحول سے حتی الامکان لاتعلق رہنے کی کوشش کر رہی تھی۔ وہ پہلی دفعہ دیکھ رہی تھی کہ کاروباری ڈیلز کس طرح طے ہوتی ہیں۔ اسے سیٹھ ہمدان کی بات یاد آئی، "کسی کانٹریکٹ کو لینے کے لئے فیزیبیلٹی کا درست ہونا اہم نہیں بلکہ برکت ہونا ضروری ہے۔" اور یہ برکت کس طرح حاصل کی جاتی تھی، اس کا مظاہرہ یہاں اس کی نظروں کے سامنے تھا۔ اس کے ساتھی برکت کے حصول میں بڑھ چڑھ کر حصہ لے رہے تھے۔ وہ اس کو ایسے مہروں کی طرح لگ رہے تھے جن کی چال کسی اور کے ہاتھوں میں تھی، اس میں اور دیگر میں فرق بس اتنا تھا کہ وہ ایک ہلکے سے اشارے پر پٹنے کو تیار تھے اور وہ خود، ایک ایسے اڑیل مہرے کی طرح تھی جو حکم ملنے پر بھی اپنی جگہ نہ چھوڑے۔ 

"کیا بات ہے فائزہ۔؟ آپ کی طبیعت تو ٹھیک ہے نا۔؟" اس کی عدم دلچسپی اس کے ایک ساتھی نے بھی محسوس کر لی تھی۔ 

"جی میں ٹھیک ہوں۔" اس نے تیز ہوا سے اڑتے ہوئے بالوں کو پکڑتے ہوئے جواب دیا۔ 

"آپ انجوائے نہیں کر رہیں۔ تھک گئی ہیں کیا۔؟" 

"یہاں انجوائے کرنے کے لئے ہے ہی کیا۔؟" وہ غیر محسوس طور پہ تلخ ہو گئی۔ 

"کیا مطلب۔ ؟" اس کے کولیگ نے ادھر ادھر دیکھتے ہوئے محتاط انداز میں پوچھا۔ 

"جانے دیں۔" فائزہ نے بات ختم کرتے ہوئے کہا اور خود بھی دوسری سمت بڑھ گئی۔

سورج کا اپنے ٹھکانے کی طرف سفر جاری تھا، لیکن ابھی اس کی منزل آنے میں کچھ گھنٹے باقی تھے۔ 

دعوتِ خاص اپنے عروج پہ تھی۔ زیادہ تر مہمان آرکسٹرا کی دھن پر رقص میں مصروف تھے، جب تھک جاتے تو واپس آ کر مے نوشی میں مصروف ہو جاتے۔ سمندر اور صنفِ مخالف کی قربت مدہوشی کو اور بھی بڑھا رہی تھی۔ 

"ہیلو،! بیوٹی فل ینگ لیڈی۔۔" پینتالیس سالہ مارک نے فائزہ کے پاس بیٹھتے ہوئے انگریزی میں کہا۔ وہ اس کمپنی کا مینیجنگ ڈائریکٹر تھا، جس سے ٹھیکہ لینے کے لئے سیٹھ ہمدان نے یہ پارٹی رکھی تھی۔ اس حساب سے وہ اس پارٹی کا مہمان خصوصی تھا۔ 

" ہیلو۔" فائزہ نے ایک نظر اس پر ڈالتے ہوئے مختصر جواب دیا۔ 

تم سب سے مختلف ہو۔۔۔۔یہاں کوئی بھی عورت تمہاری طرح نہیں ہے۔۔۔۔۔" فائزہ نے منہ دوسری طرف پھیر لیا۔ 

"تمہاری یہی ادا تو مجھے بھا گئی ہے سویٹ ہارٹ۔ یہاں ساری عورتیں میری جھولی میں گرنے کے لئے تیار ہیں، اور تم دوسری طرف منہ کئے بیٹھی ہو۔" مارک نشے میں بول رہا تھا۔ 

فائزہ اپنی جگہ سے اٹھ گئی۔ اور دوسری طرف جانے لگی، لیکن مارک نے اس کا ہاتھ پکڑ لیا۔ 

فائزہ اپنی جگہ سن ہو گئی، وہ سارا وقت پارٹی کے ماحول سے الگ تھلگ رہی تھی، اور اب مارک کی حرکت اس کی برداشت سے باہر تھی۔ وہ اس بے تکلفی کی اجازت کسی صورت نہیں دے سکتی تھی۔ اس نے ہاتھ چھڑانے کی کوشش کی۔ لیکن نشے میں بھی مارک کی گرفت بہت مضبوط تھی۔ 

"چھوڑو مجھے۔" اس کے اعصاب چٹخ گئے تھے۔ اڑیل مہرے نے پٹنے سے ان کار کر دیا تھا۔موسیقی اور قہقہوں کے طوفان میں اس کی آواز کسی انسان کے کان تک نہیں پہنچ سکی۔ 

------------ 

چھوڑو مجھے۔۔۔۔ لیکن یہ آواز ہواؤں کے دوش پہ آسمان پر اڑتی بدلیوں تک ضرور جا پہنچی۔ لاپرواہی سے گھومتے ہوئے بادل یہ سن کر رک گئے۔ انہوں نے نیچے جھانک کر دیکھا۔۔۔ساحل پہ ابلیسی محفل جاری تھی۔۔۔۔۔ہر طرف ابلیسی پسند کی کالک چھائی ہوئی تھی۔۔۔۔۔۔ اللہ کا خلیفہ، اپنے کھلے دشمن کے اشاروں پہ محو رقص تھا اور اپنی مقرر کردہ حدود سے تجاوز کر رہا تھا۔۔۔۔۔۔ ان کے غیض و غضب کی حد نہ رہی۔ آسمان پر اٹھلاتی ہوئی بدلیاں ایک ایک کر کے اکھٹی ہونے لگیں۔ گھنگور گھٹا ہر طرف چھا گئی۔ سارے دن کے شرمندہ سورج نے موقع ملتے ہی بدلیوں کے پیچھے اپنا منہ چھپا لیا۔ ایک بجلی کوندی، اور ساتھ ہی ایک زور دار چنگھاڑ سنائی دی۔ ساحل والوں نے سر اٹھا کر حیرت سے آسمان کی طرف دیکھا۔ موسم کی پیش گوئی کے مطابق بارش کا کوئی امکان نہیں تھا۔ وہ پھر سے مشغول ہو گئے۔ یہ ڈھٹائی دیکھ کر ہوائیں بھی جوش میں آ گئیں۔ سمندر بھی اپنا دبا ہوا غصہ نکالنے لگا۔ لہریں جوار بھاٹے میں بدلنے لگیں۔ لوگ سمندر سے نکل کر باہر آنے لگے۔ ہواؤں کے زور سے چھتریاں اکھڑ رہی تھیں۔ کرسیاں اڑ کر دور دور گر رہی تھیں۔ کاغذی گلاس اور پلیٹیں ہر طرف بکھر رہے تھے۔ غضبناک بادلوں میں سے مسلسل بجلیاں کوند رہی تھیں۔

۔۔۔۔۔

ٹپ ٹپ ٹپ۔۔۔۔ بوندیں برسیں، پھر تو جیسے تانتا بندھ گیا۔ شہر والوں نے خلاف توقع زور دار گرج چمک کے ساتھ ہونے والی بارش کو اچنبھے سے دیکھا۔ لوگ اپنے جھلسے ہوئے بدنوں کے ساتھ گھروں سے باہر نکل آئے۔ ساحل پہ اب بھی الگ نظارہ تھا۔ وہاں موجود لوگ موسم کی اچانک تبدیلی پر نالاں تھے۔ ان کے خیال میں محکمہ موسمیات اتنا نا اہل تھا کہ وہ بارش کے ہونے یا نہ ہونے کا صحیح حساب بھی نہیں لگا سکتا تھا۔ سارا دن سورج کی تیز شعاعوں کا سامنا کرنے کے بعد وہ اب اپنے آپ کو بارش کے قطروں سے بچانے کے لئے ڈھانپ رہے تھے۔ انسانیت اپنے جامے میں واپس آ رہی تھی۔ بارش سے سب کا نشہ اتر رہا تھا۔۔۔۔۔بادلوں کا غصہ کم نہیں ہو رہا تھا۔ ان کی گرج چمک مسلسل جاری تھی۔۔۔۔ ہواؤں کی تندی سے بارش اور سمندر طوفانی انداز اختیار کر رہے تھے۔ اونچی اونچی لہریں بے لگام ہو رہی تھیں۔ ابلیسی دعوت کے رنگ میں بھنگ پڑ گیا تھا۔ کیسی دعوت، کونسا کانٹریکٹ، کہاں کی برکت، اور کیسی موسم کی پیش گوئی۔ شرکاء دعوت سب بھول کر اب وہاں سے بخیریت نکلنے کی فکر میں تھے۔ فائزہ حیرت اور خوشی سے تائیدِ غیبی کو دیکھ رہی تھی۔ 

ابلیسی کھیل کے ختم ہونے پہ بادلوں کا غصہ کچھ کم ہوا۔ ہوا بھی سست پڑ گئی، سورج نے پھر سے منہ باہر نکال لیا۔ بادلوں نے ساحل سے توجہ ہٹائی اور دوسرے علاقوں میں جھانکنا شروع کیا۔ 

------------ 

صحرا میں آج کھل کے مینہ برسا تھا۔ ہر طرف خوشی کا سماں تھا۔ لوگ ایک دوسرے کو مبارکبادیں دے رہے تھے۔ ہر طرف سے ہنسی اور خوشی کی آوازیں آ رہی تھیں۔ 

گاو ¿ں سے گزرتی ہوئی واحد سڑک، جس پر برائے نام ٹریفک گزرتا تھا، پہ سالوں سے مرمت نہ ہونے کی وجہ سے جا بجا گڑھے بنے ہوئے تھے۔ جب کوئی گاڑی ان کے اوپر سے گزرتی تو جھٹکوں کی وجہ سے صحرا میں سفر کی اذیت دو چند ہو جاتی۔ مسافروں کے منہ سے نا چاہتے ہوئے بھی مغلظات نکل جاتیں، گویا تمام اذیتوں اور تکلیفوں کا باعث یہ خستہ حال سڑک اور گڑھے ہی ہوں۔ یہی گڑھے آج پانی سے بھرے ہوئے تھے۔ بارش کا پانی صحرا کی ریتلی اور پیاسی زمین میں جذب ہو چکا تھا۔ اب صرف انہی گڑھوں میں بارش کا کچھ پانی موجود تھا۔ 

"اری او بسنتی! کیا کر رہی ہے، جلدی کر لے۔ کچھ ہی دیر میں سارا پانی خشک ہو جائے گا۔ پھر بیٹھی رہنا مہینوں انہی میلے کپڑوں میں " ماسی نے بسنتی کو ٹوکتے ہوئے کہا، وہ خود بھی ایک نسبتاً گہرے گڑھے کے پاس بیٹھی تھی۔ اور شڑاپ شڑاپ کپڑے دھوئے جا رہی تھی۔ مہینوں بعد اسے اپنے کپڑے دھونے کے لئے وافر پانی ملا تھا۔ 

" پانی بہت ہے آج ماسی ! سارے کپڑے دھل جائیں گے " بسنتی نے ہنستے ہوئے جواب دیا۔ بارش کی خوشی میں بسنتی کو ماسی کی سخت بات بھی ٹھنڈے پانی کی پھوار جیسی لگ رہی تھی۔ 

"بہت بہت کرتی رہ جائے گی۔۔۔۔ جب پانی ختم ہو جائے گا تب پوچھوں گی تجھ سے۔" ماسی نے اسے کہا۔ اس کی بڑبڑاہٹ پر بسنتی غصہ ہونے کی بجائے کھلکھلا کر ہنس پڑی۔ اور پھر لہرا لہرا کر دھلے ہوئے کپڑے سڑک کے کنارے اگی جھاڑیوں پر پھیلانے میں لگ گئی۔ خوشی اس کے انگ انگ سے ظاہر تھی۔ ماسی نے ایک نظر اس کو حیرت سے دیکھا اور پھر خود بھی اس کے ساتھ ہنسنے لگ گئی۔ بسنتی کا دو سالہ بیٹا ایک نزدیکی گڑھے میں چھپ چھپ کر رہا تھا۔ ماسی نے مڑ کر دیکھا گاؤ ں کی دوسری عورتیں بھی اپنے ان دھلے کپڑوں کی گٹھڑیاں سر پہ اٹھائے چلی آتی تھیں۔ وہ ان کی طرف متوجہ ہو گئی، "اری او کیسے سستی سے چل رہی ہے، جلدی جلدی چل، پانی خشک ہو گیا تو بیٹھی رہے گی انہی میلے کپڑوں میں۔" 

بادلوں کا ملال صحرا میں زندگی کی نوید دیکھ کر ختم ہو گیا۔ ساحل پہ ان کی بپا کی ہوئی زحمت صحرا کے باسیوں کے لئے خوشی اور رحمت کا پیغام لے کر آئی تھی۔ انہوں نے ایک دوسرے کی طرف دیکھا اور کھل کے مسکرا دئے۔ ہوا انہیں اڑا کر دور لے گئی۔ 

٭٭٭

غزلیں
غزلیں
عرفان ستّار
ترے جمال سے ہم رُو نما نہیں ہوئے ہیں 

چمک رہے ہیں، مگر آئینہ نہیں ہوئے ہیں 

دھڑک رہا ہے تو اک اِسم کی ہے یہ برَ کت 

وگرنہ واقعے اِس دل میں کیا نہیں ہوئے ہیں 

بتا نہ پائیں، تو خود تم سمجھ ہی جاؤ کہ ہم 

بلا جواز تو بے ماجرا نہیں ہوئے ہیں 

ترا کمال، کہ آنکھوں میں کچھ، زبان پہ کچھ 

ہمیں تو معجزے ایسے عطا نہیں ہوئے ہیں 

یہ مت سمجھ، کہ کوئی تجھ سے منحرف ہی نہیں 

ابھی ہم اہل جُنوں لب کُشا نہیں ہوئے ہیں 

بنام ذوق سخن خود نمائی آپ کریں 

ہم اِس مرض میں ابھی مبتلا نہیں ہوئے ہیں 

ہمی وہ، جن کا سفر ماورائے وقت و وجود 

ہمی وہ، خود سے کبھی جو رہا نہیں ہوئے ہیں 

خود آگہی بھی کھڑی مانگتی ہے اپنا حساب 

جُنوں کے قرض بھی اب تک ادا نہیں ہوئے ہیں 

کسی نے دل جو دکھایا کبھی، تو ہم عرفان 

اُداس ہو گئے، لیکن خفا نہیں ہوئے ہیں 

٭٭٭

خوش مزاجی مجھ پہ میری بے دلی کا جبر ہے 

شوق بزم آرائی بھی تیری کمی کا جبر ہے 

کون بنتا ہے کسی کی خود ستائی کا سبب؟ 

عکس تو بس آئینے پر روشنی کا جبر ہے 

خواب خواہش کا، عدم اثبات کا، غم وصل کا 

زندگی میں جو بھی کچھ ہے، سب کسی کا جبر ہے 

اپنے رد ہونے کا ہر دم خوف رہتا ہے مجھے 

یہ مری خود اعتمادی خوف ہی کا جبر ہے 

کار دنیا کے سِوا کچھ بھی مرے بس میں نہیں 

میری ساری کامیابی بے بسی کا جبر ہے 

میں کہاں، اور بے ثباتی کا یہ ہنگامہ کہاں ؟ 

یہ مرا ہونا تو مجھ پر زندگی کا جبر ہے 

یہ سخن، یہ خوش کلامی در حقیقت ہے فریب 

یہ تماشا روح کی بے رونقی کا جبر ہے 

جس کا سارا حُسن تیرے ہجر ہی کے دم سے تھا 

وہ تعلق اب تری موجودگی کا جبر ہے 

شہر دل کی راہ میں حائل ہیں یہ آسائشیں 

یہ مری آسودگی کم ہمتّی کا جبر ہے 

جبر کی تابع ہے ہر کیفیّت عمر رواں 

آج کا غم جس طرح کل کی خوشی کا جبر ہے 

کچھ نہیں کھُلتا مرے شوق تصرّف کا سبب 
شوق سیرابی تو میری تشنگی کا جبر ہے 

جو سخن امکان میں ہے، وہ سخن ہے بے سخن 

یہ غزل تو کچھ دنوں کی خامشی کا جبر ہے 

٭٭٭

غزلیں 
اختر عبدالرزاق
یقین میں بھی تو تھوڑا سا گماں رکھے ہوئے تھے 

سو دل کی بات ہم دل میں نہاں رکھے ہوئے تھے 

صنم خانوں کے سارے بت تو ہم نے توڑ ڈالے 

مگر دل میں وہیں پر ہیں جہاں رکھے ہوئے تھے 

وہاں تک دوست باتوں میں لگا کر لے ہی آئے 

جہاں پہلے سے ہی تیغ و سناں رکھے ہوئے تھے 

لہو آنکھوں میں تھا اور خار دامن میں بھرے تھے 

ادھورے خواب ان کے درمیاں رکھے ہوئے تھے 

دکھاتے ہم بھی اس نے ہم جو وعدے کئے تھے 

مگر وہ خط نجانے اب کہاں رکھے ہوئے تھے 

نکلتا ہی نہ تھا جن سے خوشی کا گیت کوئی 

ہم ان تاروں پہ اپنی انگلیاں رکھے ہوئے تھے 

عد د کو ناز تھا جس کی وفاداری پہ اختر 

اسی کو ہم بھی اپنا راز داں رکھے ہوئے تھے 

٭٭٭

ضرورتوں نے گلوں کے شباب بیچ دئیے 

سکوں سے نیند نہ آئی تو خواب بیچ دئیے 

ستم طراز ہیں ایسے کہ ہم نے پیاسوں کو 

دکھا کے دور سے پانی سراب بیچ دئیے 

ہنر شناسی کی ایسی مثال ہیں ہم لوگ 

کہ کرگسوں کو تو پالا عقاب بیچ دئیے 

خزاں رُتوں میں بہاروں کا انتظار کیا 

بہار آئی تو سارے گلاب بیچ دئیے 

انا، ضمیر، مروّت، وفا و حق گوئی 

لو ہم نے سارے کے سارے عذاب بیچ دئیے 

٭٭٭

سب کام پرانے ہیں نیا کچھ نہیں ہوتا 

اب مجھ سے محبت کے سوا کچھ نہیں ہوتا

نامے کئی ایسے بھی مرے نام ہیں آتے 

خوشبو بہت آتی ہے لکھا کچھ نہیں ہوتا

دنیا میں وفاؤں کا صلہ پوچھ رہے ہو 

اک بار تمہیں کہہ تو دیا کچھ نہیں ہوتا

ہو جائے اگر عشق تو ہوتا ہے فقط عشق 

پندار و خودی، پاسِ انا کچھ نہیں ہوتا

اپنوں ہی پہ بس تیری عنایت نہیں ہوتی 

غیروں پہ تیری بزم میں کیا کچھ نہیں ہوتا

آنے دو ہواؤں کو ذرا کھڑکیاں کھولو 

بجھتا ہے تو بجھ جائے دیا کچھ نہیں ہوتا

کیا دور ہے اختر یہاں کرتا ہے کوئی اور 

بھرتا ہے مگر جس نے کیا کچھ نہیں ہوتا     ٭٭٭

تلاش ذات میں ہم تو بیابانوں تک آ پہنچے 

جنوں کے ہاتھ دامن سے گریبانوں تک آ پہنچے 

یہاں منسوب ہے دیوانگی صحرا نوردوں سے 

تو پھر ہم بھی تو دیوانے تھے دیوانوں تک آ پہنچے 

جبین رِند پر دیکھی گئی محراب مسجدوں کی 

دعا کو اُٹھنے والے ہاتھ پیمانوں تک آ پہنچے 

کہیں ایسا نہ ہو نشّہ تری آنکھوں سے لینے کو 

کس کی آرزوئے خام مے خانوں تک آ پہنچے 

ابھی کچھ دیر باتیں کر تو لوں خوش رنگ پھولوں سے 

نجانے کب خزاں میرے گلستانوں تک آ پہنچے 

انہیں اب ساتھ رکھنا ہی پڑے گا محبسِ جاں میں 

یہ ایسے لوگ ہیں جو دل کے ویرانوں تک آ پہنچے 

اب اختر ختم کر اپنی غزل اس بات سے پہلے 

کہ یہ افسانہ بے نام عنوان تک آ پہنچے 

٭٭٭

غزل
محمد طارق غازی
ہر اک صدی میں ہمیں جس کا انتظار سا تھا

ہر اک زمانے میں سر اُس کا نقشِ دار سا تھا

بسائے بیٹھا تھا جو کہکشاں سی آنکھوں میں 

وہ کائنات میں پھیلا ہوا غبار سا تھا

دل فسردہ میں لو دے رہا تھا جو نغمہ

خزاں کے لب پہ وہ کچھ غنچۂ بہار سا تھا

نگہ میں سوئے ہوئے خواب تو ہزاروں تھے 

پر ایک خواب بہت شوخ رنگ بار سا تھا

سپردگی بھی، تکلف بھی یوں عیاں، پنہاں 

کچھ اضطراب سا تھا اور کچھ قرار سا تھا

وہ ایک شعلہ جو خوابیدہ تھا زمانے سے 

گماں کی رات میں جاگا ہوا شرار سا تھا

ارادے نیک تھے اور لوگ بھی ثقہ تھے، مگر

اُس انجمن میں کسی درجہ انتشار سا تھا

غرض تھی مے سے اسے اور نہ کچھ نشاط سے تھی

ہجوم سارا ہی سر گشتۂ خمار سا تھا

بہت جتن کئے پر ہم بھی بٹ گئے آخر

بس ایک لفظ کہ دل میں اٹھی دِوَار سا تھا

کہانی اُن کی مری سرخیوں میں چھپتی رہی

مرا ہی قصہ سماعت پہ اُن کی بار سا تھا

وہ بات کچھ نہ تھی جو کہہ کے وہ چلے بھی گئے 

ہمارا لہجہ مگر اُن کو ناگوار سا تھا

یہ اور بات کہ سب کچھ نظر کا دھوکہ تھا

ہمیں بھی یوں تو سیاست پہ اختیار سا تھا

جو لے کے آیا ہے مقتل میں، سر نگوں کیوں ہے 

سنا ہے وہ تو بڑا یار جاں نثار سا تھا

جہاں سے ریل کی پٹری گزر رہی ہے میاں 

وہاں سنا ہے کبھو میر کا مزار سا تھا

بھلا کہو تو فلاطوں بھی کرتا کیا، طارق

ہمارے عہد میں ہر بادشہ گنوار سا تھا

٭٭٭

غزلیں
سید انور جاوید ہاشمی
بدن مثال کہاں کینوس سے نکلا ہے 

یہ واقعہ تو فریب ہوس سے نکلا ہے 

کنار راہ گزر جس کی منتَظر آنکھیں 

گزرتا سامنے سے اگلی بس سے نکلا ہے 

ہزار جستجو اس کے وصال کی رکھیے 

وہ ماہ رو کہاں میٹھے برس سے نکلا ہے 

زبان کیا تھی مگر نیٹ پر لگا ہم کو 

سخن کا پھول کسی کیکٹس سے نکلا ہے 

ہم اُس کی ہاں میں ملاتے رہیں گے ہاں کب تک؟ 

کہ، ہاشمی وہ کہاں پیش و پس سے نکلا ہے 

٭٭٭

گردش میں آ چکے ہیں وہی روزگار کے 

قائل نہ تھے جو رحمت پروردگار کے 

پہلے خزاں کے بعد اُمیدِ بہار تھی 

چپ چاپ دن گزر گئے یوں ہی بہار کے 

اٹھتی رہی نگاہ بہ ہر حال چار سُو 

دیکھے گئے ہیں جلوے کئی گل عذار کے 

بے گانہ بن رہیں کہ کریں التفات ہم 

پیشِ نظر ہے ماہ رو زلفیں سنوار کے 

درویش کس لیے بنے جاوید ہاشمی 

کر دار آپ تو نہیں باغ و بہار کے 

٭٭٭

غزلیں
اختر رضا سلیمی
وہ حسنِ سبز جو اترا نہیں ہے ڈالی پر 

فریفتہ ہے کسی پھول چننے والی پر

میں ہل چلاتے ہوئے جس کو سوچا کرتا تھا 

اسی کی گندمی رنگت ہے بالی بالی پر

یہ لوگ سیر کو نکلے ہیں سو بہت خوش ہیں 

میں دل گرفتہ ہوں سبزے کی پائمالی پر

اک اور رنگ ملا آ کے سات رنگوں میں 

شعاعِ مہر پڑی جب سے اُس کی بالی پر

میں کھل کے سانس بھی لیتا نہیں چمن میں رضا 

کہیں گراں نہ گزرتا ہو سبز ڈالی پر

٭٭٭

اسی لئے تو جھجکتی ہے ہاتھ آتے ہوئے 

دھنک نے دیکھ لیا تھا اسے نہاتے ہوئے 

نجانے کونسی گلیوں میں چھوڑ آیا ہوں 

چراغ جلتے ہوئے، خواب مُسکراتے ہوئے 

خیال کوزہ گری پر لرز سا جاتا ہوں 

میں آپ ٹوٹ نہ جاؤں تجھے بناتے ہوئے 

انہی کو کرنی ہے تنظیم گردشِ دوراں 

جو ہاتھ کانپ رہے ہیں سبو اٹھاتے ہوئے 

پھر اس کے بعد سمٹنے میں ایک عمر لگی 

بکھر گئے تھے ترا نقشِ پا اٹھاتے ہوئے 

یہ کیسی خاک سے میرا خمیر اٹھایا گیا 

کہ آنکھ سبز ہوئی جاتی ہے جلاتے ہوئے 

نجانے کتنے گماں، کتنے خواب، کتنے یقیں 

بھٹک گئے ہیں مجھے راستہ دکھاتے ہوئے 

یہ رنگ و نور کا قصّہ وہیں ہوا آغاز 

جب اس نے دیکھا تھا مجھ کو، نظر چراتے ہوئے 

نکھر گئے ہیں رضا سارے رنگ سارے حروف 

کسی بدن کی کھنک کو سخن بناتے ہوئے 

٭٭٭

جی میں ہے اس جہاں کو دوبارہ بنائیے 

جیسا یہ بن نہیں سکا، ویسا بنائیے 

اس بار کوئی نقش نہ رکھیئے نگاہ میں 

اس بار کوئی اور ہی نقشہ بنائیے 

اب خواب پر اٹھائیے بنیادِ دوجہاں 

جو بن چکا کُچھ اس کے علاوہ بنائیے 

اس تشنگی کو ڈھالیے قطرے میں اور پھر 

قطرے کو جھیل، جھیل کو دریا بنائیے 

لایا ہوں آپ کے لئے چاندی کی بالیاں 

کانوں میں اِن کو ڈال کے سونا بنائیے 

اسلوب میر و مرزا قیامت سہی مگر 

رہنا ہے گر غزل میں تو لہجہ بنائیے 

گھر سے کوئی نکلنے کو تیار ہی نہیں 

اب کس کے واسطے کوئی رستہ بنائیے 

اخترؔ اب اس میسر و موجود سے الگ 

رہنے کو کوئی دوسری دنیا بنائیے 

٭٭٭

ہٹ رہی ہے زمین محور سے 

کون اٹھا مرے برابر سے 

روز اگلتی ہے اک نیا سورج 

رات روشن ہے کتنی اندر سے 

خون میں گھل رہا ہے سبزہ سا 

آنکھ چپکی ہوئی ہے منظر سے 

اس نے اک اسم پڑھ کے پھونکا اور 

میں نکل آیا اپنے اندر سے 

اب کے ہے سخت معرکہ درپیش 

جیت ممکن نہیں بہتر سے 

کچھ نہ کچھ اور بھی بنانا ہے 

میں نہیں مطمئن میسر سے 

٭٭٭

دم وصال جو کھولی قبائے حسن و جمال 

رواں بدن میں ہوئے آبنائے حسن و جمال

ہوئی ہے فِکر مری غرق کس تجسُّس میں 

یہاں تو کچھ بھی نہیں ہے سوائے حسن و جمال

مری نظر پہ مسلّط ہیں بد نما منظر 

ادھر بھی چشم کرم اے خدائے حسن و جمال

طلسم ٹوٹتے جاتے ہیں ایک اک کر کے 

سفر ہے جانب حیرت سرائے حسن و جمال

یہ منظروں میں جو آئی ہے دلربائی سی 

کچھ اور بھی ہے یقیناً ورائے حسن و جمال

خدا نے خلق کیا عشق اور پھر اخترؔ 

نگاہ عشق نے رکھی بنائے حسن و جمال

٭٭٭

غزلیں
 سعیدؔ
وحشتِ دل ہمیں آسان ہے یوں پہلے سے 
کم ہے فرصت تو زیادہ ہے سکوں پہلے سے 

کچھ ترے عشق نے دل کھول کے دیوانہ کیا

کچھ تو شامل تھا طبیعت میں جنوں پہلے سے 

آنے والا بھی تری قدر سے ناواقف ہے 

آ مرے دل تجھے برباد کروں پہلے سے 

مدتوں بعد بہاروں کی خبر آئی ہے 

خلقتِ شہر پشیمان ہے کیوں پہلے سے ؟

خودسری سے مری ناراض ہے کیوں میرے خدا

سارا عالم ترے آگے ہے نگوں پہلے سے 

مر مٹے ہم تو یہ ہنگامہ ہوا ہے، ورنہ

اک زمانہ تھا ترے زیرِ فسوں پہلے سے 

کیا ڈبوئے گی مجھے موجِ غمِ یار سعیدؔ

میں کسی درد کی منجدھار میں ہوں پہلے سے 

٭٭٭

سفید گھر کی سیاہ چالوں کا سامنا ہے 

سمجھ رہے تھے ہمیں اُجالوں کا سامنا ہے 

بقا سمجھ کر فریبِ دستِ غنیم کھایا

لہو میں ڈوبے ہوئے نوالوں کا سامنا ہے 

خدائے وحشت کے کارخانوں سے منسلک ہے 

وطن کو مقتل شناس چالوں کا سامنا ہے 

فلک بھی نالاں، زمیں بھی ناخوش، ہوا بھی دشمن

قدم قدم پہ نئے سوالوں کا سامنا ہے 

فصیلِ ظلمت سے فصلِ آتش کے سانحے تک

سپاہِ شب کو خود اپنی چالوں کا سامنا ہے 

مری تباہی سے میرا دشمن الگ نہیں ہے 

اُسے بھی وحشت کے سو حوالوں کا سامنا ہے 

سعیدؔ مانا بہت دنوں سے سُلگ رہے ہیں 

ہمارے کل کو مگر اُجالوں کا سامنا ہے 

٭٭٭

غزلیں
رخشندہ نوید
غمی خوشی بانٹی تھی اپنے بستر سے 

میری ہم سفری تھی اپنے بستر سے 

چار طرف ریشم تھا اس میں الجھ گئی

مشکل سے پھر بچی تھی اپنے بستر سے 

سلوٹ سلوٹ تارے کرتے ہوئے شمار

سحر مثال اتری تھی اپنے بستر سے 

نیندیں پلک میں بھر کر روئی کی مانند

اِدھر اُدھر بھٹکی تھی اپنے بستر سے 

جنگل کی جانب پھر ہوا نے کوچ کیا

کیا وہ تنگ پڑی تھی اپنے بستر سے 

پنکھے پر آباد گھروندا چڑیا کا

عجب ہی منظر کشی تھی اپنے بستر سے 



جو نہایت مہرباں ہے اور نہاں رکھا گیا

 ماں کی صورت میں اسی کا ترجماں رکھا گیا 

ان کناروں سے کنارے ہو نہ پائے ہمکنار

خام مٹی کے گھڑے کو راز داں رکھا گیا

 ہجر کو اس واسطے شہرت زیادہ مل گئی 

آرزوئے وصل کو بے حد گراں رکھا گیا

خاک سے اٹھ کر کہیں آ باد ہونا ہے ہمیں 

اس لیے اتنا کشادہ آسماں رکھا گیا

 لگ نہیں سکتی ہے رخشندہ نوید اس کے گلے 

خود مرے پتھر بدن کو درمیاں رکھا گیا



٭٭٭

غزلیں
اصغر شمیم
جو بات سادگی میں ہے سنگھار میں کہاں 

جو لطف خامشی میں ہے اظہار میں کہاں 

لفظوں کی چاشنی سے انہیں زیر کر لیا

جو کیف صوت میں ہے وہ تلوار میں کہاں 

وہ اپنا جاں نشیں بنائے بھی کس طرح

اب بولنے کی تاب بھی بیمار میں کہاں 

میرے مشام جاں سے سمندر اُبل پڑے 

ایسی تو زور و شور بھی منجھدار میں کہاں 

شرمندہ مجھ کو ایک دن ہونا پڑا جناب

پہلی سی اب وہ بات بھی غم خوار میں کہاں 

٭٭٭

تو نہیں، تو اُداس منظر ہے 

قطرۂ اشک بھی سمندر ہے 

ساتھ سایہ بھی میرا چھوڑ گیا

اب تو سورج بھی سر کے اوپر ہے 

راز افشاں ہوا تو کیسے ہوا

چور تو میرے گھر کے اندر ہے 

میں سمجھ کر بھی کچھ نہیں سمجھا

کتنا باہر وہ کتنا اندر ہے 

وہ سمندر کھنگال ڈالے گا

وہ نئے دور کا سکندر ہے 

عمر بھر کا تجربہ ہے اصغرؔ

موت ہی زندگی سے برتر ہے 

٭٭٭

سمندر پی گیا دریا نہیں کچھ

وہ کیا کیا کر گیا دیکھا نہیں کچھ

دبے لفظوں میں تیکھی بات کہہ دی

ارے نادان تو سمجھا نہیں کچھ

بھکاری بن کے دن بھر گھومتا ہے 

ترے اجدار نے رکھا نہیں کچھ

عدالت کے کٹہرے میں کھڑا ہوں 

سنا سب کچھ مگر دیکھا نہیں کچھ

خدا دیتا رہا لیتا رہا میں 

خدا سے آج تک مانگا نہیں کچھ

میاں اصغرؔ ذرا محتاط رہنا

ترے کر دار سے اونچا نہیں کچھ

٭٭٭

غزل
کاوش عباسی
آپ نے بھی جدائی اپنائی 

ہم نے بھی اوڑھ لی ہے تنہائی

واقعے کا جواب واقعہ ہے 

مت کرو کچھ قیاس آرائی

دل کی خوشبو میں کھیلتی، رچتی 

جسم کی بات جسم تک آئی

غم کی زیریں کہانیاں تو رہیں 

صبح مہکی کہ شام مسکائی

میری گلیاں نہ مر سکیں ‌مجھ میں 

ہر نئی رہ پہ ان کی یاد آئی

آپ کو بھولنے کی راستے میں 

آپ سے بڑھ کر اپنی یاد آئی

بادلوں کے غبار چھوڑتا ہوں 

اُس زمیں ‌پر جو سب ہے صحرائی

دُ ور تک دھوپ کا اداس سماں 

جیسے میرا دلِ تمنّائی

دھوپ میں جھونپڑے چمکتے ہوئے 

جیسے خشک آنسوؤں کی برنائی

٭٭٭

غزلیں
اشفاق قلق
خیال و خواب کا دل میں جہان رہنے دے 
ذرا سی دیر سہی خوش گمان رہنے دے 

نہ جانے کس گھڑی ملت کے کام آ جائیں 

حویلیوں میں تو کچھ نوجوان رہنے دے 

سماعتوں پہ مری بھی گراں گزرتا ہے 

اِدھر بھی رکھتے ہیں دیوار کان، رہنے دے 

ہر ایک بات پہ لبیک مت کہا کرنا

زمانہ رہتا ہے گر بدگمان رہنے دے 

فقیہِ وقت بڑا اعتماد تھا تجھ پر

قضا کے وقت بھی جھوٹا بیان رہنے دے 

یہ کہہ کے اٹھ گیا دہلیز سے کوئی سائل

امیرِ شہر! تری جھوٹی شان رہنے دے 

تساہلی تری پرواز میں مخل ہو گی

ضرورتوں کی بدن پر تکان رہنے دے 

خدائے پاک پہ کامل یقین ہے مجھ کو

تو مانتا جو نہیں ہے نہ مان، رہنے دے 

٭٭٭

باتوں باتوں میں ہے کیوں تیر و تبر آخر کار

کیوں نہیں ہے مری باتوں میں اثر آخر کار

نقل و حرکت پہ مری کوئی تو رکھتا ہے نظر

کون دیتا ہے انہیں میری خبر آخر کار

کیوں تعاقب میں رہا کرتی ہے غربت میری

اور پھر دور ہے کیوں لعل و گہر آخر کار

راہ میں غیروں کے بوتے جو رہو گے کانٹے 

کیسے پاؤ گے نتیجے میں ثمر آخر کار

کس کے آنے سے فضا ہو گئی ساون کی طرح 

کون آیا ہے لئے دیدۂ تر آخر کار

اِک طرف گھر کی ضرورت ہے ہمالہ کی طرح

اِک طرف کہتے ہیں ’’کب آؤ گے گھر‘‘ آخر کار

٭٭٭

غزلیں
عطا  ترابؔ
کہاں جھکائی ہے ہم نے جبیں خدا جانے 

خیال محض ہے یا ہے یقیں خدا جانے 

دلوں کے بیچ جو دوری روا سمجھتا ہو

کہیں ہے ایسا خدا، یا نہیں خدا جانے 

یہ کس کا سنگ جڑا ہے مِری انگوٹھی میں 

ہے کس کے ہاتھ میں میرا نگیں خدا جانے 

خدائے عرش نشیں سے مجھے نہیں مطلب

مرا مزاج مرا دلنشیں خدا جانے 

قدم قدم پہ مجھے سانپ مل رہے ہیں ترابؔ

کہا ں کہاں ہے حدِ آستیں خدا جانے 

٭٭٭

چشم و دِل ہی نہیں دیدار کی خواہِش میں شریک

دیکھئے موسمِ گُل بھی ہے گُذارِش میں شریک 

آج اسلوبِ محبت میں اکیلے نہیں ہم

شہر کا شہر ہے اس طرزِ نگارش میں شریک

اب کے ساون بھی منایا ہے محرم کی طرح

چشمِ گریاں بھی رہی ہجر کی بارش میں شریک

شیخ نے ایک زمانے کی عبادت کی ہے 

اور رکھا ہے خدا کو بھی پرستش میں شریک

اے مری جانِ تمنا یہ تمنا ہے مری

دامنِ کوہ میں ہم دونوں ہوں بارش میں شریک

رنگ اُڑتے ہوئے دیکھے ہیں گلابوں کے ترابؔ

وہ پری چہرہ تھا پھولوں کی نمائش میں شریک
٭٭٭

غزلیں
عاطف جاوید عاطفؔ
کبھی ایک آنسو بہا تو نہیں نا؟

مُجھے غم ہے، میں نے کہا تو نہیں نا؟

بہت دِن ہوئے زخم کھائے ہوئے اب

مرے یار !مُجھ سے خفا تو نہیں نا؟

بہا ہے ! بہا ہے ! بہت خوں بہا ہے !

مگر دِل کا یہ’’ خوں بہا‘‘ تو نہیں نا!

تُجھے غم بھُلانے کو پیتا ہوں لیکِن

اے مَے تُو، مری دِلربا تو نہیں نا؟
تُجھے کیا خبر سوزِ غم کیا بَلا ہے !

تُو میری طرح دِل جلا تو نہیں نا؟

ابھی نہ اُٹھاؤ مُجھے طاق سے تُم

ابھی جل رہا ہوں بُجھا تو نہیں نا؟

مرا درد ہی بس مرا چارہ گر ہے 

یہ مُجھ سے کبھی رُوٹھتا تو نہیں نا؟

چلو پھیر لی ہے نظر تُم نے مانا

تُمہاری نظر سے گِرا تو نہیں نا؟

وہ مِلتا ہے اب بھی محبت سے عاطفؔ

مگر وہ مرا اب، رہا تو نہیں نا؟

٭٭٭
دُشمن سے بڑھ گئی ہے تری رسم و راہ، واہ !

تُو بھی ہے میرے سامنے لیکر سِپاہ، واہ!

اب تیری دسترس میں سُنا کائنات ہے !

مُٹھی میں آ گئے ہیں تری مہر و ماہ، واہ !

تیری سِتم گری کا تو اِک شہر تھا گواہ 

ہم پر بھی پڑ گئی ہے تری اب نِگاہ، واہ !

دونوں کو زِندگی سے مِلی ہے سزا الگ

میرا تو جُرم ’آہ‘ تھا، تیرا گُناہ ـ’واہ‘
پتّے گِرا کے چل دئیے ہیں ہاتھ سے سبھی

اک رہ گیا ہے پاس میرے بادشاہ، واہ !
٭٭٭
غزلیں
آصف شہزاد 
اُس نے کی ہاں مجھے ان کار زیادہ کر کے 

سہل کیں مشکلیں آزار زیادہ کر کے 

فاصلے اور بڑھے بھائی کے بھائی سے، تمہیں 

کیا ملا روزنِ دیوار زیادہ کر کے 

ہم کو دکھ ہے تو یہی فن کو کچل ڈالا ہے 

شہر میں ہم نے اداکار زیادہ کر کے 

اس جہاں سے کوئی آگے بھی نکل سکتا ہے 

ہاں، مگر سوچ کی پرکار زیادہ کر کے 

اب کے لگتا ہے کہ پا لیں گے محبت اُس کی

آئے ہیں راہ کو ہموار زیادہ کر کے 

اپنی شہرت بھی حماقت سے گنوائی آخر

لُٹ گئے ہم تمہیں مختار زیادہ کر کے 

اپنی چاہت کو مرے دل سے فنا کر ڈالا

میرے احباب نے تکرار زیادہ کر کے 

ہم سے بھی ہو گئی آخر یہ حماقت سر زد

خوش رہا کون یہاں یار زیادہ کر کے 

اب وہ تڑپے گا اِسی درجہ محبت کے لئے 

ہم نے چھوڑا ہے جسے پیار زیادہ کر کے 

کیسے وہ جیت گیا بازی اُلفت شہزاد 

کیا فقط پیار کا اظہار زیادہ کر کے 

٭٭٭
الفاظ نرم نرم ہیں رخسار کی طرح

گل بھی ہیں سرخ سرخ رخِ یار کی طرح

میرے گمان میں بھی نہ تھا پھیل جائے گی

اتنی سی بات شہر میں اخبار کی طرح

خود مجھ کو ایسی جیت پہ شرمندگی ہوئی

گر چہ ہوئی ہے جیت مگر ہار کی طرح

کھیلے کسی کے سنگ اگر کھیل پیار کا

بدلا کرے وہ روپ اداکار کی طرح

اِس پار میں کھڑا ہوں تو اُس پار یار ہے 

حائل جہاں ہے بیچ میں دیوار کی طرح

بازارِ شام میں مِری دنیا ہی لٹ گئی

آیا تھا مصر میں مَیں خریدار کی طرح

ہم ہیں کہ تیرے نام پہ قربان ہو گئے 

تو ہے کہ مڑ کے دیکھا نہ ہر بار کی طرح

٭٭٭

نظر جو آیا نہیں ماہتاب میں شاید

اُتر گیا ہے کہیں وہ گلاب میں شاید

وہ سرخ ہونٹ جنہیں بار بار چومتے ہیں 

ہمیں وہ پھول ملیں گے کتاب میں شاید

اِسی اُمید پہ اِک پل بھی سو نہ پائے ہم

وہ ملنے آئے کسی رات خواب میں شاید

مِری غزل میری نظموں کے سُر میں ہے کوئی

کہ خامشی ہے مِرے انتساب میں شاید

بچھڑ گئے ہیں جو نظروں میں پھر نہ آئیں گے 

کہ اب ملیں وہ صحیفوں کے باب میں شاید

نشہ ہے ایک سا دونوں میں، ہم سمجھتے ہیں 

تِری نظر کا اثر ہے شراب میں شاید

جنوں ہو عشق ہو چاہت ہو یا یہ پاگل پن

اثر دکھاتے ہیں اپنا شباب میں شاید

ہماری دوستی کیسے نہ ٹوٹتی اُن سے 

وہ مبتلا رہے شک کے عذاب میں شاید

کسی کو کوئی ضرورت نہ تھی تو اب شہزادؔ

یہ دھوپ لوٹ گئی آفتاب میں شاید

٭٭٭

غزلیں
سہیل ثاقب 
حرفِ بے زبانی ہے تیری میری آنکھوں میں 
بولتی کہانی ہے ہے تیری میری آنکھوں میں 

رنگ کچھ اُمیدوں نے اِس میں بھر دیئے ورنہ

آرزو پرانی ہے تیری میری آنکھوں میں 

صبحِ نوَ کا سپنا ہی مشترک ہے دونوں کا

اور کیا نشانی ہے تیری میری آنکھوں میں 

کیا کبھی نہ بدلیں گی ہجرتوں کی تحریریں 

ایک ہی کہانی ہے تیری میری آنکھوں میں 

کونسی قیامت ہے ہم پہ جو نہیں ٹوٹی

پھر بھی شادمانی ہے تیری میری آنکھوں میں 

کل تو ایک تھی منزل کل تو ایک تھے سپنے 

آج بدگمانی ہے تیری میری آنکھوں میں 

خود ہی جلنے لگتی ہیں خود ہی بجھنے لگتی ہیں 

آگ ہے کہ پانی ہے تیری میری آنکھوں میں 

مسکرائیں گے غنچے انتظار کر ثاقب

پھر بہار آنی ہے تیری میری آنکھوں میں 

٭٭٭
کب کہاں کس سے کوئی وصل کی شب مانگتا ہے 

سرد راتوں کے گزرنے کا سبب مانگتا ہے 

اپنے خوابوں کے فسوں سے وہ نکل آیا ہے 

رنگ کچھ ہلکے وہ تصویر میں اب مانگتا ہے 

ایسے ویسوں سے نہ مانگا ہے نہ مانگے گا کبھی

ہاں مگر رب سے فقط جینے کا ڈھب مانگتا ہے 

پوری ہونے کو سزا ہے مری ساری لیکن

اور منصف ہے گواہی مری اب مانگتا ہے 

کیا عجب خواہشیں اس ذہن نے پالی ہوئی ہیں 

دن کو ڈھلنے نہیں دیتا ہے پہ شب مانگتا ہے 

عقل درویش ہے خاموش رہا کرتی ہے 

دل تو وحشی ہے جو بس شور و شغب مانگتا ہے 

اب کسی اصل کی پہچان نہیں ہے ثاقب

نام سب دیکھتے ہیں کون نسب مانگتا ہے    
٭٭٭

جس سے جتنی اداس ہے دنیا

اس کو اتنی ہی راس ہے دنیا

مت سمجھ کائناتِ کی ہے کتاب

صرف اک اقتباس ہے دنیا

کتنے پردے ہیں ہر طرف حائل

جیسے بیت اللباس ہے دنیا

ہے مسلسل سفر میں پھر کیسے ؟

گر ستارہ شناس ہے دنیا

ان کسانوں کے واسطے تو فقط

گیہوں، گندم، کپاس ہے دنیا

ناز کر کائناتِ رّبی میں 

اُن کے قدموں کی داس ہے دنیا

گھر تو میرے کسی کو آنا ہے 

جانے کیوں بد حواس ہے دنیا

اس کی آنکھوں میں رنگ قوس قزح

اس کے لب کی مٹھاس ہے دنیا

ہم سے رندوں کے واسطے ثاقب

ایک خالی گلاس ہے دنیا

٭٭٭
حوصلے جادہِ پسپائی تک آ پہنچے ہیں 

اب اندھیرے حدِ بینائی تک آ پہنچے ہیں 

اپنے دامن کو بچائیں تو بچائیں کیسے 

ہم ترے عشق میں رسوائی تک آ پہنچے ہیں 

ہم سے مت پوچھ کہ وسعت ہے کہاں تک اُس کی

ہم سمندر کی تو گہرائی تک آ پہنچے ہیں 

رات اتنی بھی نہیں گذری مگر آج یہاں 

کچھ حسیں لوگ تو انگڑائی تک آ پہنچے ہیں 

وہ جو کترا کے گذر جاتے تھے کل تک ہم سے 

اب وہی لوگ شناسائی تک آ پہنچے ہیں 

خود سے میں خود کو بچاؤں تو بچاؤں کیسے 

مسئلے اب مری دانائی تک آ پہنچے ہیں 

پہلی سی بات کہاں آج غزل میں ثاقبؔ

لوگ اب قافیہ پیمائی تک آ پہنچے ہیں 

٭٭٭
بڑھ رہی ہے مرے سینے کی جلن اب کے برس

عین ممکن ہے جھُلس جائے بدن اب کے برس

اک زمانے سے تعلق تھا ہمارا لیکن

آ گئی کیوں ترے ماتھے پہ شکن اب کے برس

نہ شکاری، نہ مچانیں، نہ درندے ہیں کہیں 

کیوں نظر آتے نہیں بَن میں ہرن اب کے برس

منتظر ہے وہ مرا جب سے سنا ہے میں نے 

ہو گئی اور سَوا یادِ وطن اب کے برس

یوں تو دیکھے ہیں زمانے کے کئی رنگ مگر

دیکھیں کیا رنگ دِکھاتا ہے گگن اب کے برس

پوچھتا ہے وہ کہ تم لوٹ کے کب آؤ گے 

ہر برس کہتا ہوں اے راحتِ مَن اب کے برس

ایسی مایوسی بھی اچھی نہیں ہوتی ثاقبؔ

ترے چہرے سے چھلکتی ہے تھکن اب کے برس

٭٭٭

غزلیں
مسلم نوازؔ 
جو سایہ دار پیڑ میری رہگذر میں ہے 

وہ بدنصیب بھی تو خزاں کے اثر میں ہے 

میں مر کے کھاد بنکے بکھرا تو کیا ہوا

میرا وجود آج بھی برگ و ثمر میں ہے 

سورج کے ڈر سے ہو گئی شبنم بھی سجدہ ریز

اسکی حیات و موت کرن کی نظر میں ہے 

قسطوں میں قتل مجھ کو وہ کرتا چلا گیا

میرا وجود اب تو رہِ مختصر میں ہے 

جسکو تلاش کرتا رہا ہوں میں ہر جگہ 

وہ پیکرِ حسیں تو میرے دل کے گھر میں ہے 

منزل کی جستجو میں چلا تھا جو کارواں 

الجھا ہوا وہ آج بھی گردِ سفر میں ہے 

اِتنا فقیر کہہ کے روانہ ہوا نوازؔ

ہر شخص اپنی حالتِ زیر و زبر میں ہے 

٭٭٭

میں شاعر ہوں مری تحریر جاگے 

ادب میں پھر مری تقدیر جاگے 

میں تنہائی میں اکثر سوچتا ہوں 

مری آنکھوں میں وہ تصویر جاگے 

اسی میں ہے بھلائی صلح کر لے 

کہ قبل اسکے میری شمشیر جاگے 

مرے سر پر تم اپنے ہاتھ رکھ دو

کہ شاید یوں میری تقدیر جاگے 

کفن سر سے میں باندھے گھومتا ہوں 

کمانوں میں نہ کوئی تیر جاگے 

غزل کی سب بیاضیں پھاڑ ڈالو

کہ اس سے پہلے کوئی میر جاگے 

٭٭٭

تجھے جب تیرنا آتا نہیں ہے 

تو پھر تو ڈوب کیوں جاتا نہیں ہے 

عمل ہی سے بڑا ہوتا ہے انساں 

بڑے قد سے بڑا ہوتا نہیں ہے 

بجھاؤں پیاس میں اپنی کہاں اب

یہاں تو دور تک دریا نہیں ہے 

مری تنہائیاں ہیں اور میں ہوں 

مرے گھر میں تو سناٹا نہیں ہے 

ہے میرا کام ظلمت کو مٹانا

میں سورج ہوں مرا سایہ نہیں ہے 

حدیثِ دل سناؤں کس کو آخر

مرا سب ہے مگر اپنا نہیں ہے 

٭٭٭
غزلیں
روشانے سبعین
تمہی کہو کہ قدم رکھا میں نے ڈرتے ہوئے ! 

تمھارے ساتھ سمندر میں بھی اُترتے ہوئے 

مجھے پلٹنا ہے واپس قبیلے میں اپنے 

نہ اُس نے سوچا مرے بال و پر کترتے ہوئے 

نباہی کس نے مرے ساتھ میں نے کس کے ساتھ 

ہزار بار مجھے سوچنا ہے مرتے ہوئے 

کر احتیاط ذرا بے مروتی سے چل 

نہ مجھ کو دیکھ مرے پاس سے گزرتے ہوئے 

عجب اداسی تھی ماحولِ جاں میں آخری بار 

جب اُس کو دیکھا تھا آنکھ آنسوں سے بھرتے ہوئے 

وہ‘ اپنی آنکھوں سے تعمیر جس کی دیکھی تھی 

اُسی کو دیکھ رہی ہوں میں اب بکھرتے ہوئے 

الم تو اس کاہے نادم بھی وہ ہوا نہ کبھی 

روشانے اپنی کہی بات سے مکرتے ہوئے 

٭٭٭

دل اُس کے قُرب کو ڈھونڈے خیال آتے ہی 

وہ یاد آئے لہو میں اُبال آتے ہی

گزر گئے ہیں کئی سال جب وہ کہتا تھا 

’میں ہوں گا ساتھ ترے ‘ اگلا سال آتے ہی

لہو میں تیرتی ہے ایک آشنا خوشبو 

اکیلے ہوتے ہی‘ اُسکا خیال آتے ہی

وہ دوست چاہیے ‘ واقف جو چُپ کے بھید سے ہو 

جواب دے جو لبوں پر سوال آتے ہی

میں کب سے اپنے مسیحا کے انتظار میں ہوں 

وہ خود کرے گا مری دیکھ بھال آتے ہی

یہ آرزو ہے مری ‘ ریت کی نہیں دیوار 

بڑھے گی اور یہ اُونچا ‘ زوال آتے ہی

٭٭٭

ہو کاش ایسے اچانک تو رُوبرو آئے 

ہم انتظار میں ہوں ‘ سامنے سے تو آئے 

سنبھال لے مجھے اپنی مہک کے ہالے میں 

وہ ابر بن کے میری جاں کے چار سو آئے 

یہ حبس ختم ہو ‘ جو جان میں ہے پھیلا ہوا 

ہوائے قرب چلے ‘ موسمِ نمو آئے 

ملے بہار کی تعبیر میری نیندوں کو 

کبھی جو خواب میں میرے وہ ماہ رو آئے 

مہک اٹھے میرا ہر زاویہ خیالوں کا 

کبھی کی ٹھری ہوئی زیست میں لہو آئے 

خیال اُس کا ہو، روشانے میرے شعروں میں 

ہُنر میں تازگی، لفظوں میں آبرو آئے 

٭٭٭

ہر اک نشیبِ جہاں میں بلند اس سے ہوں 

وہ میرے ساتھ ہے میں سربلند اس سے ہوں 

خیال اُس کاہے جس نے مجھے کیا ہے نڈھال 

وہ میرا درد ہے میں درد مند اُس سے ہوں 

بھٹکتی پھرتی ہیں سوچیں کہاں کہاں اے دوست 

کس انتشار کے گُنبد میں بند اُس سے ہوں 

یہی خیال مرے اعتبار کاہے سبب 

وہ میرا دوست ہے میں ارجمند اُس سے ہوں 

یہ ماہ و مہر ہیں روشانے دسترس میں مری 

اُفق اُفق پہ مثالِ کمند اُس سے ہوں 

٭٭٭

مسئلہ ایسے صاف اُس نے کیا 

خوش دلی سے معاف اُس نے کیا

حُسن ہے کیا مری تہہ جاں میں 

مجھ پہ یہ انکشاف اُس نے کیا

ایک پیمان دل سے باندھا پھر 

اُس سے خود انحراف اُس نے کیا

وہ نہ جی سکتا تھا مرے بغیر 

کھونے پر اعتراف اُس نے کیا

خود نہیں تھا وہ میری خواہش تھی 

گِرد جس کے طواف اُس نے کیا

میری اکلوتی چاہ کے اندر 

عمر بھر اعتکاف اُس نے کیا

حد سے روشانے بڑھ کے چاہا، یوں 

مجھ کو اپنے خلاف اُس نے کیا

٭٭٭

غزل
شاہین فصیح ربانی
پھیر لیتا ہے مجھ سے تو آنکھیں 

چھوڑ دیتی ہیں آرزو آنکھیں 

کوئی دیوانہ اس کو سمجھے گا 

کر رہی ہیں جو گفتگو آنکھیں 

پا لیا پھر بھی مدعا میں نے 

چپ رہیں میرے روبرو آنکھیں 

آئنہ جھوٹ کس طرح بولے 

آئی ہیں اس کے روبرو آنکھیں 

میں کہاں ان سے بچ کے جاؤں گا 

رقص کرتی ہیں چار سو آنکھیں 

جو مجھے مست الست کر دے گا 

کب پلائیں گی وہ سبو آنکھیں 

کون تصویر ہونے والا ہے 

ہیں ابھی محوِ جستجو آنکھیں 

کرچیاں ہو گئے ہیں خواب فصیح 

ہو گئی ہیں لہو لہو آنکھیں 

٭٭٭

غزل
سرفراز نواز
عجب ویرانیِ دل ہے کوئی آہٹ نہیں ہوتی 

کہیں پتھر نہ ہو بیٹھوں کہ گھبراہٹ نہیں ہوتی

مسائل پہلے بھی درپیش تھے اب فرق اتنا ہے 

کہ ہو بیٹھی ہے کچھ عادت سے جھنجھلاہٹ نہیں ہوتی

سیاسی بادلوں کے شہر میں کوئی شکایت کیا 

بیا بانوں کی بارش میں تو کڑواہٹ نہیں ہوتی

بہت مجبور ہو کر مجھ سے نرمی تم برتتے ہو 

اگر لہجے میں شبنم ہو تو غّراہٹ نہیں ہوتی

وہی تم ہو وہی میں ہوں وہی باتیں محبت کی 

بڑا دلچسپ ہے یہ کھیل اکتاہٹ نہیں ہوتی

دبے پاؤں تمھاری یاد کے موسم چلے آئے 

نواز عارض پہ اشک اتریں تو کچھ آہٹ نہیں ہوتی

٭٭٭

غزل
خرم شہزاد خرم
دید کی خواہش تو ہے پر اب وہ بینائی کہاں 

زندگی مجھ کو بتا دے تو مجھے لائی کہاں 

میں کروں ترکِ وفا یا تم کرو ترکِ وفا 

جان جائے گی مگر، جائے گی رسوائی کہاں 

تم بھی ہو اب ساتھ میرے اور سکوں بھی ہے بہت 

ان بہاروں کے دنوں میں آنکھ بھر آئی کہاں 

میں تو خود زندان میں اترا ہوں اپنے شوق سے 

اس نے میرے پاؤں میں زنجیر پہنائی کہاں 

طفلِ مکتب ہوں ابھی اصلاح کے قابل نہیں 

شاعری میں میر، غالب سی وہ گہرائی کہاں 

٭٭٭

غزل
مہوش انصاری
اجازت دے جو یہ عمرِ رواں ہم بھی سنائیں گے 

سلا سل اور قفس کی داستاں ہم بھی سنائیں گے 

کہاں تک ساتھ دیتا ہے کہاں منہ موڑ لیتا ہے 

مقدر،جیسے طرزِ دوستاں ہم بھی سنائیں گے 

اگر ہم دل سے خوفِ دار کو جھٹلا ہی بیٹھے ہیں 

ہے پائل زیبِ پا، یا بیڑیاں ہم بھی سنائیں گے 

ابھی تو دل کی امیدوں کے بال و پر سلامت ہیں 

گرے گا جب تو اسکی سسکیاں ہم بھی سنائیں گے 

سنا ہے کوچۂ جاناں میں دلگیروں کی محفل ہے 

سو پھر تو اپنا بھی حق ہے وہاں ہم بھی سنائیں گے 

ابھی تو جانے کتنے خار اس دامن میں بھرنے ہیں 

ملی فرصت تو یادِ رفتگاں ہم بھی سنائیں گے 

کہ جب تک ساتھ دے گا یہ قلم ہم لب نہ کھولیں گے 

پہ جب تھک جائیں گی یہ انگلیاں ہم بھی سنائیں گے 

٭٭٭

مضامین
اقبالؔ کی شوخیاں 
ڈاکٹر سید تقی عابدی
مرزا غالبؔ کو حالیؔ نے حیوان ظریف کہا ہے جو بجا ہے اور یہی ظرافت غالبؔ کو اپنے ہم عصر شعر گو حیوانوں سے ممیز بھی کرتی ہے۔ انسان اشرف المخلوقات کے ساتھ ساتھ اشرف حیوانات بھی شاید اِسی کمال کی وجہ سے ہو۔ ظرافت چونکہ داخلی اور ذاتی اپج ہوتی ہے اِس لئے یہ ہر حال اور ہر ماحول میں ظاہر نہیں ہوتی اگرچہ گاہی اوقات اس کی آمد اتنی شدید ہوتی ہے کہ وہ آتش فشاں لاوے کی طرح اُبلنے لگی ہے ورنہ عموماً اِس قوت تخلیقی سے صرف وہی افراد واقف ہوتے ہیں جو حضر و سفر درون و بیرون خلوت و جلوت داخل حرم اور محرم ہوتے ہیں۔

جسٹس جاوید اقبال ’’زندہ رود‘‘ میں لکھتے ہیں۔ ’’اقبالؔ کی طبیعت میں حاضر جوابی بذلہ سنجی اور ظرافت کوٹ کوٹ کر بھری ہوئی تھی اور ان کی علامات بچپن ہی میں ظاہر ہو گئی تھیں ‘‘۔ مثلاً سکول میں دیر سے پہنچے استاد نے پوچھا کہ دیر سے کیوں آئے ہو؟ جواب دیا۔ اقبالؔ دیر ہی سے آتا ہے۔ مشہور واقعہ ہے کہ ایک دفعہ جب اقبالؔ اپنے استاد مولوی میر حسن کے ساتھ بازار گئے تو مولوی صاحب کے کسی عزیز کا چھوٹا بچہ جس کا نام احسان تھا ساتھ ہو گیا۔ احسان بہت موٹا تھا مولوی صاحب نے اقبالؔ سے کہا کہ بچے کو گود میں اُٹھا لو کچھ راستہ چل کر اقبالؔ نے اُسے دکان پر اُتارا اور تھکن دور کرنے لگے۔ مولوی صاحب متوجہ ہوئے اور کہا اقبالؔ اس چھوٹے بچے کو بھی اٹھانا تمہارے لئے مشکل ہے ؟ اقبالؔ نے فوراً جواب دیا۔ ’’شاہ صاحب آپ کا احسان بہت سنگین ہے ‘‘۔

ہم نے اس مختصر تحریر میں علامہ کی ظریفانہ شاعری یا ظریف نثری نکات کو شامل نہیں کیا ہے جس پر علیحدہ مفصل گفتگو ہو سکتی ہے۔ اس مضمون میں ہم نے صرف علامہ کی گفتگو کے دوران جو ظرافتی جملے یا پھبتیاں کسی جاتی تھیں ان کا ذکر کیا ہے۔ افسوس کہ علامہ کو اپنے احباب میں کوئی ایکر مان نہ مل سکا اگر ان ظریفانہ مطالب کو قلم بند کیا جاتا تو شاید ایک ضخیم کتاب کامواد حاصل ہو جاتا۔

مولانا ابو الاعلیٰ مودودی مطبوعہ 1938 رسالہ جوہر دہلی میں لکھتے ہیں۔ ’’اقبالؔ کے متعلق عام خیال یہ ہے کہ وہ فقط اعتقادی مسلمان تھے عمل سے ان کو کچھ سروکار نہ تھا۔ اس بد گمانی کے پیدا کرنے میں خود ان کی افتاد طبیعت کو بھی بہت کچھ دخل ہے جن کی بنا پر اپنی رندی کے اشتہار دینے میں انھیں کچھ مزہ آتا تھا۔ ورنہ در حقیقت وہ اتنے بے عمل نہ تھے۔ قرآن مجید کی تلاوت سے ان کو خاصا شغف تھا اور صبح کے وقت بڑی خوش الحانی کے ساتھ پڑھا کرتے تھے۔ نماز بھی بڑے خشوع و خضوع سے پڑھتے تھے مگر چھپ کر‘‘۔

کتاب ’’آئینہ اقبال‘‘  میں عبد الہ قریشی لکھتے ہیں کہ ایک دن اقبالؔ کے دوست دین محمد فوق اقبالؔ سے ملنے کے لئے آئے۔ اقبالؔ اس وقت اپنے کتب خانے کے سامنے کھڑے ہو کر کچھ کتابوں کو الٹ پلٹ رہے تھے۔ فوق نے اقبالؔ سے پوچھا۔ کیا ڈھونڈ رہے ہو؟ اقبالؔ نے فوراً جواب دیا ایک بوتل انگور کی شراب کی کتابوں کے پیچھے چھپایا تھا اُسے ڈھونڈ رہا ہوں کیوں کہ کل شمس العلما مفتی عبداللہ ٹونکی میرے پاس آئے تھے کہیں مفتی صاحب اُسے اٹھا کر نہ چلے گئے ہوں۔ روایت اقبالؔ میں عبد اللہ چغتائی لکھتے ہیں کہ ایک بار میاں شاہ دین نے اپنے گھر ایک محفل ضیافت سجائی اور انگریز مہمانوں کے خورد و نوش کے لئے علیحدہ کمرے میں انتظام کیا تھا۔ خود میاں شاہ دین دروازے پر مہمانوں کا استقبال کر رہے تھے۔ جب میاں صاحب نے اقبالؔ کو مرزا جلال الدین کے ساتھ آتے ہوئے دیکھا تو مسکرا کر کہا کہ میں نے آپ دونوں کے لئے علیحدہ کمرے میں انتظام کیا ہے۔ اقبالؔ نے ہنس کر کہا ہم نے آپ سے صرف دو حرف سیکھے ہیں۔ ایک یہ کہ چھپا کر پیو اور دوسرے اپنے گناہ میں کسی کو شریک نہ کرو۔ اس طرح کے کئی شوخیانہ اور طنزیہ جملوں کو سُن کر دشمن ا ور کینہ صفت افراد نے اقبالؔ کو مے گسار ثابت کرنے کی کوشش کہ جس کا اثر کچھ اقبالؔ کے نادان حامیوں پر بھی پڑا چنانچہ عبد المجید سالک ؔ نے ذکر اقبالؔ میں صفحہ (۷۱) میں لکھا ہے کہ اقبالؔ جوانی کے زمانے میں شراب پیتے تھے لیکن بعد میں اس کام سے توبہ کر لی اور پھر کبھی شراب کو ہاتھ نہیں لگایا۔ عبد المجید سالکؔ نے اپنے اس ادعا کے ذیل میں ۱۹۱۸؁ کے ایک مشاعرے کا ذکر کیا جو للّی لاج میں برگزار ہو ا تھا۔اقبالؔ اس مشاعرے میں سب سے پہلے پہنچ چکے تھے۔ اقبالؔ نے سالکؔ کو دیکھ کر کہا کہ حقہ لاو۔ سالکؔ نے جواب دیا ڈاکٹر صاحب حقہ آپ کیوں نہیں چھوڑ دیتے ؟ اقبالؔ نے مسکرا کر کہا کہ ’’دوست عزیز شراب تو چھوڑ چکا ہوں اور اب چاہتے ہو کہ حقہ بھی چھوڑ دوں ‘‘۔ سالکؔ لکھتے ہیں کہ اس جملہ کا کوئی شاہد اور گواہ نہیں ہے۔ کیونکہ اقبالؔ نے جب یہ جملہ کہا تو اُس وقت صرف میں ہی موجود تھا۔ بہر حال جس جملہ کا کوئی گواہ اور شاہد نہ ہو اور دوسری طرف ایک شوخیانہ طبیعت جو ہزار اشاروں میں بات کرنے کا فن جانتی ہے تو اہل فکر کے نزدیک یہ مسئلہ خود بہ خود مشکوک اور بے اساس ہو جاتا ہے۔

جاوید اقبال لکھتے ہیں کہ قیام یورپ کے دوران بھی اقبالؔ کی طبیعت پر طنز و مزاح کا عنصر غالب رہا وطن واپسی کے بعد چودھری سر شہاب الدین پر ان کی پھبتیاں یا ’’مدیر‘‘ اخبار وطن اور سر جوگیندر سنگھ وغیرہ سے متعلق لطیفے لوگوں کو یاد ہیں۔ بذلہ سنجی کا یہ سلسلہ ان کی آخری عمر تک قائم رہا اور اقبالؔ نے مرتے دم تک ظرافت کو نہ چھوڑا۔

جن دنوں علامہ انار کلی میں رہتے تھے اخبار وطن کے ایڈیٹر مولوی انشاء اللہ خان علامہ کے ہاں اکثر آیا جایا کرتے تھے۔ انار کلی میں کشمیری طوائفیں بھی رہتی تھیں جنھیں میونسپلٹی نے دوسری جگہ منتقل کر دیا تھا اور اس زمانے میں جب انشاء اللہ خان علامہ سے ملنے گئے تو ہر مرتبہ یہی معلوم ہوا کہ علامہ باہر گئے ہوئے ہیں۔ اتفاق سے ایک دن جو گئے تو اقبالؔ گھر پر موجود تھے۔ انشاء اللہ خان نے کہا اقبالؔ جب سے طوائفیں انار کلی سے اٹھوا دی گئی ہیں آپ کا دل بھی یہاں نہیں لگتا۔ اقبالؔ نے فوراً جواب دیا۔ مولوی صاحب آخر وہ بھی تو ’’وطن‘‘ کی بہنیں ہیں۔ اس گفتگو کا مزا اس لئے دو چند ہے کہ مولوی صاحب اخبار وطن کے ایڈیٹر تھے۔ اقبالؔ کشمیری الاصل تھے اور طوائفیں کشمیری تھیں۔

سید وحید الدین فقیر ’’روزگار فقیر‘‘ میں لکھتے ہیں۔ میرے ایک قریبی رشتے دار سید واجد علی کو کتّے پالنے کا بڑا شوق تھا ایک دفعہ میں ان کے ساتھ بیٹھ کے ڈاکٹر صاحب سے ملنے گیا۔ موٹر مین ان کے کتّے بھی تھے۔ ہم لوگ ڈاکٹر صاحب کے پاس جا بیٹھے اور کتّوں کو موٹر ہی میں چھوڑ دیا۔ تھوڑی دیر میں ڈاکٹر صاحب کی ننھی بچی منیرہ بھاگتی ہوئی آئی اور کہنے لگی۔ ’’ابا جان موٹر میں کتّے آئے ہیں ‘‘۔ ڈاکٹر صاحب نے ہماری طرف اشارہ کر کے کہا۔ ’’نہیں بیٹا یہ تو آدمی ہیں۔‘‘

مختلف معتبر ذرائع سے معلوم ہوتا ہے کہ علامہ اقبالؔ سر چودھری شہاب الدین کو دیکھتے ہی پھبتیاں کستے تھے۔ بعض اوقات چودھری صاحب بگڑتے تو علامہ کہتے تھے ’’بھئی تجھے دیکھ کر لطیفوں کی آمد شروع ہو جاتی ہے۔ خدا کے لئے مجھے لطیفوں سے نہ روکا کرو۔‘‘ لطیفوں کے بیان سے پہلے چودھری سر شہاب الدین کا ایک مختصر سا تعارف یہاں خارج از محل نہ ہو گا۔

چودھری سر شہاب الدین ایک معمولی زمین دار کالے خان کے بیٹے تھے جو ضلع سیالکوٹ کے ایک گاوں ننگل میں 1865 میں پیدا ہوئے اور (84)سال کی عمر میں 1949 میں فوت ہوئے۔ مالی مشکلات کی وجہ سخت محنت و مشقت کر کے 1900 میں گورنمنٹ کالج لاہور سے بی۔اے کیا، 1904 میں پنجاب کریمنل لا جنرل کے نام سے جاری کیا، اسلامیہ کالج لاہور میں تدریس کرتے رہے اور پھر1908 میں پنجاب کی قانون ساز اسمبلی کا انتخاب لڑا اور 1930تک اس کے صدر رہے۔ چنانچہ حکومت برطانیہ نے ان کو 1930 میں سَر کا خطاب دیا۔ آپ پنجابی کے شاعر تھے۔ آپ نے حالیؔ کے مسدس کا پنجابی میں ترجمہ بھی کیا ہے جس کی خود اقبالؔ نے تعریف کی۔ چودھری صاحب قوی بدن اور کالے رنگ کے مالک تھے۔ اگرچہ اقبالؔ اور چودھری صاحب سیاسی نقطہ نظر سے اختلاف رکھتے تھے لیکن دونوں میں دوستی اور یارانہ تھا۔

مرزا جلال الدین بیرسٹر لا کہتے ہیں۔ شاہد رہ میں ایک پارٹی میں چودھری شہاب الدین جو قوی ہیکل اور کالے تھے بالکل سفید کپڑے پہن رکھے تھے۔ ڈاکٹر صاحب نے انھیں دیکھتے ہی بے تکلف کہا ’’بھئی دیکھو دیکھو ! کپاہ وچ کٹاوڑ گیا اے ‘‘ یعنی کپاس میں کتّا گھُس گیا ہے۔ 

ایک دفعہ چودھری شہاب الدین کی کوٹھی میں افطار پارٹی تھی۔ چودھری صاحب نے پانی مانگا ڈاکٹر صاحب نے فرمایا کہ بھائی ! بالٹی لانا۔ چودھری صاحب پانی مانگتے ہیں۔

ایک دفعہ مہتر چترال نے شہر کے ممتاز افراد کو دعوت دی۔ ضیافت میں چودھری شہاب بھی شامل تھے جیسے ہی اقبالؔ نے چودھری صاحب کو دیکھا تو ان کا تعارف کراتے ہوئے کہا۔ ’’یہ ہیں چودھری شہاب الدین مہتر لاہور‘‘۔ ساری محفل کھل کھلا کر ہنس پڑی۔ چودھری صاحب بہت چیں بہ جبیں ہوئے۔ جب اقبالؔ ان کے قریب بیٹھ گئے تو کہنے لگے۔ ’’دیکھو اقبالؔ تم موقع محل بھی نہیں دیکھتے اور میری بے عزتی کر دیتے ہو‘‘۔اقبالؔ نے کہا ’’بھئی اس میں بے عزتی کی کون سی بات ہے وہ مہتر چترال ہیں کیا تم یہ سمجھتے ہو کہ وہ وہاں کے بھنگی ہیں ؟ مہتر تو بڑے آدمی کو کہتے ہیں ‘‘۔

جب سر شہاب الدین نے اپنی نئی کوٹھی بنوا کر اقبالؔ کو دعوت دی اور ان سے کوٹھی کے نام رکھنے کا سوا ل کیا تو اقبالؔ نے کہا ’’اس میں کاوش کی کیا ضرورت ہے اس کا نام ’’دیو محل‘‘ رکھئے۔ یہاں یہ نکتہ قابل لطافت ہے کہ سر شہاب الدین بڑے قوی بدن اور کالے رنگ کے بلند قامت شخص تھے۔

 ٭٭٭

برطانیہ میں افسانوی ادب کی قلمکار خواتین
حمیدہ معین رضوی 
 رسکن نے یہ بات بالکل صحیح کہی ہے کہ ’’ تم مجھے بتاؤ کہ تمہیں کیا پسند ہے ؟ اور میں تمہیں بتا سکتا ہوں کہ تم کون ہو؟۔‘‘ رولاں بارتھ نے بہت سی باتیں غلط کہی ہیں مگر ایک بات مجھے اسکی پسند آئی ’’ جب ایک افسانہ یا [کہانی‘] لکھنے والا کہانی لکھ رہا ہوتا ہے تو کہانی اسے لکھ رہی ہوتی ہے ‘‘ اسکی تشریح یہ ہے کہ لکھنے والا کونسا موضوع منتخب کرتا ہے،زندگی گزارنے کا کونسا طریقہ وہ پسند کرتا ہے ؟۔۔۔خوشی، غم، محرومیوں اور کامرانیوں ۔ کے بارہ میں اسکا رویہ کیا ہے ؟اسکا کوئی اخلاقی فلسفہ ہے کہ نہیں۔

اور اسکے افسانوی کر دار زندگی کی کشمکش،۔ الجھنوں۔تضادوں۔اور ماحول میں موجود آو یزشوں سے کیسے نبرد آزما ہوتے ہیں ْ؟ کیسے کامیاب ہوتے ہیں۔ یا ہار جاتے ہیں،۔۔ اور اس ہار جیت کا ان پہ کیا ردَ عمل ہو تا ہے ؟ زندگی کی زندہ حقیقتوں کا احاطہ کرنا افسانہ نگار۔اور ناول نگار کا کام ہے۔ کیا اسکے موضوعات صرف ذاتی غم کا رونا روتا ہے یا ذاتی غم سے آگے بڑھ کر اس کے موضوعات خارجی دنیا کی بھی کچھ خبر رکھتے ہیں، اگر لکھنے والا اپنے فن کی گرفت مین وقت کو اس طرح جکڑ لینا کہ وہ اپنے دور کی معاشرتی اور عمرانی تاریخ ہو جائے۔ وہ زندگی کے حقائق کو روح کی طرح افسانے مین پرو دے ۔ ایسے کہ وہ تحریر ایک معاشرتی تاریخ سے زیادہ قابل اعتبار ہو جائے، اور اپنے عہد کے فکری نظر یو ں اور ۔اور فلسفیانہ رجحانات کی سند بن جائے۔ تو ایسا افسانوی ادب تعلیم و تربیت کا ذریعہ بن جاتا ہے،جو ادب کا اولین مقصد ہے۔یہی اچھے ادب او ر، اوسط، یا معمولی ادب کی شناخت بھی ہے۔

 ایک کامیاب افسانے اور معمولی افسانے کی یہ بھی پہچان ہے کہ افسانے کے کر داروں کے سامنے کونسے مقاصد ہیں اور وہ زندگی کی جنگ کس لئے کر ہے ہیں ؟اور انھیں منزل کا کا کتنا ادراک ہے ؟۔ کر داروں کا دنیاوی زندگی میں کامیاب ہونا ضروری نہیں جدوجہد اہم ہے۔اور منزل کا ادراک اہم ہے۔وہ مقصد اہم ہے جس کے لئے جدوجہد کی گئی۔۔

افسانے اور کہانی میں لکھنے والے کی ز بان۔ بھی بہت اہمیت رکھتی ہے۔کہ وہ کتنی پر تاثیر ہے ؟۔۔ اور جو ادیب۔تشبیہ استعاروں، علائم کنایوں،اور حوالوں سے ترتیب دیتا ہے۔اسی کو طرز بیان کہتے ہیں۔جو لکھنے والے یا والی کی شخصیت کی آئینہ دار ہوتی ہے۔ ہمیں دیکھنا یہ بھی ہوتا ہے کہ کیا اس میں لکھنے والے یا والی کا کوئی پیغام ہے یا افسانہ محض ذا ت کا مرثیہ ہے ایک بڑا افسانہ اپنے پیغام کی عظمت سے بڑا ہو تا ہے۔ اس میں جب وہ انسانی تجربات کی بازیافت کرتا ہے تو زیرِ سطح اپنا پیغام بھی دیتا ہے یا نہیں۔پیغام جسے قاری۔۔موضوع۔ تیکنیک، ہیئت سے پہچان سکتا ہے۔اور اس سے افسانہ نگار کا مقام متعین کرنے میں مد د ملتی ہے۔

اچھے افسانے کی یہ بھی پہچان ہے۔کہ تحریر کے اندرونی اور بیرونی ساخت میں مکمل نظم اضبط ہے۔اور اس میں خیال کی اکائی موجود ہو۔ اور معانی کی کئی پرتیں ہوں۔ اچھے افسانے اور کہانی کا ایک معیار یہ بھی بتا یا گیا ہے کہ۔ا س میں زندگی کی محبت آمیز قدروں کو،خطابت اور موعظت کے بجائے معروضی انداز میں پیش کیا گیا ہے۔اسطرح کہ پڑھنے والا رو پڑے ۔ یہ انداز افسانہ نگار ہ اور افسانہ نگار کی گہری فکر کا ثبوت ہی نہیں دیتا افسانہ نگار کی گہری شخصیت کی بھی نشاندہی کرتا ہے اور اسکے مقام کو بھی متعین کرتا ہے 

سب سے اہم۔۔۔کسی افسانے یا ناول کا مقبول عام ہونا نہ اسکی کامیابی کی دلیل ہے نہ عظمت کی۔ اچھا ادب سمجھنے والوں اور پڑھنے والوں کی تعداد ہمیشہ دنیا میں کم رہی ہے مگر باقی وہ ہی ادب رہتا ہے جسے خواص پڑھتے ہیں۔اخباری رپورٹیں ایک دن سے زیادہ کی زندگی نہیں پاتیں۔مگر سماجی اجتماعی شعور کے ساتھ لکھی جانے والی کتا بیں باقی رہ جاتی ہیں۔

اس تمہید کا مطلب اور مقصد، صرف یہ ہے کہ قارئین کو معلوم،ہو کہ میں افسانوں کا تجزیہ ذاتی پسند و نا پسند سے نہیں کرہی بلکہ میرے سامنے کچھ ٹھوس اصول ہیں جو میں نے نہیں بنائے ماہرین نے وضع کئے ہیں اور بزعمِ خود نقاد بن جانے والوں میں بھی نہیں ہوں۔میں نے تنقید پڑھنے پہ وقت صرف کیا ہے اور میں ایک معمولی طالبعلم ہوں۔ ۔تمام لکھنے والی خواتین میری دوست ہیں میں سب کو پسند کرتی ہوں۔ اور میں عورتوں کے حقوق کی علمبردار ہوں میں ان اصولِ تنقید کی روشنی میں ادیبوں کا تجزیہ کیا ہے۔ اور پوری دیانت داری سے کیا ہے۔

برطانیہ میں سب سے پرانی لکھنے والی بزرگ خاتون انور نسرین ہیں۔انور نسرین پنجاب کے مشہور شھر گجرات میں پیدا ہوئیں۔دو سال کی عمر تھی تو انکے نانا دادا دونوں نے کشمیر میں رہائش کا فیصلہ کیا بارہ تیرہ سال کی عمر میں ڈرامہ نویسی سے ادبی زندگی کی ابتدا کی۔پھر علیگڑھ اعلیٰ تعلیم کے لئے بھیجا گیا۔کالج کے دورانِ قیام بھی کچھ ڈرامے لکھے۔جنھیں اسٹیج بھی کئے، علی گڑھ سے انھوں نے بی۔ اے کیا۔شادی دہلی کے ایسے خاندان میں ہوئی جہاں مرد تو پڑھے لکھے تھے مگر عورتوں کیلئے تعلیم ضروری نہیں سمجھی جاتی تھی 

شادی کے بعد دہلی میں قیام رہا کہ سسرال دہلی میں تھا وہیں انھوں نے مسلم لیگ میں شمولیت کی اور مسلم لیگ کی خواتین کی مقامی شاخ کے ساتھ پاکستان کے قیام کے لئے کام کیا جو اس پردے کے دور میں بڑی ہمت کی بات تھی سسرال والے ضرور آزاد خیال ہوں گے ورنہ ممکن نہ ہوتا۔سسرال والے تجارت پیشہ لوگ تھے۔قیامِ پاکستان کے بعد سسرال والے مشرقی پاکستان چلے گئے جہاں تجارت ترقی کرتی رہی۔بیٹیوں کی شادیاں 

بنگالیوں میں ہوئیں گویا اتنا بھائی چارہ ہونے کے باوجود بنگلادیشی تحریک چلی تو وہاں سے نکلنا پڑا۔ اور کراچی اور لندن جائے قیام ٹھہرا۔زیادہ تر لندن میں رہتیں کئی برس قبل انکے شوہر کا انتقال ہو گیا تو مستقل قیام لندن ہو گیا۔ مصوری اور سیاحت ان کا مشغلہ تھا۔ ان دونوں تجربوں کا عکس ان کی تحریر میں نظر آتا ہے۔وہ مدتوں سے لکھ رہی ہیں مگر کتاب چھپوانے میں کوئی چیز حائل ضرور رہی ہو گی جو انکے دونوں مجموعے اکیسویں صدی میں چھپے، ایک افسانوی مجموعہ انگلش میں بھی چھپا ہے، شوہر کا انتقال ہو چکا  ہے بیٹا ہے کوئی نہیں کراچی میں کوئی رشتہ دار نہیں یہاں چھپنے والے ا یک اردو رسالے کے مالک کے ذریعے جو اپنا رسالہ کراچی سے چھپواتے ہیں انور نسرین نے اپنی کتابیں چھپوانے کے لئے کہا۔ وہ بخوشی اس کے لئے تیار ہو گئے۔ مگر اسکا انجام انور نسرین کی غمی مایوسی اور انسانیت اور اخلاق پہ بد اعتمادی پہ ہوا۔  اس لئے کہ پبلشر نے انکو خوب لوٹا۔رسالے کی انتظامیہ نے انکی کتا بیں اس طرح چھپوائیں کہ آخری کتاب کے لئے انور نسرین صاحبہ سے £700.00 لئے اور ادو کتابیں ہوائی جہاز سے بھیجی گئیں اس وعدہ کے ساتھ کہ بقیہ پانچ سو کتابیں جلد بھیجی جائیں گی سمندری ڈاک سے۔مدتیں گذر گئیں۔ کتابیں نہیں آئیں پھر ان کا جواب ہوا کہ کتابیں بھیج دی گئیں۔ کوئی ثبوت نہیں بھیجنے کا۔ کوئی کاغذ رسید کا نہیں دیا۔ کوئی حوالہ نہیں دیا۔ان سے لئے ہوئے سات سو پونڈ .£700.00 کا کوئی حساب نہیں۔ اب انھیں اس اعتماد سے پونڈ پکڑا دینے کی یوں سزا دی جا رہی ہے۔۔کہ کئی سال گزر گئے بیچاری انتظار کرتی رہیں اب وہ فون کرتی ہیں، تو بد تمیزی کا گستاخانہ جواب آتا ہے۔ اور فون بند کر دیا جا تا ہے، یہ اردو کے ادب نواز ہیں۔جو ایک بے بس خاتون کا استحصال کر رہے ہیں اور ان کا ضمیر کچھ نہیں کہتا،میں بے انصافی پہ دکھی ہو جاتی ہوں اس لئے مجھے ذکر کرنا پڑا۔
 مشرقی پاکستان میں وہ سماجی انجمنوں کی سرپرستی کرتی تھیں۔ باقی وقت مصوری میں صرف کرتیں۔پھر سقوطِ دھا میں اگرچہ جانی نقصان نہیں ہوا تاہم مالی نقصان بہت ہوا، نفسیاتی دھچکہ بھی لگا۔اور ایک شاندار زندگی گزار کر لندن میں محنت طلب۔ جد و جہد پہ مجبور ہوئیں۔لندن میں ان کا گھر ۔کبھی پہلے چھٹیاں گذارنے کے لئیے خریدا گیا تھا۔وہی آخر کو ٹھکانہ ٹھہرا۔پھر بنگلا دیش میں بھی حالات معمول پہ آ گئے۔ تو انکی چھوٹی بیٹی بیماری کے بعد معذوری کا شکار ہو گئی یوں نہ چاہتے ہوئے بھی انھیں مجبوراً لندن میں رہ جانا پڑا،اس دکھ نے انھیں توڑ پھوڑ دیا۔دکھ اظہار کے لئے راستہ چاہتا ہے۔انور نسرین نے پرانے فن کو زندہ کیا۔اور دوبارہ لکھنا شروع کیا۔ وہ بھی جنگ کے ادبی صفحے اور راوی میں لکھتی رہیں، خواتین کی ادبی انجمن ’’برگِ گل‘‘ کی ماہانہ ادبی نشست میں بھی افسانے انشائے اور ڈرامے پڑھتی رہی ہیں۔۲۰۰۱؁ کے بعد ان کے تین افسانوی مجموعے شائع ہوئے جن کے نام ہیں ’’ تما شہ شب و روز ‘‘ا ’’گزرگاہِ خیال‘‘ ’’محبت کی اذیت ‘‘ وہ کتاب ہے جس کے لئے پبلشر نے رقم وصول کر لی اور صرف دو کتابیں دیں۔ باقی پبلشر نے ہضم کر لیں۔ ایک کتاب انگلش میں بھی لکھی ہے۔لندن میں وہ ماہانہ ادبی نشست کا اہتمام کر تی تھیں دو ڈھائی سال قبل وہ کیمبرج چلی گئی ہیں۔  انور نسرین نے زندگی کے زندہ اقعا ت کی بازیافت کی ہے انتہائی المیوں پہ بھی انکے ہاں سستی جذباتیت نہیں۔ انکی معروضیت برقرار رہتی ہے۔ وہ بہت پختہ کاری سے ہر مقام سے گزر جاتی ہیں،انکے موضوعات میں تنوع ہے۔ اور انھوں نے گونا گوں مسائل اٹھائے ہیں،مثلاً بیرونی ممالک میں لڑکیوں کی شادی او ر اس میں دھوکے فریب،متوسط طبقے کی مجبوریاں عزت کے لئے عورتوں کا قتل۔عرب ممالک میں اونٹوں کی دوڑ میں استعمال ہونے والے بد نصیب بچے۔عورتوں کی خرید و فروخت۔ معاشرہ کی قدم قدم منافقت،اور پھر ہٹلر کی قید کے ایک قیدی کی کہانی۔انکی کہانیاں صرف اپنے لوگوں کی نہیں ہیں انسانیت کی ہیں ان میں ہر قومیت کے لوگ ہیں،عہد کی ترجمان ہی نہیں انکی نقاد بھی ہیں مگر ان کا مبالغے سے دور کا تعلق بھی نہیں ان کا ٹھہرا ہوا لہجہ نہیں بدلتا۔نکی نظر بین الاقوامی حالات پہ بھی ہے۔۱۹۴۰ سے لے کر ۲۰۰۰۔ تک کی زندگی اور تاریخ ان کے افسانوں میں سمائی ہوئی ہے۔
سحاب قزلباش۔۔۔سحاب ایک مشہور ریڈیو اور ٹی وی آّرٹسٹ ہونے کے باعث انڈیا،پاکستان میں معروف شخصیت رہی ہیں۔بڑی کھری اور مخلص خاتون تھیں ادبی حلقوں میں وہ شاعرہ، نعت خوان، نوحہ خوان کی حیثیت سے پہچانی جاتی تھیں ’’ روشن چہرے ‘‘ اپنی کتاب میں۔ انھوں نے پاکستان کی مشہور شخصیات کے خاکے لکھے ہیں۔ خاکے لکھنے کے لئے محبت بھرا دل درکار ہوتا ہے۔محبت کی سحاب کے دل میں کمی نہیں تھی۔دوسری کتاب انکی خود نوشت سوانح حیات ہے۔ریڈیو پاکستان لاہور۔ ریڈیو کراچی میں انکے ساتھ کام کرنے والوں کی شخصیات۔ انکی عادتیں محبتیں وغیرہ کی تفصیلات ہیں،ان میں تعلقات کی چاشنی بھی ہے اور دلچسپ معلومات بھی ہیں اس میں عینی آپا پہ بڑا تفصیلی مضمون ہے جو انھوں نے پڑھ کر سنایا بھی تھا، میرا جی کا بھی خاکہ دلچسپ اور حیران کن ہے۔۔سحاب ایک شفیق انسان تھیں انھوں نے پاکستان جا  کر بسنے کی کوشش کی کئی برس رہیں بھی۔ مگر دل بڑھ گیا تھا، انھیں واپس آنا پڑا، سحاب نے میرے اوپر آخری دم تک شفقت رکھی۔ اور انکے انتقال کے بعد میں نے ایک خلا محسوس کیا۔انکی کتا بیں ہیں ۱۔روشن چہرے۔ خاکے۔۲میرا کوئی ماضی نہیں خود نوشت۔؍۳ملکو ں ملکوں شہروں شہروں۔سفر نامہ۔ایک مجموعہ کلام ’لفظوں کا پیرہن‘ 

فیروز مکرجی۔۔۔برطانیہ میں پی۔ایچ۔ڈی۔ کرنے آئی تھیں، فیروز باجی بھی عینی آپا کی دوستوں میں تھیں۔ ان کا ذکر عینی آپا نے اپنی کسی ناول میں کیا ہے۔ فیروز باجی کب سے لکھ رہی ہیں ؟ مجھے نہیں معلوم۔ کہاں چھپتی تھیں یہ بھی نہیں معلوم۔وہ بھی ادبی انجمن برگِ گل میں افسانے پڑھتی تھیں، میں نے پہلی بار اسی وقت انھیں دیکھا تھا۔ انکے افسانوں کا ایک۔ ’’مجموعہ دور کی آواز ‘‘ کے نام سے سات آٹھ برس قبل آیا تھا۔ اس وقت میں پاکستان میں تھی، اور جب ان کا انتقال ہوا تب بھی میں یہاں نہیں تھی۔انکے بار ہ میں ہر قسم کی معلومات کا دروازہ بند ہو گیا، ہم سب جہدِ بقا کے مارے ہوئے لوگ بنیادی اسلامی اخلاق کو بھی نہیں نباہ پاتے۔انکی بیماری کی خبر سنی ارادہ کرتی ہی رہ گئی اور وہ چل بسیں مجھے خبر بھی بہت دنوں بعد ملی۔انکے شوہر مکرجی تھے۔وہ پہلے ہی فوت ہو چکے تھے بیٹے سے رابطہ کیا تو اس نے ٹکا سا جوب دیدیا کہنے لگا کتا بیں کہیں گیراج میں پڑی ہوں گی۔بہر حال، کتاب نہ مل سکی،میں صرف ان افسانوں کے حوالے سے بات کر رہی ہوں جو میں نے رسالوں میں پڑھے ہیں مخزن میں۔ اور کچھ جو انھوں نے سنائے انکی پی۔ایچ۔ڈی کا مقالہ’’ سرشار کی دنیا‘‘ بھی کتابی صورت میں آ گیا ہے اور انگریزی میں ہے۔فیروز باجی نے خود مجھے دیا تھا، افسانوں میں انکے موضوعات سنجیدہ اور اہم ہیں،افسانوں کی بنت میں پختگی ہے۔موضوع کو برتنے میں گہرائی اور گیرائی دونوں ہیں۔ ان کا افسانہ ’’صداقت حسین کی کہانی انکی اپنی زبانی‘‘ صداقت حسین کا مسئلہ افسانے کے نام سے ہی واضع ہو جاتا ہے کہ برعکس نہند نامِ زنگی کافور، صداقت حسین جھوٹا اور اذیت رساں ’[سیڈسٹ] ہے، وہ بیوی کو ذلیل کرنے اور اذیت دینے کو فرضِ شوہری سمجھتا ہے۔افسانے میں طنز کی کاٹ بہت گہری ہے۔اس میں جنسی الجھنیں۔مرد کی اپنی احساسِ کمتری کو احساسِ برتری میں بدل کر بیوی کو کرب دینے کا انداز۔عورت کی بے چارگی خود آزاری۔خوف۔ جبر ی خود سپردگی ۔باطنی و خارجی نا آسودگی کو خوبصورتی سے بیان کیا ہے۔لندن میں ہی نہیں خود پاکستان میں بھی یہ ہر دوسری عورت کی کہانی ہے،مگر فیروز باجی نے ان کو اشاروں کنایوں سے اہم لاشعوری گرہیں کھولی ہیں۔افسانے کی بندش چست ہے۔کہانی اگرچہ جدید تیکنیک میں نہیں ہے بیانیہ ہے۔مگر لفظوں کے صحیح استعمال اور افسانہ نگار کی چابک دستی نے اسے فنی طور پہ کامیاب بنا دیا ہے،افسانے کی تھیم اور اکائی نے ہر حصے کو مضبوطی سے باندھ رکھا ہے۔پھر کتھا ر سس کی منزل بھی آ جاتی ہے عورت پہ اپنی ذات کے اندروں کی طاقت کا انکشاف ہوتا ہے اور وہ۔ شوہر سے علیٰحدگی کا اعلان کر دیتی ہے جبکہ وہ بے وقوف اسے مذاق سمجھتا ہے۔فیروز مکرجی خود کو کر داروں سے الگ رکھنے کا فن جانتی ہیں۔وہ انکی اپنی کہانی نہیں بنتی۔

عطیہ خان۔۔عطیہ خان بھی نثر نگار ہیں ان کا ایک افسانوی مجموعہ ’’تجرباتَ حوادث‘‘ اور ایک انشائیوں کا مجموعہ چھپ چکا ہے۔مجھے علم نہیں کہ انھوں نے کب لکھنا شروع کیا، میں نے انکے کچھ افسانے ’’تخلیق‘‘ میں پڑھے تھے،جن کا عرصہ آٹھ دس برس سے زیادہ نہیں ہوا،انکے کچھ افسانوں میں بڑی پختگی ہے انھیں کہانی کو لکھنے اور سمیٹنے کا فن آتا ہے ۔انکے انشائیوں کی بھی ایک کتاب آئی ہے مگر ابھی مجھ تک نہیں پہنچی، انشایئے اوسط درجے کے ہیں۔کامیاب انشائیہ لکھنا ایک مشکل فن ہے۔اس میں انکے کچھ مزاحیہ مضامین بھی ہیں۔تجرباتَ حوادث میں البتہ کچھ کامیاب افسانے بھی ہیں۔

 صفیہ صدیقی۔۔۔شادی سے قبل پڑھنے لکھنے سے دلچسپی تھی، لکھنے کے خیال کو عملی جامہ پہنانے سی پہلے لندن آ گئیں،پھر زندگی کی دوڑ میں ہانپتے ہانپتے،تقریباً  دو قرن بیت گئے،لندن مین جنگ اخبار شروع ہوا تو اس سے منسلک ہو گئیں یوں رفتہ رفتہ کچھ نہ کچھ لکھتی رہیں۔ پھر’’ راوی ‘‘ میں لکھنے کا آغاز کیا اور افسانے لکھنے لگین، ان کا فن آہستگی کے ساتھ ارتقا کی جانب رواں ہے،وہ زندگی کی کشمکش کو اپنے باطن میں جذب کر کے پنی ذات کو کشید کرتی ہیں انھیں اجتماعی شعور کا گہرا ادراک بھی ہے اور بین الاقوامی صورتحال پہ بھی انکی نظر ہے۔وہ اپنے ماحول سے باخبر،ہیں،وہ خارجی اور اجتماعی شعور اور کشمکش کو اپنی ذات میں جذب کر کے اپنی ذات کے ادراک سے کہانی لکھتی ہیں انکی نظر غمِ ذات کے ساتھ غمِ کائنات پہ بھی ہے۔ان کا فن بھی سادہ حقیقت نگاری کا فن ہے، پھر بھی انکے افسانوں مین کشمکش پائی جاتی ہے،۱)پہلی نسل کا گناہ(۲)چھوٹی سی بات(۳)چاند کی تلاش(۴)اور ناویلٹ(۵)’’وادیِ غربت میں ‘‘ناول فنی لحاظ سے کمزور ہے۔کیونکہ وہ رپورتاژ ۔ یا آپ بیتی معلوم ہوتی ہے یہ کتاب ناول کی تعریف پہ پوری نہیں اترتی۔ موضوع بھی بڑا۔اہم یا آفاقی نہیں ہے ۔ تاہم ابھی ان کا قلم رواں ہے اور ہم ان سے ابھی توقعات رکھنے میں حق بجانب ہیں کہ دوسرا ناول اس انداز کا ہو گا جن میں انھوں نے کچھ کامیاب افسانے لکھے ہیں۔صفیہ نے ۔ اپنی ہم عصر خواتین کے ایک ایک افسانے کا انگریزی میں تر جمہ بھی کیا ہے جسکا نام Golden cage ہے۔صفیہ نے اردو کی بہت خدمت کی ہے اور اچھا ادبی ذوق رکھتی ہیں۔

 فیروزہ جعفر۔۔۔۔فیروزہ جعفر کا تعلق کراچی سے ہے۔انھوں نے اپنی ادبی زندگی کی ابتدا۔اخبارِ خواتین سے کی۔ شروع میں جہدِ بقا میں مصروف رہیں۔پھر ذرا اطمینان  ہوا تو انھوں نے محسنہ جیلانی کی قائم کردہ ادبی انجمن ’’ برگِ گل ‘‘میں افسانے پڑھنے شروع کئے اور رفتہ رفتہ ان کا فن  ارتقا کی طرف بڑھنے لگا۔ ان ا کے افسانوں کا مجموعہ۱۹۸۷؁ ’’ پہلی بوند د سمندر‘‘۔کے نام سے آیا فیروزہ کی طرزِ تحریر میں ندرت ہے۔ اس مجموعے میں کچھ افسانے ہیں، کچھ تحریریں تحریریں۔ نِثر لطیف کی تعریف میں آتی ہیں،کچھ کہانیاں ہیں۔مگر ہر تحریر اپنے آپ میں ایک خوبصورت مرقع ہے۔اور جمالیاتی حس رکھنے والے قاری کو متاثر کرتی ہیں،بعض تحریریں تاثراتی اور استعاراتی انداز رکھتی ہیں۔جن سے معانی اور مفاہیم کو عیاں گیا ہے۔فیروزہ کے اندر ایک حساس اور حسیں روح ہے، جسکا ثبوت، انکی خود کلامی ’’سرپھری‘‘ ہے۔ وہ کہانی کے دکھ کو احساس کے تانے باے میں پرو دیتی ہیں۔ جس سے وہ خود کو عیاں طور پہ سستی جذباتیت سے بچا لیتی ہیں، دکھ کی دھیمی لہر قاری کے اندر سرایت کرتی ہے۔انکی زبان الجھاوے سے پاک ہے۔اور تراکیب دلکش ہیں اور ایک شاعرانہ انداز رکھتی ہیں۔ انکے بعد کے چند افسانے جو افکار اور تخلیق میں آئے ان میں کافی پختگی آ گئی تھی، ایک افسانہ مجھے یاد ہے ۔۔۔مریم اور مریم۔۔افسوس فیروزہ کی زندگی نے وفا نہ کی۔ ورنہ ان میں اپنے وقت اور ہم عصروں سے آگے بڑھ جانے کی صلاحیت تھی۔انکی تحریر کا انداز دیکھئے۔۔

’’ تم نے سچ کہا زمانہ سب سے بڑا ہیرو ہے۔زندگی کے اسٹیج پہ ہم سب اسکے ہاتھوں میں کٹ پتلیاں ہیں،اسکے اشاروں پہ ناچتے رہتے ہیں اپنے ذہن و اعصاب کی باگیں اسکے سپرد کر کے،اسکے اشاروں پہ ناچتے رہتے ہیں،یہاں تک کہ ناچتے ناچتے ہمارے پاؤں تھک جاتے ہیں۔ہم زندگی کے اسٹیج پہ تھک کر گر جاتے ہیں بے حس و بے حرکت۔۔۔یوں ہی فیروزہ۔۔، تھک کر بے حس و حرکت ہم سے بہت دور جا چکیں،‘‘یہ الفاظ پیش گوئی کرتے محسوس ہوتے ہیں۔۔۔ رولاں بارتھ بہت جھوٹا تھا جس نے کہا تھا فنکار تحریر قاری کے سپرد کر کے مر جاتا ہے۔نہ لفظ مرتے ہیں نہ تحریر نہ۔ہی فنکار۔۔

بانو ارشد۔کے دو مجموعے شائع ہو چکے  ہیں ’’بانو کی کہانیاں ‘‘ ’’بانو کے افسانے ‘‘ بانو کے مضامین کا بھی ایک مجموعہ آیا ہے۔بانو کی کہانیاں دلچسپ ہیں اور اکثر کہانیاں ہی ہیں افسانے کم کم ہیں۔ انکی کہانیاں سادہ اور آسان ہیں۔انکی کہانیاں واقعات کے سہارے آگے بڑھتی ہیں اور قاری انجام تک پہنچ جا تا ہے۔کچھ کہانیوں میں خود کلامیاں بھی ہیں۔ بانو نے جو کچھ لکھا ہے وہی ہے جو انھوں نے تارکِ وطن کی حیثیت سے سہا ہے۔وہ نئی لکھنے والی نہیں ہیں بلکہ مدتوں سے لکھ رہی ہیں۔وہ حسینہ معین اور نیر جہاں کی کلا س فیلو تھیں۔

 انھوں  نے بھی دوسری ادیب خواتین کی طرح پدری نظام کی زیادتیاں برداشت کی ہیں جو بیروں ملک آ کر بہت ز یا دہ محسوس ہوتی ہیں کہ نہ یہاں ماسی کا سہارا ہے۔ جو مشرق کا رواج ہے نہ ہی شوہر کی مد د حاصل ہوتی، جو مغرب کا طریقہ ہے۔اور جس کی معاشی مد د کے لئے عورت جوتیاں  چٹخاتی ہے اور ہمدردی کے دو بول کے لئے تر ستی ہے، بانو حقیقت نگار ہیں۔وہ سیدھے سادے الفاظ میں اپنا ماٖ فی ضمیر واضع کر دیتی ہیں۔ انکے افسانوں میں کوئی اہم تیکنیک استعمال نہیں ہوئی ہے مگر دلچسپی کہانی میں باقی رہتی ہے۔افسانوں میں زندگی کے تضادات ا ور کشمکش میں کوئی اہم پیغام نظر نہیں آتا اس لئے میں انھیں کہانیاں ہی کہو ں گی۔بانو کا ایک افسانہ عمدہ ہے وہ ہے ’’ پانوں کی ڈبیا‘‘ امید ہے بانو ایسے اور افسانے اردو ادب کو مرحمت کریں گی۔ بانو مغرب میں تعلیم حاصل کرنے اور مدتوں سے لکھتے رہنے کے باوجود افسانوں کی نئی تیکنیک سے بے خبر ہیں اور یہ مسئلہ یہاں کی اکثر خواتین کاہے۔ محسنہ جیلانی نے بھی لکھنے کی ابتدا بچوں کے رسالوں سے کی۔ساٹھ کی دہائی میں لندن آئیں اور ا محمود ہاشمی کے اخبار مشرق سے متعلق ہو گئیں ۔’’جنگ ‘‘اخبار شائع ہونا شروع ہوا تو وہ اس میں لکھنے لگیں۔اس دوران وہ لیل و نہار، بیسویں صدی،شمع، افکار، اوراق۔وغیرہ میں لکھتی رہیں۔متنوع تجربات اور مشاہدات محسنہ کو صحافت کے تجربے نے عطا کئے،ان کا افسانہ لمحۂ موجود کا افسانہ ہے۔وقت کا ایک مخصوص حصہ وڈیو سین کی طرح سامنے آتا ہے اور اپنی چھب دکھا کر چلا جاتا ہے۔منظر آنکھوں میں دیر تک رہتا ہے۔

محسنہ مختصر افسانے کی ماہر ہیں۔قاری کی توجہ کی ڈور افسانے کے ہاتھ میں ہوتی ہے اور وہ آخیر تک توجہ کو قائم رکھتا ہے۔برطانیہ میں رہنے والی خواتین کے مشاہدے میں وسعت پاکستان میں رہنے والی خواتین سے زیادہ ہے، مگر اس ملک میں رہنے والی اکثر خواتین ادب میں جدید رویوں اور تحریکوں سے کٹی ہوئی ہیں ان کے افسانوں میں آفاقی صداقتوں کا ادراک بھی نظر نہیں آتا ہے،مگر محسنہ اس لحاظ سے نسبتاً باخبر خاتون ہیں۔برطانیہ میں رہنے والے تارکینِ وطن کے بدلتے ہوئے سماجی و معاشرتی ڈھانچے کے اذیت ناک پہلوؤں سے انکی کہانی کے کر دار ابھرتے ہیں وہ مختصر افسانوں کے ذریعے اہم اور بڑے المیوں کو وجود میں لاتی ہیں جہاں زر ا اور استحصالِ محنت نے رشتوں کا تقدس پائمال کیا ہے۔انکی تحریروں میں تہ داری  بھی ہے اور وہ موسم۔ فضا اور تشبیہات کے ذریعے کر دار کی باطنی ٹوٹ پھوٹ سے قاری کو کر دار کے دکھ اور داخلی کیفیت سے آگا ہ کرتی ہیں،افسانوں مین معانی اور مفاہیم کی تہ داری ہے جنھیں وہ لفظوں کی تراکیب۔ تشبیہات اور موسموں کی شدت سے واضع کرتی ہیں وہ کر دار کے اندر کی ٹوٹ پھوٹ کو اسی طرح پیش کرتی ہیں انکی زبان رواں ہے اور افسانے میں جذباتیت سے گریز کیا گیا ہے۔اور معاشرہ کو معروضی انداز میں دیکھا گیا ہے  چونکہ محسنہ مختصر نویسی کی عادی ہیں اس لئے ناول میں جو حقیقت میں ناولیٹ ہے ان کا فن نکھر نہیں سکا ’’ میں دہشت گرد ہوں ‘‘ انھوں نے ایک بے حد اہم موضوع پہ قلم اٹھا یا ہے،اسکا کینویس بہت وسیع ہے اس میں بہت کچھ آ سکتا تھا جیسے۔، دہشت گردی کی وجہ ۔سیاسی بے چینی، معاشرتی نا انصافی، نفسیاتی وجوہات، عالمی، صورتِ حال اجتماعی شعور۔تضادات۔مغربی قوموں کی نو استعماریت۔ بیکاری، داخلی اور خارجی دونوں طرح کی بے اطمنانی ا اور اندرونی و بیرونی تصادم کو شامل کر کے یہ ناول اپنے وقت کی ایک اہم دستاویز بن سکتی تھی۔ اور اسکی گہرائی اور گیرائی میں اضافہ بھی ہوتا معاشرتی تاریخ کی دستاویز کی حیثیت بھی ہو سکتی تھی۔ مگر محسنہ کی مختصر نویسی کی عادت یہاں آڑے آ گئی۔ا نکے افسانو ی مجموعے ہیں ’’عذابِ بے زبانی‘‘ اور ’’بکھرے لوگ ‘‘ محسنہ شاعری بھی کرتی ہیں اور بہت اچھی نظمیں کہتی ہیں۔

چاند کرن۔لندن کے ادبی حلقوں میں جانی پہچانی خاتون ہیں۔ وہ لاہور میں پیدا ہوئیں اور پرائمری تک تعلیم وہیں حاصل کی پھر پاکستان بننے کے بعد انڈیا چلی گئیں۔وہ بھی ساٹھ کی دہائی کی ابتدا میں شادی کے بعد یہاں آئی تھیں ایک بچے کے بعد شادی ختم ہو گئی۔بڑی جد و جہد سے زندگی گزاری بی۔۔بی۔۔سی کے۔ٹی،وی پروگرام میں ایکٹینگ بھی کرتی رہیں، بیٹا جوان ہو کر سیٹ ہو گیا تو وہ واپس انڈیا چلی گئیں شاعری ہندی اردو دونوں میں کرتی تھیں،افسانے بھی لکھتی تھیں، سنا ہے انڈیا میں ایک افسانوی مجموعہ چھپا ہے، میری بد قسمتی مجھ تک نہیں پہنچا وہ بھی سادہ حقیقت نگاری میں سادہ کہانیاں لکھتی تھیں۔ 

شاہدہ احمد۔۔کا تعلق لاہور سے ہے وہ ستر کی دہائی میں آئیں۔شاہدہ احمد کو لکھنے کا شوق بھی تھا اور وہ لکھتی بھی رہیں لیکن اپنی تخلیقات کو کسی رسالے میں چھپنے کے لئے نہیں بھیجا۔یوں و ہ معاشرتی مسائل پہ اخباروں میں لکھتی رہیں،اسی کی دہائی تک وہ ڈرامہ نگار، تجزیہ نگار۔ صحافی اور افسانہ  کے علاوہ ایک ادبی انجمن ’’سمن زار‘‘ کی ناظم بھی رہ چکی تھیں۔اس حیثیت میں انھوں نے ہم عصر خواتین سے ایک ایک افسانہ لے کر یک مجموعہ بھی چھپوایا۔ ۱۹۸۸؁ تک انکی صحت تیزی سے گرنے لگی تو وہ۔پاکستان چلی گئیں وہاں بھی انھوں نے معذوروں کے لئے ایک رسالہ آدرش نکالا۔ شاہدہ احمد کی پہلی کتاب آئی تو پاکستان ا انڈیا کے ادبی حلقوں کے لئے ان کا ا نام نا ما نو س تھا یہ کتاب ’’بھنور میں چراغ ‘‘ ہے دوسری کتاب’’ ہجرتوں کے بھنور‘‘ ہے انھوں نے کچھ ڈرامے لکھے بھی ہیں اور سٹیج پہ پیش بھی کئے ہیں۔

 شاہدہ نے لکھا  ’عورت کے دکھ۔ ذلت بے انصافی ۔زیادتیوں اور ظلم نے مجھے قلم اٹھانے پہ مجبور کیا ہے جہاں دکھ ہے وہاں میں ہوں۔‘‘انکے افسانے،گھٹے ہوئے ماحول،سماجی و معاشرتی عوا مل کی چکی میں پستی ہوئی عورت کے پس منظر سے ابھرتے ہیں جہا ں عو رت کو یہ احساس بھی نہیں رہ جاتا کہ وہ در اصل انسانیت کے قبیلے سے تعلق رکھتی ہے۔ وہ ایک انسان کے پیدا کرنے کا کرب اٹھا کر اٹھتی ہے اور اسے بچے کو دودھ پلانے کی اجازت بھی نہیں کہ اس میں وقت ضائع ہوتا،کپاس کم اکٹھے ہو گی، مزدوری کم ملے گی۔ اور شوہر اسے جوتے لگائے گا جو دن بھر پیڑ کے نیچے بیٹھ کر حقہ پینے کی عیا شی کرتا ہے۔مغرب میں فیمنزم کی تحریک صرف افسانہ و افسوں نہیں ہے یہاں حقوق حاصل کئے گئے ہیں مگر مشرق میں فیمنزم۔ ڈرامہ بازی کے سوا کچھ نہیں ہے۔عورتیں زندہ دفن کر دی جاتی ہیں، کسی کو ان پہ آنسو بہانے کا بھی وقت نہیں۔

شاہدہ احمد ترقی پسند تحریک سے وابستہ نہیں، مگر انکے بعض افسانے اپنی تھیم کے لحاظ سے ترقی پسندوں سے بھی آگے ہیں، و ہ ترقی پسند تحریک سے وابستہ نہ سہی حقیقت پسند ضرور ہیں ۔ شاہدہ کی اچھی بات یہ ہے کہ وہ نہ تو کر داروں کے ساتھ مل کر مرثیہ پڑھتی ہیں، نہ سستی جذباتیت ہی بروئے کار لاتی ہیں، ان کا ٹھہرا ہوا لہجہ اور۔ معروضی انداز۔ الفاظ و طرزِ بیان کا زور پہ قاری کو جکڑ لیتا ہے، البتہ انکے ہاں مکالموں کی کمی شدت سے محسوس ہوتی ہے، بیان طویل ہوتا ہے۔اور کہانی الجھ جاتی ہے۔کہیں کہیں نامانوس الفاظ افسانے کے فطری بہاؤ میں رکاوٹ پیدا کرتے ہیں۔تشبیہات طرزِ تحریر کے حسن میں اضافہ کے لئے استعمال ہو تی ہیں یا زیرِ سطح پیغام کے لئے بھی استعمال ہو سکتی ہے۔شاہدہ نے قدم قدم غیر ضروری تشبیہات و استعارات کو استعمال  کر کے۔ قاری اور کہانی کے در میان رکاوٹ پیدا کر دیتی ہیں۔ ادبی محفلوں میں میں نے ا نکے بعد والے جو افسانے سنے وہ بہتر نظر آئے۔شاہدہ کی دوسری کتاب یقینی بہتر ہو گی وہ ایک ذہین اور با شعور خاتون ہیں، اور ان کا فن رو بہ ترقی ہے۔خدا انھیں ہمت اور صحت دے۔وہ ویسے بھی ایک با ہمت خاتون اور ایک مثالی شوہر کی بیوی ہیں۔

 نجمہ عثمان۔۔۔نجمہ عثمان گذشتہ تیس برس سے شاعری کر رہی ہیں مگر انکی شاعری کسی ادبی پر چہ میں ۱۹۸۹؁ تک نظر نہیں آئی اس لئے پاکستان کے ادبی حلقے ان سے بے خبر رہے ویسے بے خبر رہنا اردو کے نقادوں کی ادا ہے۔ جو شاعر ادبی پرچوں میں چھپتے رہتے ہیں ان کا بھی یہی حال ہے ۔ ان کا بھی خال خال ہی ذکر ہوتا ہے۔ سود و زیاں کو مد نظر رکھ کر تبصرہ لکھا جاتا ہے۔ ایسے میں برطانیہ کے لوگوں کو تو ویسے بھی  نجمہ کی شاعری کی مختصر پہلی کتاب ۱۹۸۸ ؁ میں شائع ہوئی اور اس پہ تخلیق میں تبصرہ بھی آیا تھا۔ البتہ راوی میں انکی شاعری پابندی سے چھپتی تھی،راوی سے ہی انھوں نے نثر نگاری کی ابتدا کی، ان کا پہلا افسانہclassification کے نام سے راوی میں چھپا۔پھر پرواز لندن میں بھی لکھتی رہیں ان کا ایک افسانہ۔ اوراق۔۔میں بھی چھپا۔نجمہ مزاجاً بے حد حساس اور زود رنج ہیں اور انکی تحریروں میں یہی عنصر بہت نمایاں ہے۔ انکی تحریریں افسانے کے بجائے۔کہانیاں ہیں۔یا ترتیب سے لکھے واقعات اور، یا خاکے ہیں۔وہ اپنی تحریروں میں بیحد اضافی موضوعی رویہ رکھتی ہیں۔ اور ہر واقعہ ذاتیات  کے درد میں ڈوبا ہوتا ہے۔ان کا کینویس محدود ہے وہ اپنے کر داروں کو جانتی اور پہچانتی ہیں ۔معاشرتی عمرانی اور سماجی توڑ پھوڑ کی وجوہات اور انکے نتائج کا تجزیہ نہیں کرتیں بلکہ کر داروں پہ اسکے اثرات کا ذکر کرتی ہیں۔اور واقعات کی زمانی ترتیب کے مطابق اسکو بیان کر دیتی ہیں سانحوں کے وجوہات۔اور۔ نتائج، کے تجربوں سے انھیں دلچسپی نہیں ہوتی۔ کر داروں کی باطنی صورتِ حال اور اس کی نفسیاتی توجیہ بھی نہیں کرتیں، بلکہ صرف ۔غم اور حزن و ملال کے قریب رہی ہیں اس لئے اسکو حزنیہ لہجے میں بیان کر دیتی ہیں اس طرح۔ انکی تحریر کرب میں ڈوب کر ذاتی روئداد ہو جاتی ہے۔ اور با شعور قاری جو خارج میں ہوتا ہے اس احساس میں ان کا شریک نہیں ہو پاتا۔ بیانیے۔ غم کی دستاویز بن جاتے ہیں۔ذاتی غم کو کائناتی ہو نا ضروری ہے۔ افسانے کی شرائط ہیں ۔آغاز،انجام،ابتلا،کشمکش، کتھارسس اور انجام۔ جو مرکزی خیال کے ساتھ مضبوطی سے  جڑے ہوں، اسکے علاوہ۔ فرد اور معاشرہ کے تضادات کی کشمکش بھی ہو، تحریر ذات اور کائنات کو ضم کر دے ۔ نجمہ کی کہانیوں میں المیوں کا ذکر ہوتا ہے وجوہات و نتائج سے بحث نہیں ملتی نہ سماجی زندگی کی تہیں کھنگالی گئی ہیں ۔شعور او تلازمۂ خیال کی رو کی جدید تیکنیک،کہانی کو افسانے کی منزل تک پہنچانے کیلئے ضروری ہے۔ انھیں شخصی احساس۔ اور اجتماعی سماجی شعور کے تانے بانے سے ایک فکری رویہ پیدا کرنا ہو گا۔۔اور داخل اور خارج کو ہم آہنگ کر کے تلاش و تجسس کی نئی دنیا کا سرا غ لگانا اور،نیا ّ آہنگ تلاش کرنا ہے اس طرح وہ جلد افسانوں کی دنیا میں اہم مقام حا صل کر لیں گی،فی الحال انکی اکثر تحریریں۔ چونکہ موضوعی ہیں اس لئے خود نوشت،اور صحافتی رنگ رکھتی ہیں اسکے علاوہ کہانیوں میں بعض دفعہ کر داروں کی حرکات و سکنات و اقدامات ناقابلِ یقین بھی معلوم ہوتی ہیں انھیں اس پہلو پہ توجہ دینے کی ضرورت ہے۔۔۔کہانی میں استعاروں کنایوں سے دہرے معانی ڈھونڈنے کا بھی انھیں دھیان رکھنا ہو گا۔نجمہ کی زبان رواں اور اردو با محاورہ ہے۔

 پروین لا شا ری۔۔۔۔پروین لا شاری کا تعلق ذرائع ابلاغ سے ہے وہ بچپن سے ریڈیو پاکستان میں بچوں کے پروگرام کے لئے جاتی تھیں ساٹھ کی دہائی کے اوائل میں بی اے کے بعد شادی ہوئی اور لندن آ گئیں ۱۹۷۲۷۳؁ میں نے انھیں بی۔بی۔سی۔میں دیکھا تھا ان دنوں میں بھی عارضی طور پہ وہاں کام کر رہی تھی۔ وہ کئی پروگراموں میں تھیں کبھی کبھی ریکارڈنگ اکٹھے ہوتی۔ تو ملاقات ہو جاتی اگرچہ ہمارا پروگرام  بالکل مختلف تھا ۔۔۔تب وہ چھوٹے چھوٹے افسانچے پڑھتی تھیں۔جن میں کہانی ضرور ہوتی تھی اور وہ دلچسپ بھی ہوتے تھے۔۔پانچ برس بعد جب میں جنوبی سمندر سے واپس آئی تو وہ ایک انجمن سجا چکی تھیں۔جس میں مجھے انکے چند افسانے سننے کا اتفاق ہوا۔انکی زبان مزیدار، مکالمے چست اور خود کلامیاں دلکش ہوتی تھیں۔لگتا تھا کہ وہ محنت سے افسانہ لکھتی ہیں۔ غالباً وہ گھریلو۔۔ وجوہات سے بہت کم لکھتی تھیں اور اکثر میں نے ان کا ایک ہی افسانہ کئی کئی ادبی محفلوں میں سنا،کراچی اور انڈیا کے کچھ رسالوں میں انکے افسانے شائع بھی ہوئے۔انکے دو افسانے مخزن میں پڑھے ایک افسانہ

 افکار کے ’’ برطانیہ میں اردو نمبر ‘‘ میں بھی پڑھا انھوں نے اپنے افسانوں کی سی۔ ڈی بنوائی ہے اس کے ساتھ مشکل یہ ہے کہ میری طرح کے صحتمند قاری خود پڑھنا پسند کرتا ہے۔بچوں کے لئے فائدہ مند ہو سکتی تھی مگر انکی دہلی کی با محاورہ، چٹپٹی زبان لندن کے بچے سمجھ ہی نہیں سکتے۔

 میں ان دوچار افسانوں کی بنیا د پر جو کچھ ہو سکتا ہے تجزیہ کر دوں گی کہ شکایت نہ رہے۔مخزن میں انکے د دا افسانے ۔ ’’دو بول ‘‘ اور ’’ منتر‘‘ ضرور پڑھے ہوں گے نہ پڑھے ہوں تو پڑھے جا سکتے ہیں۔

 برطانیہ میں لکھنے والی اکثر افسانہ نگار خواتین کی طرح پروین نے بھی افسانے کی جدید تیکنیک استعمال نہیں کی، نہ کر دار کا نفسیاتی جائزہ لیتی ہیں۔ زیر بحث افسانہ دلچسپ ہے مگر خود کلامی کو مرکزی کر دار کے باطنی کوائف اور نفسیاتی الجھنوں کے اظہار کا ذریعہ نہیں بنایا گیا افسانہ نگار،کر دار کا صرف خار جی مشاہدہ کرتی ہے۔ لیکن کہانی کہنے کا ہنر انھیں آتا ہے اور تیز طرار عصمت چغتائی کی اردو مزہ دیتی ہے اس افسانے میں انھوں نے کردار کی زبان سے اس کے طبقے کی نمائندہ دکھائی ہے،اپنے طور پہ یہ بھی فن ہے۔ افسانے کی واحد متکلم ایک زندہ کر دار ہے۔اسی طرح۔ ان کا افسانہ منتر بھی ہے۔اس میں جہاں ا ج کے بدلتے ہوئے معاشرہ میں ا خلاقی انحطاط کی داستان ہے۔وہاں بڑھاپے کی بیچارگی بھی ہے،جسے تہذیبوں کے متضاد پس منظر یعنی دہلی کی تہذیب،مروتیں،کنبہ پروری،محبتیں،اور آج کی تہذیب کی بے مروتی۔خود غرضی،اور اولاد کے وجود کی بے فیضی کا ستم کھل کر سامنے آیا ہے۔افسانہ اکہرے پلاٹ کاہے مگر دھیمی درد کی لہر۔ رونے پیٹنے کے بجائے ٹھہرا ہوا انداز، اور سادگی ہے فنکار کے اندر تجربے کی داخلی سچائی کے باوجود،فنکار کا خارجی معروضی چلن ۔قابلِ تعریف ہے۔کہانی کہنے کا فن قاری کے قدم روک لیتا ہے،افسانہ نہ ہونے کے باوجود اس میں افسانوں کے کچھ اجزا ہیں جو نہ بھی ہو تے تو کہانی کی حیثیت سے بھی تحریر میں خوبی ہے۔ جیسے داستان۔

 کوثر علی۔۔۔۔کوثر علی کا تعلق معلمی کے با عزت پیشے سے ہے۔انکی بھی اردو کی ایک کتاب اسی سال چھپی ہے ۔یہ کتاب ان کی گذشتہ چالیس برسو ں کی کاوش کا نتیجہ ہے دوسری خواتین کے مقابلے میں کوثر علی نے ایک علیحدہ طرزِ اظہار منتخب کیا ہے، انھوں نے ڈرامے لکھے ہیں جو انھوں نے، اپنے اردو کے طلباء کے لئے لکھے اور سٹیج کئے تھے۔ تاکہ بچے اردو سیکھیں ۔ تعلیم کے شعبے کی طرف سے ایک مقابلہ منعقد کیا گیا تھا یہ مقابلہ Multilingual programme تھا اور غیر ملکی زبان کے طلبا و طالبات کے لئے تھا اس مقابلہ میں انھیں اور انکے ٹین ایج طلباء کو پہلا  انعام ملا اور انکی اردو تعلیم کی کاوشوں کو سرا ہا گیا۔ اس سے میں ہر گز یہ ثابت نہیں کرنا چاہتی کہ کوثر علی شیکسپیر ہو گئی ہیں، صرف یہ بتا نا ہے کہ صنفِ اظہار کے دوسرے ذرائع کو بھی بروئے کار لایا جا رہا ہے۔ اور کوثر نے ڈرامے کو مسائل کے اظہار کا ذریعہ بنایا ہے مجموعے کا نام ہے  ’’ آئینہ حیات۔‘‘ کتاب کے نام سے ہی اندازہ ہوتا ہے کہ مغربی اور مشرقی ماحول سے تصادم اور انکے ٹوٹنے کے المئے سے کونسے نئے مسائل سا منے آئے ہیں 

 امیر زہرا رضوی۔۔۔وہ بھی لندن میں ہی رہتی ہیں اور  تحقیقی مضامین اور افسانے لکھتی ہیں انکے مضامین جنگ، اردوٹائمز،رسالوں وغیرہ میں چھپتے رہے ہیں۔ایک سفر نامہ۔’’ذکرِ شام ‘‘ کے نام سے شائع ہوا ہے کتاب مجھے پڑھنے کو مل نہیں سکی۔یک خاتون شمسہ مسعود بھی ہیں۔وہ خواتین ڈائجسٹ میں لکھتی رہی ہیں، اسی انداز کے ناولٹ لکھتی ہیں۔جیسے خواتین ڈائیجسٹ والے چھاپتے ہیں سعیدہ شریف۔بھی نثری نظم نثرِ لطیف وغیرہ لکھتی تھیں گزشتہ ایک قرن سے وہ بوزنیہ میں رہ رہی ہیں، اور اردو کے ساتھ ہم سبھی سے ناطہ ٹوٹ چکا۔قیصر تمکین کی بیگم صبیحہ علوی بھی افسانے لکھتی ہیں مگر مجھے پڑھنے کا اتفاق نہیں ہوا ۔ اسی طرح جمشید مرزا کی بیگم، شوکت برجیس قدر نے بھی افسانے لکھنے کا آغاز کیا ہے۔ ابھی تک وہ صرف شاعری کرتی تھیں۔۔جنوبی انگلستان۔۔میں کچھ اور خواتین نثر میں اظہارِ خیال کر ہی ہیں مگر انکی تحریروں کی کوئی واضع شکل نہیں ہے نہ صنف کی نہ معیار کی۔اور یقینی یہ خواتین بھی پاکستان میں پیدا ہوئی ہیں اور وہیں تعلیم حاصل کی ہے۔انکے اسمائے گرامی ہیں۔ فرخندہ رضوی ۔۔ مسرت جبیں۔۔ نرگس جمال منزہ شاہ ۔جو ’ساحل‘ ‘اور دوسرے مقامی اخباروں میں لکھتی ہیں گیا۔

 شمالی برطانیہ کی افسانہ نگار۔میں صرف ان خواتین کا ہی ذکر کروں گی جو ۱۹۶۰؁ کی دہائی میں شادی ہو کر آئیں اور زندگی کی جدو جہد کے باوجود اپنا رشتہ قلم سے باقی رکھا ہے۔

 طلعت سلیم ۔۔۔انھوں نے اپنی اد بی زندگی کی ابتدا پاکستان میں کی پہلے بچوں کے رسالوں میں لکھتی تھیں برطانیہ آ کر نعتیں لکھنے لگیں ان کے ایک نعتیہ مجموعہ ۱۹۹۰؁میں چھپ چکا ہے، یا  نبی،یا نبی، یا نبی اسکا نام ہے۔غزلیں اور نظمیں بھی کہتی ہیں (۸) تاہم شاعری چونکہ میرا مضمون نہیں اس لئے میں انکے افسانوں کا ہی ذکر کروں گی۔انکے افسانوں کا کوئی مجموعہ نہیں چھپا، لیکن ان کے افسانے جرائد  اور اخباروں میں پڑھے ہیں، جن کا معیار اچھا ہے اور محسوس ہوتا ہے کہ وہ کہانی کہنا جانتی ہیں۔مخزن میں بھی ایک افسانہ پڑھا تھا۔ اچھا تھا۔

رضیہ اسماعیل ۔۔۔ انکی شخصیت ہشت پہل ہے،ان کے مزاحیہ مضامین کا مجموعہ ’’چاند میں چڑیلیں ‘‘ شائع ہو چکا ہے۔۔ و ہ تحقیق و تجزیہ بھی کرتی ہیں، اور بہت سے رضاکارانہ کام میں بھی مصروف ہیں۔ انکی کئی غیر افسانوی کتابیں زیرِ تالیف ہیں،گھروں میں تشدد اور انکے تباہ کن اثرات پہ انھوں نے اپنا پی،ایچ،ڈی کا مقالہ لکھا ہے۔وہ ۔ جو ماہیا نگاری بھی کر تی ہیں ۔۔خواتین کے مسائل سے باخبر، اور عملی کام کرنے والی خاتون ہیں۔  مجھے انکی کتاب نہیں مل سکی۔

ستارہ لطیف خانم۔۔۔ستارہ لطیف خانم کالج کے زمانے سے اد ب لکھنے پڑھنے میں مصروف تھیں، شادی کے بعد برطانیہ ساٹھ کی دہائی میں آئیں وہ وقتاً فوقتاّ افسانے لکھتی رہیں بچوں کی تربیت میں مصروفیت کے باعث مجموعہ چھپوانے پہ توجہ نہیں دی نوے کی دہائی میں انکی صحت خراب رہنے لگی غالباً  ڈپر یشن کی شکایت تھی اور اس سے نجات ملنے میں وقت لگتا ہے۔انکو خوش کرنے اور طبیعت بحال کرنے کے لئے۔ انکے شوہر نے ان کا افسانوی مجموعہ چھپوا یا تھا جسکا یقینی خاطر خواہ ا ثر ہوا ہو گا، مجھے انکے شوہر سے شکریہ کہنے کو دل چاہتا ہے جنھوں نے نسائی قبیلہ کی ایک فرد کی قدر دانی کی۔ مجموعہ کافی مقبول ہوا اور جلد ہی ختم ہو گیا،اسپہ محمود ہاشمی نے بہت اچھا تبصر ہ لکھا تھامیں نے انکے افسانے مخزن میں پڑھے ہیں میں اتنا ضرور کہہ سکتی ہوں کہ وہ قاعدے کے افسانے تھے۔

سعدیہ سیٹھی۔۔۔کا ایک شعری مجموعہ آ چکا ہے۔ انکی غزلیں میں نے ادبی رسالوں میں بھی پڑھی ہیں، اور انھوں نے ا مجھے اپنا شعری مجموعہ بھی بھیجا تھا میں اس وقت کل وقتی ملازمت کی وجہ سے بہت مصروف تھی،پھر چھوٹے بیٹے کے یونورسٹی میں داخلے کی بھاگ دوڑ میں تھی۔ شکریہ کا فون کر دیا تھا کچھ لکھ نہ سکی تھی۔ اپنے انگریزی کے مضمون ’’برطا نیہ کی اردو شا عرات ‘‘ میں میں نے خصوصیت سے ان کا ذکر کیا تھا۔ بحرحال۔ اب ان کا ایک افسانوی مجموعہ’’رشتوں کے بھنور‘‘ کے نام سے آیا ہے۔چونکہ میں نے پڑھا نہیں نہ اسکے علاوہ کوئی افسانہ پڑھا ہے اس لئے میں کچھ کہنے سے قاصر ہوں، ذکر کرنا میر ا اخلاقی اور ادبی فرض تھا سو ذکر کر دیا۔

 آ خر میں میں پھر کہنا چاہوں گی،کہ اہم یہ نہیں ہوتا کہ فن پارہ کے بارہ میں کیا کہا گیا ہے ؟ بلکہ اہم یہ ہے کون کہ رہا ہے۔؟اور میں نے جو کچھ کہا  وہ ماہرین کے دئے گئے اصولوں کے مطابق کہا اور انھیں کی روشنی میں تجزیہ کیا جس طرح ادیب کا مقصد کسی کو خوش کرنا ہے نہ ناراض کرنا ہے۔ اسی طرح تجزیہ نگار کا کام بھی فنی اصولوں کے مطابق ادب پارہ کے معیار کو پرکھنا ہے۔مضمون کے شروع میں ان اصولوں اور اور ادبی معیار کا کا خاکہ میں نے دے دیا ہے۔

٭٭٭ 

طور پر عورت اور اُس کے وجود کی اہمیت سے ان کار نہیں کیا جا سکتا،اس پر ظلم و ستم کرنا ہر مرد کا شیوہ نہیں البتہ عورت کے رویے کی وجہ سے ہی وہ اپنے دام میں آپ گرفتار ہوتی ہے لیکن تانیثی ادب نے شاعری کے توسط سے نسائی معیار کو بلند کرنے کے معاملے میں نفسیاتی اور جذباتی نقطۂ نظر کے بجائے حقیقی نقطۂ نظر کا سہارا لیا ہے جس کے توسط سے عورت کو مرد کے مساویانہ حقوق کی دلیل پیش کی گئی ہے اور اس قسم کی آزادی کو نہ تو زیادتی سمجھا جائے گا اور نہ ہی تانیثی ادب میں اِسے ناقابلِ اعتنا سمجھا جاتا ہے۔اس کے بجائے مغربی تانیثیت میں مرد کے وجود کا ان کار اور عورت کا مرد پر بالا دستی قائم کرنے کا جذبہ بنیادی طور پر عورت کے وجود کو مسمار کر دے گا۔اس پس منظر میں عورت کی کھلی آزادی کسی لحاظ سے بھی برداشت نہیں کی جا سکتی البتہ تانیثی ادب طبقۂ نسواں میں ادبی اور ثقافتی آگہی کے ساتھ ساتھ نسوانی روایات کے فروغ کا کام انجام دیتا ہے تو ایسے شعر و ادب سے ان کار نہیں کیا جا سکتا۔جہاں تک عورتوں کے ادب اور اُس کے توسط سے شاعرات کی نمائندگی کا معاملہ ہے اس سلسلے میں یہ کہا جا سکتا ہے کہ محبت کے پردے میں گلے و شکوے شاعری کا اعزاز رہے ہیں اور اس قسم کی شاعری سے جو معاشرہ پید اہوا اس پر طعنہ زنی کرتے ہوئے کشور ناہید لکھتی ہیں :

مری بنّو !

سورج مکھی کی طرح 

گھر کے حاکم کی رضا پر

گردن گھماتے گھماتے 

میری ریڑھ کی ہڈّی چٹخ گئی ہے 

جسم کا سارا بوجھ سہنے والی۔۔۔ہڈی چٹخ گئی ہے۔

کشور ناہید کی شاعری میں احتجاج کی لَے شدید نہیں بلکہ دھیمی نظر آتی ہے اور انہوں نے عورتوں کی مجبوری سے فائدہ اُٹھانے والے مردوں پر طعنہ زنی کرتے ہوئے اس احساس کی نمائندگی کی ہے کہ مشرقی عورت صرف عورت ہے اور اُسے گھر کے کام کاج میں لگا کر زندگی کا کھلونا بنا دینا ہی مرد کی فطرت ہے اور عورت اسی فطرت کے آگے سر جھکائے زندگی گزارنے پر مائل نظر آتی ہے۔عورت کے اس ماحول سے آزادی دلانے کا تصوّر عصری نظم نگار شاعرات کے کلام میں نمایاں ہوتا ہے۔

عصری حسّیت کو نظم کے توسط سے نمایاں کرنے والی شاعرات کے ناموں کی فہرست مرتب کی جائے تو اُن کا شمار دو سے تین درجن کی تعداد میں ہو جائے گا،ان تمام خواتین نے احتجاج اور مشرقی تانیثیت کو فروغ دینے کے لیے فطری طور پر آزاد نظم کا سہارا لیا،صرف ایک ایسی شاعرہ دکھائی دیتی ہے جس نے پابند شاعری کے ذریعے بھی احتجاج کی لے کو قائم و دائم رکھا اور اس شاعرہ کا نام شفیق فاطمہ شعریٰ ہے جب کہ اردو کی دوسری نظم گو شاعرات نے تانیثی عمل اور احتجاج کی شاعری کو پیش کرنے کے لیے آزاد نظم کو ہی بہتر وسیلے کا درجہ دیا چنانچہ سارا شگفتہ ہو یا شکیلہ رفیق،شبنم عشائی ہو یا غزالہ خاکوانی،فہمیدہ ریاض ہو یا نسیم سیّد حمیرا رحمٰن ہو یا ادا جعفری ان تمام شاعرات کی نظموں کا محور ’’آزاد نظم‘‘ ہے اور وہ کبھی طویل نظموں سے کترا کر مختصر نظم کی طرف بھی مائل ہو جاتی ہیں اور چونکہ ان شاعرات کی عصری حسّیت میں احتجاجی لب و لہجے کی دھمک سنائی دیتی ہے اس لیے اُن کی شاعری میں صنائع لفظی و صنائع معنوی کا رجحان ناپید دکھائی دیتا ہے البتہ ان شاعرات کی نظمیں یہ واضح کرتی ہیں کہ انہوں نے ایک جانب علامت اور اشارے کے علاوہ پیکری ریاضت کو ضرور کام میں لایا ہے جس کے نتیجے میں نظم آزاد لب و لہجے کی نمائندہ ہونے کے باوجود بھی اشاریت کے ذریعے مفہوم کی گہرائی تک پہنچ جاتی ہے،اس اشاریت کو احتجاجی لب و لہجے کے ساتھ سمجھنا ہوتو شہناز نبی کی نظم ’’معصوم بھیڑیں ‘‘ کا مطالعہ کیا جا سکتا ہے چنانچہ وہ لکھتی ہیں :

اک چراگاہ

سو چراگاہیں 

کون ان ریوڑوں سے گھبرائے 

پڑ گئیں کم زمینیں اپنی تو

کچھ سفر کچھ حضر کا شغل رہے 

کچھ نئی بستیوں سے ربط بڑھے 

ان کو آزاد کون کرتا ہے 

یہ بہت مطمئن ہیں تھوڑے میں 

اک ذرا سا گھما پھرا لاؤ

کچھ ادھر کچھ اُدھر چرا لاؤ

بھیڑیں معصوم 

بے ضرر سی ہیں 

جس طرف ہانک دو

چلی جائیں 

شہناز نبی نے احتجاج کی دھیمی لے کو استعمال کرتے ہوئے معصوم بھیڑیں کی اشاریت کو نمایاں کیا ہے اور قاری خود نتیجہ اخذ کرنے میں کامیاب ہو جاتا ہے کہ معصوم بھیڑیں کس علامت کی نشانی ہیں اور اُن کے ساتھ مرد کا ناروا سلوک کس طرح مشرقی عورت کی بے بسی اور مجبوری کا فائدہ اُٹھا رہا ہے۔

شبنم عشائی نے پیکری تصوّر کے ساتھ احتجاجی رویے کو انتہائی دھیما رکھا ہے لیکن انہوں نے زندگی کے فلسفے کو جس مختصر انداز میں سمجھانے کی کامیاب کوشش کی ہے اُس کا یہ انداز بھی ملاحظہ ہو:

عفرا میری گُڑیا !

یہ اسکول کا بستہ نہیں 

تمہارے ننھے کاندھوں پر

 زندگی لادی جا رہی ہے،ہاں زندگی

 یہ بہت بھاری ہوتی ہے 

یہ چیخنے سے نہیں 

سہنے سے ہلکی ہو جاتی ہے 

روؤ مت میری گڑیا !

نئی فکر کی سوچ لے کر جن شاعرات نے نظم کے توسط سے نئی شعری تفہیم کی طرف توجہ دی ہے اُن کے لب و لہجے میں تازگی اور راست پن محسوس کیا جا سکتا ہے چنانچہ خواتین شاعرات نے خیال کی پیش کشی پر توجہ دیتے ہوئے لفظوں کی اُدھیڑ بُن سے خیال کو آزاد کرنے کی پوری کوشش کی ہے لیکن احتجاجی لہجے کے دوران بھی عورتوں کی شاعری محاورات اور لفظوں کی بندشوں سے آزاد نہیں ہو سکی جس کی مثال حمیرا رحمٰن کی اس نظم’’ بے دھیان مسافتوں کے ہم سفر کے لیے ایک نظم‘‘ سے دی جا سکتی ہے۔

دُکھ میں کوئی دلدار نہ ہو تو

دھوپ کہیں دروازے سے باہر

آنکھیں موندے،چُپ سادھے بیٹھی رہتی ہے 

یہ دنیا اظہار کی دنیا ہے 

جس میں ہر کوئی اپنے 

جذبے اور لفظوں کو ظاہر کرے تو پہنچانا جائے 

گو ہم دونوں نے لفظوں کے کاندھے پر

کم سر رکھا ہے 

لیکن بے دھیانی میں چلتے چلتے 

دونوں کتنا آگے نکل گئے ہیں 

نظم کی شعری حسّیت میں خواتین نے صنائع معنوی و صنائع لفظی کے سلسلے میں جس قدر اجتناب برتا ہے اُس کی مثال کسی اور شاعری میں نہیں ملتی بلکہ یہ کہا جا سکتا ہے کہ لفظی مینا کاری اور حُسن کاری سے بے نیاز ہو کر عصری حسّیت سے مالا مال شاعرات نے شعر گوئی کی ہے جس کی وجہ سے اُن کی نظمیں سپاٹ لب و لہجے اور احتجاج کے رویے کی وجہ سے انتہائی غیر فطری نظر آنے لگتی ہیں کیونکہ فطری طور پر انسان حُسن آفرینی اور دیدہ زیبی کا شائق ہے اور یہ حُسن نظم میں دکھائی نہ دے تو قاری کو کمی کا احساس ہونے لگتا ہے۔ عصری حسّیت سے مالا مال شاعرات کی نظمیں ان بنیادی وسائل سے بے نیاز ہیں اس لیے اس میں حُسن آفرینی کی تلاش بے فیض ہے  لیکن خیال اور اظہار کی جو خصوصیت عصری شاعرات کی نظموں میں نمایاں ہے اُس کی مثال کسی دوسری شاعری میں دستیاب ہونی مشکل ہے،اس کیفیت کو محسوس کرنے کے لیے شکیلہ رفیق کی ایک نظم ’’جواب‘‘ پیش کی جاتی ہے۔

کب مل رہے ہو؟

ابھی نہیں مل سکتا

بہت جی چاہ رہا ہے نا !

مصروف بہت ہوں 

ایسی بھی کیا مصروفیت؟

کچھ یاد ہے تمہیں 

کیا

جب میں بے چین تھا تب۔۔۔

 تب؟

تب تم نے ان کار کر دیا تھا ! 

وہ۔۔۔مجبوری تھی

میں کسی مجبوری کو نہیں مانتا

میں۔۔۔

انگریزی کی ایک کہاوت سنی ہے تم نے ؟

کون سی؟

کہ اگر ایک بس چھوٹ جائے تو۔۔۔دوسری بہت دیر میں آتی ہے 

مگر۔۔۔

میں دوسری بس کا انتظار نہیں کرتی

پھر ؟

میں روٹ بدل دیا کرتی ہوں 

مکالماتی انداز سے لکھی گئی یہ نظم مختصر جملوں کے توسط سے اظہار و نفی کی علامت بن کر ظاہر ہوتی ہے اور اندازہ ہوتا ہے کہ شاعرات نے عصری حسّیت کو ظاہر کرنے کے لیے مردانہ اور زنانہ جذبات کی پیش رفت کو بھی ملحوظ رکھا ہے اور جہاں مرد کی ہٹ دھرمی کو مثالی سمجھا جاتا ہے وہیں عورت کی ہٹ دھرمی بھی عصری حسّی شاعرات کے کلام میں اپنا اثر دکھاتی ہے۔غرض یہ بات قبول کرنے میں کوئی رُکاوٹ نہیں  ہونی چاہیے کہ اردو کی عصری نظم گو شاعرات نے اپنے کلام کو آزاد نظم کی حد تک محدود رکھا اور جن خیالات کی نمائندگی کی وہ تمام خیالات انسان کے جسمانی اور فکری خیالات کے ساتھ ساتھ عصری معاشرے کی دین ہیں اس لیے خواتین نے اُن کے اظہار پر خصوصی توجہ دی اس لیے یہ کہا جائے تو بیجا نہ ہو گا کہ خواتین نے حسن آرائی اور روایتی پیکر تراشی کو نظر اندا زکر کے جو نیا لب و لہجہ اپنی شاعری کے لیے استعمال کیا ہے وہ لاثانی اور لاجواب ہی نہیں بلکہ اردو شاعری کی آبرو ہے جس میں نسائی حسّیت کے ساتھ ساتھ احتجاجی لب و لہجے اور عورتوں کی موجودہ معاشرے میں بے حسی کو جگانے کا بہترین عمل ہے اور توقع ہے کہ اس قسم کی نسائی آوازوں کا اعتراف کرتے ہوئے ادبی خدمات کی ضرور ستائش کی جائے گی۔

٭٭٭

جوشؔ ملیح آبادی بحیثیت ترقی پسند شاعر
شیخ میمونہ بخش
ترقی پسند شاعری کا ذکر آتے ہی چند شعراء کے ساتھ جوش ملیح آبادی کا نام سطحِ ذہن پر ابھرتا ہے۔ اور دو حیثیتوں سے اپنی طرف متوجہ کرتا ہے۔ شاعر انقلاب اور شاعر شباب۔ یہ ایک حقیقت ہے کہ اردو میں ترقی پسند تحریک کو آگے بڑھانے میں جوش کا قابل قدر حصہ رہا ہے۔ ترقی پسند تحریک کے ابتداء سے ہی جوش متعلق ہو گئے تھے اور آخر تک نہ صرف یہ کہ اس تحریک کے ساتھ رہے بلکہ اپنی تخلیقات میں ترقی پسندانہ نظریات کو پیش بھی کیا لیکن جب ہم جوش کی شاعری کا جائزہ لیتے ہیں تو ان کے یہاں ہمیں شروع ہی سے وہ موضوعات کارفرما دکھائی دیتے ہیں۔ جو ترقی پسند شعراء کے یہاں خصوصیت کے حامل ہیں۔

 جوش ملیح آبادی کی شاعری کا زمانہ  20 ویں صدی سے ہی شروع ہوتا ہے۔ انہوں نے اپنی شاعری کی ابتداء سے ہی اپنی نظموں میں ایسے موضوعات اختیار کرنا شروع کر دئیے تھے جو ترقی پسند تحریک کے آغاز کے بعد اردو شعراء نے اپنی تخلیقات میں پیش کیے۔ یہ تحریک 20 ویں صدی کے ابتداء سے ہی رونما ہونے والی معاشی، سیاسی اور سماجی تبدیلیوں کا نقطہ ارتقاء تھی۔ اس لحاظ سے جوش کی شاعری میں ترقی پسندانہ عناصر کا ملنا تعجب خیز نہیں۔ 1936 ء میں لکھنؤ میں جو کانفرنس ہوئی تھی۔ اس میں ادب کی مقصدیت پر زور دیا گیا۔ سرمایہ دارانہ نظام سے تہذیب و کلچر کو خطرات تھے۔ ان سے ادیبوں کو آگاہ کیا گیا اور بتایا گیا کہ فنکار کا منصب یہ ہونا چاہیے کہ وہ ادب کے ذریعے انسانیت، جمہوریت اور اخوت و مساوات جیسی اقدار کو ترجیح دیں۔

 اس تحریک کو ہندوستان کی مختلف زبانوں کے ادیب اور شاعروں کا تعاون حاصل تھا۔ بعد ازاں وہ تمام فنکار تحریک کے مقاصد کے حصول کے لئے سرگرم عمل ہو گئے۔ ترقی پسند تحریک نے اردو ادب پر اپنے گہرے اور ہمہ گیر اثرات چھوڑے اور اردو کے مختلف اصناف ادب اس تحریک سے متاثر ہوئے لیکن خاص طور پر اردو شاعری پر ترقی پسند تحریک کے بہت زیادہ اثرات پڑے اور اس تحریک کے زیر اثر اردو شاعری میں ایک کثیر سرمائے کا اضافہ ہوا۔ شاعروں کی ایک پوری نسل جس میں جوش، مجاز، مخدومؔ، جذبیؔ، علی سردار جعفریؔ فیض احمد فیضؔ، مجروحؔ وغیرہ سامنے آئے۔ ترقی پسند تحریک کے زیر اثر اردو شاعری میں نظم گوئی کو بڑا فروغ حاصل ہوا۔ اس تحریک سے اردو شاعری میں مقصدی اور موضوعاتی نظموں کو اہمیت حاصل ہوئی۔ انقلابی رجحان کے تحت غلامی کے خلاف سامراج کی چال بازیوں اور آزادی کے موضوعات پر بھی بے حساب نظمیں کہی گئیں۔ حقیقت نگاری کے تحت ترقی پسندوں نے اپنی نظموں میں عام انسانی زندگی کی تصویر کشی کے ساتھ ساتھ عام انسانوں کے مسائل اور نچلے غریب طبقے کے دکھ درد، پریشانیوں اور مصیبتوں کی بھی بھرپور ترجمانی کی ہے۔ ترقی پسند تحریک کے زیر اثر اردو شاعری میں محبت اور محبوب کا ایک تقریباً نیا تصور سامنے آیا اور اظہار اور زبان و بیان کے پیرایوں پر بھی اپنے اثرات مرتب کئے۔

 اردو شعر و ادب میں ترقی پسندانہ اور انجمن ترقی پسند مصنفین کے اثرات کا جائزہ لیتے ہوئے جب ہم جوش کی شاعری کے موضوعات ان کے انداز بیان اور لب ولہجہ پر نظر ڈالتے ہیں تو جوش ہمیں کافی اہم دکھائی دیتے ہیں، اس تحریک سے پہلے جوش ملیح آبادی نے اپنی انفرادیت قائم کر لی تھی اور وہ ایک خالص نظم گو کی حیثیت سے معروف ہو چکے تھے۔

 جو ش کی 1936 ء سے قبل کی نظموں سے یہ صاف واضح ہے کہ جو کام پریم چند افسانوی ادب کے ذریعہ انجام دے رہے تھے، جوش نے اپنی شاعری اسے وہی کام انجام دیا۔ جوش کی حقیقت پسندی، مقصدیت اور انقلاب کی نعرہ بندی ان کے اجتہادی ذہن کی دلیل ہے۔ جوش کی قادر الکلامی کا معجزہ تھا۔ انہوں نے غیر شاعرانہ موضوعات کو بڑی خوبی کے ساتھ شاعرانہ بنا دیا۔ جوش کے سرگرم جذبے نے ابتداء ہی سے دنیا اور بالخصوص غلام ہندوستان کے زخموں کو محسوس کر لیا تھا۔ اس لئے ان کی نظموں میں جو تڑپ، سرگرمی، جوش اور جذبہ موجزن ہے، اس کی جھلک ان کے پیش روؤں میں کہیں نہیں ملتی۔’’حالات حاضرہ‘‘ شکستِ زنداں کا خواب، ’’دام فریب‘‘ گرمی اور دیہاتی بازار، ہم لوگ وغیرہ قابل ذکر نظمیں ہیں۔ ان نظموں میں جوش نے آزادی، انقلاب، بغاوت اور حقیقت کی بھرپور ترجمانی کی ہے۔ انہیں موضوعات کو ترقی پسند مصنفین نے بہت بعد میں اپنایا تھا۔’’حالات حاضرہ‘‘ جو پہلی جنگ عظیم کے زمانے میں لکھی گئی تھی۔ جوش نے ہندوستانی حالات سے عوام کو آگاہ کرتے ہوئے جنگ کے نقصانات بھی بتائے ہیں اور اس کا احساس دلاتے ہوئے کہتے ہیں۔

 ہر چیز پر سکوت ہے ہر شئے اداس ہے 

ہر حکمراں سے دہر میں دنیا اُداس ہے 

۔۔
یہ جنگ کیا ہے ایک مجسم جنوں ہے 

گلزارِ کائنات کے شانوں میں خون ہے 

 ان کی ایک اور نظم ’’شکستِ زنداں کا خواب‘‘ جو کہ 1921 ء میں لکھی گئی تھی۔ جوش کی سیاسی اور سماجی سوجھ بوجھ اور عالمی ہمتی کی مثال ہے۔ اس نظم میں جوش نے ہندوستان کو ایک قید خانے کی شکل میں پیش کیا ہے۔ اس قید خانے کے قیدی اب انقلاب برپا کرنے والے ہیں۔ وہ اکھٹے ہونے لگے ہیں، وہ اب قید کی زندگی سے اُکتا گئے ہیں اور غصے میں بے قابو ہونے لگے ہیں۔ بادشاہ وقت کا چہرہ ان کی اس کیفیت سے خشک نظر آ رہا ہے۔ جوش اس نظم میں خطاب کا انداز اختیار کرتے ہوئے کہتے ہیں۔ 

 کیا ان کو خبر تھی ہونٹوں پر جو قُفل لگایا کرتے تھے 

ایک روز اسی خاموشی سے ٹپکیں گی دہکتی تقریریں 

1928 ء میں سائمن کمیشن کی آمد کے موقع پر ایک نظم ’’دام فریب‘‘ لکھ کر اپنے قلبی تاثرات پیش کئے۔ 1931 ء میں زنداں کا گیت لکھ کر قفس کی کروٹوں میں طوفان کی آمد کی اطلاع اور آزادی کی شدید خواہش کا کھلا اظہار کیا۔ اس طرح نظم ’’ہوشیار‘‘ میں ملک کے مزدوروں کو سرمایہ داری کے خطرات سے آگاہ کیا۔ نظم ’لمحہ آزادی‘‘ میں جو انہوں نے 1931 ء میں لکھی تھی غلامی سے اپنی نفرت کا اظہار اس طرح کیا تھا۔

سنو اے ساکنانِ بزم گیتی 

صدا کیا آ رہی ہے آسماں سے 

کہ آزادی کا ایک لمحہ ہے بہتر

غلامی کی حیات جاوداں سے 

 ان نظموں میں انقلاب، بغاوت، آزادی، امن اور حقیقت کی تصویر کشی جیسے مضامین ترقی پسند تحریک کے وجود میں آنے سے پہلے ہی نظر آ چکے تھے۔ ترقی پسند تحریک کے بعد یہ مضامین اور طاقتور ہو کر اُبھرے ہیں۔ ان کی اس دور بکی ایک اہم اور مقبول نظم ’’ایسٹ انڈیا کمپنی کے فرزندوں سے خطاب‘‘ کے لیے اگر یہ کہا جائے کہ ترقی پسند ادب کے فن پاروں میں اس سے زیادہ مقبول کوئی اور نظم نہیں ہو سکتی ہے تو غلط نہ ہو گا۔ یہ نظم آج بھی اتنا ہی اثر پڑھنے والے پر طاری کرتی ہے، ملاحظہ ہو۔

 کس زباں سے کہہ رہے ہو آج اے سودا گرو!

 دہر میں انسانیت کے نام کو اونچا کرو

جب یہاں آئے تھے تم سوداگری کے واسطے 

نوعِ انسانی کے مستقبل سے کیا واقف نہ تھے ؟

 جوش نے اپنے زمانے کے مسائل کو اپنی شاعری میں اس طرح سمو دیا ہے کہ وہ ترقی پسندوں کے پیش رو کی حیثیت کے حامل بن گئے ہیں اور یہی سبب ہے کہ ترقی پسندوں نے اگر کسی کو آخری وقت تک ’’قبلہ رندانِ جہاں ‘‘ تسلیم کیا ہے تو وہ صرف جوش ہیں۔ جوش کی باغیانہ اور مجاہدانہ روش اور ان کا انداز کج کلہہی اردو شاعری کا سرمایہ افتخار رہے گا۔

٭٭٭

انشائیہ
طوطے
ڈاکٹر غلام شبیر رانا
ابن بطوطہ سے لے کر ابن انشا تک طوطے جس انداز میں فکری ارتقا کے مدارج طے کرتے آ رہے ہیں وہ ہر عہد میں طوطا چشم افراد کے لیے چشم کشا بھی ہے اور قبض کشا بھی۔ جب بھی میرا پالا کسی طوطا چشم سے پڑتا ہے مجھے ایسا محسوس ہوتا ہے کہ میری روح قبض کی جا رہی ہے اور اہل ہنر کی خاک پر قبضہ کرنے کی ٹھان لی گئی ہے۔ طوطے فریب صنعت ایجاد کی انوکھی صورت ہیں۔سبز رنگ کی وردی میں ملبوس یہ طیور نہ صرف سبز باغ دکھانے میں ید طولی رکھتے ہیں بلکہ ساون کے اندھوں کو خواہ کتنی ہی دور کی سوجھے یہ ہمیشہ ہر ے ہی دکھائی دیتے ہیں۔ طوطے کے مراسم گرگٹ سے ہمیشہ کشیدہ رہے ہیں۔ گرگٹ محض رنگ بدلتا ہے جب کہ طوطا ڈھنگ بھی بدلتا ہے۔گرگٹ سرعت سے چولا بدلتا رہتا ہے جبکہ طوطا بڑ بولا بن کر اپنے منہ میاں مٹھو بنا رہتا ہے۔ 

شیخ چلی سے لے کر شیخ سعدی تک تمام اہل دانش کا اس امر پر اتفاق ہے کہ طوطا اپنی جسمانی ساخت اور ہیئت کذائی کے باعث طلسم ہوش ربا کا مظہر ہے۔میرے جاننے والوں میں بد قسمتی سے ایک ایسا شخص بھی شامل ہے جو فلسفے کی ابجد سے یکسر نا بلد ہے مگر رواقیت کا داعی بن بیٹھا ہے۔اس کا دعویٰ ہے کہ طوطوں کا آبائی مولد سبزوار ہے لیکن کچھ لوگوں کا خیال ہے کہ طوطوں کی آنول نال سبزہ زار میں گڑی ہے۔طوطوں کی نسل کے ارتقا پر ابلق ایام کے سموں کی گرد اس طرح پڑی ہے کہ تمام منظر نامہ ہی دھندلا گیا ہے ہاتھ کو ہاتھ اور طوطے کو طوطا سجھائی نہیں دیتا۔اس کے باوجود فریب خیال نے تخیل کی شادابی سے ایسے سیکڑوں مناظر تلاش کر لیے ہیں جن میں طوطے من موتے ہر ڈال پر نگاہ ڈال کر اپنے وجود کا اثبات کرنے پر تل گئے ہیں اور اسی کشمکش میں وہ کوڑیوں کے بھاؤ تل رہے ہیں۔میرے فلسفی واقف حال کا دعویٰ ہے کہ ڈائنو سار کے معدوم ہونے کی بڑی وجہ طوطے ہیں۔وہ یہ دور کی کوڑی لائے ہیں کہ زمانہ قبل از تاریخ میں طوطے ڈائنو سار کے مانند قوی الجثہ ہو تے تھے۔یہ ایک ایسے جنگل میں رہتے تھے جس میں ظاہر ہے کہ جنگل کا قانون پوری قوت اور درندگی کے جبر کے ساتھ نافذ تھا۔اس عہد ستم میں ڈائنو سار تو یکسر معدوم ہو گئے مگر طوطے اس قدر مغموم ہوئے کہ گھل گھل کر ان کا سائز مو سا ہو گیا۔طوطا اپنی موجودہ شکل میں اپنے قدیم حلیے اور جسامت کا عشر عشیر بھی نہیں۔

 ماہرین حیوانات نے سالہا سال کی تحقیق کے بعد افادیت سے معرا اور تصنع سے لبریز جو نتائج اخذ کیے ہیں وہ خفاش منش انسانوں کے اسلوب شپرانہ کی مکمل صور ت سامنے لاتے ہیں۔بعض سفہا نے طوطے کی ہجو گوئی کو وتیرہ بنا رکھا ہے۔طوطے کے بارے ان کے غیظ و غضب کا یہ عالم ہے کو طوطے کا نام سنتے ہی ان کی بھویں تن جاتی ہیں اور منہ سے جھاگ کے ساتھ ساتھ عف عف کی آوازیں از خود نکلنا شروع ہو جاتی ہیں۔محکمہ انسداد بے رحمی حیوانات اس تمام صور ت حال کو دیکھتے ہوئے بھی ٹس سے مس نہیں ہوتا۔بعض کرگس زادے اس بات پر شدید اضطراب میں مبتلا ہیں کہ کہیں طوطے کی نسل ہی عنقا نہ ہو جائے۔اس سے پہلے ہما اور ققنس جیسے جاہ و جلال والے طیور آوارہ اس جان کاہ صدمے سے گزر کر تاریخ حیوانات کے طوماروں میں دب چکے ہیں۔اس خدشے کو ملحوظ رکھتے ہوئے ایک طوطے والے نجومی پروفیسر نے عالمی طوطا کانفرنس بلانے کی تجویز زیر و زبر کر کے پیش کی ہے۔اس کا خیال ہے کہ طوطوں کے ساتھ نا روا امتیازی سلوک روا رکھا جا رہا ہے اور اس طرح انتہائی حیوانی حقوق کی گوشمالی کا سلسلہ جاری ہے۔جب تک طوطوں کو تمام شکوک و شبہات سے فارغ خطی نہیں مل جاتی طوطے بین کرتے رہیں گے۔نہ خود چین سے بیٹھیں گے اور نہ ہی اپنی ٹیں ٹیں سے کسی کو چین سے بیٹھنے دیں گے۔

 طوطے کی طوطا چشمی کو دیکھ کر ضمیر فروش رشک کے مارے اسے آہ بھر کر دیکھتے ہیں بالکل اسی طرح جیسے محبوب کی سیاہ چشمگی کو دیکھ کر سرمہ فروش حسد اس کی آنکھو ں کو دیکھتے ہیں اور بے اختیار ان کی آہ نکل جاتی ہے۔ماہرین بشریات کو بہت دیر سے ہی سہی بہت دور کی سوجھی ہے۔ان کا خیال ہے کہ طوطے کی طوطا چشمی اور محبوب کی سیاہ چشمگی دونوں کی کیفیت بالکل ایک جیسی ہیں۔جس طرح قید حیات اور بند غم اپنی اصلیت کے اعتبار سے ایک ہیں اسی طرح محبوب اور طوطے میں بہت سی چیزیں مشترک ہیں۔ایسی مو شگافی طوطا شکنی کے مترادف ہے۔اس کے باوجود طوطا فکر کو لائق استرداد نہیں ٹھہرایا جا سکتا۔ایک میا ں مٹھو کا کہنا ہے کہ رنگ،خوشبو اور حسن و خوبی کے تمام استعارے طوطوں کے دم سے ہیں۔جب لوگ ایسی بے پر کی اڑاتے ہیں تو میرے ہاتھوں کے طوطے اڑ جاتے ہیں اور میں ایسے کوتاہ اندیش لوگوں کے پرزے اڑانے کے بارے میں سوچنے لگتا ہو ں مگر کیا کروں جب سے مستری آسو خان نے میری بائیسکل کے پرزے اڑائے ہیں مجھے کسی کل چین نہیں۔ایسے طوطا چشم،جو فروش گندم نما بگلا بھگت وحشیوں نے تو لٹیا ہی ڈبو دی ہے۔ان سے تاریخ یہ سوال کر رہی ہے اونٹ رے اونٹ تیری کون سی کل سیدھی۔کل شام ایک طوطا اور ایک بوم راہ فنا پر چل نکلے ان کے نہ ہونے کی ہونے دیکھنے والا کوئی نہ تھا۔زمانے کی اس بے حسی نے طوطوں کو منقار زیر پر رہنے پر مجبور کر رکھا ہے۔

 عالمی ادبیات میں طوطے اہم کر دار ادا کرتے چلے آ رہے ہیں۔لفظوں کے طوطا مینا بنانے کا سلسلہ زمانہ قبل از تاریخ سے جاری ہے اور جب تک طوطوں کے دم میں دم ہے اس کی شدت میں کمی آنے کا کوئی امکان نہیں۔لفاظ حشرات سخن کا ان دنوں خوب طوطی بولتا ہے۔قحط الرجال کے موجودہ زمانے میں طوطوں کی فراوانی جہد للبقا کا اہم ترین تقاضا ہے۔بے حسی کا عفریت چاروں جانب منڈلا رہا ہے۔اس نقار خانے میں بھانت بھانت کی آوازیں آ رہی ہیں اور طوطی کی آواز پر کان دھرنے والا کوئی نہیں۔اپنی اپنی ڈفلی اور اپنا اپنا راگ الاپنے والے شب ہجراں کے جاگنے والے مفادات کی شیریں چوری کھانے کے بعد لمبی تان کر اور گھوڑے بیچ کر سو چکے ہیں۔ایسا محسوس ہوتا ہے کہ یہ ابن الوقت طوطا چشم تمام وسائل ڈکار کر مردوں سے شرط باندھ کر سو چکے ہیں۔

طوطوں کی بہت سی انواع و اقسام ہیں۔ سرخ کندھوں والے طوطے، گردن پر سرخ پروں والی مالا رکھنے والے طوطے، بعض لوگوں نے مبالغہ آرائی کی حد کر دی ہے وہ طوطوں کے مذہب کے بارے میں بھی درفنطنی چھوڑ دیتے ہیں۔سرخ کندھوں والے طوطے جو انسانوں کی طرح گفتگو کر نے پر قادر ہیں ان کو یہ لوگ اسلامی طوطا کہتے ہیں۔ جب کہ ٹیں ٹیں کرنے والے طوطے کو وہ غیر اسلامی طوطے کے نام سے منسوب کرتے ہیں۔ظاہری حسن میں تو یہ یکساں ہیں مگر ان کی باطنی کیفیات یکسر مختلف ہیں۔ بولنے والے طوطے اس وقت تک اپنے آقا اور صیاد کی تعریف میں زمین آسمان کے قلابے ملاتے ہیں جب تک وہ پنجرے میں محبوس رہیں اور اس کی چوری کھاتے رہیں جونہی وہ پنجرے سے بچ نکلنے میں کامیاب ہو جاتے ہیں تو وہ چونچ پھاڑ کر اور پنجے جھاڑ کر صیاد کے قبیح کر دار کو ہد ف تنقید بناتے ہیں اور اس طرح صیاد کا کچا چٹھا سامنے لاتے ہیں کہ اس کو چھٹی کے دودھ کے ساتھ ساتھ نانی بھی یاد آ جاتی ہے۔ہمارے معاشرے میں طوطوں کا جس بے دردی سے استحصال ہو رہا ہے اس پر طوطے چونچ پا احتجاج بن چکے ہیں۔ ان کو تین تیرہ سے خارج کر دیا گیا ہے۔ فاختہ کو تو امن کاپرندہ شمار کیا جاتا ہے۔الو کو حماقت کا نشان سمجھا جاتا ہے، کرگس مردار خوری کی علامت ہے جب کہ اسے راجہ گدھ قرار دیا جاتا ہے۔ شپر کو بھی خورشید کی ضیا پاشیوں سے انحراف کا نشان قرار دیا جاتا ہے۔ طوطے اب بھی بے نشان ہیں۔

 طوطے بہ یک وقت رجائیت اور قنوطیت کے مظہر ہیں۔ان کی فطرت میں سادیت پسندی کوٹ کوٹ کر بھری ہوتی ہے۔لذت ایذا حاصل کرنا ازل سے طوطے کا وتیرہ رہا ہے۔ننھی ننھی کونپلوں،غنچوں،شگوفوں،کچے پکے پھلوں اور فصلوں کو نوچ کر کھانا طوطوں کا پسندیدہ مشغلہ ہے۔جس شاخ پہ بیٹھے اسی کو نوچنا اور جس پھل کو دیکھ لے اسی کو کھدیڑنا اور درختوں کے تنے میں ایسے شگاف ڈالنا جیسے چور کسی گھر کی دیوار میں نقب لگاتا ہے طوطے کی پہچان ہے۔ہد ہد اور طوطے اس فن میں ید طولیٰ رکھتے ہیں۔بکری کی میں میں اور طوطے کی ٹیں ٹیں نے تو اب کلاسیکی موسیقی کو بھی مات دے دی ہے۔دیپک راگ کے اثرات سے متمتع ان طیور آوارہ اور جانوروں کی مست خرامی بعض لوگوں کے نزدیک نمک حرامی کی حدود کو چھو لیتی ہے۔جراثیم کش ادویات بھی جراثیم کا قلع قمع کرنے میں اس قدر زود اثر نہیں جس قدر محسن کشی میں طوطے ہیں۔اس فضیحت میں تو طوطے ہتھیلی پر سرسوں اگا دیتے ہیں۔بعض اوقات مجھے ایسا محسوس ہوتا ہے کہ میں ایک ایسے جزیرے میں گھر گیا ہوں جہا ں گھنا جنگل ہے۔ اس جزیرے کے چاروں طرف ایسا سمندر ہے جس کی ہر موج میں حلقۂ صد کام نہنگ ہے۔ اس جزیرے پر جو مخلوق ہے اس کی بے بصری، کور مغزی جہالت اور درندگی کا یہ ثبوت ہے کہ پورے جزیرے میں جنگل کا قانون نافذ کر دیا گیا ہے کئی قسم کے طائران ہرزہ سرا وہاں محو پرواز ہیں ان میں بوم و شپر، کرگس ا ور زاغ و زغن کا اس قدر شور ہے کہ کان پڑی آواز سنائی نہیں دیتی۔ ان بھانت بھانت کی آوازوں میں طوطے کی آواز سب سے نمایاں ہے۔ 

 ابن ملجم سے لے کر ابن زیاد تک تاریخ کے ہر دور میں طوطے زیر عتاب رہے ہیں۔طوطے کی ٹیں ٹیں کو صیاد کی شقاوت آمیز نا انصافیوں نے ٹائیں ٹائیں فش میں بدلنے کی جو مذموم کوششیں ہر عہد میں کی ہیں وہ تاریخ طیور کا ایک پر فشاں باب ہے۔اس تمام طوطا گردی کے پس پردہ ہوس چونچ و بال و پر کا عنصر درد انگیز نالوں کی صورت میں سنائی دیتا ہے۔اسیر ہوس طوطا نو گرفتار صید سے یو ں گویا ہوتا ہے اور زبان حال سے پکارتا ہے ؎

 ہوس میں مجھ سے روداد دہن کہتے نہ ڈر طوطے

پھنسی ہو جس میں پھر چُوری وہ میرا ہی دہاں کیوں ہو 

 طوطے کی خود نمائی بالعموم جگ ہنسائی کا سبب بن جاتی ہے۔بعض طوطوں کی بے بصری اور کور مغزی انھیں سادیت پسندی ( Sadism ) کا مریض بنا دیتی ہے گلشن میں برگ و  بار اور ہر شاخ ثمر دار پر منقار کا وار کرنا طوطوں کا پسندیدہ مشغلہ ہے۔اکثر دیکھا گیا ہے کہ حریص طوطے پھل کم کھاتے ہیں مگر انھیں برباد زیادہ کرتے ہیں ان کی یہ بیداد گری گلزار ہست و بود کو بیگانہ وار دیکھنے کی ایک بھونڈی مثال ہے۔ننھی اور نرم و نازک کونپلوں،ثمر دار شاخوں کو نوچنا،کھدیڑنا، درختوں کی چھال کو ادھیڑنا اور یہ سب اذیتیں نباتات کو دے کر بھی داد طلب رہنا طوطوں کا مطمح نظر رہا ہے ہے۔طوطوں کے ہم پر اور بھی بے شمار گماں ہیں۔یہ بات واضح ہے کہ ابھی چوری کھانے کے لیے انھیں اور متعدد امتحان درپیش ہیں۔کہتے ہیں کہ طوطے کو جب تک چوری ملتی رہے یہ دیپک راگ کی تان پر بھی مست رہتا ہے۔ایسا محسوس ہوتا ہے کہ نیرو کی روح آوا گون کے بعد طوطے میں حلول کر گئی ہے۔طوطوں نے معاشرتی زندگی میں جو اندھیر مچا رکھا ہے وہ سب پر عیاں ہے۔جب تک طوطے چوری ڈکار کر ٹیں ٹیں میں انہماک کا مظاہرہ کرتے رہیں گے ا ہل درد قبر میں پاؤں لٹکائے بیٹھے رہیں گے۔طوطوں کے تحفظ کی تنظیم جو سال چار سو بیس میں قائم ہوئی تھی اور جس کا مرکزی دفتر عدم آباد میں ہے انتیس فروری کو یوم طوطا منانے پر نہایت ڈھٹائی سے مصر ہے۔ اب ان عقل کے اندھوں کو کون سمجھائے کہ 29فروری کا دن ہر سال نہیں بلکہ صرف لیپ کے سال میں آتا ہے۔ جب بھی ایسی باتیں کی جائیں تو طوطوں کے بہی خواہ لیپا پوتی کے ذریعے بات کو ٹال دیتے ہیں۔ اس دن کو منانے کے لیے پوری د نیا سے ہر سال خونیں منقار والے طوطے اکٹھے ہوتے ہیں اور منقار کی پکار پر ہل من مزید کا نعرہ ء مستانہ لگاتے ہوئے اپنے اندر کلاغی روح بیدار کرنے کا عزم کرتے ہوئے ریگستانوں،ویرانوں اور کھنڈرات میں اضافے کے لیے اپنی پر آشوب جد و جہد جاری رکھنے پر اتفاق کرتے ہیں۔طوطے اس قدر سخت جاں ہوتے ہیں کہ شور قیامت ان کا بال بھی بیکا نہیں کر سکتا۔تمام طائران ہرزہ سرا سے مل کر طوطے مجبوروں کے چام کے دام چلانے میں اپنا ثانی نہیں رکھتے۔نالہ فریاد آہ و زاری سن کر ان کے کان پر جو ں تک نہیں رینگتی۔کھٹمل البتہ طوطوں کو ان کی اوقات فراموش کرنے سے باز رکھتا ہے۔

 داناؤں کا کہنا ہے کہ طوطے،بوم،شپر اور کرگس اپنی اصلیت کے اعتبار سے فلسفیانہ تصورات میں کھوئے رہتے ہیں۔ہر معاملے میں چونچ اڑانا ان کی گھٹی میں پڑا ہوتا ہے۔طوطے اور بگلے کی طرز زندگی میں گہری مماثلت پائی جاتی ہے۔فہم غم حیات اور شعور ذات سے مبرا یہ طیور ہاتھی کے دانتوں کو بھی مات دے گئے ہیں۔یہ ایسے کواکب ہیں جو بظاہر اجلے اور ضوفشاں دکھائی دیتے ہیں مگر ان کے اندر تاریکی،سفاکی عفونت،سڑاند اور سفاک ظلمت ڈھیروں کے حساب سے موجود ہے۔بعض طوطے اگر چہ فلسفے کی ابجد سے بھی نا بلد ہیں مگر پھر بھی بے غیرتی اور بے ضمیری کاکنٹوپ اوڑھے فلسفیانہ مو شگافیوں میں غلطاں رہنا ان کا وتیرہ بن چکا ہے۔اپنے منہ میاں مٹھو بننا ان کی قبیح عادتوں میں سر فہرست ہے۔طوطے اور حاسد کے مابین کوئی حد فاصل نہیں۔اندھی نقالی اور جلاپے میں دونوں اژدہا کے مانند ہیں جو آن کی آن میں آنکھو ں میں منظر اتار لیتا ہے۔طوطے چونچ پھاڑ کر بولتے ہیں جب کہ حاسد کفن پھاڑ کر بولتے ہیں۔اس کے باوجود ایک معمولی سا فرق ہے جو کہ ہر چند کہیں کہ ہے نہیں ہے۔حاسد عام لوگوں کے خون کا پیاسا ہوتا ہے جب کی طوطے خون پسینے کی کمائی پر گلچھرے اڑاتے ہیں۔

 طوطے کی تذکیر و تانیث اور املا کا مسئلہ زمانہ قبل از تاریخ سے ایک معما بنا ہوا ہے۔یہ طائر بھی عجیب ہے اس کا نام دو طرح سے لکھا جاتا ہے۔ـ’’ طوطا ‘‘ اور ’’ توتا‘‘ دونوں طرح سے مستعمل ہیں۔یہ ایک ایسی مشق ستم ہے جو مسلسل جاری ہے۔بہ ہر حال یہ معا ملات بہت نازک ہیں جو جس کے جی میں آئے وہ کرتا پھرے طوطوں کو اس سے کوئی غر ض نہیں۔جہاں تک اس پرندے کی تذکیر و تانیث کا تعلق ہے یہ بھی ایک طرفہ تماشا ہے ماہرین لسانیات کا کہنا ہے کہ طوطا،بلبل،کوئل،کرگس اور شپر قماش کے طیور کو ایک ہی جنس اور تذکر و تانیث کا حامل سمجھنا درست ہو گا۔مثال کے طور پر کوئل کا مذکر کوئلہ اور بلبل کا مذکر بلبلہ لکھنا صحت زبان پر کوہ ستم توڑنے کے مترادف ہے۔اس عقدہ کو اب کون وا کرے کہ در و بام پر منڈلانے والا طائر نر ہے یا مادہ ؟صرف قیافہ شناسی ہی سے کچھ کام چلایا جا سکتا ہے۔ہم اس معاملے میں کچھ کہنے سے اس لیے قاصر ہیں کہ نقار خانے میں طوطی کی آواز بھلا کون سنتا ہے۔ اہل ہوس صیاد چاروں جانب دام بکھیرے طوطوں کے متلاشی دکھائی دیتے ہیں۔ان ہراساں شب و روز میں طوطے جب اپنے آشیاں کے چار تنکے طوفان حوادث کی زد میں دیکھتے ہیں تو حالات سے سمجھوتہ کر کے چپکے سے اپنے بال و پر سے دست بردار ہو کر صید زبوں بن کر قفس میں بالکل اسی طرح گوشہ ء عافیت تلاش کر لیتے ہیں جیسے پس ماندہ  ممالک کے کٹھ پتلی حکمران کیا کرتے ہیں۔یہی وجہ ہے کہ ان دنوں صیاد کا خوب طوطی بولتا ہے۔

 ہماری تنقید اور تحقیق کی سب سے بڑی محرومی یہ رہی ہے کہ متعدد تلخ حقائق خرافات کے طوماروں میں دفن کر دیئے گئے ہیں۔عمرانیات،نفسیات،علم بشریات اور تاریخ کے ماہرین نے اس جانب کوئی توجہ نہیں دی کہ آخر کیا وجہ ہے کہ البیرونی سے لے کر الاندرونی تک ہر دور میں طوطے کو قرعۂ فال نکالنے کے لیے کیوں استعمال کیا جاتا رہا ہے۔کچھ لوگوں کا خیال ہے کہ طوطے کا با طن منور ہوتا ہے۔اور دور کی کوڑی لانے میں کوئی جان دار اس کا مقابلہ نہیں کر سکتا۔میرے ہمسائے پروفیسر تاسف کھبال کھان کرگسوف طوطوں پر اپنی اختصاصی مہارت کی وجہ سے ذلت،تخریب،بے توفیقی اور بے ضمیری میں اپنا ثانی نہیں رکھتے وہ اپنے والدین کا اتنا خیال نہیں رکھتے جتنا اپنے پالتو طوطوں کا خیال رکھتے ہیں۔طوطوں کے کئی جوڑے انھوں نے پا ل رکھے ہیں۔طوطی کی گردن میں سرخ رنگ کی پرو ں کی مالا دیکھ کر ان کی آنکھوں میں ایک شیطانی چمک پیدا ہو جاتی ہے اور وہ جذبۂ بے اختیار شوق سے مغلوب ہو کر طوطے سے لپٹ جاتے ہیں۔ان کا کہنا ہے کہ طوطا اپنے من میں ڈوب کر نہ صرف مستقبل کی زندگی کا سراغ لگا لیتا ہے بلکہ چوری کھلانے والے کے لیے پیام نو بہار بھی لاتا ہے۔ہر طوطے کو یہ معلوم ہوتا ہے کہ اسے وہی کا ٹنا پڑتا ہے جو وہ بوتا ہے۔میرے خیال میں طوطے کا فال نامہ محض قیاسی ہوتا ہے اور طوطا جو لفافہ اٹھا کر لاتا ہے اس کا یہ فعل فاقہ کشی کے باعث بد حواسی پر مبنی ہو تا ہے۔ ذہنی افلاس کا اس سے بڑا ثبوت کیا ہو گا کہ اب ضعیف الاعتقاد لوگ طوطوں کے فال پر تو اندھا اعتماد کرتے ہیں مگر آلام روزگار کے مہیب بگولوں میں بھی ان کو اپنے خالق کی یاد نہیں آتی۔قحط الرجال کے موجودہ زمانے میں طوطوں کی پانچوں گھی میں ہیں۔کچھ لوگوں کا خیال ہے کہ آنے والا دور طوطوں کا ہو گا۔گلشن کی ہر شاخ پر بوم،شپر،کرگس اور طوطوں کا بسیرا ہو گا۔ہر طرف زاغ و زغن کا راج ہو گا اور عندلیب،ہما اور اس طرح کے طیور کو گلشن سے نکال باہر کیا جائے گا۔طوطا راج میں گلشن سے سرو صنوبر،گل و لالہ اور اثمار و اشجار کو تلف کر دیا جائے گا اور زقوم،حنظل اور تھوہر کی کاشت پر توجہ دی جائے گی۔ قرائن سے یہ اندازہ لگا یا جا سکتا ہے کہ اس عمل کا آغاز ہو چکا ہے۔ہمارے چاروں جانب عقابوں کے نشیمن پر زاغوں نے غاصبانہ طور پر قبضہ کر رکھا ہے۔طوطوں کی شہ پر زندگی کو شدید خطرات سے دوچار کر دیا گیا ہے۔ ان کی بقا کو ہدف بنا دیا گیا ہے۔ مظلوموں کے اشک رواں کی لہر میں سب کچھ بہہ گیا ہے مگر طوطے مسلسل اپنی ٹیں ٹیں میں منہمک ہیں۔زندگی کی تمام رعنائیاں گہنا گئی ہیں مگر طوطوں کو ساون کے اندھے کی طرح ہر ا ہی دکھائی دیتا ہے۔گلشن کی صباحت،آفتاب کی کرن کے الطاف و عنایات،گل کی آرزو کی تمنا کرنے والے طوطوں کے معتوب ٹھہرتے ہیں۔شاہین کی بلند پروازی طوطوں کی آنکھ میں خار مغیلاں کی طرح کھٹکتی ہے۔یہی وجہ ہے کہ طوطوں کو بالعموم ایسا طائر خیال کیا جاتا ہے جو طفیلی بن کر کوڑے کے ڈھیر سے جاہ و منصب کے چبائے ہوئے نوالے اپنی چونچ میں ٹھونس کر دوسروں کو مرعوب کرنے کی فکر میں خجل رہتا ہے۔اپنی طوطا چشمی کے باوجود یہ سیر چشمی سے محروم ہے۔

 ماہرینِ حیوانات ان طوطوں پر تحقیق میں مصروف ہیں جو انسانوں کی طرح بولنے پر قادر ہیں۔ایسے کثیر اللسانی طوطے ایک عجیب مخلوق ہیں۔موسم کی طرح روپ اور لہجہ بدلنا ان کی پہچان ہے۔اپنی ضرورت کے مطابق ایسے طوطے پلک جھپکنے میں اپنا موقف بدل لیتے ہیں۔اپنے آقا اور چوری کھلانے والے کی ہاں میں ہاں ملانے والے اور ڈنڈے کے مرید ایسے طوطے اب کثرت سے مل جاتے ہیں۔متفنی،موذی اور پر اسرار طوطے جو کہ ذوق گدائی دل میں لے کر حریصانہ نظروں سے دنیا کو دیکھتے ہیں آخر کار ان کا کچا چٹھا اہل نظر کے سامنے آ ہی جاتا ہے۔مسلسل شکست دل کے باعث معاشرہ عجیب بے حسی کا شکار ہو گیا ہے۔بے حس سوتوں اور عیار طوطوں نے تو سارا نظام ہی تلپٹ کر دیا ہے۔دیار مغرب کی فضا میں کچھ دن گزار کر آنے والے طوطے اپنی بولی بھول کر وہیں کی راگنی الاپتے ہیں۔ان کی خست اور خجالت ان کے احساس کم تری کو ظاہر کرتی ہے۔ان کی یاوہ گوئی ابتذال کی حدوں کو چھو لیتی ہے۔ایسے طوطے راجہ گدھ کی قیادت میں اپنے ساتھ فصلی بٹیروں،کالی بھیڑوں،سفید کوؤں،بگلا بھگت طیور آوارہ اور گندی مچھلیوں کا جم غفیر لیے خراماں خراماں ہر طرف منڈلاتے دکھائی دیتے ہیں۔اپنی ماں پر تہمت لگا کر عدو سے داد سمیٹنے میں انھیں کوئی عار محسوس نہیں ہوتی۔تاریخ کا ایک مسلسل عمل ہوتا ہے اسے کبھی فراموش نہیں کرنا چاہیے۔بولنے والے طوطے بولتے رہیں،کانوں میں زہر گھولتے رہیں مگر فطرت کی تعزیروں کو کبھی فراموش نہ کریں۔خالق کائنات کے ہاں دیر تو ہے مگر اندھیر نہیں۔اب تو طوطے اپنے پروں میں سر چھپا کر حالات سے یکسر بے گانہ اپنا الو سیدھا کرنے میں مصروف ہیں لیکن جلد وہ وقت آنے والا ہے جب کوئی آہن گر اجلاف و ارزال کے پروردہ ان طوطوں کے کس بل نکال کر ان کو سیدھا کر دے گا۔ نظام کہنہ کے سائے میں عافیت کے آشیاں میں چین سے بیٹھنے کا خواب دیکھنے والے والے طوطے یہ بات فراموش نہ کریں کہ ایک گرتی ہوئی عمارت میں بنایا جانے والا آشیاں اور بکرے کی ماں سے خیر کی توقع کیسے رکھیں ؟

طوطے ا یک پیر تسمہ پا کے مانند انسانیت کی چلتی پھرتی لاش کے گرد چمٹ چکے ہیں۔ ان کی چونچ کو جب سے خون لگا ہے وہ مظلوم و مجبور انسانوں کے در پئے آزار رہنے لگے ہیں۔ اپنی ہی جبیں پہ سر کفن کو کج رکھنے کی وصیت کر کے الم نصیب انسان اس دینا سے سدھار جاتے ہیں تاکہ طوطوں کو یہ گمان نہ ہو کہ مرنے والوں نے حریت فکر کا بانکپن فراموش کر دیا۔ہر اولی الامر کو یہ صدا دے کروہ رخصت ہو گئے کہ وہ اپنی فرد عمل سنبھال لیں طوطوں کا مسیحا کوئی نہیں۔ یہ صبح گئے کہ شام گئے۔سیل زماں کا ایک تھپیڑا آنے کی دیر ہے نہ حلوے مانڈے رہیں گے اور نہ ہی چوری اور پوری۔ طوطے اور ان کے ہم نوالہ و ہم پیالہ فصلی بٹیرے ا س میں خس و خاشاک کی طرح بہہ جائیں گے۔ طوطوں کو نوشتۂ دیوار پڑھ لینا چاہیے۔ بربادی ء گلستاں میں طوطوں کا کر دار تاریخ میں سیاہ حروف میں لکھا جائے گا۔

٭٭٭

ہوا کے دوش پر۔ سائیبر ادب
محمد خلیل الرحمٰن
میں اڈی اڈی جاواں ہوا دے نال
ہوا کے دوش پر اڑنے کی خواہش نہ صرف  زبیدہ خانم کو تھی، بلکہ  فی زمانہ ہر شعبہ زندگی کی ہے۔ گزشتہ ایک دہائی سے یہ دنیا ہواؤں میں اڑی جا رہی ہے۔ کیا کاروبار، لین دین، کیا دفتری معاملات، کیا علم و فن اور کیا تفریح۔ سب اسی ہوا  ؤ  و   ہوس میں  ہیں ۔ ہر شعبے کے ساتھ اب لفظ ای لگ چکا ہے جیسے ای کامرس، ای نیوز پیپر، ای میگزین،  ای  فارم  وغیرہ  وغیرہ۔ہمارے اردو فورمز  کے زندہ دلان نے اس کا ترجمہ‘ برقی’  کیا ہے لہٰذا  ای بکس کو برقی کتابیں کہا جاتا ہے۔نہ ہوئے شفاف تحریک کے بانی جناب اکرام اللہ انور صاحب، ورنہ وہ اس زمرے میں کئی ایک خوفناک الفاظ ایجاد کر چکے ہوتے۔  اب تو خیر سے جرائم بھی اسی زمرے میں آتے ہیں اور سائیبر جرائم کہلاتے ہیں۔

پچھلے چند سالوں کو چھوڑ کر  یہ دنیا بنیادی طور پر نہ صرف کاغذ سے منسلک رہی ہے بلکہ اسی کاغذ پر کلیتاً انحصار کیے ہوئے تھی یعنی   بقول غالب کاغذی تھا پیراہن ہر پیکرِ تصویر کا۔

 ایک مشہور روسی ادیب کا افسانہ اس وقت ہمیں یاد آ رہا ہے جس میں موصوف ایک مشکل صورتحال میں بری طرح پھنس جاتے ہیں۔ ایک کرم فرما انھیں اس صورتحال سے نکلنے کا رستہ سمجھاتے ہوئے ان کو مشورہ دیتے ہیں کہ وہ ایک تصدیق نامہ لے آئیں، ان کا کام ہو جائے گا۔ وہ حضرت اپنی جیب میں ہاتھ ڈال کر ایک خط نکالتے ہیں اور متعلقہ کلرک کے ہاتھ میں تھما دیتے ہیں۔

کلرک  اس کاغذ پر لکھی ہوئی عبارت کا پہلا جملہ‘‘ ہم تصدیق کرتے ہیں  کہ۔۔۔۔۔’’ پڑھ کر ان کا مسئلہ حل کر دیتا ہے۔

کم و بیش یہی صورتحال ہر شعبہ زندگی میں تھی۔ کتاب، کاپی، خط، تصدیق نامہ، تار، انسانی زندگی کا انحصار انھی چند کاغذوں پر تھا۔ہمارے ہاں تو محکمہ ڈاک کی کارکردگی الا ماشاء اللہ لیکن مغربی ممالک میں صورتحال کچھ یوں تھی۔ شرلاک ہومز عموماً اپنے ساتھی ڈاکٹر واٹسن کو خط لکھا کرتے تھے کہ ‘‘ آج ساڑھے چار بجے کی ریل گاڑی سے یہاں پہنچ جائیے۔’’

کہتے ہیں کہ سب سے بڑا بیوقوف وہ ہوتا ہے جو اپنی کتاب کسی کو پڑھنے کے لیے عاریتاً دیدے۔ اور اس سے بڑا بیوقوف وہ ہوتا ہے جو کتاب پڑھ کر واپس بھی کر دے۔ اب سے پیشتر کتابیں مانگ کر پڑھنے کا رواج عام تھا۔ ‘‘ مانگے کی کتا بیں واپسی پر’’ کچھ اس قابل نہ رہ جاتیں کہ انھیں دوبارہ پڑھا جا سکے۔ ایک شاعر نے تو ایک عجیب شکوہ کیا۔

مجھ کو شکوہ ہے مرے بھائی کہ جاتے جاتے

لے گئے ساتھ مری عمرِ گزشتہ کی کتاب

یہ کتاب کاغذی تھی یا برقی،  اس کا علم مصنف کو نہ ہو سکا۔

اِدھر فنونِ لطیفہ اور دیگر اصنافِ ادب کا بھی یہی حال تھا۔ کاغذ کے ساتھ ان کا اٹوٹ رشتہ کسی تعارف کا محتاج نہیں۔ کسی ادیب، شاعر، افسانہ نگار، ناول نگار، کہانی نویس، سیاح،  انشاء پرداز کی  معراج اسکی  تخلیقات کا چھپ کر بازار میں آ جانا ہوتا تھا۔ اور اسی امید میں وہ راتیں کالی کیے بیٹھے  دفتر پہ دفتر سیاہ کیے جاتے تھے۔

شاعری کا مزاج اک ذرا مختلف تھا۔ شاعر کی معراج مشاعرے میں اسکے سامنے شمعِ محفل کا آ جانا اور سامعین و حاضرین کے دادو تحسین کے ڈونگرے ہوتے تھے۔ لیکن پھر رفتہ رفتہ شاعری بھی اسی ڈھنگ میں رنگی گئی تھی اور شاعر کی معراج بھی اس کے مجموعہ کلام کا چھپ کر کتابی شکل میں آ جانا ٹھہرا۔

اب سے کم و بیش دس سال پہلے ایک تحریک اٹھی اور عرصہ چند سال میں اس نے پوری دنیاء کو اپنی لپیٹ میں لے لیا۔ یہ تحریک پیپر لیس آفس یا بنا کاغذ دفتر کی تحریک کہلاتی ہے۔  ای میل جو  اب تک ایک غیر رسمی تبادلہ خیال تصور کیا جاتا تھا، اس نے آہستہ آہستہ رسمی خط و کتابت کی شکل اختیار کر لی۔ 

انٹر آفس میمو یا بین الدفتری یاد داشتوں اور خطوط نے بھی ای میل میں جگہ پائی۔ کتابیں برقی نوع میں تبدیل کی جانے لگیں۔بین الاقوامی جہازوں سے سامان کی ترسیل  اور کسٹم حکام سے اسے چھڑانے کے عمل کو بھی  سائیبرا دیا گیا۔ اب جہاز کی آمد سے پہلے اس کی غیر کاغذی سائبر کارروائی عمل میں لائی جاتی ہے تاکہ سامان کی آمد کے ساتھ ہی اسے،  بلا تاخیر منزلِ مقصود کی طرف روانہ کیا جا سکے اور باعثِ تاخیر امور کو پہلے ہی نمٹا دیا جائے۔ہوائی جہاز کے ٹکٹ بھی جو کاغذی پیراہن میں دستیاب ہوتے تھے، اک دن ان کے جی میں کیا آئی کہ عریاں ہو گئے۔ہمارے پاس ہمسایہ دوست ملک چین سے ایک انجینئر صاحب وارد ہوئے اور ہمیں ان کے ساتھ کام کا موقعہ ملنے کی وجہ افسرِ تعلقاتِ عامہ بھی بنا دیا گیا، یعنی افسر بکارِ خاص برائے چینی انجینئر دوست۔ ہم اس ذمہ داری کے ملنے پر پھولے نہ سمائے  اور فوراً  اس چینی دوست سے اس کے جہاز کے ٹکٹ کا مطالبہ کر دیا تاکہ اسے واپسی کے سفر کے لیے بکنگ کی خاطر اپنے دفتر بھجوا سکیں۔ اس کے جواب نے ہم پر واضح کر دیا کہ ہم تکنیکی طور پر اکیسویں صدی میں داخل ہو چکے ہیں۔ اس نے بتایا کہ چونکہ وہ  ای ٹکٹ پر سفر کرتا ہوا یہاں تک پہنچا ہے لہٰذا اس کے پاس کوئی کاغذی ثبوت موجود نہیں۔ اس نے ائر پورٹ پہنچ کر اپنا شناختی کارڈ پیش کیا اور کہا کہ اس کی فلائٹ بک کی جاچکی ہے۔ ائر پورٹ حکام نے کمپیوٹر پر چیک کر کے اسے بورڈنگ پاس عطا فرما دیا ور اس طرح وہ پاکستان پہنچ گیا۔ہم بہت خوش ہوئے اور کراچی واپس آتے ہوئے ہم نے بھی لاہور ائر پورٹ پر اپنے ٹکٹ کا نمبر دکھایا   جو ہمیں برقی ذرائع سے حاصل ہوا تھا اور ٹرمنل کی عمارت میں داخل ہونے کی کوشش کی جس پر ہمیں واپس باہر ہوائی کمپنی کے حکام سے مشورے کے لیے کہا گیا تاکہ ہم ایک کاغذ پر چھپا ہوا ٹکٹ حاصل کر سکیں۔ ہمیں  یقینِ کامل ہو گیا کہ ہم  بناء کاغذ کی اکیسویں صدی میں داخل ہو چکے ہیں۔ 

نوبت بایں جا رسید کہ ردی کی ٹوکری جو مدیروں اور پبلشروں کی بہترین دوست ہوا کرتی تھی، اب ری سائیکل بِن میں تبدیل ہو گئی ہے۔ اب مدیروں اور پبلشروں کو   تازہ  واردانِ بساط ہوائے دل کی تخلیقات یعنی ردّی کے   ٹھکانے لگانے کے  بارے میں ذرا بھی فکر مند ہونے کی ضرورت نہیں رہی۔ ایک ماؤس کلک ان بد نصیب تخلیقات کو تحت الثریٰ کی عمیق گہرائیوں میں پھینک دیتی ہے، اور بیچارے  تازہ واردان ماضی کی طرح    انِ کی نگاہِ تغافل کا شکار  ہو کر طاقِ نسیاں پر دھرے رہ جاتے ہیں اور اس طرح گوشہ گمنامی کے بھیانک غار میں چھپ جاتے ہیں۔

خدا خوش رکھے ان امریکن کمپنیوں کو جنھوں نے ایک طرف تو سائیبر  اشتہار بازی سے پیسہ بنایا اور دوسری طرف ہم جیسے خانماں آبادوں کے لیے نیٹ پر مفت جگہ کا انتظام کر دیا کہ ہم اس پر اپنی تمام تر غیر شائع شدہ تخلیقات کو نمایاں طور پر عوام الناس کے لیے پیش کر سکیں۔ ہمارا  وطیرہ یہ رہا ہے کہ ہم  اب تک اپنی  رودادِ شہرِ ذات کو صفحہ قرطاس پر منتقل کرنے کے بعد خود ہی اپنے گھر کی ردی کی ٹوکری کی نظر کر دیتے تھے ۔ 

وہ اپنی خو نہ چھوڑیں گے، ہم اپنی وضع کیوں بدلیں

سبک سر بن کے کیا پوچھیں کہ ہم سے سرگراں کیوں ہو

اب ہم ان مدیروں اور پبلشروں سے کیسے پوچھتے کہ آپ نے ہماری اس تخلیق کو ردی کی ٹوکری میں ڈالتے وقت کیا سوچا تھا۔ ہم جی کڑا کر کے اپنی تخلیقات کو خود ہی  زمین میں دفن کر دیتے اور مطمئن ہو جاتے۔ بالآخر ایک دن اچانک  ہم پر منکشف ہوا کہ ہم بھی اپنے کمپیوٹر پر اردو لکھ سکتے ہیں اور سائبر فائلیں بنا کر انٹرنیٹ پر اپنا ذاتی بلاگ بنا سکتے ہیں۔ پھر کیا تھا، ہم بھی ماڈرن زمانے کے سائبر ادیب بن گئے اور اپنا  ذاتی بلاگ بنا کر اپنی نئی تخلیقات اس پر ڈھیر کرنے لگے۔ ایک دن یونہی سرفینگ کرتے ہوئے  اردو کا ایک ویب پیج نظر آیا تو اس  کے ممبر بنے اور وہاں بھی ہماری تخلیقات کو جگہ دی گئی،  اسی اثناء میں کئی  اردو فورمز پر ممبر بنے تو جو پذیرائی ہوئی اس نے سائبر ادب کی اہمیت کے بارے میں ہمارے ایقان کو راسخ کر دیا۔اِدھر ایک اردو فورم  پر اپنے تعارف میں ہم نے انتہائے انکساری سے ایک جملہ لکھا کہ‘‘ ہم ایک کتاب لکھ رہے ہیں جو تقریباً مکمل ہے، یعنی لکھ چکے ہیں، صرف پبلشر کا ملنا باقی ہے’’۔ اس جملے نے ایک برقی پبلشر کو گھائل کر دیا اور انھوں نے مہربانی اور شفقت کا معاملہ کرتے ہوئے بطور برقی پبلشر ہماری کتاب کا سائبر ایڈیشن چھاپنے کی پیشکش کر دی جو ہماری زندگی میں اس قسم کی پہلی پیشکش ہے۔   اسی طرح اردو سائبر لائبریریوں کو دیکھا تو دل باغ باغ ہو گیا۔ کوششیں جاری ہیں کہ اردو کی بہترین تخلیقات کو جلد از جلد نیٹ پر اپنے کرم فرماؤں کے لیے محفوظ کر دیا جائے۔ اللہ پاک ان کوششوں کو بار آور کرے،  اس کام میں برکت عطا فرمائے اور  ان چند سر پھرے کارکنان کو خوش رکھے۔

ہوا کے دوش پر، سائبر ادب کا مستقبل کیا ہوگا؟  کیا ہم بناء کاغذ کے دفتر کی طرح بناء کاغذ کا ادب دیکھ سکیں گے؟   کیا تمام ادب برقی حالت میں منتقل ہو پائے گا؟   کیا کبھی سائبر ادب کو کاغذی ادب جیسی پذیرائی نصیب ہو سکے گی؟   ادیب کو پیسے تو شاید پہلے بھی نہیں ملتے تھے،  لیکن کیا مدیروں اور پبلشروں کی اجارہ داری کبھی ختم ہو سکے گی؟    ان سوالات کے جواب ہمیں مستقبل ہی سے مل سکیں گے لیکن اردو اور ادب کی جو خدمت اردو فورمز اور سائبر اردو لائبریریاں کر رہی ہیں وہ لائقِ صد ستائش ہے۔ اللہ ان اردو فورمز کو قائم و دائم رکھے اور انھیں دن دونی اور رات چوگنی ترقی عطا فرمائے اور ان کے منتظمین کو اردو کی اس گراں قدر و بیش بہا خدمت کا صلہ عطا فرمائے اور انھیں خوش رکھے۔ ( آمین) 

٭٭٭
مزاح
مرغا نمبر پانچ
 محمد حامد سلیم حامد
اک دل پھینک عاشق گۓ معشوق سے ملنے کو

 سونے کی لاکٹ بھی لے گۓ گفٹ میں دینے کو

قسمت اچھی تھی گھر میں لیلیٰ ہی اکیلی تھیں

 جی بھر باتیں کیں اک دوجے کی تعریفیں کیں 

عاشق نے چاۓ کی اک خواہش لیلیٰ سے کی

 کب ان کار تھا لیلیٰ کو وہ گفٹ جو پائی تھی

کچن میں وہ تو چلی گئیں پھر چاۓ بنانے کو 

 اور یہ ٹی وی دیکھ رہے تھے وقت بتانے کو

لیلیٰ کے موبایل پے جب اک نظر پڑی اس کی

 سوچا دیکھوں سیف مجھے کس نام سے کی ہو گی

جانو ہو گا - جانم - دلبر - اونلی ون ہو گا 

 یا مائی ڈیر - ڈارلنگ وارلنگ - کچھ ایسا ہو گا

ڈائل کیا موبائل سے اپنے - نمبر پر اس کے 

 بیتابی کے ساتھ خوشی کی لہر تھی چہرے پے 

دیکھا جب سکرین پے – اس کے تن میں لگ گئی آنچ 

 لکھا تھا اس پر یہ - " کالنگ مرغا نمبر پانچ "

٭٭٭

مطالعہ
ایک سمندر، ہزارو ں خواب

(عزیز نبیل کے مجموعے خواب سمندر پر ایک نظر)

عبید طاہر

 خواب سمندر ، عزیز نبیل کے خوابوں کا ہفت رنگ سمندر ہے، جس کی شناوری کے دوران ماضی اور ماضی قریب کے متعدد شعراء سے ملاقات ہو تی ہے مگر اس فنکار نے اتنے کمال کی خواب گری کی ہے کہ سب لہجوں کے تاثر کے باوجود قا ری کے ذہن پر جو آخری تاثر ابھرتا ہے وہ عزیز نبیل کے سوا کسی اور کا نہیں ہوتا اور یہی بات اسکو اپنے ہمعصروں میں ممتاز کرتی ہے۔

 خواب سمندر کا شاعر روایت کی پاسداری کے ساتھ ساتھ تجربات کو بھی شجرِ ممنوعہ نہیں سمجھتا اور ہر خیال کو نیا اور چونکا دینے والا بنانے کے لئے الفاظ و تعبیرات کی خوبصورت اور دل آویز کہکشاں تخلیق کرتا ہے اور پوری فنی مہارت کے ساتھ اسکی نوک پلک سنوار کر جب گویا ہوتا ہے تو سننے اور پڑھنے والے کو اچھلنے پر مجبور کر دیتا ہے۔

یہ دریا کچھ زیادہ ہنس رہا ہے

اسے صحرا کی جانب موڑ دوں کیا
یا
برا نہ مانو تو ایک بات کہنا چاہتا ہوں

مجھے تمہاری محبت سے خوف آتا ہے

 خواب سمندر کا شاعر مثبت اور توانا سوچ کا حامل شاعر ہے۔جسکے لہجے میں کسک تو ہے ،لیکن لچک نہیں ہے ،وہ پر اعتماد ہے اور منزل تک پہنچنے کا یقین رکھتا ہے،وہ صرف لفظوں کی جادوگری نہیں کرتا بلکہ ان میں حقیقت کا رنگ بھر کر زندگی کو قریب سے پیش کرتا ہے۔جتنا کچھ اسکی آنکھیں دیکھتی اور کان سنتے ہیں اس سے کہیں زیادہ اس کا دل محسوس کرتا ہے۔وہ غزل کے گرتے ہوئے معیار کو بھی نظر انداز نہیں کرتا اور کہتا ہے کہ

غزل کہنا بھی ایک کارِ بے مصرف سا لگتا ہے

نیا کچھ بھی نہیں ہوتا بس ایک تکرار چلتی ہے

اور آگے بڑھ کر پرانے رستوں پر نئے نقشِ قدم ثبت کرنا چاہتا ہے اور غیر متزلزل یقین کے ساتھ قافلے کی باگ ڈور تھامنے کا اعلان کرتا ہے کہ
میں اگر ٹوٹا تو سارا شہر بکھرے گا نبیل
ایسا پتھر ہوں فصیل شہر کی بنیاد کا

اسکے اس اعلان سے قبیلے کے سردار بھڑک اٹھتے ہیں اور اسکو بغاوت کی خلعت سے نوازتے ہیں اور یہیں سے اس شاعر کی حقیقی دریافت شروع ہوتی ہے اس کے اس اعتراف کے ساتھ کہ

ہم قافلے سے بچھڑے ہوئے ہیں مگر نبیل
ایک راستہ الگ سے نکالے ہوئے تو ہیں
نبیل کا یہ نیا راستہ بہت خوشنما مناظر لئے ہوئے ہے،یہاں ہر جذبہء دل کو تعبیروں کا نیا پیراہن ملتا ہے اور ہر احساسِ نظر کو نئی پوشاک عطا کی جاتی ہے ،یہاں روانی و شگفتگی ہے، معانی اور شائستگی ہے ،یہاں خوابِ امروز ہے اور تصورِ فردا بھی،یہاں داخلی کیفیات بھی ہیں اور بیرونی واقعات بھی ہیں ، یہاں صبحِ تازہ کی امید ہے اور شب ِ سیاہ کے خاتمہ کی نوید ہے، یہاں محبوب سے محبت کا برملا اظہار بھی ہے اور اپنی خود داری اور انا کا ببانگِ دہل اعلان بھی،یہاں سب کچھ ہے کیونکہ یہ سمندر ہے، خوابوں کا سمندر۔

عزیز نبیل کے اس مجموعے میں ۹۲ غزلیں ،۱۳ نظمیں اور ایک دعائیہ نظم بھی شامل ہے۔ہر دو صنف میں شاعر کی قادر الکلامی اور صداقت و برجستگی انتہائی نمایاں ہیں۔ ہر غزل میں آپکی سماعت و بصارت کو محیر کر دینے والا شعر ضرور موجود ہے اور کئی غزلیں تو پوری کی پوری مرصع اور ذوق آفرین ہیں۔ نت نئی تعبیریں قاری اور سامع کو اپنی گرفت میں لے لیتی ہیں۔ مثال کے طور پر چند اشعار۔

راستوں نے قبائیں سی لی ہیں
اب سفر کو مچل رہا ہوں میں
۔۔۔۔

کیوں نہیں دیکھتا ہے وہ مڑ کر

مر گئیں راہ میں صدائیں کیا
 معاصر غزل کا دامن کافی وسیع ہو گیا ہے اور وہ محبوب کے لب و رخسار کی ہی بات نہیں کرتی بلکہ سیاست ،معیشت ،معاشرت اور بین الاقوامی تعلقات کو بھی موزوں کرتی ہے۔ عزیز نبیل نے ان تمام موضوعات کو غزل کی حقیقی حلاوت کے تھال میں سجا کر پیش کیا ہے،اس نے کا نٹوں سے بھی پھولوں کا کام لیا ہے۔اور جب ضرورت پڑی تو پھولوں کو کانٹوں کے روپ میں ڈھال دیا ہے۔ تونس اور مصر کے حالیہ واقعات ،اور ان سے پہلے اور بعد کے ایسے ہی منظر نامے دیکھیئے اور پھر یہ شعر پڑھئے کہ۔

تب کہیں جھکایا ہے سر، غرورِ شاہی نے

جب اٹھا لیا سر پر تخت ،بے گناہی نے

 اسکی وارفتگی بڑے کمال کی ہے اور خود سپردگی غیر مشروط ہے۔

اب ہمیں چاک پہ رکھ یا خس و خاشاک سمجھ

کوز ہ گر ہم تری آواز پہ آئے ہوتے

یہ سجیلا شاعر دو انسانی روحوں کے ملاپ کو اتنی خوبصورتی سے قلم بند کر گیا ہے کہ غزل خود پر اترانے لگتی ہے ،دیکھئے تو سہی
مرے سوال کی برجستگی سے گھبرا کر

نظر جھکانا ، سراپا جواب ہو جانا

اور اسی رشتے کا اظہار ایک اور زاوئیے سے یوں کیا ہے

مرے اشعار میں شامل تری خوشبو ہو جائے

دشتِ افکار میں اے کاش تو آہو جائے

مرا ہر لفظ ترے روپ کی تمہید بنے

کبھی بندیا کبھی کنگن کبھی گھنگھرو ہو جائے

نبیل کی غزلوں میں جذب و مستی اور برجستگی اور سچائی کے عناصر بہت نمایاں ہیں۔ہجر و فراق ، زمانے کے ستم اور انسانیت کو در پیش محرومیوں اور نا انصافیوں کے تذکرے تو ہیں ،لیکن انکا تناسب وصال و امید اور نوید و عزیمت کے دروس و پیغامات سے کم ہے اور اسی بناء پر میں کہہ سکتا ہوں کہ یہ شاعر مایوسیوں کا نہیں مسرتوں کا شاعر ہے ،

 وہ گرنے والوں پر ہنستا نہیں بلکہ انہیں اٹھ کھڑے ہونے کی دعوت دیتا ہے۔ ظلم کی قصیدہ خوانی نہیں کرتا بلکہ اسکی آنکھوں میں آنکھیں ڈال کر سینہ سپر ہو جاتا ہے اور یہی وہ جذبہ ہے جو اس کی شاعری کو عام شاعری کی صف سے نکال کر با مقصد شاعری کے زمرے میں لا کر کھڑا کر دیتا ہے۔بطورِ مثال مختلف غزلوں کے چند اشعار دیکھیں۔

تمام شہر کو تاریکیوں سے شکوہ ہے

مگر چراغ کی بیعت سے خوف آتا ہے

۔۔۔۔۔۔۔

آؤ سفر کی پھر سے کریں ابتدا نبیل
بیٹھے ہیں کب سے راہ کی دلدل سمیٹ کر

۔۔۔۔۔۔۔۔

حالانکہ کیٴ لوگ ہیں ناراض بھی مجھ سے

جو بات بھی کی میں نے،بہرحال کھری کی
۔۔۔۔۔۔۔۔

مری غیبت تو اسکا مشغلہ ہے

مگر تم نے گوارا کر لیا کیا ؟

۔۔۔۔۔۔۔۔

اک سفر یوں بھی کیا ہم نے سر جادۂ شوق

دل عقیدت کی طرف، عقل بغاوت کی طرف!

 عزیز نبیل عصر حاضر کے ان چند نوجوان شعراء کی صف میں کھڑا ہے جنہیں قدرت نے غزل اور نظم دونوں میں یکساں خوبی کے ساتھ خیالات برتنے کا ہنر دیا ہے بلکہ کہیں کہیں تو اس شاعر کا قد نظموں میں زیادہ کھل کر سامنے آیا ہے۔ اسکی نظمیں انتہائی چست اور شستہ ہیں،وہ زبان کا دھنی ہے اور اپنا مدعا بآسانی اور موثر ترین الفاظ میں بیان کرتا ہے۔ سوالوں کا ترکش، نور چہرہ لوگ، شہر دل، ماں اور فلسطین ایسی نظمیں ہیں جو قاری یا سامع کے ذہن و دل پر فوری اثر کرتی ہیں جو دیر تک اسکے حواس پر قائم رہتا ہے۔ نظم فلسطین میں معصوم انسانیت پر ہونے والے تذکرے کے بعد ایک
 مورخ کو مخاطب کرتے ہوئے نبیل کہتا ہے

 اے مورخ قلم ہاتھ میں پھر اٹھا

 جا بجا روشنائی بکھرنے نہ دے

 وہ مقدس لہو جو شہیدوں کا ہے

 اسکو مضمون بنا ،کوئی عنوان دے

 عہدِ حیوانیت کی ڈگر پر نہ جا

 اپنی انسانیت آسمانی بنا

 اپنی انسانیت جاودانی بنا

عزیز نبیل کا پہلا مجموعہ اسکی ذمہ داریوں کو بڑھاتا ہے اور شائقینِ ادب کی توقعات میں انتہائی اضافہ کرتا ہے۔

 دبنگ لہجے کے اس شاعر کا مستقبل بہت تابناک اور انتہائی شاندار نظر آتا ہے اور کوئی عجب نہیں کہ آج سے پچاس سال کے بعد جب کوئی مورخ ادب ِ مہجر کی تاریخ مرتب کرے تو خلیج کے مہاجری ادب بالخصوص شاعری کو عہدِ نبیل سے قبل اور عہدِ نبیل کے ما بعد ،کے دو خانوں میں تقسیم کر دے۔

 عزیز نبیل کا پہلا مجموعہ خواب سمندر اس کی اب تک کی کاوشوں کا کشید ہے۔اور اگر سرِورق سے اسکی تصویر اور تعارفی خاکے سے تاریخ پیدائش کسی صورت غائب کر دی جائے تو یہ مجموعہ کم از کم تیس/چالیس سال کی مسلسل ریاضت کا حاصل لگتا ہے۔

 خوابوں کے سمندر کے ایک دعائیہ خواب کے ساتھ اپنی بات ختم کر کے اجازت چاہو ں گا کہ

خدا بچائے کسی کی نظر نہ لگ جائے

ذرا سی عمر میں شہرت سے خوف آتا ہے

٭٭٭ 
’’راہبر‘‘  کا  ’’عظیم راہی‘‘
م۔م۔مغل
اسلاف کا تذکرہ اور ان کی روشنی میں سفر کرنا تہذیب کے استمرار کی علامت ہے، بد قسمتی سے زندگی کے دیگر شعبوں کی طرح شعبۂ ادب بھی گزشتہ دو دہائیوں سے کسی اجاڑ خلا کا منظر پیش کر رہا ہے، یہی وجہ ہے کہ سنجیدہ ادبی حلقے تہذیبی رویوں سے کٹ کر تخلیق ہونے والے ’’ادب‘‘ کی بہتات اور ’’ادبِ اصل ‘‘ کی رو بہ  زوالی کا نوحہ کرتے پھرتے ہیں جبکہ نسلِ نو پر فی الحال یہ نوحے اثر کرتے نظر نہیں آتے، امیدِ واثق ہے کہ آنند نارائن ملا کے شعر۔۔۔ 

مرے وطن کی خزاں مطمئن رہے کہ یہاں 

خد ا کے فضل سے، ا ندیشۂ بہا ر نہیں 

کے مصداق ادب کی رو بہ زوالی کو مقدر سمجھ کر نہ صرف اس کے ہاتھ مضبوط کرنے کی کوششیں کر رہے ہیں بلکہ ’’سخنِ اصل‘‘ او ر اس کے متلاشیوں کو ’’ اگلے وقتوں کے ہیں یہ لوگ انہیں کچھ نہ کہو ‘‘ کی طاقِ فراموشی میں رکھنے پر بضد ہیں۔ کہیں پڑھا تھا کہ ’’ جب آپ کے پاس ایک ہی کر دار (جنس) کے سوا کوئی صورت نہ ہو تو اسے قحط الرجال کہتے ہیں ‘‘۔۔۔ادب معاشرے میں بھی ہم اسی قحط الرجال کا شکار ہیں۔گھوم پھر کر وہی ’’سخنور‘‘ وہی ’’نقاد‘‘(تنقید نویس) اور وہی ’’ نثّار‘‘ سامنے آتے ہیں، جنہیں ادب سے یا تو دور دور کا واسطہ نہیں یا پھر مرغانِ باد نما ہیں۔۔۔ رٹے رٹائے خطبات، القابات۔۔ اور فضا بدلتے ہیں ادب کی زبوں حالی کا رونا۔۔ بہر کیف۔۔۔ 

معروف نقاد علامہ نیاز فتح پوری (مرحوم) کو انہی کی ادارت میں شائع ہونے والے ادبی پرچے ’’نگار‘‘ میں ایک صاحب نے خط لکھا کہ ’’ صاحب آپ ہر وقت ہمارے اسلاف کے کلام میں کیڑے نکالتے رہتے ہیں۔۔ کبھی میر کبھی غالب کبھی داغ کبھی جگر۔۔۔ مگر آپ نے ثاقب لکھنوی کے کلام پر کبھی کوئی بات نہیں کی۔۔۔غزل پیش ہے بسم اللہ ‘‘۔۔۔علامہ نے فرمایا ’’ میرے بھائی نقاد کا کام کیڑے نکالنا نہیں۔۔ معائب اور محاسن کی نشاندہی کرنا ہے اور اس سے یہ بھی مطلوب نہیں کہ تخلیق کار( جو گزر چکے ) اپنے کلام کی اصلاح کریں۔۔بلکہ نئے آنے والوں کو بتا نا مقصود ہے کہ وہ ان اغلاط سے بچیں۔۔۔ رہی بات ثاقب لکھنوی کی تو۔۔ میں سمجھتا ہوں کہ ثاقب کا کوئی دعویٰ نہیں۔۔اور نہ ’’رجحان ساز‘‘ کے مرتبے پر فائز ہیں کہ لوگ ان کے کلام (کے معائب )کو سند مان کر اپنا لیں گے، تنقید مخاصمت نہیں بلکہ اختلافِ رائے سے مثبت رویوں کو اجاگر کرنے کا نام ہے ‘‘۔۔۔ 

’’ تم نے کانٹے جہاں بچھائے تھے ‘‘ کے خالق جواں سال شاعر عظیم راہی کا اصل نام امین سفونا ہے اور آبائی تعلق گودھرا(برادری) سے ہے، بھارتی ریاست گجرا ت کی تحصیل پنچ محل کا انتظامی قصبہ گودھرا دراصل گؤ دھرا یعنی‘‘ گائے دھرتی‘‘ سے مشتق ہے، معروف نعت گو شاعر عشرت گودھروی کا نام اس علاقے کی شناخت ہے۔ عظیم کی مادری زبان گجراتی ہے لیکن زبان شعر کے لیے اردو کو اختیار کیا، لگ بھگ تین سو صفحات پر مشتمل یہ کتاب ’’اے خیام‘‘ صاحب کے طباعتی ادارے ’’ میڈیا گرافکس‘‘ کی فنی مہارتوں کا منھ بولتا ثبوت ہے، مجموعہ میں مختلف اصنافِ سخن بشمول حمد و نعت، غزل نظم، قطعات، جاپانی صنفِ شاعری ہائیکو( طبع آزاد اور تراجم)اور صاحب مجموعہ کے استادِ مکرم معروف شاعر جناب محسن بھوپالی (مرحوم) کی تجرباتی صنف ’’ نظمانے ‘‘ کی تقلید میں ’’ نظمانے ‘‘ شامل ہیں۔ابتدائی صفحات میں ’’ عظیم راہی۔۔۔ شاعری کی ایک مستحکم آواز ‘‘ کے نام نے جناب محسن بھوپالی کا مضمون ( ۱۰۰۲ میں جنگ مڈویک میں شائع ہو چکا ہے ) شامل ہے جو عظیم راہی کی سعادت مندی کی دلیل ہے۔۔۔عنوان کی ذیل میں عظیم راہی کے کلام کی ملک کے مشہور و معروف جرائد میں اشاعت کی گواہی کے ساتھ ساتھ ان کا تعارف پیش کیا گیا ہے اور مختلف اصنافِ سخن میں ان کی طبع آزمائی بشمول ’’مزاح‘‘ اور ’’تنقیدی خطوط‘‘ کا بھی ذکر ہے۔۔۔۔جبکہ درج ذیل شعر کو ’’عظیم راہی کی پہچان بن کر سفر کرنے والا شعر‘‘ قرار دیا گیا ہے۔۔ 

میں نے خوشبو سے تری ذات کو پہچا نا تھا 

مجھ کو معلوم ہے کچھ رنگ بدل جاتے ہیں 

’’ ایک فطری شاعر‘‘ کی ذیل میں ابنِ عظیم فاطی نے عظیم راہی کو فطری شاعر قرار دیتے ہوئے۔۔ حمد و نعت، غزلیات، نظمانے او ر ہائیکو میں عظیم کی ’’قادرالکلامی ‘‘ اور ’’ہنر مندی‘‘ کو موضوعِ سخن بنا یا ہے جبکہ ’’نظمانے ‘‘ کو عمدہ انتہائی پر تاثیر اور چونکا دینے والے قرار دیا۔ جبکہ ’’فلیپ نگارش ‘‘ میں خواجہ منظر حسن منظر رقم طراز ہیں کہ’’ عظیم ابھرتے ہوئے قلم کار ہیں ‘‘۔۔۔شعر کہہ لینا کوئی بڑی بات ہیں لیکن اس میں ’’ند درت پیدا ‘‘کرنا ہی اس فن کا جادو ہے، راہی کی شاعری میں سطحیت نہیں بلکہ ’’ گہرائی اور گیرائی ‘‘ ہے۔غزل کو ناقدین نے ایک نیم وحشی صنفِ سخن قرار دیا ہے اور شاید یہ بات حقیقت بھی ہو کہ بنیادی طور پر ’’تضیع اوقات ‘‘اور ’’ فارغ البالی‘‘ اس نوع کی شاعری کا باعث بنی جو ’’ بالاخانوں ‘‘ کے غنائی اور جمالیاتی ماحول میں پروان چڑھی۔۔۔مگر اب غزل میں شعری گوئی کا رجحان بدل گیا ہے۔جبکہ ’’احوالِ واقعی‘‘میں عظیم راہی محبان کے شکریہ کے ساتھ ساتھ والدین اور استادِ مکرم کی رہنمائی اور تربیت کے اعتراف کے بعد ’’ اپنی مقدور بھر شعری کاوش ‘‘ کو ناقدین اور قارئین کے مطالعے اور رائے کے رحم و کرم پر چھوڑ دیتے ہیں۔ 

شخصیت اور کتاب کے مطالعے کے بعد ہم عظیم راہی کے کلام میں سب سے جس با ت سے آگاہ ہوتے ہیں وہ ’’علم العروض سے شغف‘‘ اور ’’ بہ بحر غوطہ زدی‘‘ پر دلالت کرتا ہے،عظیم بنیادی طور پر دیگر روایتی شعراء کی طرح روایتی مضامین کے درو بست اور چست مصرعوں کے قائل ہیں اور زندگی کے مشاہدے اور مطالعے کو قوتِ نظم سے شعر میں سموتے نظر آتے ہیں، کہیں کہیں ذاتی زندگی کی تلخی اور نا مساعد حالات کا تذکرہ بھی ملتا ہے مگر لگے بندھے مضامین اور قافیہ ردیف کی بندشوں نے انہیں اس وادی میں گھیر لیا ہے جس کا مستقبل ’’ بازگشت‘‘ اور ’’ تکرارِ سماعت‘‘ کے آزار پر منتج ہے، اس ’’وادی یا گھاٹی‘‘ میں گھِر کر رہ جانے والے ’’ تخلیق کار‘‘ اپنی آواز او ر بازگشت میں تفریق کرنے سے معذور اور بے بس ہو جاتے ہیں۔۔عظیم کی شعری زبان بنیادی طور پر سادہ ہے، بہت سے لوگ سادہ زبان کو ’’ سہلِ ممتنع‘‘ خیال کرتے ہیں جبکہ ایسا نہیں،اس مرکب لفظ پر غور کرنے پر کھل سکتا ہے کہ زبانِ شعر میں ’’سہل نگارش‘‘ کا  ’’امتناع‘‘ کیا ہے، عمومی شعری رویوں کی طرح عظیم کے کلام میں بھی جا بجا معاشرے کی عکاسی نظر آتی ہے جن میں معلوم حقیقتوں کو قوتِ نظم سے شعری قالب عطا کیا گیا ہے مصرعوں کی بنت ایسی ہے کہ قاری یا سامع بے ساختہ بے شک کہنے پر مجبور ہو جاتا ہے، ذیل کی چند مثالیں میری اس بات کی ترجمانی کرتی ہیں : 

چارہ گر کے سامنے دم توڑ دیتے ہیں مریض 

ڈوب جاتے ہیں سفینے ناخدا ہوتے ہوئے 

مسافروں کو خدا پر اگر بھروسہ ہو 

تو ناخدا بھی سفینہ ڈبو نہیں سکتا 

سب سخن فہم تو نہیں ہوتے 

بزم کی داد کا بھروسہ کیا 

میرو غالب کے بعد مشقِ سخن 

صرف الفاظ کی جگالی ہے 

ڈوبنا ہو جنہیں مقدر میں 

وہ کناروں پہ ڈوب جاتے ہیں 

اسلاف کی روشنی میں ہمیں اپنے شعری رویوں اور معیار کو درست کرنے ضرورت ہے کہ ’’ کسی واقعے یا معلوم حقیقت کا محض منظوم بیان ’’شعریت ‘‘ سے تہی داماں ہوتا ہے، شاعری چیز دیگر است ‘‘ مجموعہ میں محسن بھوپالی صاحب مرحوم سے ورثہ میں ملی ہوئی صنف’’ نظمانے ‘‘اپنی ’’ماہیت ‘‘اور ’’معائر‘‘ کے حوالے سے تشنہ ہے اور وضاحت کی متقاضی بھی۔۔ محض تقلید میں ’’نظمانے ‘‘ کوئی جواز فراہم کرنے سے قاصر ہے۔محسن بھوپالی مرحوم کی ’’ ایجاد یا اخذ کردہ ‘‘ صنف ’’ نظمانے ‘‘ میں عظیم سے پہلے جرمنی کے ایک قلم کار منیر الدین احمد کی کتاب’’ شجرِ ممنوعہ ‘‘ بھی منصہ شہود پر آ چکی ہے جس میں ’’ افسانے، نظمانے اور نثرانے ‘‘ شامل ہیں، یقیناً بعضے دیگر قلم کاروں نے بھی طبع آزمائی کی ہو گی، مگر فی الحال میرے مطالعے میں شامل نہیں۔۔۔۔۔’’نظمانہ ‘‘ عربی زبان کا لفظ ہے، جس کا مطلب ہے ’’نظم ‘‘ سے منسوب یا متعلق، چھوٹی نظم یا نظم کا ٹکڑ اجو ہمارے ہاں بگڑ کر ’’نظمانے ‘‘ ہو گیا ہے اور ’’نظمانا ‘‘ یعنی منظوم کرنا کے قریب جا پہنچا ہے۔۔۔۔ امالہ کا استعمال اسے اپنے اصل لفظ تک محدود کر کے اس کے صوری اور صوتی حسن کو قائم رکھ سکتا ہے۔نظم اور افسانے کے امتزاج سے بنائی گئی اس صنفِ شعری نے میری دانست میں محسن صاحب مرحوم کے بعد اپنے ہونے کا جواز کھو دیا ہے، یا کم از کم سطحیت اور سہل پسندی کی دیمک نے اسے بری طرح متاثر کر دیا ہے۔ دیگر اسالیب سخن کی طرح ’’نظمانہ‘‘ ابھی پروان بھی نہیں چڑھی اور بازگشت پر مبنی موضوعات اور برتاؤ نے اس کا حسن مجروح کر دیا۔۔یہاں محسن بھوپالی مرحوم کی اس صنف کی مثال دینا ضروری ہے کہ(ان کے نزدیک) اگر اس صنف کا کوئی جواز ہے تو کیا ہے۔۔۔۔۔ 

’’نئی پود‘‘ 

سلمیٰ۔۔۔ میں تو ٹونی کو 

کہتے کہتے ہار گیا ہوں۔۔۔۔ 

تم بھی کوشش کر دیکھو

بیٹا اپنی مرضی سے گر شادی کی تو 

دودھ نہ بخشوں گی۔۔۔

ممی وہ کیا ہوتا ہے ؟ 

(محسن بھوپالی )

’’تم نے کانٹے جہاں بچھائے تھے ‘‘ سے کچھ اشعار پیش ہیں جن میں عظیم راہی کی انانیت، معاشرے کی ناہمواریوں اور مجموعی قومی بے حسی و لاتعلقی پر طنز کا اظہار پوری کاٹ کے ساتھ نظر آتا ہے۔ اس سے قبل عظیم راہی کو شعری مجموعہ کی اشاعت پر مبارکباد پیش کرتے ہوئے دعا گو ہوں ربِ نطق و سخن ان کے قلم کو فراوانی اور حرمت کا اثاثہ عطا فرمائے۔ 

اس جاں کنی میں نصف صدی کٹ گئی عظیم 

کہنے کو انتظارِ سحر رات بھر کاہے 

جس کے دروازے رہے بند مرے آباء پر 

اب وراثت میں بھی وہ گھر مجھے منظور نہیں 

بارش میں چھت ٹپکتی ہے اور میں ہوں بے نیاز 

جیسے یہ مسئلہ مرے دیوار و در کاہے 

راہی مری وحشت پہ ہے انگشت نمائی 

میں سوئے بیاباں جو چلا وقت سے پہلے 

تم اسے صبح مت سمجھ لینا 

اپنی صو رت بدل رہی ہے رات 

جی چاہتا ہے بند دریچوں کو کھول کر 

باہر کی تیز دھوپ کو اندر سمیٹ لوں 

،٭٭٭
کتب و رسائل
بن باس کا شیر-- فلک شیر زماں

م۔م۔مغل

مکڑیوں کے جالے جہاں اپنی ہیئت میں طرزِ تعمیر و تخلیق اور حسنِ آرائش پر دلالت کرتے ہیں وہیں کمزور سے تاروں کو مربوط اور منظم کرنے کا اشاریہ بھی ہیں۔کسی بھی زبان اور ثقافت کا بھی یہی کام ہے جو قدروں کے تارو بود سے مختلف طبقاتِ زندگی کو جوڑ کر رکھنے میں اپنی مثال آپ ہے۔ ہمیں شاید ہی مکڑیوں کے جالے بننے کے علاوہ کسی اور نمایاں کارنامے کا علم ہو، لیکن بھلا ہو لاعلمی کا کہ امشب ایک شعری مجموعہ باصرہ نواز ہوا، ایک جواں سال شاعر فلک شیر زمان نے اپنے خیالات و احساسات کے تانے بانے بنے تو مکڑیوں نے ان تانوں بانوں کو اپنے حسنِ ارتباط سے کتابی شکل میں بُن دیا۔

’’ عنکبوت پبلیکیشنز ‘‘ ( جو کہ ایک برطانوی طباعتی ادارہ ہے )کے زیرِ اہتمام فلک شیرزماں کے دوسرے شعری مجموعے ’’تم چُپ کیوں ہو‘‘ میں اسالیبِ سخن کی مختلف اصناف بشمول حمد و نعت، غزل، نظم و نثم (نثری نظم)اور قطعات شامل ہیں کتاب میں حسن معنوی کے ساتھ ساتھ صوری تزئین و آرائش پر بھی توجہ دی گئی جس میں رنگوں کا امتزاج صاحبِ تخلیق کے جمالیاتی حسن پر منطبق ہے،لگ بھگ ایک سو بیس صفحات کی اس کتاب میں باقی احمد پوری صاحب کی فلیپ نگاری پر مشتمل حوصلہ افزائی اور اس جواں سال شاعر کے بہتر مستقبل کے لیے دعائیں شامل ہیں، جبکہ ادارہ عنکبوت کے ہر دو مہتمم امتیاز شیخ و مسرت شیخ کے اشتراکی بیان جس میں ’’ اردو ادب ‘‘ کے ’’ معروف نوجوان شاعر‘‘ کی انتہائی قلیل مدت میں ملکی و غیر ملکی ادبی حلقوں میں ’’ منفرد و یگانہ شناخت‘‘ پر ’’ اسنادیہ‘‘ سپردِ تحریر ہے اپنے قارئین اور ادب پر نظر رکھنے والوں کے لیے لمحہ فکریہ ہونے کے ساتھ ساتھ مملکتِ ادب میں ’’ ملوکیت‘‘ کا آئینہ دار بھی۔۔۔۔

کتاب کا انتساب صاحبِ کتاب کے والدین، بہن بھائیوں، ڈاکٹر جاوید اصغر، جنید اصغر اور حاجی فضل احمد کے نام ہے،صفحات کی سفید مانگ سیندوری رنگ سے بھری گئی ہے جس سے کتاب کا صوری حسن اسے بوسیدگی کی طاق میں رکھنے پر مُصر ہے۔ ’’ تم چپ کیوں ہو‘‘ کے نام سے جنگ اخبار کے سابق ایڈیٹوریل اسٹاف ممبر اور اردو لغت بورڈ کے سابق رکن معروف سینئر شاعر سید انور جاوید ہاشمی نے فلک شیر زمان کے نام کی تفہیم کے حوالے سے اپنی کم مائیگی کا اظہار کیا اور کہا کہ سر دست ہم فلک شیر زمان کی شاعری کو کسی بھی نوع کی مخصوص اصطلاح میں نہیں رکھ سکتے۔ رومانی کلاسیکی روایتی یا جدیدیت سے متاثر ہو کر کی جانے والی فارمولا شاعری۔۔۔۔ ہاں اہمیت کی بات کی جا سکتی ہے کہ یہ آغاز ہے اور یہی غنیمت بھی۔۔۔۔

معروف شاعر خالد علیم صاحب فلک شیر زماں کے دوسرے شعری مجموعے کی اشاعت پر ’’اللہ کرے زورِ قلم اور زیادہ ‘‘کے عنوان کی ذیل میں رہنمائی کے بعد رقمطراز ہیں کہ امید کی جا سکتی ہے کہ ’’ نقشِ ثالث بہتر از نقشِ ثانی ‘‘ کا مصداق ہو گا۔ جبکہ جاوید قاسم صاحب نے ’’ ان دیکھی راہوں کے مسافر‘‘ میں منافقت سے پاک رویے کو سراہتے ہوئے اپنے ’’عہد کے نقاش ‘‘کے روپ میں ملاحظہ کیا ہے اور مرحوم اطہر نفیس کی معروف غزل کی پیروڈی کو بھی ’’سراہنے کا شرف بخشا‘‘ ہے۔

عاصم بخاری صاحب نے ’’ شاعرِ نغز گوئے خوش گفتار‘‘ کی ذیل میں موجودہ نقاد حضرات کی روش کو دوام عطا کرتے ہوئے ’’کیمیائی مساواتی‘‘(دوہرے تعاملات کے سے )انداز میں ’’ نوجوان نسل کے نمائندہ شاعر ‘‘کے ’’ دامنِ قرطاس ‘‘میں ’’فصاحتِ معانی‘‘ اور’’ بلاغتِ شعری ‘‘کی ’’بلند قامتی، پروازی خیال، انتخاب ہائے مضامین، لطفِ جلوہ ہائے معانی، رفعتِ فہم و تدبر، طرزِ تخاطبِ نطق، گزارشِ احوالِ واقعی، انشراح واردات دل‘‘(وغیرہ)کو ’’گنجینہِ ادب جو ہرِ تابدار ‘‘ کو ’’ سزاوار مدح ‘‘ کا منصب عطا کیا ہے۔ اور ’’اہالیانِ فکرو دانش‘‘ سے ’’ اس نومولود‘‘ مگر ’’ پر وقار آواز‘‘ کی رہنمائی کی طرف رجھانے اور ’’ کونپلانِ گل تخلیق‘‘ کی آبیاری پر آمادہ کرنے کی کوشش میں قلم کو ناکوں چنے چبواتے ہوئے خون تھکوا دیا۔۔۔۔حق مرحوم موصوف کی مغفرت فرمائے اور پسماندگان پر رحم۔۔۔۔

جبکہ ’’ادھورے سچ کے تسلسل میں ‘‘ صاحبِ مجموعہ اپنی کم مائیگی اظہار کرتے ہوئے قارئین سے حوصلہ افزائی کے طالب ہیں اور عنقریب اپنے تیسرے مجموعے کی اشاعت کی خبر دیتے ہیں۔ واضح رہے کہ ’’ عشق بِنا بے حال ہوا‘‘ ان کا پہلا شعری مجموعہ تھا، متوقع کتابوں میں ’’ اکھّاں سولی چڑھیاں ‘‘ (پنجابی) ’’میں تم سے اتنا کہتی ہوں ‘‘ (اردو) اور ’’ شبِ درد‘‘ (اردو)شامل ہیں، متذکرہ کتاب کے مکمل مطالعے کے بعد میری دانست میں فلک کو فی الحال صنعتِ شعر کے معائب و محاسن، زبان و بیان، صرف و نحو اور دیگر رمزیات پر توجہ دینے اور شعری مشغلہ کو مسئلہ بنانے کی ضرورت ہے۔ قدماء متاخرین و متوسطین سمیت عصرِ حاضر کے شعراء کے بالاستیعاب مطالعے سے ان کے کلام میں نکھار پیدا ہو سکتا ہے۔ امید ہے آپ اس نوجوان کی حوصلہ افزائی فرمائیں گے۔ میں دعا گو ہوں کہ باری تعالیٰ بن باس کے شیر فلک شیر زمان کے قلم کو حرمت اور دوام عطا فرمائے آمین۔

ہنسنے لگتا ہے زمانہ پڑھ کے تحریریں مری
یہ حقیقت بھی نہیں ہے اور فسانہ بھی نہیں
( فلک شیر زمان)

کتاب کے ملنے کا پتہ: عنکبوت پبلیکیشنر: ساؤتھ ہال، یوکے
ڈاٹ لائن پرنٹرز : اولڈ اعجاز سینٹر، روم نمبر 1، سیکنڈ فلور، رائل پارک، لکشمی چوک، لاہور

اسٹوڈنٹس شیلٹر : 10 جی خواجہ آرکیڈ، وحدت روڈ، لاہور

٭٭٭

یادِ رفتگاں
ادیب سہیل کے بارے میں ایک تعارفیہ
سید انور جاوید ہاشمی
ناب ادیب سہیل سے راقم کی پہلی ملاقات1988ء میں اردو کالج کراچی کے ایک حصے میں واقع دفتر انجمن ترقی اردو پاکستان میں ہوئی جہاں میں اپنی نئی شائع ہونے والی کتاب ’مشاہدہ ¿ حق‘ برائے تبصرہ و کتب خانہ دینے کے لیے ان کے پاس پہنچا۔وہاں راقم نے شہزاد منظر،محترم علی حیدر ملک، شہاب قدوائی،پروفیسر ممتاز حسین اور محترمہ رعنا اقبال صاحبہ کو بھی موجود پایا۔ادیب سہیل صاحب نے مجھے یہ دونوں کتابیں نسیم احمد کے حوالے کرنے کے لیے کہا جنہوں نے باقاعدہ وصول یابی کی رسید انجمن کی مہر لگا کر مجھے دی۔میں اس وقت تک ادیب سہیل صاحب کے ماہ نو،فنون،اوراق اور میرپور خاص کے رسائل میں شائع ہوتے رہنے والے موسیقی سے متعلق مضامین کے بارے میں قدرے لاعلم تھا اور محض ان کو مدیر قومی زبان کے طور پر شناخت کرتا تھا۔ 

نسیم احمد نے مجھے رسیدیں دیں اور میں بابائے اردو کے مزار پر گیسوئے اردو کو منت پذیر شانہ چھوڑ کر شاہانہ انداز میں اپنے کاشانہ کی طرف واپس چل پڑا میرا قلندرانہ کر دار بندر روڈ سے نئی کراچی کے واپسی سفر کے درمیان کہیں سے بچھڑ گیا۔ 

کہتے ہیں دل سے دل کو راہ ہوتی ہے یعنی جس کو چاہ ہوتی ہے جس بات کی وہ اس کے سامنے آ جاتی ہے یہاں تذکیر و تانیث سے قطع نظر کہ اردو لغت بورڈ میں ان تمام مراحل سے گزرنے کے بعد لفظ و معانی پر اپنا تسلط بڑھتا جا رہا ہے عرض کر دی کہ بس محض 

اتفاق سے فکشن گروپ کے ایک اجلاس میں صبا اکرام،یاور امان،شمیم منظر،احمد زین الدین،مشرق صدیقی، ابن عظیم فاطمی،اے خیام اور پروفیسر علی حیدر ملک کے ہمراہ میں نے ان کو دیکھا اور پھر ان کی گفتگو سنی تو ملاقات کا اشتیاق ہوا۔ 

قومی زبان کے شمارے بیشتر پروفیسر علی حیدر ملک صاحب کی وساطت سے ملے کہ ان کے مدیران میں جمیل الدین عالی،مشفق خواجہ اور ادا جعفری ادارۂ تحریر کے ساتھ ہی ادیب سہیل کا نام بھی مدیر کے طور پر ملتا رہا پھر لغت بورڈ میں انجمن کے محبوب احمد سے ہم نے قیمتاً یہ منگوانا شروع کر دیے یعنی اکتوبر 2004ءتا اگست 2008ء کے شمارے ہمارے اپنے خرید کردہ ہیں۔مئی2010ء کا جناب رفیق نقش مرتب تحریر میرپور خاص کے علمی و ادبی سلسلہ کا عطا کردہ ہے جس میں لغت کبیر جلد ۲۲ کی تکمیل اشاعت کی رپورٹ موجود ہے اور عقیل عباس جعفری کا قطعہ تاریخ تکمیل لغات شامل ہے۔ 

ادیب سہیل صاحب چوارہ نامی علاقے ضلع مونگیر صوبہ بہار میں اپنے وقت کے معروف حکیم عبدالرشید صاحب کے گھرانے میں ۲۲ جون 1927ءکو پیدا ہوئے تھے۔آپ کا اصلی نام سید محمد ظہور الحق ہے۔دبستانوں کے دبستان جلد دوم صفحہ ۴۴ پر ان کا سن ولادت 1924ء درج کیا گیا ہے کہ ریلوے اکاؤنٹس آفس راولپنڈی سے قبل از وقت ریٹائرمنٹ یا ترک ملازمت کے باعث یہ فرض کر لیا گیا کہ ساٹھ برس کی عمر میں سبکدوشی ہوتی ہے تو 1924ء میں پیدا ہوئے ہوں گے۔ان دو حصوں میں سنین کی غلطیاں کثیر تعداد میں ہیں زیادہ تر تو تاریخوں کے اندراج سے اجتناب ہی برتا گیا ہے محض سن پر یا قیاس کے طور پر ہی عمر کا تعین کر دیا گیا ہے۔انٹر کامرس اور بی اے کرنے سے بہت پہلے زمانہ طالب علمی کے دوران آپ نے 1924ء میں ہی ذکی چوہاروری کے قلمی نام سے نثر و نظم کا آغاز کر دیا تھا۔خیابان بمبئی جس کی ادارت معروف افسانہ نگار راجندر سنگھ بیدی،شاعر و فلمی کہانی نویس اختر الایمان اور معروف شخصیت میرا جی کے ذمے تھی ایک اہم علمی،ادبی و ثقافتی جریدہ تھا جس میں ادیب سہیل نہیں ذکی چوہاروی کا افسانہ ’زخم اور قہقہہ‘ 1954 میں شائع ہوا ازاں بعد شعر ان پر حاوی ہوتا گیا اور انہوں نے اظہار کے لیے نغمگی کو وسیلہ بنا لیا۔سید محمد ابوالخیر کشفی نے ادیب سہیل کی منظوم سوانح ’غمِ زمانہ بھی سہل گزرا‘ پر اپنے تاثرات اس طرح درج کیے : 

’’ادیب سہیل آزاد نظم کے امکانات کے شاعر اور مزاج کے راز داں ہیں۔موسیقی سے ان کے لگاؤ نے ان کی آزاد نظموں کو وہ ترنم اور نغمگی عطا کی ہے جسے میں زندگی کی نغمگی کہتا ہوں۔۔۔ان کی یہ نظم اردوس میں منظوم سوانح عمریوں کا ایک نیا باب ہے جو خارجی واقعات کی روداد نہیں بل کہ ایک عاشق مزاج شاعر کی حقیقی داستان ہے ‘‘۔ 

اردو کے ایک بہت بڑے ادیب،مترجم،افسانہ نگار اور نقاد محمد خالد اختر نے لکھا کہ ’’ادیب سہیل نہایت تربیت یافتہ دل و دماغ رکھنے والے سلجھے پُرکشش انسان ہیں۔صفائی اور شگفتگی سے لکھتے ہیں اور ان کی تحریر پڑھنے والے کا دل موہ لیتی ہے۔وہ کلاسیکی موسیقی،تھیٹر،ڈرامے اور بہت سی بھولی بسری باتوں کا وسیع علم رکھتے ہیں۔وہ صحیح معنوں میں آرٹسٹ ہیں۔ان کی بعض نظمیں دل تک پہنچتی ہیں ‘‘۔ 

راقم کو غمِ زمانہ بھی سہل گزرا کا ایک نسخہ عزیزم رفیق احمد نقش مدیر سہ ماہی تحریر نے عطاک یا تھا جسے پڑھ کر سرسری طور پر رکھ دیا گیا۔فروری 2010ء میں جامعہ اردو ڈاکٹر عبد القدیر خاں آڈی ٹوریم میں قیصر سلیم کی کتاب اندھیر نگری(ترجمہ ناول) کی تقریب رونمائی میں اپنی صاحب زادی کے ہمراہ جناب ادیب سہیل بھی تشریف لائے۔ہمارے شریک مدیر منظر عارفی کی معیت میں ہماری ان سے کئی برس بعد ملاقات ہوئی وہ انتہائی کمزور تھکے اور ماندہ نظر آ رہے تھے ثقل سماعت کا بھی مسئلہ تھا سو ان کی صاحب زادی کی وساطت سے ہی مزاج پرسی کی گئی۔ 

ان کے کوائف و کار گزاریوں کی تفصیلات شعری مجموعے بکھراؤ کا حرفِ آخر،غم زمانہ بھی سہل گزرا اور کچھ ایسی نظمیں ہوتی ہیں کی اشاعت اور راقم کے کتب خانے میں دستیاب تحریر علمی و ادبی کتابی سلسلہ۷ میں مادام آزوری رقاصہ پر ادیب سہیل کا مضمون،ماہ نو اپریل 1997 میں شائع ہونے والا فن موسیقی کے حوالے سے مضمون تال کے ساز اور استاد جہانگیر خان منقولہ ماہ نو حصہ دوم چالیس سالہ مخزن صفحات مجریہ 1987 کو اگر ہم صرف انتخابی نظر سے دیکھنا شروع کریں تو ایک کتاب شخصیت و فن پر تیار ہو سکتی ہے لیکن یہ تعارفیہ قارئین کی نذر کیا جا رہا ہے اس لیے اختصار کو ملحوظ رکھا گیا ہے۔ادیب سہیل صاحب کلکتہ ریلوے،مشرقی پاکستان ریلوے 1947ءتا 1971ء پھر تین برس سقوط ڈھاکہ کے بعد سید پور میں رہے۔1947ء میں کراچی آئے یہاں ان کا تقرر ریلوے اکاوؤنٹس راولپنڈی میں کیا گیا جہاں ان کی ملاقات رشید امجد اور حلقہ ارباب ذوق کے اہم لکھنے والوں سے ہوئی۔ ڈھاکہ،سیدپور،چاٹگام میں پھر راولپنڈی،لاہور اور کراچی میں بھرپور علمی وادبی زندگی گزارنے والے ادیب سہیل نے 1928ء میں قبل از وقت سبکدوشی کے بعد افکار کراچی میں 1984ء میں صہبا لکھنوی کے رسالے ماہ نامہ میں مدیر اور اکتوبر 1984ء سے غالباً 2007ء  تک انجمن ترقی اردو کے جریدہ قومی زبان کے مدیر رہے،اس دوران آپ کے مضامین برصغیر کے علمی وا دبی جرائد میں شائع ہوتے رہے۔راقم نے فنون لاہور میں کئی مضامین پڑھے ہیں۔ٹی وی پر سر کا سفر اور ساز کہتے ہیں ان کے مقبول پروگرام رہے۔میاں تان سین ڈرامہ حسینہ معین کی شراکت میں چھ اقساط میں لکھا اور پیش کروایا۔ادب سال بہ سال کے عنوان سے 1948ء تا  1936ء کے ادب کا جائزہ ٹیلی وژن کے لیے لکھا۔متعدد نغمے لکھے جنہیں ٹی وی کے معروف گلوکاروں نے گایا۔82 سالہ ادیب سہیل کے فن و شخصیت پر ۲۰۰۰ء میں فرخندہ جمال طالبہ اردو ایم اے نے ادیب سہیل ایک مطالعہ کے عنوان سے مقالہ لکھا۔ جامعہ سندھ کے شعبہ اردو کے ڈاکٹر جاوید اقبال کی نگرانی میں اور ۲۰۰۲ء میں جامعہ کراچی شعبہ اردو کی طالبہ ربابہ خلیل خاں نے ادیب سہیل،فن و شخصیت کے عنوان سے تحقیقی مقالہ تحریر کیا ہے۔ 

اوراق کے بانی مدیر ڈاکٹر وزیر آغا نے ادیب سہیل کے شعری مجموعے یہ زندگی یہ اپسرا میں لکھا:’’ ادیب سہیل کی نظم میں گونج کم اور گہرائی زیادہ ہے ان نے زندگی بھر آلام و مصائب کے ایک کبھی ختم نہ ہونے والے سلسلے کو اپنے تن اور من پر حملہ آور ہوتے دیکھا ہے مگر ایک داخلی قوت سے اس کا مقابلہ کیا ہے اور یہ مقابلہ بھی عجیب نوعیت کاہے۔اس نے نہ تو اونچی آواز میں بین کیے ہیں اور نہ گونج دار آواز میں مزاحمت کی ہے۔وہ تو بس اندر ہی اندر سلگتا چلا گیا ہے۔نظری اعتبار سے وہ عمر بھر ترقی پسندی کے مسلک سے جڑا رہا ہے مگر بباطن اس نے نظریات سے اُوپر اٹھ کر اس ازلی ’دُکھ‘ سے سروکار رکھا ہے جو تمام انسانوں کا مشترکہ اثاثہ ہے۔اس دکھ سے اس نے اپنی شعری کارکردگی کے لیے قوّت اور حرارت کشید کی ہے یہی ایک اچھے شاعر کا اہم ترین وصف ہے کہ وہ دکھ کی تہذیب کرتا ہے اسے بیخ و بن سے اکھیڑنے کی کوشش نہیں کرتا‘‘۔ 

اختر پیامی کے الفاظ میں ’محبت اور رفاقت کا یہ سفر نصف صدی پر محیط ہے۔1946-47 میں کلکتہ میں ایک اردو ہفتہ وار کی ادارت کے دوران ان کی ادیب سہیل سے ملاقات ہوئی وہ اور انور عظیم وہاں نووارد تھے ان کے حلقے میں پرویز شاہدی،یونس احمر اور نشاط مظفر پوری بھی شامل تھے جو بقول پیامی صاحب ساری زندگی کے لیے نقش چھوڑ گئے

 ع 

خاک میں کیا صورتیں ہوں گی کہ پنہاں ہو گئیں 

تقسیم کے بعد اختر پیامی اور ادیب سہیل دونوں مشرقی پاکستان پہنچے۔سیدپور اور ڈھاکہ کی ادبی سرگرمیوں میں ادیب سہیل نے فعال کر دار ادا کیا بنگلہ دیش کے قیام کے بعد وہاں کے ادیبوں اور شاعروں سے بھی ان کے تعلقات رہے۔ 

یوسف امام صاحب کا کہنا ہے کہ ’’ادیب سہیل صرف نظم گو نہیں ہیں انہوں نے غزلیں بھی بے شمار کہی ہیں جن میں اچھے اوار فکر انگیز اشعار کی کمی نہیں ہے 

برسوں پہلے مشرقی پاکستان کے سیلابی طوفانوں کے پس منظر میں 2010ء کے موجودہ سیلاب کو ذہن میں رکھ کر یہ اشعار دیکھیے (ہاشمی) 

یہ کوئی پانی کا ریلا تھا کہ تھا سیلِ بلا 

آدمی کو جو درختوں سے بھی اُونچا کر گیا 

موت سے جو بچ گئے وہ پیاس کے پنجے میں تھے 

حلقہ ہائے آب میں تھا دشت کا عالم بپا 

چاند تنہا ڈولتا پھرتا تھا جوئے آب میں 

پیار سے اس سمت کوئی دیکھنے والا نہ تھا 

آسماں سے کیا شکایت ہے کہ قاتل ہو گئی 

زندگی جس سے عبارت تھی وہی آب و ہوا 

ہرچند کہ ادیب سہیل صاحب کی شخصیت و فن کے حوالے سے ہم نے کوئی قابل قدر تحریر نہ پیش کی تاہم تعارفیہ کی حد تک قارئین کو یہ معلومات اچھی لگیں گی۔

٭٭٭

سید جعفر طاہر: اب کہاں دنیا میں ایسی ہستیاں 
 ڈاکٹر غلام شبیر رانا

 سید جعفر طاہر 29 مارچ 1917 کو جھنگ کے ایک معزز سادات گھرانے میں پیدا ہوئے۔ابتدائی تعلیم گورنمنٹ ایم۔بی ہائی سکول جھنگ شہر سے حاصل کی۔یہیں سے عالمی شہرت کے حامل مایہ ناز پاکستانی سائنس دان پروفیسر ڈاکٹر عبدالسلام نے بھی ابتدائی تعلیم مکمل کی۔اس زمانے میں جھنگ شہر امن و آشتی،پیار و محبت اور حسن و رومان کا گہوارہ تھا۔مشہور رومانی داستان ہیر رانجھا کا تعلق بھی اسی شہر سدا رنگ سے ہے۔ابتدائی تعلیم مکمل کرنے کے بعد وہ تاریخی تعلیمی ادارے گورنمنٹ کالج جھنگ میں داخل ہوئے۔یہ عظیم مادر علمی 1926 سے سفاک ظلمتوں کو کافور کر کے اذہان کی تطہیر و تنویر کا اہتمام کر رہی ہے۔ پروفیسر ڈاکٹر عبدالسلام (نوبل انعام یافتہ سائنس دان) اور ڈاکٹر وزیر آغا بھی یہیں کے فارغ التحصیل ہیں۔اس کے بعد انھوں نے پنجاب یونیورسٹی،لاہور سے بی۔اے کا امتحان پاس کیا اور برطانوی فوج میں بھرتی ہو گئے۔دوسری عالمی جنگ کا زمانہ تھا وہ مختلف محاذوں پر عسکری خدمات کے سلسلے میں تعینات رہے۔جنگ کے دوران وہ برما،جاپان،سنگاپور،مصر اور عراق کے مختلف محاذوں پر نازیوں سے مصروف پیکار رہے۔1945میں جنگ کے اختتام پر وہ راول پنڈی پہنچے۔ان کی مشہور نظم ’’ واپسی ‘‘ ایام جنگ کے بعد بہ خیریت وطن واپس آنے کے بارے میں ہے۔

 سید جعفر طاہر 1966میں فوج سے ریٹائر ہوئے۔اس وقت وہ فوج میں کیپٹن کے رینک پر تھے۔پاکستانی فوج کے ممتاز ادیبوں کے ساتھ ان کے نہایت قریبی تعلقات تھے۔ان میں سید ضمیر جعفری،کرنل محمد خان،بریگیڈئیر شفیق الرحمٰن اور کرنل صدیق سالک کے نام قابل ذکر ہیں۔پاکستان بری فوج کی ملازمت سے سبکدوش ہونے کے بعد سید جعفر طاہر ریڈیو پاکستان راول پنڈی میں جز وقتی خدمات پر مامور ہوئے۔ انھوں نے ایک بلند پایہ براڈ کاسٹر کی حیثیت سے اپنی صلاحیتوں کا لوہا منوایا۔ان کا پیش کیا ہوا ’’ فوجی بھائیوں کا پروگرام ‘‘ اس زمانے میں بہت مقبول ہو ا۔براڈ کاسٹنگ میں وہ زیڈ۔اے بخاری سے بہت متاثر تھے۔کلام اقبال تحت اللفظ،مسدس حالی تحت اللفظ اور حفیظ جالندھری کا شاہنامہ اسلام تحت اللفظ پڑھنے میں انھیں ملکہ حاصل تھا۔راول پنڈی میں اپنے قیام کے دوران انھوں نے اس علاقے کے ادیبوں سے مل کر با قاعدہ ادبی تقریبات کے انعقاد کا سلسلہ شروع کیا۔ان ادبی تقریبات میں نذیر احمد شیخ،فارغ بخاری،رضا ہمدانی،پریشان خٹک،غفار بابر،رفعت سلطان،مجید امجد،محمد خالد ا اختر اور شیر افضل جعفری شرکت کرتے۔سید جعفر طاہر ان ادبی محفلوں کی روح رواں تھے۔

 اپنی شاعری کا آغاز سید جعفر طاہر نے تیرہ سال کی عمر میں کیا۔گورنمنٹ کالج جھنگ میں وہ کالج میگزین ’’ چناب‘‘ کی مجلس ادارت سے وابستہ رہے۔اس عرصے میں جن نامور ماہرین تعلیم نے ان کی علمی و ادبی صلاحیتوں کو صیقل کیا ان میں رانا عبدالحمید خان پرنسپل،پروفیسر غلام رسول شوق،سردار پریم سنگھ،لال چند لالہ،پروفیسر محمد احمد خان اور پروفیسر یو۔کرامت کے نام قابل ذکر ہیں۔ان کی شاعرانہ صلاحیتیں اس وقت کھل کر سامنے آئیں جب وہ بین الکلیاتی مشاعروں میں اول انعام لے کر آتے۔خیبر سے چٹاگانگ تک تمام تعلیمی اداروں میں ان کی شاعری کی دھوم مچ گئی۔مقامی اخبارات اور تعلیمی اداروں کے مجلات میں ان کا کلام شائع ہوتا رہا اور اسے خوب پذیرائی ملی۔مولانا صلاح الدین احمد کے ادبی مجلے ’’ادبی دنیا ‘‘میں ان کی یہ غزل 1946میں شائع ہوئی۔

کوئے حرم سے نکلے ہے کوئے بتاں کی راہ 

ہائے کہاں پہ آ کے ملی ہے کہاں کی راہ 

 مولانا صلاح الدین احمد نے سید جعفر طاہر کی تخلیقی صلاحیتوں کو بے حد سراہا۔وہ چار عشروں تک افق ادب پر ضو فشاں رہے۔ان کی شاعری بر صغیر پاک و ہند کے ممتاز ادبی مجلات کی زینت بنتی رہی۔انھوں نے ہر صنف شعر میں طبع آزمائی کی اور زبان و بیان پر اپنی خلاقانہ استعداد اور اسلوب کی ندرت سے قارئین کو مسحور کر دیا۔ان کے مزاج میں جدت اور تنوع کا عنصر نمایاں تھا۔وہ نئے تجربات کے ذریعے اردو ادب کی ثروت میں اضافے کے خواہش مند تھے۔انھوں نے اردو شاعری کو ایک بالکل نئی صنف شعر ’’ کینٹو‘‘ سے متعارف کرایا۔اس میں ان کے تخلیقی اظہار کے تمام امکانات پوری آب و تاب کے ساتھ جلوہ گر ہیں۔ان کے کینٹوز کا مجموعہ ’’ ہفت کشور ‘‘جب 1962میں زیور طباعت سے آراستہ ہو کر منظر عام پر آیا تو ان کی عظمت اور شہرت کا بر ملا اعتراف کیا گیا۔ ان کی کتاب ’’ہفت کشور ‘‘ کو آدم جی ادبی انعام سے نواز کیا گیا۔سید جعفر طاہر کی مذہبی شاعری اور قصائد پر مشتمل شعری مجموعہ ’’ سلسبیل ‘‘اس کے بعد شائع ہو ا اور اسے بھی علمی و ادبی حلقوں کی طرف سے بہت پذیرائی ملی۔25 مئی 1977کو اجل کے ہاتھ میں جو پروانہ تھا اس میں سید جعفر طاہر کا نام بھی رقم تھا۔اردو شاعری کا یہ آفتاب راول پنڈی کے افق پر غروب ہو گیا۔ان کا جسد خاکی ان کے آبائی وطن جھنگ لایا گیا اور یہ زیرک تخلیق کار کربلا حیدری جھنگ کے ایک گوشے میں آسودہ ء خاک ہے۔

مقدور ہو تو خاک سے پوچھوں کہ اے لئیم تو نے وہ گنج ہائے گراں مایہ کیا کیے 

 سید جعفر طاہر کی شاعری دروں بینی کا حسین معیار پیش کرتی ہے۔قلب اور روح کی گہرائیوں میں اتر جانے والی ان کی شاعری زندگی کی حقیقی معنویت سے لبریز ہے۔وہ حریت فکر کے مجاہد تھے۔وہ تمام عمر ستائش اور صلے کی تمنا سے بے نیاز پرورش لو ح و قلم میں مصروف رہے۔جو کچھ ان کے دل پہ گزرتی رہی وہ اسے بے کم و کاست رقم کرتے رہے۔ان کی شاعری میں حسن و رومان کے موضوع پر نہایت دلکش انداز میں شعر ملتے ہیں۔ان کی لفظی مرقع نگاری کے مسحور کن کرشمے ان کے کلام کی تاثیر کو دو آتشہ کر دیتے ہیں۔سراپا نگاری،منظر نگاری،جذبات نگاری اور فطرت نگاری میں وہ اپنی تخلیقی فعالیت کی بدولت ممتاز مقام پر فائز دکھائی دیتے ہیں۔موزوں تراکیب،دلکش تشبیہات،دل نشیں استعارات اور منفرد اسلوب ان کی شاعری کی پہچان ہے ؎

نشے میں چشم ناز جو ہنستی نظر پڑی 

تصویر ہوشیاری و مستی نظر پڑی

لہرائی ایک بار وہ زلفِ خرد شکار 

کوئی نہ پھر بلندی و پستی نظر پڑی

اٹھی تھی پہلی بار جدھر چشم آرزو 

وہ لوگ پھر ملے نہ وہ بستی نظر پڑی 

حسن بتاں تو آئینہ ء حسن ذات ہے 

زاہد کو اس میں کفر پر ستی نظر پڑی

سوئے چمن گئے تھے بہاراں سمجھ کے ہم 

دیکھا تو ایک آگ برستی نظر پڑی

کیسی صبا کہاں کی نسیم چمن نہ پوچھ 

ناگن سی پھول پھول کو ڈستی نظر پڑی

مدت کے بعد اپنی طرف جو گیا خیال 

تم کیا ملے کہ صورت ہستی نظر پڑی 

شبنم کی بوند بوند نے ہنس ہنس کے جان دی 

طاہرؔ کرن کرن بھی ترستی نظر پڑی

اسلوبیاتی جائزے سے یہ معلوم ہوتا ہے کہ سید جعفر طاہر نے سادگی اور سلاست کو بالعموم پیش نظر رکھا۔وہ اپنے ذاتی تجربات، احساسات اور مشاہدات کو اس فنی مہارت سے پیرایۂ اظہار عطا کرتے ہیں کہ ان کی شاعری ابلاغ کا عمدہ نمونہ بن جاتی ہے۔اس عالم آب و گل کے حسین و جمیل مناظر سے وہ اپنے فن کے لیے مواد کشید کرتے ہیں اور اس کے بعد تخلیق فن کے لمحوں میں پتھروں کو بھی موم کرنے کی صلاحیت سے متمتع دکھائی دیتے ہیں۔ان کی بات دل سے نکلتی ہے اوردل کی گہرائیوں میں اتر جاتی ہے۔وہ اچھی طرح جانتے ہیں کہ اس جہاں میں بہار او ر خزاں کے سیکڑوں مناظر سامنے آتے ہیں۔ تخیل کو سرابوں سے بچ کر اپنی جولانیاں دکھانی چائیں۔ان کی شاعری میں ہر لحظہ نیا طور نئی برق تجلی کی کیفیت قاری کو اپنی گرفت میں لے لیتی ہے۔ وہ سفاک ظلمتوں میں جدت، تنوع اور افکار تازہ کی مشعل تھامے ایک ایسے جہان تازہ کی جستجو میں مصروف ہیں جہاں خوشیوں کا دور دورہ ہو۔ان کا خیال ہے کہ آثار مصیبت کا احساس بیدار کرنا وقت کا اہم ترین تقاضا ہے کیونکہ اسی کے اعجاز سے امروز کی شورش میں اندیشۂ فردا نصیب ہوتا ہے۔وہ اپنی کارگہ فکر میں حوصلے اور امید کے انجم ضو فشاں رکھنے پر اصرار کرتے ہیں۔

 نجی زندگی میں سید جعفر طاہر پر کئی سخت مقام آئے۔ان کی زندگی صبر اور استغنا کی مثال تھی۔وہ اپنی دنیا آپ پیدا کرنے کے حامی تھے۔انھوں نے کبھی در کسریٰ پہ صدا نہ کی۔وہ جانتے تھے کہ چٹانیں اور کھنڈر کسی کا دکھ درد کیسے سمجھ سکتے ہیں ؟۔اگر چہ وہ کثیر العیال تھے مگر چادر دیکھ کر پاؤں پھیلانا ان کا شیوہ تھا۔ایک دلچسپ واقعہ پیش خدمت ہے :

 ’’ کفایت شعاری کے باوجود تنخواہ ان کے بچوں کی پوری طرح کفیل نہ تھی۔ایک دفعہ ان پر پیغمبری کا وقت آپڑا۔کسی محکمانہ کارروائی کی وجہ سے تنخواہ کی ادائیگی میں تاخیر ہوئی۔سید جعفر طاہر نے اپنے بچوں کی فوج ظفر موج کو لیا اور ایک قطار میں لفٹ رائٹ،لفٹ رائٹ کرتا ہوا اپنے افسر کے بنگلے پر پہنچ گیا۔افسر نے بچوں کی ایک لمبی قطار کو اپنے بنگلے کی طرف آتے دیکھا تو حیرت زدہ ہو کر باہر نکل آیا۔تمام حالات معلوم کیے اور سید جعفر طاہر کی تنخواہ کی فوری ادائیگی کے احکامات صادر کر دئیے۔سید جعفر طاہر نے اپنے بچوں سمیت سلیوٹ کیا اور گھر واپس آ گیا۔‘‘(سہ ماہی مونتاج،لاہور،جولائی ستمبر 2010,,صفحہ 232

 سید جعفر طاہر ایک مستحکم شخصیت کے مالک تھے۔ان کی شگفتہ مزاجی اور گل افشانیء گفتار کا ایک عالم معترف تھا۔ہنسی کے خوش رنگ دامنوں میں اپنے آنسو چھپانے کا سلیقہ وہ خوب جانتے تھے۔ہر حال میں راضی بہ رضا رہنا ان کا مسلک رہا۔وہ کبھی حرف شکایت لب پر نہ لائے۔البتہ جبر اور ظلم کے سامنے سپر انداز ہونا ان کے نزدیک بہ جائے خود ایک ظلم کے مترادف تھا۔ظالم کہیں بھی ہو اور کسی کی صف میں ہو اس کے قبیح کر دار کو ہدف تنقید بنانا اور اس پر تین حرف بھیجنا ہمیشہ ان کا نصب العین رہا۔ان کی شاعری میں علامتوں کا ایک وسیع سلسلہ موجود ہے۔ان تمام علامات کو در اصل ایک ایسے نفسیاتی کل کی حیثیت حاصل ہے جس کے معجز نما اثر سے لا شعور کی خوابیدہ صلاحیتیں متشکل ہو کر فکر و نظر کو مہمیز کرتی ہیں۔مثال کے طور پر ان اشعار میں پتھر کی علامت گہری معنویت کی حامل ہے 

میں نے جو تیرے تصور میں تراشے تھے کبھی 

لے گئے وہ بھی میرے گھر سے پجاری پتھر

سینۂ سنگ سے دریا نہیں بہتے دیکھے 

کون کہتا ہے کہ ہیں درد سے عاری پتھر

ناز ہر بت کے اٹھا پائے نہ جعفر طاہر 

چوم کر رکھ دیئے ہم نے یہ بھاری پتھر 

 مادی دور کی لعنتوں نے زندگی کی اقدار عالیہ کو شدید ضعف پہنچایا ہے۔ظالم و سفاک،موذی و مکار استحصالی عناصر کے مکر کی چالوں سے غریب مات کھا گیا۔انسانیت کی توہین،تذلیل، تضحیک تاور بے توقیری عام ہو گئی ہے۔بے بس و لا چار انسانیت کا کوئی پر سان حال نہیں۔سید جعفر طاہر نے اپنی شاعری میں بے لوث محبت اور بے باک صداقت کو اپنے اسلوب کی اساس بنایا اور نہایت خلوص اور دردمندی سے الم نصیبوں کے زخموں پر مرہم رکھنے کی سعی کی ہے۔انھوں نے منافقت،دوغلاپن اور ہوس زر کو ہمیشہ لائق استرداد ٹھہرایا اور کر دار سے عاری موقع پرست ابن الوقت عناصر پر گرفت کی۔

بٹائیں ہم بھی کبھی درد آبشاروں کا 

کسی پہاڑ کے دامن میں رو لیا جائے 

میرے رفیق بہت جلد آنے والے ہیں 

میرے لہو سے صلیبوں کو دھو لیا جائے 

 واقعہ کربلا کو سید جعفر طاہر کی شاعری میں حریت فکر کے ایک استعارے کی حیثیت حاصل ہے۔شہدائے کربلا نے اپنی فقید المثال قربانی سے قیامت تک کے لیے استبداد کو بیخ و بن سے اکھاڑ پھینکا۔ان کی شاعری میں مقام شبیری کو حقیقت ابدی کے طور پر پیش کیا گیا ہے۔و ہ اکثر کہا کرتے تھے کہ ظلم کی میعاد کے دن ہمیشہ تھوڑے ہو تے ہیں۔تیرہ و تار بھیانک راتوں کے بعد طلوع صبح بہاراں کی راہ میں کوئی حائل نہیں ہو سکتا۔اعلائے کلمتہ الحق کے سلسلے میں کسی قربانی سے دریغ نہیں کرنا چاہیئے۔حریت ضمیر کے ساتھ زندگی بسر کرنے والوں کے لیے اسوۂ شبیری ہر عہد میں لائق تقلید رہے گا۔

دعوت حق سے نہ بڑھ کر تھی وہاں کوئی خطا

آپ کیا پوچھتے ہیں سلسلۂ جرم و سزا

دیکھیے معرکہ سامانیِ نمرود و خلیل

یہ چتا شعلوں کی،فطرت کی یہ لالہ کاری 

اک پیمبر کے مقابل میں خدائی ساری 

کرب تخلیق نئی رت کی تڑپ پھول ہی پھول 

اور نمرود کھڑا سوچ رہا ہو جیسے 

جانے اب رنگ جہان گزراں کیا ہو گا

قسمت کج کلہاں،تاجوراں کیا ہو گا

 ابتدائی زمانے میں سید جعفر طاہر کی شاعری میں رومانیت کے آثار بھی ملتے ہیں۔اختر شیرانی،میرا جی۔ن۔م۔راشد اور مصطفی زیدی سے ان کے قریبی تعلقات تھے۔اس زمانے میں ان کی شاعری میں محبت کے مضامین بڑے دلکش انداز میں اشعار کے قالب میں ڈھالے گئے ہیں۔وہ خود سراپا،خلوص و مروت تھے۔بے لوث محبت،انسانی ہمدردی اور ایثار کے جذبات ان کے ریشے ریشے میں سما گئے تھے۔ایسا محسوس ہوتا تھا کہ ان کے جگر میں زمانے بھر کے غم سما گئے ہیں۔

پھر وہی قتل محبت زدگاں ہے کہ جو تھا

 رسن و دار کا عالم میں سماں ہے کہ جو تھا

حیرت اہل نظر،اہل ہنر ہے کہ جو تھی 

شہرۂ کم نظراں،بے ہنراں ہے کہ جو تھا

لٹک رہی ہیں سردار گردنیں کیا کیا 

یہ جھانکتی ہیں محافوں سے دلھنیں کیا کیا

لہو لہو نظر آتی ہیں کتنی زندگیاں 

الٰہی دیکھ رہا ہوں سہاگنیں کیا کیا

اس ڈھلتے ہوئے حسن کے لکھتا ہوں قصیدے 

گرتی ہوئی دیوار حرم تھام رہا ہوں 

وطن،اہل وطن اور بنی نوع انسان کے ساتھ والہانہ محبت سید جعفر طاہر کے اسلوب کا نمایاں ترین پہلو ہے۔انسانیت کے وقار اور سر بلندی کو وہ بہت اہمیت دیتے تھے۔وہ تاریخ کو ایک مسلسل عمل کا نام دیتے تھے اور یہ بات زور دے کر کہتے تھے جو اقوام تاریخ سے سبق نہیں سیکھتیں ان کا جغرافیہ یکسر بدل جاتا ہے اور سیل زماں کا تھپیڑا انھیں عبرت کا ایک سبق بنا دیتا ہے۔معاشرتی زندگی میں پائی جانے والی بے حسی کو وہ تاریخ سے غفلت کا نتیجہ قرار دیتے تھے۔حقیقت یہ ہے کہ نسلی اور قومی امتیازات ختم ہو سکتے ہیں،قومیت کا تصور معدوم ہو سکتا ہے مگر تہذیب کا ارتقا بہ ہر حال جاری رہتا ہے۔زندگی کی تمام رعنائیاں اسی ارتقا کا ثمر ہیں۔اگر حالات اس قدر ابتر ہو جائیں کہ تہذیبی ارتقا کا سلسلہ عنقا ہو جائے تو پھر قومیں وحشت و بر بریت کی بھینٹ چڑھ جاتی ہیں۔ان مسموم حالات میں درخشاں اقدار و روایات ایسے غائب ہو جاتی ہیں جیسے گدھے کے سر سے سینگ۔اجلاف و ارزال اور سفہا کی پانچوں گھی میں ہوتی ہیں۔اس حادثۂ وقت کے بعد جاہل کو اس کی جہالت کا انعام ملتا ہے اور خفاش منش وحشی حقائق کی تمسیخ اور صداقتوں کی تکذیب کر کے اہل درد کی آنکھوں میں دھول جھونکتے ہیں اور اہنا الو سیدھا کرنے کی فکر میں لگے رہتے ہیں۔سید جعفر طاہر نے تاریخ کے مسلسل عمل کو اپنے اسلوب کی اساس بناتے ہوئے اس جانب متوجہ کیا کہ روشنیوں کی راہ میں حائل ہونے والی گرتی ہوئی دیواروں تیشہ ء حرف سے منہدم کرنا وقت کا اہم ترین تقاضا ہے۔سید جعفر طاہر نے نئی نسل کو تہذیبی میراث کی منتقلی کی جانب بھر پور توجہ دی۔

نیل بہتا رہا گاتا رہا برسوں ایسے 

دامن دشت پہ اہرام ابھرتے ہی رہے 

وقت کی گود میں تابوت ابھرتے ہی رہے 

لوگ مل مل کے بچھڑتے رہے کیسے کیسے 

اور اب نیل نے اک د ور نرالا دیکھا 

ہر در و بام کے ماتھے پہ اجالا دیکھا 

اب نہ اوہام نہ وہ کفر پرستی کی رسوم

ظلمتِ ظلم و ظنوں کو تہہ و بالا دیکھا

بے نوا اب جو اٹھے اوجِ عجب تک پہنچے 

تشنہ لب چشم تا باب طرب تک پہنچے 

وہ کہ تھے قدرت اظہار سے محروم و تہی 

مسند فلسفہ و شعر و ادب تک پہنچے 

یہ خداوند تعالیٰ کا پیام پر نور

جس کا فرمان کہ اللہ کی ہے ساری زمیں 

جس کا ارشاد کہ ہر جا ہو نظام جمہور

سلطانیء جمہور کو سید جعفر طاہر نے ہمیشہ قدر کی نگاہ سے دیکھا۔وہ طالع آزما مہم جو عناصر کے اس کر دار کو سخت نا پسند کرتے تھے جب وہ جمہوریت کی بساط لپیٹ کر آئین کو پامال کر کے پورے جمہوری ڈھانچے کو تہس نہس کر دیتے ہیں۔جب 1971میں سابقہ مشرقی پاکستان میں جنرل یحییٰ خان کے حکم پر فوجی کارروائی ہوئی تو سید جعفر طاہر کو شدید صدمہ پہنچا۔انھوں نے اپنے نام کے ساتھ کیپٹن لکھنا ترک کر دیا ۔سقوط ڈھاکہ کے بعد شدت کرب سے مجبور پورا ایک ماہ وہ گوشہ نشین رہے اور بہت کم لوگوں سے ملے۔ان کا کہنا تھا اس حادثے نے ان کی روح کو زخم زخم اور وجود کو کرچی کرچی کر دیا ہے۔

 سید جعفر طاہر کو پاکستان کی تمام علاقائی زبانوں پر عبور حاصل تھا۔دنیا کی اہم زبانوں کے مشہور ادب پارے انھوں نے بڑی توجہ سے پڑھے۔انھیں جرمن،جاپانی،برمی،عربی،فارسی،انگریزی اور روسی زبان پر دسترس حاصل تھی۔دنیا بھر میں کولونیل نظام کے فسطائی جبر کے خلاف جن ادیبوں نے ببانگ دہل اپنا ما فی الضمیر بیان کیا ان میں سید جعفر طاہر کا نام بھی شامل ہے۔وہ جب بھی جھنگ آتے یہاں کے ممتاز اہل قلم کے اتھ مل بیٹھنے کے لیے کوئی ادبی تقریب ضرور منعقد کرتے۔جھنگ میں مجلس سلطان باہو کے قیام میں انھوں نے بھر پور حصہ لیا۔وہ حضرت سلطان باہوؒ کے ابیات کا بڑی عقیدت کے ساتھ مطالعہ کرتے تھے۔گورنمنٹ کالج جھنگ کے پرنسپل ڈاکٹر سید نذیر احمد جب ابیات سلطان باہو مرتب کر رہے تھے تو انھوں نے سید جعفر طاہر سے بھی اہم مآخذ کے سلسلے میں مشاورت کی۔سید جعفر طاہر نے اپنے ذاتی کتب خانے سے بعض نادر مخطوطے اور قلمی مآخذ انھیں دئیے۔سید جعفر طاہر اپنی ذات میں ایک انجمن تھے۔جھنگ کی ادبی کہکشاں کے وہ ایک تابندہ ستارے تھے۔ ان کے افکار کی ضیا پاشیوں کا پروری دنیا میں اعتراف کیا گیا۔ان کی معجز نما شخصیت سے متاثر ہو کر ان کے معاصرین نے اردو زبان و ادب کے فروغ کے لیے گراں قدر خدمات انجام دیں۔ سر زمین جھنگ سے تعلق رکھنے والے ان کے نامور رفقائے کار میں شیر افضل جعفری، خادم رزمی، میر تحمل حسین جعفری،عبدالعزیز خالد،صاحب زادہ رفعت سلطان،رام ریاض،کبیر انور جعفری،صدیق لالی،محمد حیات خان سیال،الحاج سید غلام بھیک نیرنگ،حفیظ ہوشیارپوری،سید مظفر علی ظفر،سید تقی الدین انجم (علیگ)،خواجہ شائق حسن،معین تابش،بید ل پانی پتی،حکمت ادیب،سجاد بخاری،امیر اختر بھٹی،احمد تنویر،خادم مگھیانوی،قدیر قیس،خیر الدین انصاری،غلام علی چین،رانا سلطان محمود، حکیم حاجی غلام محمد،شارب انصاری اور حکیم ادریس بخاری کے نام ممتاز حیثیت رکھتے ہیں۔یہ وہ آفتاب و ماہتاب ہیں جو نصف صدی تک افق ادب پر ضو فشاں رہے مگر اب سیل زماں کے باعث تمام منظر ہی گہنا گیا ہے۔یہ سب آسماں اب پیوند زمیں ہو چکے ہیں۔ان کے کارنامے ابلق ایما کے سموں کی گرد میں رفتہ رفتہ اوجھل ہو رہے ہیں۔ کتنی حقیقتیں خیال و خواب ہو گئیں لیکن مسلسل شکست دل کے باعث وہ بے حسی ہے کہ کوئی بچھڑ کے چلا جائے کوئی ٹس سے مس نہیں ہوتا۔ ایسا محسوس ہوتا ہے کہ کارواں کے دل سے احساس زیاں ختم ہو چکا ہے۔سید جعفر طاہر کے بعد جھنگ شہر سدا رنگ کی ادبی محفلوں کی وہ چکا چوند اب ماضی کا حصہ بن گئی ہے۔زمانہ لاکھ ترقی کرے ایسے یگانۂ روزگار تخلیق کار کبھی پیدا نہیں کر سکتا۔

 سب کہاں کچھ لالہ و گل میں نمایاں ہو گئیں خاک میں کیا صورتیں ہو گی کہ پنہاں ہو گئیں 

